
Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

Б. ЖАМДЫН УРАН БҮТЭЭЛИЙН ТУХАЙ

	 

	Хөнгөн шингэн хөдөлгөөнтэй, авхаалжтан сэргэлэн бор залуутай 1956 онд Улаанбаатар хотын багш нарыг бэлтгэх сургуулийн байрнаа би танилцаж билээ. Банзрагчийн Жамд гагц надтай төдийгүй сурагч ахуй цагийн гэнэн хонгор сэтгэл, төрсөн нутгаа гэх санаагаа «Залуучуудын үнэн», «Утга зохиол» сонин, «Уран зохиолын цоморлог» сэтгүүлийн хуудсаар дамжуулан уншигчидтайгаа хуваалцаж, тэдэнтэй бас танилцаж эхэлсэн юм. 1950-аад оны сүүлчээр манай уран зохиолчдын бүлд орж ирсэн Жамд хэмээх танилынхаа намтар, уран бүтээлийн замналыг уншигчид маань андахгүй билээ. Гэсэн ч түүний туулсан амьдрал нь уран бүтээлийн өсөлттэй нь ямар нэгэн талаар холбогдох учир товчийн төдийхөн ч нэхэн дурдаж сонорт тань толилуулахад илүүдэх юун билээ. Түүний бичиж үлдээсэн биеийн байцаалыг сөхөн үзвэл, Жамд 1939 онд (хуучин тооллын цагаан сарын арванд) Хөвсгөл аймгийн Их Жаргалант сумын нутаг Агьт хэмээх газар Банзрагчийн 11-р хүү болон төржээ. 1948 онд Их Жаргалант сумынхаа бага сургууль, 1952 онд Шинэ-Идэр сумын долоон жилийн дунд сургуулийг төгсөж, Улаанбаатар хотын Багш нарыг бэлтгэх сургуульд суралцаж байгаад 1957 онд Монгол Улсын Их Сургуулийн монгол хэл утга зохиолын ангид оржээ. 1962 онд тус сургуулийг дүүргэж манай нам засгийн төв хэвлэл «Үнэн» сонины газар утга зохиолын ажилтан, «Тоншуул» сэтгүүлийн редакцын хариуцлагатай нарийн бичгийн дарга, утга зохиолын ажилтнаар ажиллаж байв.

	Түүний бие манай зохиолчдын гэр бүлээс 1970 онд гэнэтийн ослоор халин одсон авч уран бүтээлийн мөр нь тод зурайн харагдаж байгаа юм. Б. Жамд «Сайхан бүсгүй» (1962) шүлгийн түүвэр, «Тэргэл саран» (1965), «Ганцаардлын айдас» (1969) өгүүллэгийн түүвэр хэвлүүлснийг манай уншигчид гар дамжуулан уншсан билээ. Түүний зэрэгцээ «Эрийн гурван наадмын яруу найргийн тухай товчхон», «Өлзийн Лувсан хуурчийн амьдрал, уран бүтээл» гэсэн судлал шүүмжлэлийн өгүүлэл туурвиж, басхүү «Уучлаарай», «Нөхрийн чанар, » «Дойтын нууц» зэрэг жүжиг (найруулагч Ц. Ням—Осорын хамт) бичсэнийг нь орон нутгийн соёлын ордонд тоглосон юм. Б. Жамд, «Царс минь цэцэглэж байг» (1965) уран нийтлэлийн ном болон асуудал дэвшүүлсэн өгүүлэл, тэмдэглэл, найруулал, шог найруулал олныг бичсэн сайн сэтгүүлчийн нэг билээ. Харин түүний сонины бичлэгийн олон төрлөөр бичсэн зүйл энэ номд ороогүй тул Монголын сэтгүүлчдийн холбооноос нэгэн цагт эрхлэн гаргах дэвтрийн оршилд үг үлдээж, зөвхөн уран зохиолын талаар нь өгүүлэхийг хичээв.

	1950-аад оны шувтаргаар манай яруу найрагчид уран саналга бүхий зураглал шүлэг бичих эрмэлзлээр жигүүрлэж байсан ажээ. Б. Жамдын шүлэг ч тэр замаас ангид байгаагүйг «Хөх майхан», «Нуурын хөвөөнд», «Бүжигч бүсгүйд», «Хурган малгай» зэрэг 1957-1960-аад онд бичсэн шүлэг нь харуулж өгнө. Тэдгээр шүлэг, зохиолчийн цаашид яруу найраг урлан бүтээхийн дасгал сургууль болсон билээ. 1960-аад оны эхнээс Б. Жамдын бүтээлд байгалийн болон нийгмийн алив үзэгдлийг өнгөн талаас зураглах нь илэрхий багасаж эхэлжээ.

	 

	«Мөнгөн хонхны дуунд

	Магнайн үрчлээ тэнийлгэж

	Мөндөр шиг олон шавиа

	Эргэн эргэн дурсах гэж

	Өөрөөсөө хавьгүй илүү

	Өнөр ухаантныг төрүүлээд

	Өөрөө тэр шавиараа

	Өнөд бахархаж явах гэж

	Ардын багш болсон юм»

	 

	гэж сурган хүмүүжүүлэгч-багш хүний мэргэжлийн сайхан, түүндээ итгэсэн итгэл, бахархлыг сэтгэлийн гүнээс илэрхийлэн бичжээ. Б. Жамд уран бүтээлийнхээ утга санааг гүнзгийрүүлэх эрэл хайгуулд гарсан нь «Нарны тухай бодол», «Гацуур бид хоёр», «Сүүлчийн мөр», «Бодол» зэрэг шүлгээс тодорхой харагдана.

	 

	«Цэлмэг огторгуй тунарсан эх орон минь

	Цэнхэр униар татсан ээвэр уулс минь

	Наран орчлонд

	Намайг ойр байлганам.

	Насны минь туршид

	Нарны цацраг хайрланам.

	Хүрэл тогоотоос нарны зүг дурандаж

	Хүсэл сэтгэл нарны аймагт тэмүүлнэ.

	Илч гэрлийг нь нааш нь хураан авч

	Эх нутгийн гянт болдыг ч хайлуулна...

	Нар шиг өглөгч

	Нар шиг үнэнч нь

	Уужим ертөнцөд үгүй

	Тэгээд ч би

	Тэнгэрийн нарыг шүтнэм

	Нарны наагуур аюул бүү халхлаг гэж

	Найман зовхисоос буман аялгуу эгшиглэнэм»

	 

	гэж «Нарны тухай бодол» шүлэгтээ бичжээ. Энэхүү шүлэг нарыг шинжлэн судлах, гэрлийг нь энхийн үйлст ашиглах, дайн дажны утаагаар халхлуулахгүй байх зэрэг олон талаас гүнзгий дүрсэлсэн юм. Үүгээрээ ч нарны тухай өнөөдрийн монгол хүний бодлыг урлан гаргаж чадсан юм. Байгаль ертөнцийн аливаа үзэгдэлд гүн сэтгэмжийн үүднээс хандаж байсныг «Гацуур бид хоёр» шүлэг гэрчилж өгнө. Түүнд:

	 

	«Мөнх ногоон гацуур чамаас

	Мөрөн голын ус үнэртэнэ.

	Цэлмэг тэнгэрийн минь

	Цэвэр агаар үнэртэнэ

	Гацуур бид хоёр нэг хөрснөөс ургасан юм

	Газар шорооны шимтэй нэг л үндсээр хэлхээтэй юм»

	 

	гэжээ.

	Эх оронтойгоо амь нэгтэй гэсэн санааг эл шүлэгт эвтэйхэн гаргаж чадсан нь үзтэл ил байна.

	 

	«Жаргал эрж орчлонд ирсэн

	Жаран сан хүний

	Наран харах хувийг дутаасан»

	«Хотод бол нурам

	Соёлд бол цурам

	Хүнд бол хагацал

	Хиросимд бол шарх үлдээсэн»

	 

	гэж дэлхийн хоёр их дайны тухай «Жаран сая» шүлэгтээ сэтгэл сэрдхийлгэм дүрсэлжээ.

	 

	«Та бидний өмсөж байгаа хувцсыг

	Та бидний сууж байгаа сууцыг

	Та бидний идэж байгаа талхыг»

	 

	амиараа цусаараа олж авчирсан

	 

	«Үнэн хэргийн төлөө тулалдаанд

	Үрэгдсэн сая сая хүнийг

	Үр хүүхэд минь

	Үеийн үед санаж яваарай»

	 

	гэж хорьдугаар зууны хүүгийн сэтгэлээр хойч үедээ шимтэн захижээ.

	Энэ бол өнөөдөр амьдарч байгаа энхийг хүсэгч хүн бүрийн чин халуун сэтгэлийн үг мөн. Энэчлэн сүүлийн үес Б. Жамд «Түмэндээ өргөх дуу», «Сум», «Мэс», «Үнэний туг», «Африк», «Эхийн тухай дууль» зэрэг шүлэг бичиж, яруу найргийн сэдвийн хүрээгээ улам тэлэх болсон юм. Тийм бүтээлийн дотор болсон явдал, түүхт байдлаас сэдэв авч, уран сэтгэлгээгээр амилуулан бичсэн нь өвөрмөц онцлогтой ажээ. 1945 оны долоодугаар сард Завхан аймгийн Цагаан сайр хэмээх газар тахал өвчнөөр эцэг эх нь нүд аньж, Өвгөн бүргэд гэгч гурван настай хүү ганцаар амьд үлдэхэд Улиастай хотноо төвлөж байсан Тахал эсэргүүцэх станцын эмч Любовь Сергеевна Соболева түүнийг асран тэтгэж аварсан түүх бий билээ. Эл болсон явдлаас улбаалан Б. Жамд «Эхийн тухай дууль» бичиж, түүндээ орос эмчийн тахалтай тэмцэлдэн ялж байгааг дүрсэлжээ.

	Мөн В. И. Лениний мэндэлсний 100 жилийн ойд зориулан бичсэн «Дөрөвдүгээр сарын хорин хоёр» найраглал уншигчийн анхаарлыг татахгүй эс өнгөрөх ажээ. Түүнд:

	 

	«Орос орон — Лениний эх орон

	Орчлон ертөнц — Лениний эх орон...

	Ильичийн дүр 

	аль ч газрын

	ажилчны зүрхэнд 

	мөнх сүндэрлэх хөшөө

	Ильичийн сургаал

	аль ч орны оюуны санд 

	ямагт гийх наран...» 

	 

	гэж бичсэн юм. Ийм базаж өгүүлсэн уран хэллэг, ончтой дүрслэлээр уг найраглал баян юм. Энэ зохиол, иргэний уянгын жижиг шүлэг бичдэгтээ тулгуурлаж Б. Жамдын яруу найргийн том төрөл найраглал бүтээсэн жишээ юм. Ингэж Б. Жамд дөрвөн мөр уянгын шүлэг бичдэгээсээ 400 шахам мөр найраглал туурвин ахиж, энгийн зураглал хийдгээсээ утга санаа гүнзгий яруу найраг бүтээн урагшилж, уран бүтээлийн хувьд илэрхий өсөж байсан юм. Энэ нь зөвхөн зохиолчийн хувийн уран бүтээлийн өсөлт биш байсан гэдэг нь аяндаа тодорхой. Б. Жамд яруу найргаар авьяас билгээ сориод зогсоогүй үргэлжилсэн үгийн богино хэлбэрийн зохиол бүтээх талаар төлөв ажилласан юм. Энэ төрлөөр туурвин бүтээх зам нь шув шулуухан эхлээгүй билээ. Үргэлжилсэн үгийн зохиолоор оролдсон эхэн үедээ Б. Жамдын бичсэн «Цэцэгт цэнхэр алчуур» өгүүллэг «хайр дурлалыг санамсаргүй тохиолдлын чанар хачин марзан зүйл болгон үзүүлсэн»1 гэж, «Аав аа!» өгүүллэг нь «хэрэг дээрээ зохиолд тавигдсан асуудал шийдвэрлэгдээгүй хэвээр үлджээ»2 гэж зэмлүүлсэн юм. Ухаантай хүн алдаан дээрээ суралцдаг гэсэн мэргэдийн үг бий. Үнэхээр ч дээрх шүүмжээс ихийг ухаарч урлан бүтээхийн аргаа улам сайжруулж сэдвийн хүрээгээ өргөтгөсөн нь түүний дараа дараачийн бүтээлээс нь тод харагддаг юм. Б. Жамд үргэлжилсэн үгийн зохиолдоо манай өнөөдрийн малчин, ажилчин, сэхээтний амьдралыг олон талаас нь далайцтай дүрслэн харуулахыг эрмэлзсээр байжээ.

	Зохиогчийн бүтээлээс, эгэл хүмүүсийг амьдрал тэмцлийн зөв замд оруулсан намын удирдах ажилтны элэгсэг шулуун шударга шинж чанар («Өрнөх дарга», «Итгэл») түмний үйлст бие сэтгэлээр хүчин зүтгэж яваа жирийн хөдөлмөрч хүний үзэл бодол («Усчин») хийгээд хүний хувь заяаг өнгө мөнгө, заль мэхээр арилжин сольж байгаа хөрөнгөтөн ертөнцийн үнэн нүүр царай («Эцэг хүү хоёр») тод харагдаж байгаа юм. Б. Жамдын туурвисан, сэдвийн хүрээ маш өргөн дэлгэр өгүүллэгүүд «Дүрийг гадна талаас нь биш дотроос товойлгон гаргах гэж оролдсоноороо өвөрмөц юм»3. Тийм бүтээлийн нэг нь «Хүүхдийн дуу» өгүүллэг билээ. Энэхүү өгүүллэгийн талаар шүүмжлэгчдийн санаа бодол зөрөөтэй байгаа тул тодруулан ярих нь зүйтэй мэт санагдав. Нутаг сэлгэхэд хүүхдүүд нь нарийн шургаагаар тугалд хашаа барих гэхэд ная шахаж байгаа өвгөн Тарваа

	— Хэзээ ийм өвс шиг юмаар тугалд хороо барьж байсан юм... Би урд уулын модонд гарч шургааг авна гээд явж байгаагаар өгүүллэгийн үйл явдал эхэлж байна. Тарваа ойн дунд модны үндсэнд тээглэж унахдаа «Хорвоогийн хоног олныг өнгөрөөхгүй нь ээ дээ. Аргагүй л хадан гэр ойртож, ханат гэр холдох болж дээ» гэж бувтнахад нь нүүр нь түмэн үрчлээ улам ч тодорч байгааг дүрсэлжээ. Энд, хэдий санаа сэтгэл тэнхлүүн ч бүдэрч унаснаас болж өвгөн Тарваагийн хадан гэрийг дурсахад хүрч байгаа нь зүйн хэрэг ээ. Гэтэл сүүмийн харагдах элгэн хүрэн, цэнхэр хөх өнгийн цохионуудаар цуурай түгээж, эзэнгүй бөглүү ой хөвчийг сэрээж, цэцэг түүсэн тэрсийн хэдэн хүүхдийн цовоо дуулах нь сонсогдож байна. Энэ өсөх үеийн дуу, энэрэнгүй сэтгэлийг нь сэргээж өвгөн Тарвааг шинэ амьдралд даллан дуудлаа. Тиймээс «Хүүхдийн дууны цээлхэн агаад, шингэн аялгуу улам чангарахад өвгөний нүүрийн түмэн үрчлээ арилах шиг болоод нүдний нь гал тодрон сэргэж... бие нь хөнгөрөх шиг санагджээ». Чухам л «өсөх үеийн дуу» өтгөс Тарвааг тэтгэн сэргээж чаджээ. Ингэж цомхон үйл явдал, уянгын сэтгэлгээгээр гүн гүнзгий санааг дэвшүүлэн шийдсэн «Хүүхдийн дуу» өгүүллэгийг «дутуу дулимаг ажилласнаас болж зэмдэглэж хаяжээ»4 гэж ямар ч батлал нотлолгүй буруутгаж болохгүй ээ. Харин ч «Хүүхдийн дуу» гэдэг өгүүллэгтээ өвгөд өтгөс өндийж буй залгамж хойч үеэ хайрлан өсгөж, цаг ирэхэд байр сууриа найр тавин өгөх нандин сэтгэлийг үзүүлнэ. Үүгээр ирээдүйн залуусын амьдрал үйлс галд тос нэмэхийн адил бадрахын учирт итгүүлэх аж»5 гэж үзсэн нь уг өгүүллэгийн санааг зөвөөр ухаарсных юм. Үүний үндэслэлтэйг «1960-аад оны өгүүллэгийн хөгжилд гарсан нэг амжилт бол амьдралын бодит зүй тогтлыг хувьсгалт хөгжилтөд нь үзүүлэхийн хамт гүн сэтгэмжийг сэтгэхүйн орчлонд хийж шинэ эрэлт нээлтээр баяжуулсан юм»6 гээд олон зохиолоор орчин үеийн монголын уран зохиолын товч түүхэнд жишээ болгосны дунд «Хүүхдийн дуу» өгүүллэг багтаж орсон явдал давхар баталж байна.

	Өвгөд өтгөстэй үр хүүхдийн харьцах харилцаа амьдралд янз янз байдгийг билгийн нүдээр ажигласны үндсэнд Б. Жамдын үнэмшилтэй, урлаж чадсан нь, ач зээгийнхээ төлөө санаж сарвайсан хүнлэг сайхан сэтгэлтэй эмгэн Нанжид, энх тунх ахуй цагт нь «Гэрийн буг» гэж занаж зүхэн эцсийн амьсгаа татсаны хойно сая эхийнхээ ач тусыг нь ухаарч байгаа охин Сэвжидмаа нарын дүр мөн. Тэдний уугуул хэв шинж (прототип) хэрхэн олсноо «Үнэн» сонинд ажиллах үестээ ярьсныг нь би тодхон санаж байна. «... Би өчигдөр таних айл сураглаж яваад санамсаргүй нэгэн явдалтай тохиолдлоо. Нэгэн айлын хаалга тогшин орвол царай зүс өнгөлөг бүсгүй хагартлаа уурлаж «хог арилгасангүй, хоол бэлдсэнгүй, хүүхэд хооллосонгүй» гэхчлэн хөгшин эхээ баахан загнаж байв. Эрүү өвдгөөрөө мөлхөх шахсан эмээ их л сандарч, надаас ч бас зовж байх шиг байна. Би дорхноо уучлалт гуйж гарлаа. Үүгээр зохиол бичье гэж бодлоо» гээд өгүүллэгийнхээ зохиомжийг ярьсан юм. Яриан дундаа байн байн «Энэ хотод хэчнээн өрх бий вэ? Бараглаж айл бүрд нэг нэг эмээ ач зээгээ маллаад л сууж байгаа шүү дээ. Тэдний гавьяа тун их ээ! Гэтэл түүний нь эсэн мэнд дээр мэддэг хүүхэд даан их олонгүй шиг санагдах юм» гэж гажилт хийж хуучилсан нь «энэ өгүүллэгийг бич» гэж зүрх сэтгэл нь шаардаж байж дээ хэмээн хожим «Ачит эмээ»-г уншаад бодсон билээ. Аятайхан ярьж байсан зүйлээ цааснаа буулгахдаа зарим зохиолч дордуулдаг. Зарим нь дээрдүүлдэг. Харин Б. Жамд надад сонирхуулснаа урыг нь сайжруулж, утгыг нь гүнзгийрүүлэн бичиж чадсан юм. Энэ бол зохиолчийн «уран бүтээлийнхээ төлөө унтах нойроо умартан, бие сэтгэлээ зовоон шинэ эрэл хайгуул хайн ажиллаж байсан»7-ы үр дүн юм. Энэчлэн Б. Жамдын уран бүтээлээс өнөө үеийн зангилаа асуудлыг хөндөж бичсэн хэд хэдэн өгүүллэг уншигчийн анхаарлыг эрхгүй татна.

	Тийм өгүүллэгийн нэгэн болох «Ган хөлөг»-т авто хөсгийг хэтэрхий аар саар зүйлд зарж, морь малыг эдэлгээнд маш бага хэрэглэж байгааг өвгөн Дамчаагийн бодол сэтгэлээр гаргажээ. «Уг нь нийтээрээ ган хөлөг унадаг болсон цаг юм даа. Гэвч манай хүү (хүү нь цэрэгт явсан юм Д. Ц) мотоцикл унахаасаа урьд нэгдлийн энэ олон эмнэг догшноос хэдийг номхруулаад өгөх бол уу гэж бас санах юм» гэж Дамчаагийн хэлж байгаа нь дотоод нөөц бололцоог зөв ашигладаг болгон өсвөр үеийг хүмүүжүүлэхийн чухлыг заасан санаа болой. Ийм шүүмжлэлт санаа бүхий өгүүллэгийг нь шог хошин зохиол гэж бид эндүү ухаарч болохгүй юм. Шог хошин зохиол өвөрмөц бөгөөд ялгарах онцлогтой билээ. Шог хошин зохиол нь амьдралын элдэв үзэгдлийн зөрчил тэмцэл, осол дутагдлыг чигч шударга илчлэн шүүмжлэхийн үүднээс сонирхол татахуйц зохиомж хэлбэрийг сонгон олж, ерийн хэм хэмжээг хэтрүүлэн сэтгэл хөдөлгөх егөөт инээдийг үүсгэхийн үндсэнд уран сайхны хэв шинж бүхий зан төрхийг бүтээдэг юм. Ийм онцлог бүхий шог хошин өгүүллэг Б. Жамдын үргэлжилсэн үгийн зохиолд чухал байртай ажээ. Манай уран зохиолд хоцронгуй байгаа энэ төрлөөр зохиогч авьяас билгээ сорьсон нь талаар өнгөрсөнгүйг түүний олон бүтээл гэрчилнэм билээ. Б. Жамдын шог хошин өгүүллэгт албан ажилд аминчир үзлийг дээдлэх («Ээлж», «Санал»), бага ажиллаад их авахыг хичээх («Шагнал») өнөөгийн хөгжлөөс мэдлэг боловсрол, зан суртахууны хувьд хоцрох («Болгоомж», «Зоотехникчийн эзгүйд»), овжин байдлаар зусардан зулгуйдах («Зүгээр... зүгээр...») зэрэг манай урагшлах хөдөлгөөнд саад тотгор болсон зүйлийг зохиолынхоо бай болгон «буудсан» байна. Үүгээрээ Б. Жамдын шог хошин зохиол, манай нийгмийн байгууллын үндэс, зарчмыг бэхжүүлэх, ариун тунгалаг байлгахад туслахад чиглэсэн ажээ. Тийм бүтээлийн дотроос зарим өгүүллэгээр жишээ болгоё. «Зоотехникчийн эзгүйд» өгүүллэгт хуучин арга барил, сүржин даржин зангаар тааварлан ажиллах нь өнөөдрийн манай хөгжилд огтхон ч нийцэхгүй болсныг сонирхолтой дүрсэлсэн юм. «Нөхөд минь гадаадаас авчирсан сайн үүлдрийн амьтнаас сүйтгэж улсад баахан хохирол учруулах нь. Одоохон тарган мах авчирч өг» гэж шалган зааварлагч Цэвээн тушаал буулгав. Тарган мах идсэн хар үнэгнүүд нүд аньжээ. Намын хорооноос зохих зэмлэл хүртсэн Цэвээн сангийн аж ахуйнхнаас «уучлал гуйж, түрүүчийнхээ мулгуу шийдвэрийг залруулах»-аар очиж байна. Энэ өгүүллэгт Цэвээний ихэмсэг төрх, шалган зааварлахдаа бардам хямсгар байсныг, хар үнэг хядсан буруугаа наманчлахаар очиж байгаа мөчтэй харшуулан үзэхэд, шог аяс харагдаж байна. Үүнийг явцуухан элэглэл шоглол, санамсаргүй тохиол төдийгөөр ухаарч үл болно. Аливаа ажилд ул суурьгүй, хөнгөн хуудам хандвал ийм байдалд хүргэж болно гэсэн сургаалыг тод гаргасан нь зайлшгүйн илэрхийлэл болон дүрслэгдэж чадсаных юм. Шог хошин зохиолын санааг хурц болгохын үүднээс давуулал хэтрүүлэл, давтлагыг өргөн ашиглаж болдгийг Б. Жамдын «Жижигхэн хүн» өгүүллэгээс ажиглаж болно. Уул зохиолд согтоод элдэв зүйлийн тухай баахан бурсан нэгэн эр эрүүл болохдоо «Өвгөн чинь согтуудаа болоод эвгүй юм ярьчихжээ. Найз аа! Чи тэр тухай үг цухуйлгаж болохгүй шүү...» гэж нөхөртөө аминчлан захиж байна. Эл утга бүхий үгээ тэр эр нөхрийнхөө гэрээс гарахын өмнө 7 дахин давтан улмаар эргэн ирж захин, утсаар ахин улиглаж байгаад инээдэмт шог аяс нь тодорч байна. Эл өгүүллэгийн баатар аймхай хулчгар хэр нь ээ нөхрийгөө ноцон хэрэгт хамт унана гэх санаа агуулсан зэрэг нь «Жижигхэн хүн» гэдгийг нь илчилж аргагүй инээхэд хүргэж бай- гаа юм. Шог хошин зохиолын инээд зорилго чиглэлтэй билээ. Инээхийн хамт «ингэж ч байх гэж дээ хөөрхий» гэсэн жигшлийг давхар төрүүлж байгаа юм.

	Энэ өгүүллэгийн чадал нь, үйл явдал зохиомжоо сонирхолтой сонгон авч, «Жижигхэн хүн»-ий дүрийг ялгарам зураглаж, товч хурц хэллэгээр дүрсэлсэнд оршино. Шог хошин зохиол нь амьдралын сүүдэртэй талыг дагнан үзүүлэхийн зэрэгцээ гэрэл гэгээг нь харуулах онцлогтой билээ. Дурдсан өгүүллэгийн эерэг баатар «би»-г «жижигхэн хүн»-ий арчаагүй байдлыг жигшин бухимдсанаар дүрсэлжээ. Энэ бол шог хошин өгүүллэгтээ хандсан зохиолчийн байр суурийг тодосгож байна.

	Б. Жамдын «Дурдан бүс, «Түр нүүдэл» зэрэг өгүүллэг орос, хасаг хэлнээ хэвлэгдсэн юм.

	Энэ бүхнээс үзэхэд Б. Жамд гучин нэгхэн наслахдаа яруу найраг, үргэлжилсэн үгийн зохиолын төрлөөр тоо, чанарын хувьд чамлалтгүй ихийг туурвин үлдээжээ. Монголын зохиолчдын эвлэлийн гишүүн агсан Б. Жамдын бүтээлээс сонгон түүвэрлэж нэгэн дэвтэр болгон уншигч танаа өргөн толилуулж байна.

	 

	«Залуу насандаа урлан мэтгэсэн бүтээл л

	Залгаж ирэх олон зунтай золгоно»

	 

	хэмээн Б. Жамд «Зун» шүлэгтээ 1959 онд бичсэн билээ. Зохиогчийн энэ ерөөл бат оршиж, бүтээл туурвил нь цагийн шалгарлыг дааж, хожим олон зунтай золгох болтугай.

	 

	Ц. ЦЭДЭВ



	
I. ЯРУУ НАЙРАГ



	

ЭХ ОРНЫ ӨГЛӨӨ

	 

	Шинжлэх ухааны эрдмийн

	Шинэ мэдлэг нэмэхээр

	Хавтастай номоо бариад

	Хавтай чөлөөтэй алхлахад

	 

	Санаа оюун минь яг л

	Эх орон шигээ саруулхан

	Сайхан ирээдүйгээ бодоод

	Элэг зүрх минь тэнүүхэн

	 

	Өег яваа над шиг

	Хайрт ах минь бас л

	Өндөр яндант үйлдвэрээ

	Харж бахархсаар очихдоо

	 

	Санаа оюун нь бас л

	Эх орон шигээ саруулхан

	Сайхан ирээдүйгээ бодоод

	Элэг зүрх нь тэнүүхэн

	 

	Хөгшин буурал ээж минь

	Цайгаа чанаж уучхаад

	Хөгнө дүүрэн хургаа

	Эхэд нь хөхүүлж байхдаа

	 

	Санаа оюун нь бас л

	Эх орон шигээ саруулхан

	Сайхан ирээдүйгээ бодоод

	Элэг зүрх нь тэнүүхэн

	 

	1957 он.

	 

	 


ӨГИЙ НУУР

	 

	Өгий нуурын мандал дээгүүр

	Зөөлөн долгио хөөцөлдөнө.

	Өмнө зүг рүү нүүсэн

	Үүлэн сүүдэр дайрна.

	Аянч хун сүргээрээ

	Энд тэнд зугаална.

	Адуун сүрэг тургин

	Эргийн дээгүүр багширна.

	Гэвч Өгий чамайг

	Хун шувуу орхино оо

	Гэрээ мэдэхээр харьчихдаг

	Өргөмөл хүүхэд шиг явчихна аа.

	Адуун сүрэг л харин, 

	Өгий чамаас холдохгүй ээ

	Аль ч улиралд гэсэн

	Өсөж олшроод нутаглана. 

	 

	Өгий нуур, 1958-7-р сар.

	 

	
НУУРЫН МАНДАЛ ДЭЭГҮҮР

	(Дууны үг)

	 

	Нуурын усны толигор мандалд

	Нугас галуу тайван хөвнө.

	Чи бид хоёрын бяцхан завь

	Чигээрээ л урагшаа гулсаж явна.

	 

	Зүүн талын сэлүүрийг бариад

	Зүрхний хайртай чи минь сэлнэ.

	Баруун талын сэлүүрийг бариад

	Баясан инээж би сэлнэ.

	 

	Хөлгүй нуурын мандал дээгүүр

	Хөнгөн завиа хамжин сэлэх шиг

	Ирээдүй хойчийн жаргалын далайд

	Ингээд хоёулаа хамт шумбана.

	 

	1958 он.

	 

	
ХӨХ МАЙХАН

	 

	Омойтол хатсан навчис

	Орой дээрээс нь унасан

	Хөх даавуу майхан

	Хөвчийн модонд хөвсийнө.

	 

	Адуу мал эрж

	Хажуу талаар нь өнгөрөхөд

	Тэнгэрлэг хөөрхөн бүсгүй

	Тэр майханд байна.

	 

	Үзсэн цагаас түүнийг

	Үргэлж бодох болоод

	Хэд хоногийн дараа 

	Хэрэг болгож очвол 

	 

	Өнөөх хөх майхан

	Ор сураггүй алга.

	Өвсөн өндөр нуруу л

	Оронд нь нэвсийж харагдана.

	 

	1958 он.

	 

	
АЛЖИР ЭХИЙН ХҮҮ

	(Алжир оюутны айлчлан ирсэнд зориулав)

	 

	Алжир эхийн хүү

	Ангид минь ороод ирлээ

	Анд нөхдийнхөө хамт

	Амдаж түүнтэй уулзлаа.

	 

	Намайг төрүүлсэн ээж

	Холын аймагт суугаа

	Нарлаг чөлөөт талдаа

	Хонио хариулж яваа

	 

	Алжир найзын минь ээж

	Эх орондоо байгаа

	Амар жаргалын төлөө

	Эрэлхэг тэмцэж яваа.

	 

	Тэглээ ч гэсэн бид дөрөв

	Адилхан нэг зорилготой

	Тэнгэрийн өнгөт далбааг

	Өргөж явах хүсэлтэй.

	 

	1958

	 

	
ЗУН

	 

	Хөвчийн тайгад хөхөө шувуу донгодуулж

	Хөх тэнгэрт борооны үүл хуралдуулж

	Найртай зун эх оронд минь ирдэг

	Намрын улиралд сууриа өгөөд явчихдаг.

	 

	Хүдэр биед боргил булчин зангируулж

	Хүрэн зүрхэнд янагийн гал ноцоож

	Идэр насны зун хүрээд ирэх юм.

	Ирмэхийн зуур хижээл насаар солигдох юм

	 

	Байгалийн зун удалгүй хүрээд ирэхэд

	Насны зун хэзээ ч эргэж ирэхгүй

	Залуу насандаа урлан мэтгэсэн бүтээл л

	Залгаж ирэх олон зунтай золгоно.

	 

	1959 он.

	 

	
ЗАХИДАЛ

	 

	Хайртай миний эгчид олон захидал ирдэг сэн.

	Хайрцагт түүнээ хадгалаад хааяа гаргаж уншдаг сан.

	Айл саахалтын залуусын нижгэр хуримд очоод

	Амьтан хүний дундаас түрүүлж гэртээ ирээд

	Элэгдэж үнгэгдсэн захиаг эгч минь гаргаж үздэг сэн.

	Элгээ эвхэж суучхаад гүн сүүрс алддаг сан.

	Алс явсан аянчин эргэж гэртээ ирээд

	Амраг эхнэртэйгээ учирч эсэн жаргахыг хараад

	Далд байсан захидлаа гаргаад гөлөрч суудаг сан

	Давхраат хар нүдэнд нь нулимс гүйлгэнэж байдаг сан.

	Захиа руу ширтсэн эхийгээ хүү нь дандаа ноолоод

	Зах булангүй сэмэрч хуучирсан дугтуйг заагаад

	Энэ хэний захиа вэ гэж шулганан шулганан асуудаг сан

	Эцгийн чинь захиа даа гэж эх нь хүүдээ хариулдаг сан.

	Эргэх ертөнцийн баясгалан хонгор эхийн нөхөр нь

	Эв хамтын баатар энхрий хүүгийн аав нь

	Дөчин таван оны тулалдаанд баатар болжээ.

	Дөнгөж хорин насандаа тугалган суманд өртжээ.

	 

	1959 он.

	 

	
ЭРЭЛЧИЙН МОРЬ

	 

	Гал шиг халуун наранд цангаж цөхсөн эрэлчин

	Газрын холд ядраад үдшийн харанхуйтай золгоно.

	Хазаар, эмээлээ авч тохмоо дороо дэвсэж

	Халуун нанжин элсэн дээр зүүд нойрт дарагдана.

	Ээрэм говийн уудамд ганц эр хурхирч

	Эрэлчнийг тойрон тургиад чөдөртэй морь идэшлэнэ

	Арван алхам ч холдохгүй эргэн эргэн ирээд

	Амарч хэвтээ эзнээ хиагтай хошуугаар үнэртэнэ.

	Нүцгэн хүн шиг чөрийсөн гандмал хуурай заг л

	Нүүртээ үстэй адгуусны дассандаа ээлтэйг гайхна.

	 

	1959 он.

	 

	
НУУРЫН ХӨВӨӨНД

	 

	Сэлүүрт завиар тууламгүй

	Өргөн нуурын хөвөөнд

	Сэрүүн амьсгал сэнгэнэсэн

	Өтгөн шугуйн чөлөөнд

	Алсаас ирсэн би

	Мориноос бууж суугаад

	Ангир галуудын хөвөхийг

	Модны чөлөөгөөр хараад

	 

	Олон янзаар зурдаг сан

	Олигтой ч болж өгдөггүй сэн.

	 

	Тоолшгүй олон шувуухай

	Өд шүргэн шумбасан

	Толин нуурын хөвөөнд

	Өнөөдөр би суунам.

	Цаас урдаа дэлгэж

	Бийр гартаа бариад

	Загасны шинэхэн үйлдвэрийг

	Замагт нууртай нь зурах гээд

	 

	Унд хоолоо мартан

	Уйгагүй оролдож байнам.

	 

	1959 он.

	 

	
АНХНЫ ЦАС

	 

	Өглөө босоод цонхоор харахад

	Өнгөрсөн шөнийн царайг илтгэн

	Байшингийн дээвэр цав цагаан.

	Байгалийн амьсгал цэл хүйтэн.

	Сарвагар мөрөө гаргая гэсэн шиг

	Сайртай хөлөө цасанд шигтгээд

	Хэрээ шаазгай энд тэнд сууна.

	Хэрж сүлжин ийш тийш явна.

	Өдөр болж нар хөөрөхөд

	Мөнгөн цас нүд гялбуулна.

	Өвлийг хүлээсэн цаначин бүсгүйн

	Хөнгөн биед нь жигүүр ургана.

	 

	1959 он.

	 

	
МИНИЙ ХАЙРТАЙ ХҮҮХЭН

	 

	Олон аавын хүүгийн

	Зүрхийг цоргидог нүд чинь

	Олж харсан эрийн

	Зүүднээс салдаггүй царай чинь

	 

	Таван ханатай гэрт минь

	Дэнлүү болон цацарна.

	Танхил миний сэтгэлд

	Нар болон ургана.

	 

	Хонгор чиний минь инээмсэглэл

	Үүрийн туяа шиг санагдана.

	Хормойгоо шүргэсэн гэзэг чинь

	Шөнийн гол шиг мушгирна.

	 

	Уран барималч болоосой би

	Чинийхээ дүрийг барих сан

	Удам хойчийн үедээ

	Чинийхээ дүрийг үлдээх сэн

	 

	Үгийн нарийн урлагаар

	Хайрт чамайгаа зурах сан

	Үеийн үед эвдэршгүй

	Мөнх «хөшөө» босгох сон.

	 

	Ганцхан гоо сайхныг чинь

	Бүдэг зураад орхивол

	Гандан хэзээ ч бууршгүй

	Бүтээл болж чадахгүй

	 

	Амраг чинийхээ харин

	Хөгжим сурах гэж оролдоод

	Амгалан шөнийн цагт ч

	Нойроо хасаж байсныг

	 

	Үнэн уран гаргавал

	Үр нь үүрдийн болно.

	Миний хайртай хүүхний

	Дүр нь мөнхөрч үлдэнэ.

	 

	1959 он.

	 

	
БҮЖИГЧ БҮСГҮЙД

	 

	Хөшигний цаанаас гараад ирэхэд чинь

	Хөгжүүн үзэгчдийн чимээ намдлаа.

	Уран хурууны шалмаг хөдөлгөөнөөр

	Утсан хөгжим амилан угтлаа.

	Өвдөг тохой чинь үелзэн хөдөлж

	Өөдөө үсэрч доошоо буухад

	Үерт цохиулсан зулзаган мод шиг

	Үеийн эрчүүд мэлмэрч харагдана.

	Урт гэзэгтэй үзэсгэлэнт тэргүүнээ

	Урагш духайлгаад дээш өргөхөд чинь

	Ургахын улаан нарны туяа

	Уужим танхимд гийх шиг болно.

	Ижилхэн хувцастай дөрвөн бүсгүйг

	Ирмэж цавчилгүй, хүмүүс ширтэв.

	Харин би чамаас бусдын нь

	Харж амжилгүй цааш оруулчхав. 

	 

	1959 он.

	 

	
ХУРГАН МАЛГАЙ

	 

	Жиндүү хүйтэн жаварт

	Хацар нүүрээ хайруулж

	Жихүүн цасан шуурганд

	Нүд чихгүй балбуулж

	 

	Хүн болсоор анх

	Хүүхний болзоонд очлоо.

	Хүрч ирэхгүй чамайг

	Хүлээж хүлээж харилаа.

	 

	Эжий минь хийж өгсөн

	Хурган малгай байгаагүй бол

	Энэ удаагийн болзоонд би

	Хув болох байлаа.

	 

	1959 он.

	 

	
УЯНГЫН БАДАГ

	 

	Мөрөөдөл болсон чамтайгаа

	Мөдхөн уулзахаар нисэхэд

	Мөнгөн цагаан онгоц

	Мөлхөх адил удаан.

	 

	Амраг чамтайгаа учраад

	Алсад эргэж нисэхэд

	Цасан цагаан хөлөг минь

	Цахилгаан гэрэл шиг хурдан.

	 

	1959 он.

	 


* * * Гэнэн залуу насанд...

	 

	Гэнэн залуу насанд

	Ирээдүй хойчийн амьдралд

	Гэгээн цэлмэг тэнгэр шиг

	Бөртийх толбогүй санадаг юм.

	 

	Үнэндээ амьдралын гүнд

	Бараан үүл ч бий.

	Үе үе тачигнах

	Хүчит аянга ч бий.

	 

	1959 он.

	 

	
ХУЦ ХАРИУЛАГЧ БҮСГҮЙ

	(Дууль)

	 

	1.

	 

	Ягаан цэцэг ганхсан

	Ногоон зүлгэн дээр би

	Номхон хээрээсээ буугаад

	Номоо дэлгэж уншлаа.

	 

	Яргуйд цадсан хонь минь

	Уулнаас бууж ирээд

	Яг миний дэргэдүүр

	Ус уугаад хэвтлээ.

	 

	Тэгтэл тээр тэндээс

	Тэртээх уулын арыг

	Хэсэг хонь ямаа

	Хэдэрч наашаа давхилаа.

	 

	Сайн ажиглаж харвал

	Ухна хуц байлаа

	Саахалт айлын бүсгүй

	Угтан гарч ирлээ.

	 

	Цагаан морины амыг

	Ийш тийш нь залавч

	Цангасан хуцыг бүсгүй

	Эргээх чадалгүй алдлаа. 

	 

	2.

	 

	Дархигар эвэртэй хуц

	Даргар эвэртэй ухна

	Уг хонийг үзээд

	Улам хурдан давхихад

	 

	Хонь хөөчихөөр шийдэв ээ гэж

	Хоньчин би тэвдээд

	Хээр морио гуядсан чинь

	Хэд хэд тангарлаа.

	 

	Хээр морины толгойг

	Хойш урагш эргүүлсээр

	Хавь тойронд багтамгүй

	Хашхирах дуугаа нийлүүлсээр

	 

	Тэр бүсгүй бид хоёр

	Хуцаа арай гэж эргээсэн

	Тэгэхэд чиний царай

	Тэсэлгүй улайн байсан

	Тэгээд би түүнд

	Тэсгэлгүй ингэж алиалсан

	 

	Наад хэд чинь ер нь

	Хэцүү амьтад байна шүү!

	Намрын улирал хүлээлгүй

	Хэрэг тарих нь байна шүү гэхэд

	 

	Чиний царай улайгаад

	Инээмсэглэж байж билээ.

	Миний сэтгэлд чи

	Инээсээр хоногшиж билээ.

	 

	3.

	 

	Орой гэртээ хариад чи

	Хуц маллахаа больё

	Ондоо мал авъя гэж

	Аавдаа хэлсэн гэнэ л ээ.

	 

	Өнөөдөр би чамтай

	Нийслэл хотдоо «уулзлаа»

	Өмнө минь чи бас л

	Инээгээд зогсож байлаа.

	 

	Хуц сайн малладаг гэж

	Сонинд зураг чинь гарчээ.

	Хувьтай ийм тохиолдлоор

	Чамтай уулзах байжээ.

	 

	1959 он.

	 

	
ЧИН ХҮСЭЛ МИНЬ

	 

	Бугын урамдах уяхан дууллыг

	Буун дуугаар таслахгүй юм сан.

	Бутанд хярсан туулайн бөжинг

	Бултаан сочоохгүй явах юм сан.

	 

	Харцаганд баригдсан бор шувууг

	Харсан цагтаа салгах юм сан.

	Дулаан өлгийдөө нойрссон хүүхдэд

	Дуу чимээ хүргэхгүй юм сан.

	 

	1960 он.

	 

	
ШИНЭ БЭР

	 

	Шинэ бэр босоод

	Үүрийн туяагаар гарахад

	Шингэн дуутай болжмор

	Өдрийн сайхныг зарлана.

	Хотын айлууд цөмөөрөө

	Өрхөө татаагүй харагдана

	Хонь, ямаа хивэн

	Хэвтрээс босож суниана

	Зуны шар нар

	Ханан толгойд унаад

	Зуурам халуун өдөр

	Дахин эргэж ирэхэд

	Гэрийн эзэн хархүү

	Холын ажилд одно.

	Айлын шинэхэн бэр

	Цорын ганцаар үлдэнэ.

	Даалимба даавуу дэлгээд

	Тэрлэг дээл эсгэвч

	Далд хийсэн номоо

	Гаргаж ахин уншивч

	Олон дүүгийнхээ шуугианд

	Дөжирч дассан бүсгүй

	Төрсөн гэрээ санаж

	Босон суун холхино.

	Гадаа гарч зогсоод

	Ирсэн замаа ширтэнэ

	Галбын халуун өдөр

	Бүтэн жил шиг удна.

	 

	1960 он.

	 

	
ХӨВСГӨЛИЙН УУЛС

	 

	Мөсөн цагаан титэм нь

	Алсын алсаас гялалзсан

	Мөнх ногоон ойгоор

	Энгэр бэл нь хучигдсан

	 

	Хөвсгөл нутгийн минь уулс

	Униар татан дүнсийнэ.

	Хөвчин дэлхийд ховорхон

	Эрдэнэ өвөртөлж үүрэглэнэ.

	 

	Уулын хүчит бүргэд

	Дэвээд оргилд нь хүрэмгүй

	Усан тэлмэн жороогоор

	Тойроод үзэж барамгүй

	 

	Хөвсгөл нутгийн минь уулс

	Цангаж халууцахад бодогдоно.

	Хөвөн цагаан өнгөтэй

	Цас нь нүдэнд үзэгдэнэ.

	 

	1960 он.

	 

	
ОЙН ЭГШИГ

	 

	Хөхөө донгодохыг чагнаад

	Хөвчийн ойд суухад

	Хөлийн доорх хавцлаар

	Горхины ус хоржигноно.

	 

	Сүх, хөрөөн дуу

	Бүгчим орчноос сонсогдож

	Сүүхийн цэнхэртэх байцсаар

	Бүдэг цуурай түгнэ.

	 

	Хуурай модны галаас

	Үсрэх очны чимээ шиг

	Хугарч гишүү унах нь

	Араатан яваагийн дохио.

	 

	Асар тэнгэрт цоройсон

	Аглаг ойн гүнээс

	Амраг хонгорын хоолой шиг

	Аялаг дуун сонсогдоход

	 

	Уран хөхөө шувуу

	Уяхан дуугаа таслах шиг

	Уулын ширүүн горхины

	Урсгал гэнэт зогсох шиг

	 

	Хөрөө, сүхний эзэн ч

	Хөвчөөс зайлан одох шиг

	Араатны хөлийн чимээ ч

	Ахиад гарахаа байх шиг...

	Дэлбээн дээр бөнжийсөн шүүдэр

	Дэлхийн уярлын нулимс уу.

	Дэргэд ганхах цэцэг

	Дэлхийн сэтгэл хөдлөл үү.

	Намуухан өргөсөөр хүүхэн

	Цээлхэн дуугаа зогсооход л

	Нам гүмхэн болсон

	Ойн чимээ тодорлоо.

	 

	1960 он.

	 

	
ӨВГӨН УЛИАС

	 

	Өвгөн улиасны мөчир оройноосоо цөөрсөөр

	Өвгөн аавын үс зулайнаасаа шингэрсээр

	Саруул ертөнцөөс хоёулаа халиад явчхав.

	Сайхан улиасны дүр цаасан дээр үлдэв.

	Өвгөн аав минь тэр улиасыг зураагүй сэн бол

	Өнгөт орчлонд түүний дүр үлдэхгүй сэн.

	 

	1960 он

	 

	 


* * * Хүж дэлхийн амьдрал...

	 

	Хүж дэлхийн амьдрал

	Далай адил өргөн.

	Хүн түүний дунд

	Цахлай ижил жижигхэн.

	Далай хэчнээн долгиловч

	Цагаан цахлай сүйрэхгүй.

	Амьдрал хэчнээн долгиловч

	Хүн түүнд сөгдөхгүй.

	 

	1960 он.


АРДЫН БАГШ БОЛСОН ЮМ БИ

	 

	Хүний жаргалын ирээдүй болсон

	Хүүхдийн дунд баясаж

	Сэтгэлээр эрт хөгшрөлгүй

	Сэргэлэн эрмүүн явах гэж

	Тал хангайн малчны

	Хөвүүд охидын ухаанд

	Танин мэдсэн бүхнээ

	Нэмэн өгч туслах гэж 

	Ардын багш болсон юм би.

	 

	Улаан бүч намируулсан

	Хүүхдийн нижгэр жагсаалтай

	Урагш давших хөгжилд

	Алхаа нийлүүлж явах гэж

	Түмэн шавийнхаа хүслийг

	Төрүүлсэн ээж шиг нь мэдэж

	Эрдэмд мэрийх хүүхдэд

	Эцгийн хайраар хандах гэж

	Ардын багш болсон юм би.

	 

	Мөнгөн хонхны дуунд

	Магнайн үрчлээ тэнийлгэж

	Мөндөр шиг олон шавиа

	Эргэн эргэн дурсах гэж

	Өөрөөсөө хавьгүй илүү

	Өнөр ухаантныг төрүүлээд

	Өөрөө тэр шавийгаа

	Өнөд бахархаж явах гэж

	Ардын багш болсон юм би.

	 

	1960 он.

	 

	
УЯНГЫН МӨРҮҮД

	 

	Сартай шөнө сайхан зүүд зүүдэлж хоноод

	Нартай өдөр найраг шүлэг өрж ядраад

	Тоот наснаасаа мөч мөчөөр хороож явна

	Тодрох мөрөө ганц ганцаар гаргаж явна

	 

	* * *

	 

	Алсаас хуцан давхиж ирсэн нохойг

	Аргалж болно гэж хүмүүс хэлэлцдэг

	Харин дуугүй ухасхийдэг нохойг

	Хамгийн осолтой гэж бид үздэг

	 

	* * *

	 

	Гүүрэн дээрх чулуун арслан

	Гүтгэлэг магтаал алийг ч ялгахгүй

	Хэцэд хэвтсэн хүйтэн чулуу

	Хээрийн цэцгийн үнэрийг мэдрэхгүй

	 

	* * *

	 

	Нүүрэн дээр инээгээд ирэхээрээ чи нөхөр юм.

	Нүднээс далд муулаад явахаараа чи дайсан юм.

	 

	1961

	 

	
ОХИН

	 

	Аавынхаа сэтгэлийг булаасан

	Ээжийнхээ цолмон харцыг

	Янаг жаахан чи минь

	Яг өвчөөд төрсөн юм, 

	 

	Ээжийнхээ сэтгэлийг татсан

	Аавынхаа цог жавхааг

	Алиа хөөрхөн чи минь

	Ав адил дуурайсан юм.

	 

	Ээж аавын хайртай

	Эрх танхил чамайг

	Эргэх энэ хорвоо

	Эр надад заяасан юм.

	 

	 

	[image: Image]



	
* * * Хонгор чамайг байхад...

	 

	Хонгор чамайг байхад

	Гэр дүүрэн баяр.

	Холдож одохын чинь цагт

	Алчуур дүүрэн нулимс.

	 

	Сайхан чамайг байхад

	Саргүй шөнө ч өдөр.

	Салж явахын чинь үед

	Нартай өдөр ч бүрэнхий.

	 

	1961 он.

	 

	
САЙХАН БҮСГҮЙ

	 

	Амьтны мөр гараагүй оргилд

	Унасан цас шиг цэвэрхэн

	Аглаг нутгийн өвсөн толгойд

	Тогтсон шүүдэр шиг ариухан

	 

	Манай нутгийн бор бүсгүй

	Малчин удмын монгол бүсгүй.

	 

	Сэрүүн хангайн битүү ойд

	Ургасан хус шиг гоолигхон

	Сэлүүн талын өнчин нуурыг

	Эзэгнэсэн хун шиг тайвуухан

	 

	Манай нутгийн бор бүсгүй

	Малчин удмын монгол бүсгүй.

	 

	1961 он.

	 

	
ОЙН ЧӨЛӨӨ

	 

	Эргэн тойрон битүү

	Ойн жаахан чөлөө

	Эрвээхэй ч огт нисэхгүй

	Буйд нэгэн газар

	 

	Явуулын ямар ч хүн

	Тогтож суухгүй орчин

	Яруу найрагчийн хувьд

	Чөлөөтэй сэтгэх орон

	 

	1961 он.

	 

	
ТАЛЫН БОР ЭР

	 

	Нарийн суран ганзага

	Хоёр тийшээ тэлтэл

	Намжаа дэлхийн цэцэг

	Хойшоо урагшаа найгатал

	Ташаа дүүрэн таргатай

	Хангал хул тэлгүүлнэ.

	Талын бор эр

	Хазгай суун исгэрнэ.

	Чийрэг царай нь наранд

	Хүрэл адил улайна.

	Чирсэн уурга нь замд

	Зурвас тоос босгоно.

	Хүлгийн цомбон туурайнд

	Хөрст газар хотолзох шиг...

	Хүдэр эрийн сүрт

	Хорвоо өөрөө бөхөлзөх шиг.

	 

	1961 он.

	 

	
ХИЙЛИЙН ЭГШИГ

	 

	Дэнжийн хэдэн улиас

	Салхинд навчсаа унагасан

	Дэлхийн хөрсөн дээгүүр

	Цагаан хяруу загссан

	Буцах улирлын шөнө

	Үзэг цаас учруулж

	Буга урамдсан хангайгаа

	Магтан дуулахаар суухад

	Тосгоны багш бүсгүйн

	Уран хийлийн аялгуу

	Тоонот гэрийн минь дотор

	Намайг зорин ирнэ

	Хөгжмийн хэлийг ухаарч

	Жаахан хүүхэд шиг хөөрөөд би

	Хөгжүүн амьдралын дууг

	Зүрхээ даран чагнана.

	Гуниг залхууг арилгам

	Сэргэлэн бүсгүй үзэгдээд

	Гурваар сүлжсэн гэзэг нь

	Хурууны үзүүрт тэмтрэгдээд

	Хөдөө нутгаа бахдах

	Дуунд минь хөг нэмнэ

	Хөхиүн сэтгэл хөвсөлзүүлж

	Шүлгийн санаа төрүүлнэ.

	 

	1961 он.

	 

	
ШУГУЙН ЧӨЛӨӨНД

	 

	Ширүүн урсгалт Идэр голын хөвөөнд

	Шигүү ургасан бургасан шугуйн чөлөөнд

	Энэ нутгийн хашир хоньчны охин

	Эрээн алчуураа салхинд дэрвүүлж явна.

	Тэртээх малыг харж байгаа маягаар

	Тэр бүсгүйг олон дахин дурандаж

	Тоглож өссөн сайн нөхрийн хувиар

	Том болсон эсэхийг нь бас ажтал

	Төвийн сонины сурвалжлагч нэг хархүү

	Төлөвхөн түүний зургийг авч харагдахад

	Хонь маллагааны хамаг хүндийг хийдэг

	Хонгор бүсгүйн гоо сайхан биеийг

	Сурвалжлагч залуу дөрвөлжин аппаратдаа хийгээд

	Сураг чимээгүй явчих гэж байх шиг санагдана.

	 

	1961 он

	 

	
МЭРГЭЖИЛ БҮХЭН САЙХАН

	 

	Урьхан хавар ирээд

	Уулын мод ногоорлоо

	Аравдугаар ангиа төгсөх

	Амьдралын алхам ойртлоо.

	 

	Дуртай дуртай мэргэжлээ

	Сонгоод сонгоод авъя даа.

	 

	Уран зохиолч болох уу, 

	Уурхайн өрөмдөгч болох уу

	Барилгын инженер болох уу

	Байгалийн шинжээч болох уу

	 

	Аль нэгийг нь сонгоод

	Ахиад цаашаа сурцгаая даа

	 

	Галт тэрэг жолоодоод

	Ган замаар давхих уу

	Трактор комбайн бариад

	Тариан тэнгисээр шумбах уу

	 

	Мэдэж гүнзгий эзэмшвэл

	Мэргэжил бүхэн сайхан даа.

	 

	1961 он.

	 

	
УЯХАН БУЛБАРАЙ БИЕИЙН ЧИНЬ ДЭРГЭД...

	 

	Уяхан булбарай биеийн чинь дэргэд

	Удвал цэцгийн дэлбээ ч хатуу яа

	Гүн хархан нүдний чинь дэргэд

	Гүйцэд болсон мойл ч цайруу яа

	 

	Шинэхэн цэцэг шиг ариухан цогцост чинь

	Ширүүхэн гар хүргэхгүй юм сан даа

	Булганы сор шиг сормууст нүдэнд чинь

	Бусдын дүр хоногшуулахгүй юм сан даа

	 

	Мариалаг хөөрхөн хүү тэврээд

	Мянганы газраас зүүдэнд ирлээ чи

	Мяндсан гэзгээрээ хацар шүргээд

	Миний орон дээр эрхлэнхэн суулаа чи

	 

	Алиман биеийг чинь сүүгээр тэжээж

	Алаг хөөрхөн үр өсгөх сөн дөө

	Атар залуугийн цэнгэлт өдрүүдийг

	Амраг чиний хамт өнгөрөөх сөн дөө

	 

	Эрхэм үзэсгэлэнгийн чинь сүрд дарагдаад

	Эр биеэ голж явна шүү би

	Идэр зүрхний онгон дурлалаа

	Илчилж чадахгүй зовж явна шүү би

	 

	Хаврын хөрснөөс өндийсөн ногоог

	Хавсарган салхи далдалж чадах уу даа 

	Хонгор сэтгэлээс дүрэлзсэн хайрыг

	Хосгүй үзэсгэлэн дарж чадах уу даа

	 

	1962 он

	 

	 


* * * Үүлээ хөөсөн тэнгэрт...

	 

	Үүлээ хөөсөн тэнгэрт шигтгээ адил гялалзсан

	Үүрийн цагаан цолмоныг өглөөд би ширтлээ.

	Хөлгүй тэнгэрийн мандлаас миний амрагийг харав уу гэж 

	 

	Хэлгүй тэр одноос шивнэн шивнэн асуулаа би

	Гэрэлт цолмон харин цогтой нүдээр солигдож

	Гэнэт миний өмнө чи минь ирмэх шиг боллоо.

	 

	Уулсын хэрвээг хөвөөлж алс тэртээ дуниартсан

	Улайрах тэнгэрийн хаяа руу оройдоо би ширтлээ.

	Угийн хайртай чинийхээ одсон тэр зүгээс

	Урсан ирэх салхинаас мэндийг би горьдлоо

	Улбар туяан дундаас ягаан хацар чинь тодорч

	Уяхан чиний минь царай үзэгдэх шиг боллоо.

	 

	1962 он

	 

	
ХОНГОР ЧАМДАА

	 

	Хонины бэлчээр дээр чамдаа

	Хоргодож байлаа би чинь

	Адууны бэлчээр дээр чамайгаа

	Аргадан явлаа би чинь

	 

	Алганы чинь хээг ч

	Андахгүй болтлоо

	Амраг чамайгаа

	Ажсан билээ би

	 

	Хархан нүдний чинь

	Харцанд шингэтлээ

	Хайртай чамайгаа

	Харсан билээ би

	 

	Нутаг алгасаад алс тэртээ

	Нууцхан хонгор минь юунд одов доо

	Нэгдлийн саалийн хувинг орхиод

	Нийслэл хот руу юунд зорив доо

	 

	Алганы чинь хээг

	Андахгүй гэлээ чиг

	Далдхан бодлыг чинь

	Даанч таньсангүй

	 

	Хорин хэдэн нас

	Хүрсэн хэдий гэлээ ч

	Хосолж дассан сэтгэлийг

	Хувирахын чинээ санасангүй

	 

	Атганхан зүрх минь чамаас бусдыг

	Аргалж багтаах зайгүй ч юм уу даа

	Айлын гэрийн тооноор туяарч

	Алсаас намайг гийгүүлэх үү чи

	 

	Хүний сэтгэл уужим гэлээ ч

	Хүсэл хайраасаа няцах нь бэрх ээ

	Мянган уулын цаанаас туяарч

	Миний сэтгэлийг баясгах уу чи

	 

	1962 он

	 

	
УУЛ

	 

	Дэврүү зүүдэнд үзэгдээгүй

	Дэндүү өндөр уул аа

	Хөөрүү магтаалд дүрслэгдээгүй

	Хөвчийн сайхан уул аа

	Энэ уулын хормойд

	Эхээс би мэндэлсэн

	Хөмөн ултай гутлаараа

	Хөрст газрыг нь тамгалсан

	Аавын буун дуугаар

	Асга хадыг нь цочоосон

	Ан гөрөөсийг нь намнаж

	Амь зууж идээшсэн

	Дэврүү зүүдэнд үзэгдээгүй

	Дэндүү өндөр уул аа

	Хөөрүү магтаалд дүрслэгдээгүй

	Хөвчийн сайхан уул аа.

	 

	Энэ уулын өвөрт

	Энхрий чамтай учирсан

	Хөдөөгийн салхинаас булааж

	Хөөрхөн уруулыг чинь үнссэн

	Хадан цууртайд элэглүүлж

	Хайрын дуу аялсан

	Хожмын нэгэн өдөр

	Хонгор хүүгээ бүүвэйлсэн

	Дэврүү зүүдэнд үзэгдээгүй

	Дэндүү өндөр уул аа

	Хөөрүү магтаалд дүрслэгдээгүй

	Хөвчийн сайхан уул аа.

	 

	1962 он.

	 

	
УУЛЫН ЖИМ

	 

	Хадан халилыг зүсэж

	Уулын жим зурайна

	Хан тэнгэрийн үүлийг

	Хавж одсон шиг харагдана

	Өвгөн оргилын дээрээс

	Хүдэн будан хөөрч

	Өнгө цэнхэр огторгуйн 

	Хөвөн үүлэнд нийлнэ

	Ургаа чулуу дамжиж

	Уулын жимээр мацахад

	Ухаа хонгорын минь цулбуур

	Уургын хуйв шиг гогцоорно

	 

	Байлдаанд мордохдоо ах минь

	Энэ жимээр явсан сан

	Балчир би ахыгаа

	Тэнгэрт гарлаа гэж санасан сан

	Хурмаст тэнгэрт ах минь

	Хувь хүртэж гарсангүй

	Цэрэг дайны талбарын

	Цэвдэг хөрсөнд булагдсан

	Өнөөдөр би харин

	Өнөр эрдмийг зорином

	Огторгуйд жигүүрлэх гуурсыг

	Олох итгэлтэй явнам

	 

	1962 он

	 

	
ОЙН ЦАГДАА

	 

	Дулаан орноос хаврын шувууд 

	Дуу авалцан ганганаад ирнэ.

	Үерлэсэн голын уснаа шумбаж

	Гөлөглөсөн ой модноо донгодно.

	 

	Өөрийнхөө ойд шувууд ирэхэд

	Өвгөн цагдаагийн хөл хөнгөрнө.

	Өглөө бүр эртлэн босоод

	Өвч ойн дундуур тэнэнэ.

	 

	Нуган үрсээ өхөөрдөж байгаа

	Насан өндөр эцгийн адил

	Зулзаган модод ногоорохыг хараад

	Зулай халзан өвгөн баясна.

	 

	Хуучин байсан үүрээ засаж

	Дуучин шувууд завгүй хөдөлнө.

	Өвлийн цасанд унасан гишүүг

	Өдөржин түүж өвгөн ажиллана.

	 

	Шинэхэн ногооны үнэрийг аваад

	Өтөлсөн цогцос нь залуужих шиг болно

	Тайгаа цэвэрлэж хөлс дусаасаар

	Тамир сууж нас нэмнэ.

	 

	Модны мөчир хугарахыг дуулбаас

	Буурал цагдаагийн дотор зарсхийнэ.

	Өтгөн хөвч нь тайван байваас

	Өрөвч цагдаагийн сэтгэл тэнийнэ.

	 

	Түмэн сүргээ малчин хүн

	Төлтэй эхтэй нь нүдлэхийн адил

	Зузаан хөвчөө эзэн өвгөн

	Гэгээн оюундаа хадгалж явна.

	 

	Шингэх нарны улбар туяа

	Шигүү тайгын оройг алтална.

	Завгүй ажилдаа ядарсан өвгөн

	Заамал дүнзэн байшиндаа харина.

	 

	1962 он

	 

	
МӨР 

	 

	Элдэв гутал өмсөж

	Энд тэндгүй тэнэж.

	Хөлийнхөө мөрөөр тэр

	Хөрст газрыг эрээчжээ.

	Оргил өндрийн цармаар ч

	Мөрөө гаргасан.

	Ойн шүүдэр дундуур ч

	Мөрөө зурайлгасан.

	Оргилд гаргасан мөр нь

	Эрэлчин хүнийг хөтөлжээ

	Ойд гаргасан мөр нь

	Төөрсөн хүнийг дагуулжээ.

	 

	1963 он

	 

	
МАЛЧНЫ НАМАР

	 

	Арын тоорой орчноос ялгаран

	Алтан шаргал чимгээ зүүгээд

	Алсын уулын оргил хяраар

	Үүлэн өнгөтэй будан суугаад

	Үүр шөнийн заагт хээр

	Үстэй дээл эрхгүй үгүйлэгдэнэ.

	Үдэш уясан хангал морь

	Үүрсэн бөмбөлзсөөр нартай золгоно.

	Өвөлжөө бууцаа засах гээд

	Өвгөд залуус гэрт байхгүй.

	Аагтай сархдын тогоо нэрээд

	Авгай хүүхэд бас завгүй.

	Хонины тарга тогтооно гээд

	Хоньчин баатрын амралт багахан.

	Холын газар одно оо гээд

	Хонгор бүсгүйн нойр хөнгөхөн.

	Шаргуу малчны хөлстэй магнайд

	Намрын сэрүүн хүрч бүлээснэ.

	Залхуу малчны назгай зүрхэнд

	Намрын жихүүн нэвтэрч хайрна.

	 

	1963 он

	 

	
УЯНГЫН БАДАГ

	 

	Буурал хорвоогийн сая живаа хүний

	Буцлам халуун эрмэлзэлд хэмжээ бий юү

	Балчир нялхсын дуунд дэлхий дөжрөөгүй

	Баатар зоригтны зүрхээр хорвоо ханаагүй.

	Тэмүүлэл ухаан хоёр минь

	Тэртээ зууны үйлсийг наашлуулж

	Хагалсан газрын захаас

	Харвах пуужин одонд дүүлж байна.

	 

	1963 он

	 

	
ТҮМЭНДЭЭ ӨРГӨХ ДУУ

	 

	I

	 

	Эцгийн оронд эцэг

	Эхийн оронд эх

	Элбэрэлт саруул нутагтаа

	Эгшиг дуугаа өргөе!

	Хурмастын цагаан үүлтэй

	Хөх тэнгэрийн толь

	Хунт нуурнаа сүүдэртэх

	Хөхөө ховшсон ууланд

	Адуу мал хариулж

	Ан гөрөө хийдэг

	Жирийн ядуу ардын

	Жижигхэн бор гэрт

	Эргэх хорвоотой мэндэлж

	Эрүүл агаар амьсгалсан би!

	Авдар түшин босож

	Аав ээжээ баярлуулсан би!

	Хөлд орсон цагаасаа

	Хөдөлмөрч хүнийг дуурайж

	Элс, шавар зуурч

	«Эрдмийн ордон» босгосоор

	Хамба шарилж цуглуулж

	«Хашаа хороо» барьсаар 

	Хундан цагаан сүргийн

	Хурга ишиг адуулдаг

	Төлчин болж бойжсон би!

	Малчин болж өссөн би!

	Нар шиг түмнийг гийгүүлсэн

	Нам засаг мандаж 

	Эрх жаргал авчраагүй бол

	Эхээс төрсөн бие минь

	Баяны тогоо харсан

	Барлаг зарц явах сан.

	Догшин ламын шавь

	Дорой банди байх сан

	Энэ сайхан цагт

	Энх тунх өсөж

	Сав шимийн номыг

	Санаа зоригоор үзлээ.

	 

	Төр улсын хэрэгт

	Төө зайгүй үнэнч

	Төгс шударга ёсоор

	Төлөв түвшин хүмүүжлээ.

	Магад үнэн сургаалаар

	Идэр оюунаа цэнэглэж, 

	Манлай намын үйлст

	Хүч шавхан зүтгэнэ би!

	Дэгжин бадрах бүхний

	Дэлгэрэх үрийг тарьж

	Хөдөлмөрч олныхоо жагсаалтай

	Хөл нийлүүлэн алхана би

	 

	II

	 

	Эцгийн оронд эцэг

	Эхийн оронд эх

	Энэрэнгүй түмэн арддаа

	Эгшиг дуугаа өргөе!

	Өнө эртний үеэс

	Өөдлөн, доройтон амьдрахдаа

	Өвгөд дээдсийн бүтээсэн

	Өнөр түүхийг сөхөхөд

	Өег сэтгэл төрөм

	Өөдрөг юм ч байдаг.

	Өр өвтгөм бас

	Гунигт юм ч байдаг

	Хайрт нутгийнхаа хөрсөнд

	Халуун цусаа шингээж

	Харийн дайсны омгийг

	Харьтал цохиж байсан

	Эцэг дээдийн сайхан

	Эгэл түмэн ард маань

	Харанхуй нийгмийн дарлалтай

	Халз тулалдаж явахдаа

	Эрмэлзэл зоригоо илэрхийлсэн

	Энгүй арвин соёлыг

	Бүтээж бидэнд үлдээснийг

	Бүртгэж бахдаад баршгүй ч

	Хуяг, дуулга өмссөн

	Эртний хааны сүр

	Хуучин цагийн ордны

	 

	Элдэв бурхдын дүр

	Нүүдлийн бөглүү амьдралын

	Эл хульхан орчин, 

	Нүхэнд суугаа юм шиг

	Этгээд бурангуй ёсон

	Өнөөгийн ирмүүн хөгжлийн

	Сүр сүлдэнд дарагдав.

	Өнгөлж чимээд дэвжихээргүй

	Үеэ нэгэнт өнгөрөөв

	Эх түүхийн хүрд

	Эргэж он тоолсоор

	Эгэл түмэн ард

	Тэмцэж урагш давшсаар

	Нүдэнд үл үзэгдэх

	Төмөр гинжээр боомилох, 

	Нүдээ хүртэл ухаж

	Төгрөг мөнгөнөөс өгөх

	Хөрөнгөтөн-тамын дээгүүр

	Эх орон минь дэвсэн юм.

	Энх хөгжлийн замаар

	Эрэлхэг нам маань залсан юм.

	Хүнд бэрх бүхнийг

	Ард олон маань туулснаар

	Хүчирхэг Зөвлөлт гүрэн

	Гар сунган тусалснаар

	Баян тэнүүн нутгийнхаа

	Номин цэнхэр огторгуйгаар

	Загасан дүрт хүлгийн

	Зам гарган зорчиж

	Хулангийн туурай тачигнасан

	Алтан говийнхоо гүнд ч

	Өндөр цагаан барилгаа

	Өрсөн шат шиг ярайлгаж

	Залуу ажилчин ангийн

	Зангирсан булчингаар амилсан

	Өгөөмөр үйлдвэрийн машин

	Өдөр шөнөгүй хүнгэнэж

	Ухаа хонгорын хурдаар

	Монгол орон хөгжсөнийг

	Ухаант хүний үр

	Үгүйсгэж яахин чадах вэ?

	Маруухан шүлэгч би

	Магтаж яахин барах вэ!

	Шинэ хөгжлийн үр маань

	Шинжлэх ухааны шим юм.

	Магадалж сайн хэлбэл

	Маркс - Лениний сургаал юм.

	 

	III

	 

	Эцгийн оронд эцэг

	Эхийн оронд эх

	Энэрэлт гэгээн засагтаа

	Эгшиг дуугаа өргөе!

	Тариа тэнгисийн дунд

	Савлагч хийж хөлрөхдөө ч

	Талын саруул бэлчээрт

	Хонь хариулж явахдаа ч

	Энэ цагийн жаргалыг

	Магтан бахархан дуулнам би!

	Эв хамтын нийгмийг

	Зөгнөн мөрөөдөн дуулнам би!

	Буурал Очирын мөртэй

	Булган хангайг дуурьстал

	Ахмад Чадраагийн онгоцтой

	Амгалан Хөвсгөлийг долгилтол

	Энх хөгжлийн дууг

	Хоолой мэдэн өргөнө би!

	Эргэж хуучинд сөхрөгчийн

	Зүрхийг чичиртэл дуулна би!

	Миний энэ дууг

	Ажилчин хүн түрнэ.

	Мичид гялалзсан шөнөөр

	Төлчин хүн ч түрнэ.

	Одон орны дуранчин

	Өндрийн оройгоос түрнэ.

	Оюутан, сурагчдын хоолой

	Өнгө өнгөөр түрнэ.

	Миний энэ дууг

	Хэн бүхэн түрнэ!

	 

	1963 он


ТЭНГЭРИЙН ХӨЛГӨӨР

	 

	Тэнгэрт нийлэн цэлийсэн

	Өргөн талын дээгүүр

	Тэнхээт мөнгөн хөлөг минь

	Өндөр аван уухилна.

	Хан хурмастын үүлс

	Цөн адил урсаж

	Харлах сүүдэр нь талд

	Харзны ус шиг харагдана.

	Гараар хийсэн морь минь

	Гарьдаас уран халина

	Газар дэлхий доогуур нь

	Урсах мэт сугарна

	Хөх тэнгэрийн хөлөг

	Хөрст газрын хүн

	Хөх тэнгэрт эрхтэй

	Тэдний нэг нь би

	Тэртээ дээр зорчиж

	Огторгуйн үүлтэй нөхөрлөөд

	Од саранд ойртоод

	Хөдсөн дээлтэй монгол

	Хөгжин бадарсныг зарлаж

	Нарт тэнгэрийн орны

	Нам гүмийг сэрээнэ.

	 

	1963 он

	 

	
АЛТАЙ ГОВИЙН УЯНГА

	 

	Бариад авмаар ойроос

	Наран гэнэт ургахад

	Баян говь нутаг

	Найман зовхис тэлэх шиг

	Хөнгөн тэрэгний дугуй

	Элсэн замд шарвана

	Хөндий хоолойн зам

	Явах тутам сунана

	Судаг даган ургасан

	Сухайн чөлөөг битүүлж

	Говийн тэмээн сүрэг

	Налайн бэлчиж идээшилнэ.

	Худаг бараадан буусан

	Айлын барааг зарлаж

	Хуурай загийн утаа

	Алгуур хөөрч үзэгдэнэ.

	Хөнгөн тэрэгний дугуй

	Элсэн замд шарвана.

	Хөндий хоолойн зам

	Явах тутам сунана.

	Намаржаа бууцны аргал шиг

	Бут бударгана бөртийж

	Налгар өвлийн өдөр ч

	Буурал уулс униартана.

	Тэнгэр газрын савлагаанд

	Тэмээчин бүсгүй дуулахад

	Эгшигт дууны нь ая

	Эх нутаг шигээ талбиухан

	Хөнгөн тэрэгний дугуй

	Элсэн замд шарвана.

	Хөндий хоолойн зам

	Явах тутам сунана.

	Тэмээчин бүсгүйн дуунд

	Алжаалыг бүр мартана.

	Тэнхээ тамир сууж

	Аяны замыг товчилно.

	Говийн шинэхэн хот

	Нүдний үзүүрт торолзов.

	Үйлдвэрийн яндан хүнгэнээд

	Чихний хэнгэрэг дэлдэв.

	Хөгжүүн хотын гудамжаар

	Хөл хөдөлгөөн ихсэв

	Идэр ажилчин хүмүүсийн

	Инээх хөөрөх сонсогдов.

	Хөнгөн тэрэгний дугуйн

	Эргэлт цөөрсөөр зогсов

	Хөгжөөнт нийслэл хотдоо

	Эргээд ирэх шиг санагдав.

	Хөдөлмөрч хүний хөлс

	Говийн ганг тайлжээ

	Хөгжил жавхлан-дэлбээтэй

	Мөнх цэцгийг тэтгэжээ.

	Нүдэн ирмэхийн зуур

	Наран гэнэт шингэв

	Нүүгэлтсэн говийн хотод

	Түмэн зул асав.

	 

	1963 он.

	 

	
АФРИК 

	 

	Африк чи шуургат бүрхэг шөнө шиг харанхуй байлаа

	Африк чи шуламс баядын илдэн дор гасалж байлаа.

	Тарчилсан боолын гинж хангинаж

	Хоригдсон эх орончийн шарх сэдэрч

	Байгалиас заяасан эрхтнээ халхлах хувцасгүй

	Байдгаа тэмтрээд ганц цадах хөрөнгөгүй

	Зовлонт эхийн мээм сүүгүй

	Гаслант хүүгийн бие мяраагүй

	Африк чи шуургат бүрхэг шөнө шиг харанхуй байлаа

	Африк чи шуламс баядын илдэн дор гасалж байлаа.

	Цагаан арьст ихэс, негрийн цусаар гар угааж 

	Цатгалан тарган хатагтай нар нь негрийн биеэр үзмэр

	хийж

	Африкт бусад тивийн хэдэн баян цэнгэж байлаа.

	Африкт ард түмэн төмөр дөнгөнд эмгэнэж байлаа.

	Гэлээ ч тэсэн тэнд

	Тэмцлийн бамбар унтраагүй

	Гэгээн хувьсгалын туяаг

	Тэртээ холоос угтсан

	Хан тэнгэрийн нарны дор

	Хар хүн өндийн босож

	Халуун элст газрыг

	Нүцгэн хөлөөрөө гишгэж

	Олон жил хуримталсан

	Омог хилэнгийн дөлөөр

	Олон жил ширээсэн

	Хурц мэсийн ирээр

	Омголон дээдсийн аагийг мохоосон юм.

	Орон оронд ташуурдан хөөсөн юм.

	Хатан зоригт Лумумбын зүрх дэлсэхэд

	Хар Африк донслон чичирч

	Хувалз шиг баядыг сэгсрэн хаяж

	Хуучин ёсыг эвдлэн булшилж

	Угсаа омгоороо нэгдэн нийлж

	Улс улсаа тунхагласан юм.

	Улс улсаа сэргээсэн юм.

	Гучин хэдэн од түглээ харанхуй Африкт

	Гучин хэдэн далбаа өргөлөө, төр засгийн

	Бүрэнхий Африк, гэрэлт Африк боллоо.

	Боолын гинжийг холын холд таягдлаа.

	 

	1964 он

	 

	
БАЙГАЛ НУУРЫН ХӨВӨӨГӨӨР

	 

	Хурын дараа сэргэсэн шиг

	Нуурын орчин чийглэг

	Дурын эрхээр цэнгэсэн шиг

	Миний сэтгэл аялаг

	Тэртээ зах нь бараагүй

	Цэнгэг нуур мэлтийнэ

	Тэнгэр нуур хоёрыг

	Манан хүдэн холбоно.

	Ургахын улаан нар

	Нуурын захаас хөөрөх шиг

	Улбар өнгөт цацраг нь

	Үелэх долгионд шингэх шиг.

	Зурвасхан туссан туяа

	Эргэн харахад замхарна.

	Зууван хэлбэрт завь

	Энд тэндгүй торойно.

	Дээр нь суусан загасчин

	Дэгээ хаяад гөлөрнө

	Эгэл хүний амьдралыг

	Энэхэн орчин дүрсэлнэ.

	 

	1964 он

	 

	 


НУТГИЙН БҮСГҮЙ

	 

	Сайн байна уу гэсэн

	Монголын элгэмсэг мэнд

	Санаанд нэг л дотно

	Танил бүсгүйн дуу

	Харийн хотын гудамжинд

	Хажуухан талаас сонстов.

	Харц тийш шилжүүлбэл

	Хар нүдэн Игиймаа!

	Арван найман насандаа

	Алсын моринд дөрөөлсөн

	Алдрай багахан Игиймаа

	Амар сайн байна уу?

	Салхи сэвэм сормуустай

	Ботгон нүд тормолзох нь

	Сайх нүдний дээгүүр

	Нулимс бас мэлтгэнэх нь

	Дун цагаан өвөлд

	Бэхэн хараар гилгэнэдэг

	Дуулим хангайн харзыг

	Сэтгэлд гэнэт зурав.

	Дошсон бухын хэвтэртэй

	Аглаг хангайн царам 

	Зэрлэг амьтны гүйдэлтэй

	Асгат уулын хяр

	Өвгөд дээдсийн шарилтай

	Наранд ээвэр хотгор

	Өссөн нутгийн үзэмж

	Өмнө гэнэт дурайв.

	Даруухан инээх Игиймаагийн

	Хацрын хонхрыг үнсэхэд

	Дассан нутгийн алтшин

	Үнэртсэн юм шиг болов.

	Халуун гарыг нь атгаж

	Хэдэн мөч зогсохуйяа

	Харь газрын жихүүнд

	Даарсан бие минь бүлээсэв.

	Гурваар дарсан гэзгээ

	Зүүн энгэр лүү тавьсан нь

	Гурван голын бэлчрийн

	Үйлчин хүүхнүүдийг дурсуулав.

	Намс намс алхах

	Найз бүсгүйн төрх

	Нутгийн нуурт идээшсэн

	Хунгийн амгаланг сануулав.

	Ор ширээ хоёртой

	Оюутны багахан тасалгаанд

	Хээрийн галд чанасан мэт

	Цайны ааг үнэртэв.

	Цав цагаан хүүдийнээс

	Ааруул гаргаж таваглахад нь

	Цал буурал ээжийн минь

	Агар хувин бодогдов.

	Атгахан борцны шөл

	Аягалж надад барихад нь

	Энэрэлт эхийнхээ халамжийг

	Энд хүртэх шиг болов.

	Хөл ихтэй хотыг

	Үдшийн бүрий нөмрөхөд

	Хөдөлдөг хүүхэлдэйн нүд шиг

	Өнгийн гэрэл анивчихад

	Өвөрт байгаа мөнгөө

	Тоолж хоёулаа нийлүүлээд

	Өрнийн үдшийн цэнгээнд

	Гоёж хоёулаа оров.

	Дагшаа хөгжим нижигнэж

	Цэнгэгч олон бүжиглэхэд

	Нутгийнхаа дууг аялж

	Хоёулхнаа дунд нь эргэв.

	Халх ардын дууны

	Налархай эгшигт автаж

	Хангайн нурууны агаарыг

	Амьсгалж байх шиг санагдав.

	Аль ч газар очсон

	Дуутай нутгийн охин

	Ямар ч бүжгийн айзмыг

	Цуутай аялгуундаа тааруулна.

	Нүүдэлчин ардын дуунаас

	Утга урыг нь бишрэв.

	Нутгийн охины ярианаас

	Ухаан эрдмийг нь гайхав.

	Алхаг хойргыг огоорч

	Алимад номыг шүтсэн

	Алтшин цэцэг шиг гоолиг

	Аруухан бүсгүйг хайрлав.

	 

	Хурганы бэлчээрээс алслахгүй

	Нэг насаа элээдэг нь

	Хуучин монголын түүхтэй

	Нэгэнт улирсан зургаа.

	 

	Арван хэдхэн насандаа ч

	Алсын эрдмийг хүртдэг нь

	Малчин ардын охины

	Магнай тэнэгэрийн шинжээ

	 

	Нутаг хүн хоёр

	Амин судасны холбоотойг

	Нуруулаг ариухан Игиймаатай

	Харьд учраад ухаарав.

	 

	Эх оронтойн учир

	Цус минь хэзээ ч халуун гэж

	Энхрий жаахан түүнтэй

	Цуг байхдаа бодов.

	 

	Олон цагаан шувуу

	Огторгуйн гүнээс буусан шиг

	Сэнст хөлгийн талбайд

	Сэтгэл догдлуун ирлээ.

	Хариас харь руу нисэх

	Аяны онгоц хөөрөхөд

	Хайрыг минь булаасан Игиймаа

	Торойн торойсоор хоцорлоо.

	 

	Арван наймхан насандаа

	Алсын агаар амьсгалсан

	Алдрай жаахан чи минь

	Амар сайн суугаарай.

	 

	Неманы хязгаар

	1964 он.


* * * Харийн хотын шуугиан...

	 

	Харийн хотын шуугиан сонсголын үзүүр дэлдэвч

	Хамаг олны хөгжөөн нүдний хараа булаавч

	Мянган бээрийн алсад сэтгэл санаа бэлчинэ

	Түмэн уулын орон төрөлх нутаг үгүйлэгдэнэ

	Алтан навчис шилгээсэн улиасан төглийн сүүдэр

	Аралтай тэрэг хяхтнасан Суваргад дөрвөлжний зам

	Ойн чөлөөнд бухалдсан өвсний соньхон үнэр

	Оройн сэрүүнд багширсан үнээ тугалын зэл

	Сэтгэлд зурсхийн ургахуйяа бодлын уяа тайлагдаж

	Сэлүүн ахуй нутагтаа эргээд харих шиг санагдана.

	Сэнгэнэн сэвсэх салхийг сөрөөд давхих шиг бодогдоно.

	Сэргэлэн бага настайгаа буцаад золгох шиг болно

	 

	1964 он

	 

	
ЭХИЙН ТУХАЙ ДУУЛЬ

	 

	Л. С. Соболевад

	 

	I

	 

	Бараан үүл хөмсөг зангидаж

	Баруун хойноос салхи хөдлөв.

	Сүрлэг хангайн өндөр байцыг

	Сүрт цахилгаан мушгиран ороов.

	 

	Олон жилийн үерт автаж

	Онги ухагдсан жалгын сайр дээр

	Орь ганцаар торойх улиасыг ч

	Ороох цахилгаан гэнэт шилбүүрдэв, 

	 

	Сайрын хажуу дэнжийн дээгүүр

	Золбин нохой бөг бөг шогшино.

	Сүүлээ буулган тас хавчаад

	Сүүдэрт хөндийн салхи шиншинэ

	 

	Хон хэрээ гуаглан нисэж

	Ховдог элээ чулуун дээр сууна

	Аадар бороо орохыг мэдсэн ч

	Айл амьтан гэрээ буулгана.

	 

	Сүсэгтэн авгай цацал барьж

	Сүүний дээж огторгуйд өргөнө.

	«Сүнс нь зайлтал» айсан хүмүүс

	Сүрэг малдаа ч ойртохыг эмээнэ.

	 

	Догшин тэнгэрийн хилэн ширүүсэж

	Довтлох салхин усаар тургив.

	 

	Аянгын дуу дахин тасхийж

	Арын хэдэн мод руу буув.

	Цагаан залтас сум шиг дүүлж

	Ногоон мод яс шиг цайв.

	 

	Амандаа ном уншсаар хүмүүс

	Айл саахалтынхан нүүсээр ахуйд

	Ханхар том бор гэр л

	Хавцлын аманд ганцаар үлдэв.

	 

	II

	 

	Дээвэр нэвт бороо ороход

	Дэлгэцтэй идээ нь гэр дээр харагдана.

	Өрх нь татаастай тооно нь зэврүүн

	Өөвгөр бор гэр л навсайн харагдана.

	 

	Найман хүн энэ гэрт

	Найртай түвшин амьдарч байлаа.

	Найман амь энэ гэрт

	Насалж, өсөн жаргаж байлаа.

	 

	Зээгээ өхөөрдсөн буурал өвгөн

	Зэгзгэр гоохон арван наймт

	Сайн хургачин жаал хөвүүн

	Сайхан сэтгэлт саальчин эх

	 

	Нутаг олондоо хүндтэй хүмүүс

	Нуган үрстээ ээлтэй буурлууд

	Гол нь цохилох тэнхээгүй болж

	Голомтоо тойроод тэрийн хэвтжээ.

	 

	Ганцаараа үлдсэн балчир хүүг

	Гар дээрээ авах хүнгүй болжээ.

	Гурван настай жаал хүү

	Гутахыг яахин мэдэх билээ.

	 

	Гурван настай жаал хүү

	Үхлийг яахин итгэх билээ.

	Өлсөхийн эрхэнд л бархиран уйлаад

	Өөд болсон эхийгээ тэвэрлээ.

	 

	Цэл хөхөрсөн эхийнхээ уруул дээр

	Цэнхэр нулимс дусааж байлаа.

	Үнсэж хүүгээ өхөөрддөг болоосой

	Үрийнхээ нулимсанд эх нь амилаад

	 

	Үлдсэн нэгийгээ зовохыг мэдээд

	Үхсэн хүн сэргэдэг болоосой, 

	Хан хурмастын дуу чангарч

	Хаалга тооноор туяа татна.

	 

	III

	 

	Зангирсан үүл язран сарнисаар

	Зайгүй цутгасан бороо намжив.

	Уулын атирааны горхинууд нийлж

	Улаан хоормог сайр луу шуугив.

	Үерийн ус хөөсрөн хуйлрах нь

	Үхэгсдийг авах гэж яарах мэт.

	Хэлгүй хүрчигнэх түүний чимээ

	Хээрийн амьтан улин гийнах мэт.

	Халтар болтлоо уйлсан хүү

	Гэрийнхээ босгоор алхан гарлаа

	Хатавчаа түшээд ээжийгээ дуудаж

	Харагдсан хүмүүсийг гайхан ширтлээ.

	 

	Холын нутгаас залагдан ирсэн

	Хонгор үстэй хэдэн хүн

	Бас тэдний хамт яваа

	Бадируун хүрэн царайтай хүмүүс!

	Сүүмгэр гунигтай ахуйн дунд

	Сүүн цагаан өмсгөлтэй хүмүүс!

	Санаа зовсон тэдний дунд

	Санчиг буурал орос авгай!

	Тэнд энд гишгэсээр хөвүүн

	Тэдний зүг уйлсаар алхав.

	Хурууд бодож хуруугаа үмхээд

	Хошуу амаа хөдөлгөж явав.

	Хөл хорионы манаач өвгөн

	Хөлтэй буугаа шийрлэн шагайж

	Айхын учир тэр жаалыг

	Амдан буудахыг завдан байв.

	Бууны аманд хүний үр!

	Булгилах халуун зүрхний лугшилт!

	Доголон нулимстай хоёр нүд!

	Дотно ариун хүүхдийн сэтгэл!

	«Таван... Лха тэнгэр минь яана»

	«Тахал чирсэн амьд чөтгөр»

	«Та минь наашаа хүрээд ирлээ»

	«Тал тал тийшээ зугтъя арилъя»

	Ийм үгийг давтсаар байлаа.

	Ийшээ тийшээ дүрвэхэд бэлэн байлаа

	Юу юугүй замаг дарах гэтэл

	«Юу ч болсон хүлээ!» гээд

	Эмч авгай нулимс унаган, 

	Эвийлж хүүг өрөвдөн үглээд

	Үртэй эхийн уяхан сэтгэлээр

	Ачтай эмчийн хатан зоригоор

	Баг өмсөж биеийг сэргийлэв.

	Базааж бэлдсэн ариутгалаа авав.

	Орос эмчийн ингэж хөдлөхөд

	Орон дэлхий дайвалзан эргэв.

	Хэлмэрч эмч нар ам нийлж, 

	«Хэрэггүй» хэмээн хориглож эхлэв.

	Энэ үгийг хэлэхдээ тэд

	Эмгэгийн нян залгих вий гэж

	Эмээн сандарч уруул жимийлээ.

	 

	IV

	 

	Гэр чиглэн эмч алхав.

	Гэнэн жаал эмээн ухрав.

	Тэгэхээр эмч багаа авлаа.

	Тэмүүлж урагшаа гар сарвайлаа.

	Амьдрал үхлийн нэгийг үзэхээр

	Ар талын жаргалыг огоорч

	Алалдах тулааны бөмбөгнөөс ялгаагүй

	Аюулын эсрэг эмч сөрөв.

	Хөлөө газар хүрч байгааг

	Хөөрхий эмч мэдэхгүй байлаа.

	Өмнөх юм нь бүдгэрэн бүрэлзэж

	Угтах үр нь бөртөлзөн үзэгдлээ.

	Өмссөн халаас нь дах шиг хүндэрч

	Өр зүрх нь бөмбөлзөн лугшиж

	Эхийн бие хөлс даалаа.

	Эхийн мээм сүү орлоо.

	Хун галуу дуугаа нийлүүлж

	Үүлэн доогуур зэллээд ирлээ.

	Хан уул модоо найгуулж

	Хамаг амьтан гөлрөн ширтлээ.

	Гал ус хоёр шиг харш

	Үхэл амьдрал тулалдаж эхэллээ.

	Гартаа зэвсэггүй зоригт эх

	Үзэгдэх биегүй дайсантай тэмцлээ.

	«Тахал дийлбэл би үхнэ.

	Тарчилсан хүү ч амь үрэгдэнэ.

	Өнчний гаслан буман бэрх

	Өвчний зовлон түмэн бэрх»

	Их далайн усан шуурганд

	Ижилгүй ганцаараа төөрсөн юм шиг

	Хадан хясааны орой дээрээс

	Халтирч доошоо унасан юм шиг

	Тэвдэн бачуурсан сэтгэлийг тайлж

	Тэрсүү үхлээс хүүг булаав.

	Ялсан эхийн зоригийг магтаж

	Яруу дуут хөхөө донгодлоо.

	Бараан үүлсийг салхин хөөж

	Байгаль дэлхий нүүрээ угаав.

	Голын усны булингар арилж

	Гоёхон цэцгүүд сэргэн дэлбээлэв.

	Баян сүргээ багширтал тууж

	Баярт малчид нүүдэллэн ирэв.

	Ард олон хуран цуглаж

	Авралт отчийн тухай хуурдав.

	Цэлмэг тэнгэрт наран мандаж

	Цэнхэр униар хөвчөөр татахад

	Энхрий хүүгээ элгэндээ тэврээд

	Зоригт эх өхөөрдөн мишээв.

	Илчит нарны зүг тэмүүлээд

	Золтой хүү баясан инээв.

	 

	1964 он.

	 


АМЬДРАЛЫН ОЛОН ӨДӨР

	 

	Хугацаат залуу насны минь амьдралын олон өдөр

	Хувьсах жамын дагуу нүүдлийн шувуу шиг өнгөрнө.

	Жингийн тэмээ шиг цуврах амьдралын олон өдөр

	Жирийн хүний ертөнцийн зураг болон үлдэнэ.

	Тойгийн чинээ байхаасаа гомдлын нулимс унагаж

	Тохойн чинээ байхаасаа баярын хундага дүүргэж

	Тоотой хоног хугацан хүний чуулганд идээшихдээ

	Тойрог эргэх хорвоогийн амьдралын хатуугаас зугтсангүй.

	 

	Хөлд орохоос ч өмнө гар минь зүгээр байгаагүй

	Хэлд орохоос ч өмнө тархи минь амар байгаагүй

	Эрээн мярааныг ажин гараа түүнд сарвайж

	Энэ тэрийг сонсон цочих гайхах хосолж

	Хөрст дэлхийг эзэгнэх олны хөлд нийлсэн

	Хөдөлмөр жигүүртэй жаргалын замын бартааг туулсан.

	 

	Хаж тэнгэрийн одноос шөнийн харанхуйд харвах шиг

	Халуун залуу насны минь амьдралын өдөр цөөрнө

	Өдөр гэдгийг сунгаж билгээ улам хурцалж

	Өршөөлт эх орондоо дуугаа өргөхийг хүснэм.

	Гэгээн өдрийн цагаас хулгайн аргаар хумсалж

	Гэрийн мухар сахин нойрсож байхыг хүсэхгүй

	Сааршгүй хөгжлийн оргил өөд хүч шавхан мацаж

	Санаа нийлсэн нөхөдтэй туг хатгах хүсэл байна.

	Цэвдэг хөлдүүг боловч сэтгэлийн элчээр хайлгаж

	Цэвэр ариуны далайд дусал нэмэх хүсэл байна.

	Нэг өдөр намайг нөгөө өдөрт өргүүлэхдээ

	Нэрийг минь сольдоггүй ажлыг минь нэмдэг

	Нэг цаг намайг нөгөө цагт үрчлүүлэхдээ

	Биеийг минь сольдоггүй ухааны минь нээдэг.

	Ханын эрсэнд туссаар ургах нарыг угтаж

	Уулын ташланд хоргодсоор шингэх нарыг үдэж

	Мөнх нүүдэлчин дэлхийн хөрсийг хөлсөөр дэвтээж

	Мөн ч олон өдөр бүтээлийн мод тарилаа.

	Хөлсний шимээр цэцэглэсэн мөчирт модод шивээлсээр

	Хөндий уулсыг хучсан ой болон найгаж

	Өтгөн саглагар мөчирт нь түмэн жигүүртэн хурж

	Өег идэр насны минь өдрийг дурсан донгодоосой!

	 

	1965 он.

	 


УЛААН НАРАН

	 

	Мэлмий тунгалаг улаан наран шингээ юм байлгүй

	Миний өмссөн тэрлэгийн дал мөр бүлээ оргиод

	Мэнгэт хээрийн туурайнд хөндөгдсөн шороо бүлээ оргиод

	Мөнгөн тоногт эмээлийн минь хоёр бүүрэг бүлээ оргиод

	Мөсөн хөх дөрөөний минь ган таваг бүлээ оргиод

	Мэлмий тунгалаг улаан наран шингээ юм байлгүй

	 

	Алиман улаан алтан наран шингээ юм байлгүй

	Адуунд барьдаг гурван залгаа уургын ёзоор бүлээ оргиод

	Ардаг эмнэгийн хүзүүнд шиддэг гурамсан бугуйл бүлээ оргиод

	Аавын бэлэглэсэн мөнгөн хутганы хоймсон хуй бүлээ оргиод

	Амрагийн хийсэн угалзан хээтэй тамхины хавтага бүлээ оргиод

	Алиман улаан алтан наран шингээ юм байлгүй

	 

	Дугариг улаан алтан наран шингээ юм байлгүй

	Дуулим талд ургасан алаг цэцгийн дэлбэ бүлээ оргиод

	Дурлалт бүсгүйн саалийн агар хувингийн оосор бүлээ оргиод

	Духанд нь ойртвол санчиг үсний нь салаа бүхэн бүлээ оргиод

	Дуулан хайлан дураараа илбэх салхины амьсгал бүлээ оргиод

	Дугариг улаан алтан наран шингээ юм байлгүй

	 

	Чандмань эрдэнэ улаан наран шингээ юм байлгүй

	Чимээ аниргүй өндөр уулын энгэр бүлээ оргиод

	Чийг буусан нуга, хөлийн улнаас бүлээ оргиод

	Чилгэр цагаан хус модны сүүдэр бүлээ оргиод

	Чичирсэн навчнаас нь унасан дусал бүлээ оргиод

	Чандмань эрдэнэ улаан наран шингээ юм байлгүй.

	 

	Өчигдөр мандсан улаан наран шингээ юм байлгүй

	Өргөн хөндийд найгасан тариан түрүү бүлээ оргиод

	Өдрийн турш тойрсон тракторын мөр бүлээ оргиод

	 

	Өндөр дэнжид дэрвэсэн майхны нуруу бүлээ оргиод

	Өрнө умар луу сүлжсэн сувгийн усан бүлээ оргиод

	Өчигдөр мандсан улаан наран шингээ юм байлгүй

	 

	Өрнө тэнгэрийн хаяанд жаргадаг улаан наран

	Өглөө босоход дорноос ургадаг улаан наран

	Өндөр уулын оргил дээгүүр жингүй агаарт хөвөхдөө

	Өргөн талын мандал дээгүүр жигүүр дэлгэн аялахдаа

	Өгөөмөр улаан туяагаа энэ орчлонгийн элгэнд шингээж

	Өдөржин шөнөжин өрнө дорныг барин хурдалж байна.

	 

	1965 он.

	
НАРНЫ ТУХАЙ БОДОЛ

	 

	Гэгээн орчлонгийн мишээлт нар

	Гэрийн минь тооноор морилоод ирэх юм.

	Өлгийтэй хүүг минь магнай дээгүүр

	Өрмөн шаргал туяагаа тусгаад ирэх юм.

	Ургах нарны зүг ээж минь

	Уурагт цагаан сүүний дээж өргөнө.

	Уургын морьтой аав минь нарны наагуур

	Улаан тоос татуулан агсан хангал уургална.

	Түүний учрыг одоо би ойлголоо.

	Түмэн гайхамшиг нарны гэрлийн үр юм аа.

	Нар наашлаад ирэхлээр

	Намжаа дэлхий сэргэнэ.

	Навч цэцэг дэлгэрэхээр

	Хүний сэтгэл тэнийнэ.

	Эхийн хэвлийд байхаас минь

	Нар намайг ээжээ.

	Энхрийнхэн бүүвэй бол

	Эх нутгийн нар байжээ.

	Алтан нарны амттай

	Айраг тараг

	Арвай буудай

	Биед минь шингэж

	Алдхан цогцос минь

	Алтан нарыг даган амьдарнам.

	Үүрд чамтай амьдарна гэж

	Үнэнч явахын тангараг өргөж

	Хар нүдтэй цагаан хүүхэн

	Харамж шанг надаас нэхдэг байлаа.

	Тэгэвч сэтгэл нь хувирчээ.

	Тэнгэрээс од харвахын адил урважээ.

	Шаналсан зүрхээ дарсаар орноос өндийхөд

	Шартал туяа цонх нэвт гийгүүлж

	Туниагүй гэнэн миний уруул дээр үнслээ

	Тун ч ялдамхан илчээр толгойг минь илбэлээ.

	Хэнд ч нар л үнэнч юм байна гэж

	Хэрэг болгон түүнийг дуулахаар шийдлээ.

	Намайг өөдлөхөд

	Хаврын шувуу шиг ганганаад ирсэн нөхөд

	Намайг уруудахад

	Намрын шувуу шиг хошуураад буцан одлоо.

	Тэгэхэд наран надад гэрлээ хайрлаж

	Тив дэлхийн гайхамшиг цогцос

	Хоёр нүдэнд минь алаглан харагдаж

	Хомсхон ухааны минь тэлж өглөө.

	Нарны гэрэл үгүй сэн бол

	Хоёр нүд юу харах билээ.

	Нарны ивээл үгүй сэн бол

	Хорвоо яахин өнгөтэй байх билээ.

	Бавгар сахалтай өвгөн доктор биеийг минь үзээд

	Бага үдийн наранд шар гэж зөвлөлөө.

	Нарлаг нутгийнхаа голын

	Нанжин элсэн дээр хэвтэж

	Энэ бие минь

	Эрүүл чийрэг боллоо.

	Цэлмэг огторгуй тунарсан эх орон минь

	Цэнхэр униар татсан ээвэр уулс минь

	Наран орчлонд

	Намайг ойр байлганам

	Насны минь туршид

	Нарны цацраг хайрланам.

	Хүрэлтогоогоос нарны зүг дурандаж

	Хүсэл сэтгэл нарны аймагт тэмүүлнэ.

	Илч гэрлийг нааш нь хураан авч

	Эх нутгийн гянт болдыг ч хайлуулна.

	Эргэх цусаар минь

	Нарны илч гүйнэм

	Эрч хүч маань

	Нарны ачаар зангирнам

	Нар шиг өглөгч

	Нар шиг үнэнч нь

	Уужим ертөнцөд үгүй

	Тэгээд ч би

	Тэнгэрийн нарыг шүтнэм

	Нарны наагуур аюул бүү халхлаг гэж

	Найман зовхисоос буман аялгуу эгшиглэнэм.

	 

	1966 он.

	 

	
НАЛГАР ШӨНИЙН ШИВНЭХ ҮГ

	 

	Амьтан хүний хөл татарсан цагаар

	Аниргүй тайван гүүрэн дээр зогсохуйяа

	Амьсгалж ханамгүй зөөлөн салхи сэвэлзэж

	Амраг хонгорын санчгийн үсээр наадна. 

	Засмал замын хоёр талаар найгах

	Зайгүй ургасан бургасан шугуйн чөлөөгөөр

	Нийслэл хотын шөнийн цагаан дэнлүүнүүд

	Нисэж яваа цахлай адил харагдана.

	Ханагар нуман гүүрний тэнүүн зоо дээгүүр

	Харуулын цагдаагийн өндөр малгай шоволзоно.

	Харилцан сэтгэлээ нээхэд сочоох хоромгүй

	Хаашаа ч харсан, амгалан шөнө налайна.

	— Цагдаа-гуай, та гэртээ харь даа

	Цаг орой болсон ч манай хот тайван

	Энэ орчны амгаланг бид хоёр маная

	Элэг зүрхний угаас ингэж хэлмээр санагдана.

	 

	1966 он.

	 

	
НАМАР

	 

	— Өгөөмөр талын чимэг

	Өнгийн цэцэг яачихаа вэ?

	— Халуун салхинд хатаад

	Хагдарч унасаар ариллаа.

	— Зэгст нуурт сэлдэг

	Хун цэн хааччихаа вэ?

	— Зэллэн ганганан ниссээр

	Өмнө зүг рүү одлоо.

	— Салхин аясаар долгилох

	Ургацан тэнгис ширгэчхэв үү

	— Сайн малчны өвөлжөөнд

	Уул болоод сүндэрлэв ээ.

	— Саахалт айлын бүсгүй 

	Хаашаа гэнэт явчихаа вэ?

	— Санаа сэтгэл шулуудан

	Эрдмийн ордыг зорив оо.

	 

	1966 он.

	
НҮД

	 

	Минж булганы сор шиг сормууст нүдтэйгээ зүйрлээд

	Миний нүдийг чи жаахан гэдэг билүү

	Үйлийн үргүй хайртай гоо чамайгаа багтаана.

	Үгүй, миний нүд үнэндээ жаахан биш шүү!

	 

	1966 он.


УУЛ ТАНД ЭРХЭЛНЭМ

	 

	I

	 

	Шилбүүр барьсан хургачин байхаасаа

	Шилийн ууланд эрхэлж өслөө.

	Зуун салаа нугачааг нь дагаж

	Зулагт гутал олныг элээлээ.

	 

	II

	 

	Уул намайг өвөр дээрээ суулгаж

	Урьхан салхиараа толгойг минь илбэнэ.

	Улаан хүрэн жимс тэргүүтэн бэлэглэж

	Уран хоолойт жигүүртний дуугаар зугаацуулна.

	 

	 

	III

	 

	Харгана түүдэг тугалчин байхаасаа

	Хайрхан ууланд эрхэлж явлаа

	Санчгийн үсэн буурал орсон ч

	Салшгүй тандаа эрхэлж байнам.

	 

	IV

	 

	Усны шувуу буцах цагаар

	Ургаа тоорой шарлах үеэр

	Хулсан хонгор таны энгэр

	Хулангийн зоо шиг юутай зөөлөн.

	 

	V

	 

	Цалин мөнгөн титэм тавьж

	Цасан цагаан хүрэм нөмөрсөн ч

	Алтан наранд ээвэр өвөр тань

	Аавын дээл шиг юутай дулаан.

	 

	VI

	 

	Хаврын нарны илчинд нозоорч

	Ханзарсан цасны цоохрыг дагаж

	Хөл нүцгэн гишгэж ч үзмээр

	Хөрс шороо чинь юутай бүлээхэн

	 

	VII

	 

	Эдүгээ та ханагар цээжиндээ

	Эрээн цэцгэн чимэг зүүсэн нь

	Өвгөн буурал партизаны одон шиг

	Өнгө ялгаран харагдаж байна л.

	 

	VIII

	 

	Өгөөмөр таны халуун өврөөс

	Өөр тийшээ одохгүй юм сан.

	Хатуухан хорвоогоос төрөл арилжихдаа

	Зөөлхөн хөрсөнд чинь шингэх юм сан.

	 

	1966 он.

	
ХӨГЖЛИЙН ИХ ГҮҮР

	 

	Амьдарч байгаа шинэ нийгэм минь

	Асар сайхан гүүр шиг санагдана

	Хөрөнгөт ёсны дээгүүр нумран гарсан

	Хөгжлийн бат гүүр шиг бодогдоно.

	 

	Гүүрэн дээгүүр чөлөөт хүн зорчино

	Гүүрэн дээгүүр хүүхэд инээн алхална

	Гүүрэн дээгүүр онгоц дээшээ хөөрнө

	Гүүрэн дээрээс барилга дээшээ өндөрлөнө.

	 

	Элбэг заяат залгамж үе минь сонс

	Энэ гүүрнээс бидний хөлс үнэртэнэ

	Эрхгүй та нар тэгэхэд

	Эцэг өвгөдийнхөө юу бүтээснийг биширнэ.

	 

	Олон аялгуу найрч эгшиглэх адил

	Оддын тоотой тэнцэм хүмүүсийн гар нийлж

	Оргил хөгжлийн замаар өгсүүлэн барих гүүрийг

	Орчих цагийн эргэлтэд улам сүрлэг болгоно.

	 

	1966 он.


САРНЫ ТУХАЙ БОДОЛ

	 

	Одоогийн хүний сэтгэл гэдэг

	Одон ертөнцийн өндөртэй буюу

	Асар тэнгэрийг нэвтлэн дүүлэгч

	Аргамаг хүлэг нь сойлттой буюу

	Хүний гарын алганы хээтэй

	Хүчит станц саран дээр буулаа

	Дэлхийн иргэн дархалсан багажийнхаа

	Дээж бэлгийг тэнд илгээлээ.

	Дугариг сарны чулуут гадаргад

	Дуулиант дэлхийн минь соронзон байна л...

	Тэр соронзон бид бүхнийг

	Тээр тэндээс чангааж байна л...

	Анд нөхөд минь оюуны гэрлийг

	Алсын ертөнцөд анхлан цацраав.

	Авхаалжит хүн сүрлэг дуугаа

	Алиман саранд түрүүлэн хүргэв.

	Коммунист бидний зүрхний дуун

	Коммунист бидний «Интернационал»

	Мөнгөн саран дээр цангинан дуурьсаж

	Мянган үеийн зөгнөл биелэв.

	Төдхөн манай дэлхийн элч

	Төгрөг саран дээр туг хатгана

	Хурц улаан тугаас сар

	Хувьсгалт дэлхийн элчийг мэдэрнэ.

	Саран дээрээс ирээд уулзамз

	Сайн сууж байгаарай гэж 

	Галтай нөхөр минь бидэнд хэлнэ

	Гарцаагүй тэр коммунист байна.

	 

	1966 он.

	 

	
ХОНИНЫ МОРЬ

	 

	Ус нутгийн уугуул унага

	Удамт номхон морьдын сад

	Гүү шинжийн цүндгэр гэдэстэй

	Гүн суусан олойртой хул

	Уул хангайн соргог бэлчээрт

	Унаган насаа онгон элээтэл

	Дааганд нь эзний хүү сургаж

	Дараа жилээс нь хургачин хөлөглөв.

	Хонины загал хул морь

	Холын газар ганцхан явсан.

	Эзэн түүнд ачаа ачиж

	Эрхэл хүрч тууврын зам шувтлаад

	Эргэж ирэхдээ олсон мөнгөөрөө

	Залгаа сумын адуучин танилаасаа

	Зартай хурдан үрээ авсан.

	Сүргийн манлай жороо цэнхрээ

	Сүүлд авсан хурдан зээрдээ

	Баян эзэн сүлд мэт тахина.

	Байсхийгээд л бие галбирыг нь шинжинэ.

	Хул морины хүчийг шавхаж

	Хуримтлуулан олсон мөнгө зоосоор

	Холч хурдан морь авснаа

	Хормын төдий ч эзэн бодохгүй.

	Хонон өнжин хазаартай явах

	Хонины хулыг хэн ч үл хэрэгсэнэ.

	Үүрийн таван жингээр эмээл тохуулж

	Үдшийн бүрий цагаар нуруу амсхийнэ.

	Ийшээ бэлчсэн хонь тогтоож

	Тийшээ шилэрсэн үнээ эргээж

	Хурдан хөлгийн хоногийн газрыг

	Хул морь хугас өдөр туулна.

	Яргуй хөөсөн ямаа дагаж

	Яггүй ууртай жаалд гуядуулж

	Товцог толгой хэчнээн тойрдгийг

	Тоолж үзсэн хэн ч үгүй.

	Цасан шуурга хүйтэн бороо

	Цаггүй хөдөлмөрт номхон хул зүтгэнэ.

	Өл хоолгүй өдөржин шогшиж

	Өндөр даваа урт хөндийг туулна.

	Байгалийн хилэн араатны амнаас

	Баян эзний сүргийг аврахад

	Нааш цааш ачаа зөөхөд

	Намрын сард эсгий чирэхэд

	Хонины хулын хөлс хөөсөрч

	Хонго борви нь чичгэнэн хатирч

	Хурдан жороонуудаас хавьгүй илүү

	Хувь нэмрийг эзэндээ өгнө.

	Амгайвчтай байхдаа ус шимэн ууж

	Аяар сажлахдаа өвсөн толгой шүүрч

	Номхон хул дөрвөн цагт

	Ноолгор тохомтой янгиа эмээлтэй.

	Хааяа нэг эзний өршөөлөөр

	Хаяа сахихаас түр салахад

	Их азарга хонины хулыг

	Ижил буруу мэт сондойлгож хасна.

	Наян настай буурал эмгэн

	Найман настай балчир хөвүүн

	Хэн ч гэсэн номхон хулыг

	Хэрэг болбол хөлөглөн одно.

	Найр наадмаар сайн хөлгийн

	Нандин толгойг мөнгөөр чимж

	Сагсгар дэлийг нь сумлан засаж

	Сайхан тоногтой эмээл тохно.

	Энэ үеэр номхон хулын

	Эргэцэн хатирах нь бүр ихсэж

	Гэр сахисан эмгэд хүүхдийн

	Гэтлэмгүй ажилд жолоо сунгана.

	Мөнгөн дөрөөнд эхлэн гишгэхээр

	Онгон хөлөг эмээллэдэггүй билээ.

	Хонины морины сойлгод ассаар

	Хөлгийн нуруунд дасдаг билээ.

	 

	1967 он.

	 

	
ГОВИЙН УСНЫ АМТ

	 

	Янгирын сүрэг үргэхээрээ

	Сэрмүүн оргилоод дүүлнэ

	Явуулын хүн цангахаараа

	Сэрүүн ундаа мөрөөднө

	Тэгтэл ч аяны замд

	Тэнгэр газрын савсалганд

	Тунгалаг янзын нуур

	Туналзан угтах нь таатай

	Алс тэртээх эргээс нь

	Хөндийрч ядан байсан

	Ачаатай онгоц наашаа

	Хөвсөөр дөхөх нь бараатай

	Тэр усан онгоцны

	Тэмдэг чигийг барьж

	Дугуй аяндаа өнхрөм

	Дуулим талаар давхихад

	Харийн аянчин суудалдаа

	Тогтож ядан баярлана

	Хамаг хувцсаа тайчаад

	Шумбана гэж амлана

	Нутгийнхаа увдисыг мэдэх

	Хүүгийн инээд хүрнэ

	Нууцхан байгаад тодордог

	Нуурын учрыг гайхна

	Улаан замын хүзүү ч

	Улам цаашлан сунасаар

	Урьдаж мэдээгүй байтал

	Ухаа толтод дээр гарчихна

	Цэнхэр нуур гэнэт

	Цэлэлзсэн усаа татчихна.

	 

	1967 он.

	 

	
ОКТЯБР

	 

	Ш. Сүрэнжавын хамт бичив.

	 

	Дэлхийн хувьсгалын

	Дэрвэх тугийг

	Дэлгэж өргөсөн Октябр!

	Орос ажилчны

	Омогт тэмцлээр

	Орчлонг шинэчилсэн Октябр!

	Хан ертөнцийн

	Харуй бүрийг

	Халж устгасан Октябр!

	Ази, Европ

	Африк, Америк

	Аль ч тивийн

	Ардын зүрхэнд

	Шинэ үзэл

	Шингээж өгсөн Октябр!

	Огторгуйн гүнд

	Оддын хүрээлэнд

	Сансраас дээш

	Сарны гадаргад

	Хүний бүтээл

	Хүргэж очсон Октябр!

	Шөвгөн жадны

	Ган үзүүрт шантраагүй

	Өтөлсөн капитализмын

	Өнгөлзөх довтолгоонд ухраагүй

	Уршигт хуучны

	Эрлэг болсон Октябр!

	Ургах шинийн

	Эзэн болсон Октябр!

	Монгол ардын

	Мохошгүй тэмцлийн

	Дөлийг бадраасан юм.

	Морио унасан

	Монгол баатрын

	Зоригийг чангалсан юм.

	Агуу зөвлөлттэй

	Ариун найрамдал

	Тогтоож өгсөн юм.

	Нийлж бүтээх

	Нийгэм журмыг

	«Залж» ирсэн юм.

	Хөрөнгөтний бус

	Хөгжлийн замаар

	Манай монгол

	Мандаж бадарлаа.

	Энэ бол гэгээн октябрийн ач!

	Энэ бол гэгээн нийгмийн хүч!

	Энэ бол Агуу ялалтын элч!

	Энэ бол Ардын намын ач!

	 

	1967 он.

	 

	 

	
ЭВ НАЙР

	 

	Ган, төмөр, гууль, зэсийг

	Гагнаж нийлүүлээд машин хийнэм, 

	Угтаа нэг дор байвч эд бүхэн

	Уран гоё машин яахин болох билээ.

	Элс хайр газрын шороог

	Эвлүүлж нийлүүлээд барилга босгоном.

	Угтаа нэг дор хэвтэвч эд бүхэн

	Уран гоё барилга яахин босох билээ.

	Эх газрын хэвлийгээс нээн олсон

	Эрдэнийн чулуу алт тэргүүтийг учруулаад

	Уран гараараа хүн, гоёмсог бэлзэг хийж, 

	Уулын согоо шиг бүсгүйн хурууг чимнэм

	Гайхамшигт хөлгийн бүхээг дотор ч

	Гал ус хоёр нөхөрлүүлэхийг бид мэднэ.

	Хангай дэлхийн мод ургамлыг нааж зүйгээд

	Харж ханашгүй сайхан эд бүтээхийг бид чадна.

	Таван хошуу малын ноосыг ч

	Талд тарьсан хөвөнгийн ургацыг ч

	Нийтгэж томоод утас болгоно.

	Нийлүүлж нэхээд хүн даавуу хийнэ.

	Газар газрын зэрлэг амьтсыг ч хүн ижилсүүлнэм

	Бүс бүсийн таримал жимсийг ч хүн эрлийзжүүлнэм.

	Тив тивийн цэцгийг хүн тасалгаандаа таринам

	Уул уулын модыг хүн хотондоо ургуулнам

	Эвдэн устгахын төлөө биш

	Эвлүүлж бүтээхийн төлөө хүн хоёр гартай

	Хагацаан салахын төлөө биш

	Харилцан эвлүүлэхийн төлөө хүн ой ухаантай

	Нуурын толионоо зэрэгцэн хөвөх хос хун

	Хөвчийн модноо ижилдэн хатирах буга согоо

	Хүний нүдэнд дулаан сэтгэлд ялдам

	Борооны дараа татах өнгө зохицсон солонго

	Хэлэлцээний дараа тэврэлдэх учралын дээд ёсон

	Хүний нүдэнд дулаан сэтгэлд ялдам.

	 

	1967 он.

	 

	
НӨХРИЙН ДЭЭДИЙГ МАГТЪЯ

	 

	Үлэмжийн сайхан Монгол орноо магтах гэж

	Үй түмэн үгийн цэцэрлэгээс эрдэнэсийг түүе.

	Сонгож түүсэн тэр үгсийн заримыг би

	Сохрыг хараатай, бурангуйг гэгээн болгосон

	Сод Лениний эх орныг магтан дуулахад зориулъя бас

	Хурдан хүлэгт хатан зоригт ард монголоо магтах гэж

	Хуур хөгжмөө яруу сонсголон хөглөе

	Ялдамхан хөгтэй уран хуурынхаа эгшигт бас

	Ядарсныг сэргээж, ялалтад дуудсан хувьсгалч

	Яруу алдарт, зөвлөлтийн түмнийг дуулъя

	Сүх жанжны сүлдэн дор эх орноо өөдөлснийг

	Сүрлэг сайхан дуундаа магтан эгшиглэе.

	Аяланхан түрсэн магтууныхаа бадаг мөр бүрд

	Ардынхаа журамт цэргийн үнэнч нөхөд

	Аварга улаан армийнхныг бахдан өргөе би.

	Халхын голд амь алдсан шонхор

	Хайрт ахыгаа эмгэнэн гашуудан дурсана.

	Ууган хүүгээ санасан эхийнхээ уйлахыг хараад би

	Улс монголын жаргалын төлөө амиа өгсөн хүүгийн

	Уралын хөндийд ч юм уу, уст Ижилийн хөвөөнд ч юм уу

	Уйлж хоцорсон орос эхчүүдийг өрөвдөн элэг эмтэрнэ.

	Цаст уулстай өндөр булаалдсан

	Цайдам талтай талбай булаалдсан

	Цагаан лянхуа шиг барилгын оройд

	Сүүлчийн хадаас хадаж дуу аялахдаа би

	Сүү шиг сэтгэлтэй журамт ах нарынхаа

	Сүн далай шиг өгөөмөр тусламжийг магтъя, 

	Хондлой буурал гөрөөсний хуйлран одох

	Хонин сүргийнхээ бэлчээрийн баян талд

	Хоолой шалган уртын дуу дуулахдаа би

	Холын огторгуйд нисэн одсон баатар

	Хонгор үстэй дайчдын гавьяаг бахдаж

	Хоёр гурван бадаг нэмэн зохионо бас.

	Уулгалан довтлох дайсны омрууг дарж

	Урагшлан тэмцэх ардын түшиг болж

	Хожим ирээдүйд дэлхийн хүний очих замыг гэрэлтүүлж

	Холхид биш хойхон талд гялалзагч цолмон

	Холбоот улсыг магтан дуулъя би.

	 

	1967 он

	 

	
ӨӨРИЙМСӨХ СЭТГЭЛИЙН ҮГ

	 

	Хоёр чемодантай хэдэн номтой

	Хогшил минь гэвэл ердөө л энэ

	Өөр чамд юу байгаа вэ гэвэл

	Өргөн монгол нутгаа би заана.

	Халиурсан тариалан, багширсан сүргийг

	Харж байна уу, энэ минийх гэж хэлнэ.

	 

	Үүл өлгөн зогсож

	Үлэг гүрвүүл шиг өлийсөн

	Цамхагт өргөгчийн доорх

	Цагаан барилга минийх.

	Мянган мянган машинт үйлдвэрийн

	Мяндас нэхмэл ч цөм минийх.

	 

	— Чухалчлан тоочсон бүхэн чинь нийтийнх

	Чухам аминд чинь юу байна вэ гэвэл

	Ажилд борогшсон хоёр гараа заана.

	Ахиад цааш нь тэргүүнээ заана.

	 

	1967 он


БАРУУН ГАР

	 

	Турьхан ч гэсэн баруун гар минь

	Тун ч таатай үйлсийн үүдийг нээжээ.

	Багш хичээл асуухад

	Баруун гараа өргөж

	Зөөлөн цагаан цэрдээр

	Зөндөө л тоо бичжээ.

	Баруун гарынхаа алган дээр

	Цэгээн тагтаа суулгаж байлаа

	Баруун гарынхаа хүчээр

	Улаан туг өргөж явлаа

	Эх орондоо тангараг өргөхдөө

	Баруун гараа би өргөсөн

	Эв найрамдлын тунхаг бичигт

	Баруун гараараа үсэг зурсан

	Турьхан ч гэсэн баруун гар минь

	Тун ч таатай үйлсийн үүдийг нээжээ.

	 

	1967 он.

	 

	 

	
ДУУ 

	 

	Хэлэх үг минь хатсан сүрэл шиг бүү байг

	Дуулах дуу минь хаврын цэцэг шиг дэлгэр байг

	Өнгөөрөө нэг нь гайхуулна аяа тийм

	Мөнгөөрөө нөгөө нь гайхуулна аяа тийм

	Аялах дуугаараа би гайхуулах юм сан

	Амирлангүй сэтгэлээ баяраар бялхаах юм сан

	Өрөөлийн дууг өргөн суухын оронд

	Өөрөө би дуутай явахыг хичээнэм

	Эгшиг налархай дууг зүрхээрээ би дуулна

	Эцсийн амьсгал автал дуугаа би өргөнө

	 

	1968 он

	 

	 


ГЭХДЭЭ...

	 

	(Хошин шүлэг)

	 

	Индэрт дарга гарч ирлээ

	Их л буурьтай зааж харагдлаа

	Заа нөхөөд

	Завшааныг ашиглаж

	Хэдэн үг

	Хэлье гэж бодлоо

	Адъяаг гэнэт халсан нь

	Аргагүй буруу болжээ

	 

	Гэхдээ намайг ирэхээс өмнө

	Гэлгээ дарга шийдсэн л байсан даа

	Халах тушаал дээр үсэг зурахдаа

	Харин би эргэлзэж байсан юм шүү

	Төсөв хэтрүүлсэн тухайд нөхөд

	Төлөв зөв шүүмжилж байна

	 

	Гэхдээ намайг ажил авахад

	Гэлгээ дарга зөвлөсөн юм

	Ажилчин олныг урамшуулахгүй бол

	Ажил урагшаа явахгүй гэсэн юм

	 

	Тэр нь ч яах вэ

	Тэгэхдээ л гарыг минь суллачихсан юм

	Албан газрын шүүгээ хивсийг

	Аминдаа хэрэглэсэн тухайд бол

	Аргагүй л зөв шүүмжилж байна

	Түүнийг ч яах вэ би хүлээнэ

	Тэгэхдээ урьд энд байсан зарим хүн 

	Аваа өгөөтэй л байсан болохоор

	Алдаанд намайг түлхчихлээ л дээ

	Намайг хэрцгий догшин харьцаатай гэж

	Найз нөхөд хэлж байна

	Үнэний хувь бий учир

	Үндсэнд нь би хүлээж байна

	 

	Гэхдээ

	Олон янзын араншинтай

	Олиггүй хүмүүстэй хамт...

	 

	Үгүй нөхөд өө

	Гэхдээ би өргөн түмнээ хэлж байгаа биш ээ

	Гэргий маань ааш муутай

	Гэмгүй байхад л уур хүргээд байдаг

	За энэ ч яах вэ

	Зарчмын бус асуудал

	Ойрдоо мэдрэлийн ядаргаа болоод

	Онош тогтоосон эмчийн зөвлөснөөр

	Ээлжийнхээ амралтыг наашлуулж аваад

	Эрүүл агаарт гаръя гэж бодож байна

	Ингээд дарга хөлсөө арчсаар

	Индрээс бууж духайн алхлаа.

	 

	1968 он

	 

	
ӨВӨЛ

	 

	Морьдын цомбон туурайд

	Мөсөн тах хөрж

	Монгол хангайн царамд

	Мөрөн гол хадаалав.

	Хаш цагаан цаасан дээр

	Хар бэхээр бичих шиг

	Аглаг тайгын цасыг

	Ангийн мөр эрээчив

	Мөрлөсөн буугаа авч

	Анчин гохоо дарахуйд

	Мөчир гишүүд чичирч

	Цасан чимгээ шилгээв

	Шунхан улаан толбо

	Мөнгөн хөр дээр орхиж

	Шугуйн жаахан чөлөөнд

	Нэгэн амьдрал төгсөв

	Авлах донтой хүн

	Олзоо гайхан дурандахуйц

	Амьд явахын хүслэнтэй

	Түмэн амьтан түгшив

	Ай өвөл өө гэж

	Нэгд баясгалан

	Нөгөөд гаслан

	 

	1968 он


ЭХ ОРОН МИНЬ

	 

	Голомтдоо гоц бадарсан галтай

	Хэвлийдээ хэдэн тэр бум эрдэнэтэй

	Хангардийн дэвэлт адил хэлбэртэй

	Хайрхан уулстай эх орон мину зээ.

	Огторгуйдаа оньсон хөлгийн дуутай

	Газартаа ган замын гялбаатай

	Мөнгөн загас бүжиглэн наадсан

	Мөрөн голтой эх орон мину зээ.

	Адуундаа аргамаг хурдан хүлэгтэй

	Эрчүүддээ эрхий мэргэн харваачтай

	Наадамдаа начин шонхор олонтой

	Найман зовхист цуутай эх орон мину зээ.

	Өшөөт дайсны өлмийн тоосонд хиртүүлээгүй

	Өвгөд дээдсийн амиа өгсөн өлгий

	Мандсан хувьсгалын дөл үүрд бадармал

	Мань бүгдийн манах ганц эх орон мину зээ

	Түүхэндээ түмэн баатрын нэртэй

	Судартаа суут мэргэдийн мөртэй

	Хөх тэнгэрийн доорх амгалан орон

	Хөрст дэлхийн магнайд бат оршино.

	 

	1968 он

	 

	
ГАЦУУР БИД ХОЁР

	 

	Бугын эвэр адил салаа

	Буман найлзуурт мөчрөө ганхуулан

	Галын дөл адил дээшээ ургасан

	Гацуур чамайг би зүрх шигээ хайрланам.

	Хурц мэсээр цавчинхан унагаад

	Хуга татан мөчрийг нь хаяад

	Харуул цүүцний ир дор сөхрүүлэн

	Халуун тасалгааг чимье гэхгүй ээ би.

	Халамжит ханийн халуун энэрлийг мартаж

	Хааяа алиалах бусдын мэхэнд унасан

	Хөнгөн сэтгэлт ухаан мөхсийн бодлоор

	Хөөргийн чинээ сүүдэрт чинь болж

	Зугаа цэнгэлийн алмай гэнэн зангаар

	Зуурхан чамайг үнэлж явдаг биш ээ би

	Буун дуу мөчир хугарах чимээг

	Будан татсан шөнийн гүнээр ч чагнадаг

	Буурал тэргүүнт ойн цагдаагийн сэтгэлээр

	Бултын ижил амин халуун үзлээр

	Унасан газрын минь шим шүүсийг хадгалж

	Урган төлждөг гацуур чамайг хямгадна.

	Мөнх ногоон гацуур чамаас

	Мөрөн голын ус үнэртэнэ.

	Цэлмэг саруул тэнгэрийн минь

	Цэвэр агаар үнэртэнэ.

	Гацуур бид хоёр нэг хөрснөөс ургасан юм

	Газар шорооны шимтэй нэг л үндсээр хэлхээтэй юм.

	 

	1968 он.

	 

	
СҮҮЛЧИЙН МӨР

	 

	Партизан нарын дурсгалд.

	Гашуудлын хөгжим хүнгэнэхэд

	Цээж дээр хар дарлаа.

	Гал нь буурсан нүднүүдээс

	Гашуун нулимс урсаж байна.

	 

	Өнөө хэдэн өвгөчүүдээс

	Өнөөх Тужийн нарсны хэдээс

	Өнөөдөр нэг нь

	Өргүүлж явна.

	 

	Цусан гавьяаны нь тэмдэг

	Цул шаргал одонгууд нь

	Эзнийхээ энгэрээс холдож 

	Энгийн жинтүү дээр ярайжээ.

	 

	— Хамгийн сүүлд өвгөн

	Хаана гишгэж байв?

	Хайрт монголынхоо шороонд

	Халуун голомтынхоо дэргэд

	 

	Зааны ястай таяг нь

	Зандан хүрэн ташуур

	Ган хурц сэлэм нь

	Гал голомтдоо үлджээ.

	 

	Эр зоригийн гавьяа нь

	Эрхэм сүлд хийморь нь

	Жанжны талбайд яваа

	Жаахан хүүгийн цээжинд 

	 

	Жавхлант хөөрхөн охидын

	Жавар бүлээсэм хацарт

	Тун ч тодхоноор

	Туяаран хоцорчээ.

	Буурал партизаны нэрсээс

	Буруулж нэг нь хасагдлаа.

	Буцагсдын чимээгүй хотхонд

	Булшны тоо нэмэгдлээ.

	 

	Салах ёсны хөгжмийн аялгуу

	Санаа алдуулан эхэр татаж

	Эх орны эрэлхэг хөвүүн

	Эх нутгийнхаа хөрсөнд орлоо.

	 

	Өөрийн амь хайргүй

	Өмгөөлөн хамгаалж явсан

	Эх нутгийнх нь шороогоор

	Эрдэнэт биеийг нь хучлаа.

	 

	Өлгий хөрснөөс

	Өнгийн цэцэг ургана.

	Нарны гэрэл түүнийг үнсэж

	Намуухан шөнө шүүдэр дээр нь хурна.

	 

	Газар шороо үгүй бол

	Ганган цэцэг ч үгүй

	Ган болд ч үгүй

	Гал дөл ч үгүй.

	 

	Зориг харьшгүй

	Золбоот тэр эр ч үгүй

	Тэгээд ч завгүй явсан өвөгчүүл

	Тэнэгэр тэр хөнжилдөө

	Тухлан амарч байна.

	 

	Хорвоогоос халихын цагт

	Хоёр нүд минь

	Энэ дэлхийн гайхамшгийг

	Эргэн сайн ажиглаарай.

	 

	Орчлонгоо огоорохын үест

	Оргилуун халуун сэтгэл минь

	Ардын журамт цэргийн

	Асаасан түүдгийг нэхэн санаарай.

	 

	Цусан гавьяагүй ч гэсэн

	Хөлсөн гавьяатай явах юм сан.

	Өвгөн партизаны адил

	Өег бардам одох юм сан.

	 

	Нэвсгэр хэрээ гуаглах адил

	Намрын хохигор орон ижил

	Гунигт аялгууг зогсоо!

	Гурван төрийн нүүр үзэхдээ

	Гундаа нь үгүй тэмцэж

	 

	Үлдсэн бидэндээ

	Үүрдийн жаргал өгсөн.

	Ахмад үеийнхэн маань

	Амар тайван нойрсог.

	 

	Сүрлэг сэлмийг нь

	Ханын толгойд өлгө.

	Сүүлчийн нь мөрийг ч

	Улам улам тодруул.

	 

	1968 он.

	
ЦУСАН ГАВЬЯА

	 

	I

	 

	Өдрийн сонины булан эзэлж

	Өргөн хар хүрээн дотор

	Өвгөн партизануудын овог нэрийг

	Өрсөн үсэг ярайж байна

	Эдгээр үсгийг холбон уншихад

	Элэг зүрх агшнаа эмтэрч

	Цаг эрин хүнтэйгээ хамт

	Цаашлан байгаа нь сэтгэлд бууна

	Эвий хөөрхий партизанууд

	Энэ зууны буун дуугаар сэрж

	Эх орныхоо сөөм газрыг ч

	Эзэрхэг дайсанд алдахгүй гэж

	Алд биеийнхээ цусыг юүлэн нөхөж

	Амар жаргалын хаалгыг эхлэн нээжээ.

	Хар даа та минь! Төрийн далбаа намирч байна

	Хатан зоригт партизаны цус туяарсан

	Хамаг ардын зүрхний цохилтоор дэрвэсэн

	Хан тэнгэр өөд гал адил бадарсан

	Хайрт гэгээн төрийн минь далбаа улалзаж байна

	Энэ далбааны дэрвэлт

	Эрин цагийн урь болж

	Сүх жанжны эргэх сэлмийн салхинд

	Сүлд нь унасан гамин чандруу хийссэн юм

	 

	II

	 

	Бор гэрийнхээ мухраас

	Богцтой юмаа авч

	Бааз морио эмээллээд

	Байлдаанд партизанууд мордсон юм

	Тужийн нарснаас тэд богцоо дүүргэж ирээгүй юм.

	Түг түмэн арддаа эрх чөлөө авчирсан юм.

	Баяртай гэх шиг

	Баатарлаг партизанууд халин одовч

	Дуу дуугаа авалцсан юм шиг

	Үе үеийнхнийгээ дагуулсан юм шиг

	Дуулим тал хангай нутгийнхаа

	Дулаан хөрснөө цувран оровч

	Жигд үелэн жагссан

	Жижигхэн иргэдийн хүзүүнд

	Аранзал улаан бүч намирах нь

	Ардын партизаны дусаасан цусны өнгө билээ.

	Хөлд орж буй хүүхдийн

	Хөөрхөн хацар алим адил туяарах нь

	Идэрчүүдийн төлөө партизаны урсгасан цусны

	Илч гэрлийн хуримтлал билээ.

	Өвгөрч бууралтсан партизанууд минь

	Өнөөдөр хэдий цөөрөвч

	Удамт дайчин монголын голомтод

	Улаан хувьсгалын дөл бадарна.

	 

	III

	 

	Журамт цэргийн дайчид

	Зүрхээ эх орондоо өргөсөн юм.

	Зуун үед ч дуурьсах

	Зоригоо бидэнд өвлүүлсэн юм.

	Эрс тулалдаанд дусаасан цус

	Эх газар нэвт шингэнэ.

	Эрэлхэг дайчдын ган сэлмийг

	Эгэл ард бүгдээр өргөнө

	Монгол партизаны цусан гавьяа

	Манай түүхийн хуудаснаа мөнх

	Өвгөдийн гавьяаг дуулагч биднийг

	Өсвөрийн үе залгах нь бах!

	 

	1968 он

	 

	
АЛХАА

	 

	Би манаач хүн билээ

	Бин битүү шөнийн харанхуйд

	Үй түмэн гэрэл чийдэн

	Үүлэн чөлөөний сартай ханьсан байна.

	Надаас холгүй

	Найгах модны чөлөөгөөр

	Шинэхэн амрагууд

	Шивнэлдэн алхална.

	Яндан дуугарч

	Ээлжийн халаа болоход

	Яарсан хүмүүсийн алхаа

	Ялгарч тодхон сонсогдоно.

	Цардмал зам дээгүүр

	Цааш наашаа тов тов хийж

	Засмал зам дээгүүр

	Зай чөлөөгүй үргэлжилнэ.

	Ай яа шөнө

	Амирлангүй тайван шөнийн алхаа

	Аливаа хөгжлийн хэмнэлийг дүрсэлсэн

	Аяс намуун хөгжим адил аа

	Цохолж хугацааг нь товлож мэдэхгүй ч

	Цоож манаач хоёрын хэрэггүй болох

	Тэр шөнийг гуч жич минь үзнэ гэж

	Тэргүүн буурал би бодонхон сууна

	Эрдэмтний цонх гэрэлтэй хонолоо

	Эртхэн босоцгоо, хэн ч гэсэн

	Цэцэг адил хотын хөгжлийг дэлгэн үзүүлэх

	Цэвэр тунгалаг өглөө ирмэх нүдээ баясга

	Жаргалтай хүүхдийн инээх шиг урьхан

	Жавхаатай залуу нас шиг баясгалан

	Өглөөг

	Өрөөний цонхоор бүү хар

	Өөрөө та агаарт гарч

	Өргөн олны алхааг чагна

	Ялсан цэргийн морин төвөргөөн шиг

	Ялдам аялаг, сүрлэг нижгэр сонсогдоно.

	Хүн хүний чөлөө жаргалыг та

	Хүчит хөлийн гишгэлтээс нь мэдэрнэ

	Үнэхээр нялх ариухан

	Үүрийн шаргал туяанд 

	Үнсүүлцгээ.

	 

	1968 он

	 

	
БОДОЛ

	 

	Өрөөсөн далавчаа буудуулсан

	Өл буурал бүргэдийг харахад надад ямар бодол төрөв?

	Халх голын байлдаанд гаргүй болсон

	Хайрт ахыг минь шаналалт харц харуусах сэтгэлд гэнэт ургав

	Ногоон хөвчөөс түүж ирээд

	Номын завсар хийж хатаасан цэцгийг үзээд юу бодов?

	Эхийн сүүнээс дайнаар хагацаад

	Элэг нь хатсан вьетнам үрс эргэцүүлэх бодолд тодхон буув.

	 

	1968 он

	 

	
СУМ

	 

	Түргэн буу үүрч

	Дайнд бүү мордоцгоо ноёд оо

	Түүхийн алтан мөрийг

	Буун сумаар баллахгүй ээ ноёд оо.

	 

	Түрүүчийн дайны утаа замхраагүй байхад

	Дараачийн дайны хэншүү үнэртлээ

	Баруун гарын нь шарх эдгэрээгүй дайчны

	Зуун гарыг нь дайсан тасалж хаялаа

	 

	Үрсийн минь зүрхэнд

	Үрлэн сум шигжээ

	Үй түмэн мэс засалч

	Үүрэглэн дугхийх завгүй байна.

	 

	Аавын хөвүүд жагсаалаар

	Америкаас Вьетнам руу

	Албан хүчээр

	Алхалж байна, гэлдэрч байна.

	 

	Бууны зууш болохоор

	Бужигнан хөдөлж байна

	Бултаараа тэд

	Буцаж харихгүй шүү

	 

	Сүүг цусаар улайлгаж

	Сүн далай шиг урсгалаа.

	Эхийнхээ мээмийг хөхсөөр хүүхэд

	Эгнэгт нойрслын харанхуйд орлоо.

	 

	Төрөөгүй хүүхдийг «агнахаар»

	Буу шагайн сахиж байна

	Олоогүй жаргалыг нь булаахаар

	Америк цэрэг отож байна.

	 

	Эхэр татан уйлах дуу

	Энэ дайны хоолой

	Эцэг эхгүй өнчрөл

	Энэ дайны мөр

	 

	Бөмбөг тэсэрч хана доргино

	Бөөрөнхий ертөнцөөс хэсэг нь халина.

	Шатсан харшийн нурам дээрээс

	Шаналсан хүний дуу гиншинэ.

	 

	Бунхан хөшөө олширсоор байна

	Булш шарил нэмэгдсээр байна

	Нас нь болоогүй мянган мянган хүнийг

	Нартаас дайн хороосоор байна.

	 

	Тэгэвч тариагаа тарь, даавуугаа нэх

	Тэсрэх бөмбөгийг амьдрал ялна

	Онц суралц, дуу зохио

	Орчлонгийн шархыг нийтээрээ эмнэнэ.

	 

	Хүн хүний идэх талхнаас хасаж

	Хүж дэлхийд буу хийж байна

	Хамаг сургуулийн хаалгыг хааж

	Харвах пуужин үйлдвэрлэж байна.

	 

	Толгой хоргодох оронгүй ажилчин

	Том зэвсгийн агуулах барьж байна

	Сууж амраах оргүй ядуу

	Сүйдсэн хүний авс бэлтгэж байна.

	 

	Тэгэвч тариагаа тарь, даавуугаа сүлж

	Тэсрэх бөмбөгийг амьдрал ялна

	Онц суралц, дуу зохио

	Орчлонгийн шархыг нийтээр анагаана

	 

	Америкаас Вьетнам руу

	Бөмбөг зүүсэн

	Онгоц нисэж байна

	Вьетнамаас Америк руу

	 

	Хүүр тээсэн

	Онгоц нисэж байна

	Америкийн нисэгчид

	Амь алдсан цэргүүдийнхээ

	 

	Хөрсөн биед

	Шигэн тогтсон

	Мэргэн бууч эх орончдын

	Түмэн сум тээж явна

	 

	Галт зэвсэг агсан гайхуулж

	Дайнд бүү мордоцгоо ноёд оо !

	Газар дэлхийн түмний эвийг

	Даах зэвсэг байхгүй ээ, ноёд оо!

	 

	1968 он

	 

	
МЭС

	 

	Кавказын уулын хавцалд ч

	Кара-кумын их цөлд ч

	Цаст алтайн хэцэд ч

	Тагна урианхайн шилд ч

	Үүрийн шаргал гэгээн дор

	Мэс гялалзаж байсныг

	Үдшийн сарны туяан дор

	Мэдэх байх аа, настнууд

	Хүний насыг мэс хязгаарлаж

	Хүрэн зүрх рүү мэс чиглүүлж

	Эрийн зоригийг мэсээр сорьдог

	Энхрий сэтгэлийг мэсээр хариулдаг

	Тэр цаг улиран одож

	Тээртэй мэснүүд музейд очжээ.

	Тэгэвч энэ дэлхийн энд тэнд

	Тэрслүү дайсан мэсээ тавиагүй ээ.

	Баатар Перчюписийн хананд хадсан

	Балмад явдлын хөрөг үзэв

	Зандалчин фашист хүүхдийн нуруу руу

	Жад дүрсэн байхыг харав.

	Ардчилсан Вьетнамын элчний самбарт

	Аймшигт зураг байхыг үзэв

	Америк цэрэг жирэмсэн эхийг

	Аюулт мэсээр сийчиж байв.

	Газар дэлхийн илд жадыг цуглуулж

	Ган хайлуулах зууханд шидмээр байна.

	Авралт Вишневскийд эмнэлгийн хутга дархалж

	Ажилд хэрэглэх тонгорог хийж авмаар байна.

	Ивгээлт нарны цацрагийг 

	Илд жадаар хугачиж

	Исгэрэх сумын чөлөөгөөр

	Ирт мэс шоролзуулж

	Эрх чөлөөний дайснууд

	Эгнэн жагсаж байвч

	Жадны үзүүр хариаж

	Жавхлант хүч зузаарч байна.

	Хүн ард аа

	Хүсэл зоригоо нэгтгэ.

	Тэгвэл бид

	Тэрслүү дайсны

	Жадыг ч шантраана

	Илдийг ч мохооно

	Энэ орчлонгийн хүмүүс

	Эрээн тарлан үзэлтэй

	Нэг нь мэсээр гол тасалж ахуйд

	Нөгөө нь мэсээр амь аварч байна.

	Мэс гэдгийг ойлгоход

	Мэргэн ухаан хэрэггүй

	Дайсан нөхөр хоёрыг ялгахдаа

	Далайсан мэс хэн рүү чиглүүлснийг харна.

	Улирах цагт мэс цөөрч

	Уран сийлбэрчинд л үлдэнэ биз

	Удам хойчийн үедээ шарх үлдээхгүй гэж

	Угаас бид илд жадыг зэвүүцэн харнам

	Хүн ардаа

	Хүсэл зоригоо нэгтгэж

	Ажлын багажаас бусад

	Аль ч мэсийг хайлгая

	 

	1968 он

	 

	
ҮНЭНИЙ ТУГ

	 

	Цаг хугацааг дугуйн эргэлтээр тоолж

	Цахилгаан тэрэг газар доогуур сүлжинэ

	Амьсгалж дассан орчлонгийн минь агаар

	Аварга энэ хөлгийн хурдаар сэнгэнэнэ

	Нүүдэлч үүлсийг тэртээ дор орхиод

	Нүргэлэх чимээгээ тэртээ хойно хаяад

	Хугацах цагийг сэнсний эргэлтээр тоолж

	Хувилгаан цагаан хөлөг дуунаас хурдан дуулна.

	Хөрст дэлхийд ч хөх тэнгэрт ч

	Хөлгийн жолоо залагч гар завгүй байна.

	Тэнхээт хөлгүүдийн тоос уу гэлтэй

	Тэнгэрийн заадас цайран байна.

	Орчлонг од гаригтай

	Оюун ухааны бэрхийг нугалах гэж

	Эрэлхэг хөвүүд тангараг өргөжээ.

	Хөгжлийн өндөрлөгөөс эргэж харахуйяа

	Хөхөөн дуунаар эхчүүд уйлна

	Хатан зоригийг дагасан эмгэнэл

	Халуун зүрхийг шаналгах ч бий.

	Ялалтын хундага гашуун байлаа

	Яралзсан жагсаалын дундаас 

	Нэг хэсэг нь алга байлаа.

	Нээрэн, тэд хэзээ ч ирсэнгүй

	Саран дээр хүний зүрх цохилохуйд

	Санан үгүйлэх юм бас байв.

	Алсын замд амь эрстсэн

	Арслан шонхруудаа эмгэнэн дурсав.

	Хотол дэлхийд дуулиантай

	Хохиролгүй ялалт би дуулсангүй

	Үнэний тугийг хэн өргөсөөр хохирсон бэ?

	Үзэг минь тэднийг жагсаан бич

	 

	1968 он

	 

	 

	
ЖАРАН САЯ

	 

	Түүхийн номын хуудас эргүүлье

	Түмэн гайхамшиг хараа булаана

	Түүний зай завсраас бас

	Түлэнхий хярвас ханхалж байна

	Түүх маань бахархал гунигийн хослол

	Түрүү үеэс хойч нь өвлөсөн мөнхийн туульс

	Эрт балрын чулуун зэвсгийг музейдээ тавиад

	Эрин цагийн суу билгээр жигүүр хийгээд

	Одон эрхэс сарыг тойрон аялж байгаа

	Орчлонгийн хүний эрмэлзэл цөхрөлийн ая эгшиг

	Түүх маань бахархал гунигийн хослол

	Түрүү үеэс хойч нь өвлөсөн мөнхийн туульс.

	Эмнэг хүний үрчлээт зовхины цаана

	Өвгөн миний буурал үсний ширхэг бүрийн цаана

	Эмгэнэлт цөхрөл оргүй хагацал үлдээсэн

	Эргэшгүй түүхийн мөр нуугдан оршино

	Освинцим, Буханьвальдын тамын орны уй утаа

	Оройн нарыг үлгэрийн махчин нүд шиг улайлгасан

	Тэнгэрийн хаяаны наагуур хар салхи хөдөлж

	Тэртээ европын нутгийг хас тамгаар тамгалсан

	Ай яа дайн

	Хоёр их дайн

	Хорвоод юу үлдээв?

	Хот босгох уудам талбайг

	Хөл гишгэх зайгүй болтол

	Хөшөө булшаар дүүргэжээ

	Жаргал эрж орчлонд ирсэн

	Жаран сая хүний

	Наран харах хувийг дутаажээ.

	Түүхийн номын хуудас эргүүлье

	Түм буман сар өдөр тоо баримт

	Тэдгээрийн дундаас амь хэлмэгдсэн жаран сая

	Тэдний ард өнчрөн хоцорсон сая живаа хүн

	Энхийг сахья гэж

	Эвийг хичээе гэж

	Үрэгдсэн жаран сая хүний амиар

	Үлдсэн бид тангараг өргөж байна

	Энхийг сахья гэж

	Эвийг хичээе гэж

	Цохилохоо больсон жаран сая зүрхний цус

	Цорын ганц ховдлоор урсаж байна.

	Үхсэн хүн үг хэлдэг сэн бол

	Үй түмэн хоолой ингэж ярих сан

	Ээх нарыг халхалсан дайны

	Энэ ертөнцийг хадарсан дажны

	Цурам дээр нь үрээ би орхисон

	Цусан дунд эхийгээ би орхисон

	Ээжийнхээ сүүг амлам амжилгүй хорвоогоос буцсан

	Эр нөхрийнхөө сургийг дуулж чадалгүй ертөнцөөс хальсан

	Үхсэн хүн үг хэлдэг бол

	Үй түмэн хоолой ингэж хэлэх сэн

	Ай яа дайн

	Хоёр их дайн

	Хорвоод юу үлдээв?

	Гурван хүүгээ фронтод илгээгээд

	Гурвуултай нь эргэж уулзаагүй

	Гунигт эх түүнийг хэлнэ

	Үрэгдсэн сайн ханиа үгүйлж

	Үрээ өлсгөлөн сүрьеэгээр алдаж

	Орчлонгийн тансаг хотуудад

	Орь ганцаардан амь зууж

	Үзэсгэлэнгээ шаналлаар гутаасан

	Үеийн олон хүүхэн түүнийг мэднэ

	Эцэг эхийнхээ шарилын дэргэд

	Элгээ хаттал цорхирон хоцроод

	Өнчрөлийн гасланд өр нь зөөлөрсөн

	Өнөөгийн залуусын харц түүнийг гэрчилнэ

	Варшав Сталинградыг сэргээн босгосон

	Барилгачид түүнийг бэлээхэн тоочно

	Хорин сая хүнийхээ амиар

	Хорвоог хамгаалж үлдсэн

	Өнөр Зөвлөлт орны

	Өргөн түмэн яриад өгнө

	Ай яа дайн

	Хоёр их дайн

	Хорвоод юу үлдээв?

	Хотод бол нурам

	Соёлд бол цурам

	Хүнд бол хагацал

	Хиросимад бол шарх үлдээжээ.

	Жаран сая хүний зүрх

	Жаран сая бамбар болон асжээ

	Тэр бамбарын гэрэлд бид

	Мураделийн «Буханьвальдын хонхыг» дуулж байна

	Тэр бамбарын гэрэлд бид

	Муса Жалилийн шүлгийн мөрийг уншиж байна

	Тэр бамбарын гэрэлд бид

	Йокубонисын гунигт эхийг ширтэж байна

	Тэр бамбарын гэрэлд бид

	Илд давтан анжис хийж байна

	Өнөөдөр жаргаж яваа хүмүүс ээ

	Өргөн түүхийн үнэнийг цухас ч бүү март

	Хөрсөн дор орсон, чандраа болсон

	Хөөрхий жаран сая хүнийг дурсацгаа

	Та бидний өмсөж яваа хувцсыг

	Та бидний сууж байгаа сууцыг

	Та бидний идэж буй талхыг

	Тэдний цусаар, тэдний амиар олж авсан юм

	Амар тайван амьдарч явахдаа хүмүүс ээ

	Алагдсан жаран саяыг бүү мартаарай

	Аз жаргалын төлөө тэмцэж яваад

	Алагдсан хэнийг ч бүү мартаарай

	Үнэн хэргийн төлөө тулалдаад

	Үрэгдсэн сая сая хүнийгээ

	Үр хүүхэд минь

	Үеийн үед санаж яваарай

	Хорь дугаар зууны бид бүхний

	Хойч үедээ захих захиа энэ

	Үр хүүхэд минь

	Үеийн үед санаж яваарай

	 

	1968 он

	 

	
ЭВ ХАМТЫН ӨЛГИЙ

	 

	I

	 

	Жигүүртэн донгодсон

	Жимс алагласан газар дэлхий минь

	Хүлэг үүрссэн

	Хөгжим эгшиглэсэн газар дэлхий минь

	Эрээн цэцгэн хивсэн дээр чинь хөлбөрнөм

	Сэрүүн салхин бүүвэйд чинь үүрэглэнэм

	Хөдөө хээрийн агаарт дассан хайгуулч би

	Хөхөмдөг манант буурал уулын элгэнд ирлээ

	Төмөр хөлгөө бэл газар орхиод

	Туурайт хүлгээрээ мацан авирсаар ирлээ.

	Ай

	Асгат ууланд мацахдаа морь минь

	Аргал янгираас юуны дутуу вэ

	Хай

	Халил өндөр өөд авирахдаа морь

	Харцага шонхроос зоригоор яахан дутах вэ

	Хүлэгт минь хүч тэнхээг

	Хөрс дэлхий л өгчээ

	Унаган морины минь шандсыг

	Уужим дэлхий л сунгажээ.

	Баян хангайн ногооны шим

	Баглагар сайхан цээжинд хуржээ. 

	Тал хээрийн таанын шүүс

	Талбиун сайхан ташаанд нь хуржээ.

	Ерөөс хүлэг морь минь

	Ертөнц байгалийн шим билээ.

	Би ч гэсэн

	Билүү чулуунаас эхлээд

	Алт болрыг бэдрэгч

	Алаг дэлхийн эзэн билээ.

	Араатнаас ч өөр

	Жигүүртнээс ч өөр

	Хосгүй ухаанаараа

	Хоёр гараараа

	Хорвоог хувьсгагч хүний үр билээ

	Тэгээд ч

	Тив дэлхийдээ хайртай

	Тэнүүн нутгийнхаа гургалдайн дуунд дуртай

	Эх газрынхаа шороо төмрийг

	Элэг цөсөндөө хадгалж явдаг

	Эх газрынхаа ус давсыг

	Энэ биедээ

	Эргэн гүйх цусандаа шингээж байдаг

	 

	II

	 

	Эх газрын

	Эрүүл алим шиг хацартай

	Эх газрын

	Эрүүл мойл шиг харцтай.

	Энэ дэлхийн нэг л бүсгүй

	Эр биеийг минь дэнлүү билээ.

	Цээл ертөнцөд

	Цэвэрхэн ус

	Цэцэг ургамал байгаагүй бол

	Эргэх ертөнцөд

	Эрдэнэ бодис

	Элдэв сайхан байгаагүй бол

	Уран гоо бүсгүй яахин мэндлэх билээ

	Уран гоо бүсгүй хүн байхгүй бол

	Ухаан цэлмэг эр ч яахин төрөх билээ

	Миний хонгорын ягаан хацарт

	Танай эхнэрийн улаан уруулд

	Газар дэлхийн шим шүүс туяарч байна.

	Гал адил халуун илч төөнөж байна.

	Эргэх цаг улирал урсан өнгөрнө.

	Эрчит зүрх түүнтэй уралдан цохилно.

	Хайрт минь цахилгаан машины оньс дарж

	Халуун дулаан уур гаргаж байна.

	Хүний судас шиг төмөр хоолойнуудаар

	Хүйтнийг уядаагч уур гүйж байна

	Газар дэлхийн хэвлийд оршсон

	Гал төмөр ширэм нүүрс

	Аль нь ч гэсэн

	Хүний ухаанд

	Хүртэхгүй өнгөрсөнгүй

	Гарт орж

	Гал цахилгааны үйлдвэрт

	Туяхан амрагийн минь жолоодлогоор

	Тун ч «номхон» зүтгэж байна.

	Нэг хоёрхон товч дараад

	Нижгэр үйлдвэрийг хөдөлгөдөг

	Ганц хоёрхон оньс мушгиад

	Гадаа харанхуйг гийгүүлдэг

	Ашигт бүхнийг

	Арга ухааныг

	Хүн газар дэлхийгээс авсан юм

	Бодит ертөнцөөс нээсэн юм.

	Бодит ертөнц минь

	Бодол ухааны маань ундраа билээ

	Бодол ухаан минь

	Бодит ертөнцийг хувьсгах хүч билээ.

	Онгон зүрхний амраг минь

	Оньсон техникийн эзэн минь

	Чиний ажлыг улам хөнгөлөхөд

	Чийрэг машиныг чинь улам төгөлдөр болгоход

	Хэрэгтэй бүхнийг хийж

	Хэрэн хэсэн явж

	Урьдын хүний туршлагаар

	Урагш харсан ухаанаар

	Амьдарч байна.

	Ажиллаж байна.

	Эх дэлхийн бэлэн зэлэн юман дээр

	Эрх дураараа алмайрч хэвтэж болохгүйг

	Эцэг өвгөдийн бүтээсэн хоёр дахь байгаль

	Эвлүүлж хийсэн юмсыг тэр чигээр нь

	Эдэлж хадгалж явж таарахгүйг

	Улирсан түүх ч сургаж л байна.

	Угтах нийгэм ч сануулж л байна.

	 

	III

	 

	Тэгээд ч зогсохгүй бид хоёр хүүгээ

	Тэртээ алсын огторгуйд ниснэ гэж итгэнэм

	Эхийн үзээгүйг үр нь үзэж

	Эцгийн хийгээгүйг хүү нь хийж

	Энэ ертөнцөд амьдрал цэцэглэнэ

	Энэ дэлхийд хөгжил урагшилж

	Газар дэлхийг төнхөж

	Гарынхаа алгыг зулгалж

	Шөнө нойр хагас сэтгэж

	Өдөр хоол хомс зүтгэж

	Нээсэн бүхэн минь

	Нийвий барьсан барилгачид эрдэнэ буюу

	Нисэх хөлөг зохиогчид алт буюу

	Хожим нь миний хүү

	Холын огторгуйд нислээ ч

	Жингүйдэх алсад хүрч үзээгүй

	Жирийн хайгуулч эцэг намайгаа

	Жолоодсон хөлгийг минь хийхэд ордог

	Жор тааруулалцсан хүн гэж

	Учрыг нарийн тунгааж

	Ухааран бодох нь магад!

	Газар дэлхийгээ төнхөж өнгөлөхдөө хэтрэхгүй

	Газар дэлхийгээс холдож үзэхийг хүсэхгүй

	Тэнхээ хязгаарлагдмал

	Тэнэг амьтад биш ээ бид

	Энэ зууны хүн

	Эрээлэн харагдах одон ертөнц рүү

	Гар сарвайж

	Элч илгээж байна.

	Гагаринаа бид

	Газар дэлхийгээс анх хөөргөхдөө

	Өөрийн ертөнцөд хийснээ

	Өөр ертөнцөд ч хүргэе

	Бусад гаригийн нууцыг

	Буулгаж нааш нь авчиръя гэж

	Зорьсон хэргийнхээ үүдийг нээсэн юм

	Хийсэн хөлгийнхөө хүчийг сорьсон юм.

	Газар дэлхийн анхны элч

	Гайхамшигт социализмын хүү билээ л

	Тэр хэдийгээр огторгуйн гүнд одсон ч

	Тэртээ хол хоцорсон төрөлх нутгаа

	Эргэн эргэн санагалзаж

	Дахин ажиж авсан билээ л

	Хүн ардынхаа хийсэн хувцас өмсөж

	Хүж дэлхийнхээ голын усаар ундаалж

	Мэргэн нөхдийнхөө бүтээсэн хөлөг жолоодсон

	Иргэн хүний ёсоор өгсөн даалгавар биелүүлсэн

	Огторгуйн олон нисэгч

	Орчлон дэлхийдээ буцаж ирдэг.

	 

	* * *

	 

	Газар дэлхий хурыг хүснэ

	Газар дэлхий нарыг хүснэ

	Хур бороо шаагин ороод

	Хурмастын нар шаран ивээгээд

	Москва Парисыг босгох учир байсан уу

	Монголд социализмыг бүтээх учир байсан уу

	Үгүй

	Хүний хөлс дуссан

	Газрын хөрс сэргэсэн.

	Хүний гар хүрсэн

	Байгалийн өнгө хувирсан.

	Салхи сэнгэнэсэн метрогоор

	Цахилгаан тэрэг хурдална

	Саран дээр очно гэж бид

	Газар дор бодож явна

	Атомын хөлөг мөс зүсэж байна

	Агаарт төмөр шувуу нисэж байна.

	Энэ бүхэн чинь

	Эргэх ертөнцийн шим

	Эгэл бидний хамтарч хийсэн

	Энгүй бүтээлийн гайхамшиг биш үү!

	 

	IV

	 

	Орчлон ертөнц маань

	Оосор бүчгүй

	Орд цагаан өргөө юм уу даа

	Дэлхий ертөнц маань

	Дээвэр туургагүй

	Дэлгэр цагаан өргөө юм уу даа.

	Ертөнц гэдэг энэ гэрт

	Есөн хэлний хүн амьдардаг

	Эв найртай сууя гэж

	Эгэл ард бүхэн хүсдэг

	Нарны гэрэлд

	Намжаа дэлхийн модод найганам

	Намжаа дэлхийн модонд шувуу донгодож

	Найраг хөгжим шиг эгшиглэнэм

	Амьдралынхаа тухай хөгжим сонсохгүй

	Алаг дэлхийд хүн яаж аж төрөх вэ

	Мөрөн голын урсах нь

	Мөчирт модны найгах нь

	Хангайн буга урамдах нь

	Говийн хавтгай буйлах нь

	Эх хүн үрээ бүүвэйлэх нь

	Эмнэг зүрх амрагаа мөрөөдөх нь

	Улаан замаар аяны тэрэг хурдлах нь

	Усны арыг галт онгоц хээлэх нь

	Агаарын хөлөг тэнгэрийн үүл бутлах нь

	Алсын гариг өөд хиймэл дагуул хөөргөх нь

	Хөгжмийн хэлээр эгшиглэж

	Хөндий цээжинд нэвтэрнэм

	Найргийн хэлээр эгшиглэж

	Насны туршид даганам

	Хүн бүтээхээс уйддаггүй

	Хүн сайхнаас уйддаггүй

	Бүтээл үйлдэх тутам

	Үлэмжийн сайхан цогцолно.

	Үлэмжийн сайхан цогцос нь

	Хүсэл мөрөөдлийн биелэл буюу

	Хүн хүссэнээ биелүүлнэ

	Хүрэх ирээдүйдээ итгэнэ.

	Орчлон ертөнц маань

	Оосор бүчгүй

	Орд цагаан өргөө юм уу даа!

	Дэлхий ертөнц маань

	Дээвэр туургагүй

	Дэлгэр цагаан өргөө юм уу даа

	Өргөө цагаан гэрийн тооноор

	Наран орчлон гэрлээ хайрлаж л байг

	Өргөө цагаан гэрийнхээ голомтоос бид

	Наран эв хамтыг бадраан мандуулна.

	Газар дэлхий дээр нэмэх нь

	Хүний сааташгүй хөдөлмөр билээ

	Гарах хариу нь гэвэл

	Хүчирхэг гэгээн эв хамт билээ

	Ингэхлээр газар дэлхий маань

	Ирэх эв хамтын өлгий юм аа.

	 

	1968 он

	 

	
ФАТИМА ДУУЛЖ БАЙНА

	 

	Цэцэглэг дэнгийн гэрэлд

	Цэвэрхэн Фатима дуулж байна.

	Хайрын дуу аялаач гэж

	Хажуугаас нь хэлэлтэй санагдана.

	Хонгор Фатима дурлалын тухай биш

	Холын од гаригсдын тухай аялж байна.

	Хавирган сарны тухай, нарны тухай

	Хаа байгаа сансрын тухай дуулж байна.

	Хоёр нүд нь од шиг гэрэлтэй тэр

	Холч ирээдүйд тэмүүлж байх мэт санагдана.

	Дэргэдээ байгаа намайг анзаарах ч үгүй

	Дэлхийгээс жигүүрлэн нисэх гэж байх шиг санагдана.

	Цээлхэн хоолойт хасаг хүүхэн дуулж байна.

	Цэцгийн тухай ч биш, хайрын тухай ч биш

	Цэлмэг тэнгэрийн тухай дуулж байна.

	Цэн шувууг бүү цочоо хэмээн аялж байна.

	Наашаа харан инээгээч Фатима

	Наалинхай хайрын дуу хайрлаач гэж

	Үг авиагүй хэлж байлаа би.

	Үнэн сэтгэлээ нууж суулаа би.

	Алга ташилт жигд нижигнэсээр

	Ахиад Фатима дуулж эхэллээ.

	Буга согоог сочоож бүү салгаарай гэж

	Бултын сэтгэлд хоногшин үлдтэл дууллаа.

	 

	Үзэсгэлэнт Фатимагийн дуулсан дуунд

	Үлэмжийн увдис нуугдсан ажээ.

	Эв найрыг бахдан дуулахыг нь сонсохоор

	Эрхгүй би алга ташин уухайллаа.

	Дахиад нэг дуулаач энхийн тухай

	Дараа нь би хайрын тухай дуулуулъя гэж

	Үг авиагүй хэлж байлаа би.

	Үнэн сэтгэлээ нууж суулаа би.

	 

	1969 он

	 

	
ЭЛСЭН ДЭЭРХ ХЭЭ

	 

	Элс дуугаран нурж байна

	Эргэн тойронд хэн ч алга

	Нуур адил зэргэлээ мэлтэлзэж

	Нутгийн хайлаас харуул шиг зогсоно.

	Аргалын эвэр шиг үелсэн элсэн дээр

	Амаа ангайгаад гүрвэл мөлхөнө

	Үлэг гүрвэлийн эх нутаг

	Үнэт эрдэнэсээ элсээр хучна.

	Галбын хөрсийг элдээ юу гэлтэй

	Ганган тэмээдийн сүрэг багширна.

	Утасны шон бие биеэ хөтөлж

	Уудам говийг туулан алсална

	Элсэн үүлс нүүдэллэн байдаг

	Эртний ангал улайран харагддаг

	Ээрэм говийн торгон хөрсөнд

	Эржийх мөр хээ гаргажээ.

	Хос дугуйтай хөлгийн мөр

	Холбоо толгодыг дамжин дурайна

	Дөрвөн дугуйтай хөлгийн зам

	Дөрөлж манхныг сүлжин одно.

	Элсэн дээрх хээ хуар

	Энх хөгжлийг бичсэн мэт

	Харийн гийчин ч төөрөх аргагүй

	Харгуй замыг гаргасан байна

	 

	1969 он

	 

	
БОДОЛ

	 

	Намайг таних

	Надад хайртай бүх хүнд

	Насыг насалж

	Нартад амьдарсан хэн бүхэнд

	Найраг шүлгийн өртэй би

	Өгцөөтэй хүний

	Өр зүрх амар байдаггүй.

	Нойрноос гэнэт сэрэхэд

	Номой дорой биеийг

	Бодол минь татан босгож

	Болд үзгээ би баринам.

	Хүнийг хайрлавал

	Амьд сэрүүн цагт нь

	Алаг зүрхнийхээ угаас

	Нандигнан хайрлаж яв гээд

	Найргийнхаа өрнөөс нэг шадыг хасъя

	Хүнийг хайрлавал

	Хүслийг нь бүтээлцэхэд

	Бага ч гэсэн тус хүргэж

	Баярлуулж яваарай та минь!

	Өндөрт мандах наран адил

	Өгөөмөр баян сэтгэлээр

	Ураг төрлийнхөө ч танил нөхрийнхөө ч

	Урмыг сэргээн бадрааж яваарай

	Яралзах шүднээс нэг нь унах шиг

	Ялдам инээмсэглэлийн чимээ тасарна

	Гал голомтоос суудал онгойлгох

	Гарцаагүй хагацал дайрч ирнэ

	Хайрлаж тусалж явсан бол

	Харамсал гомдол ч нимгэрэх бус уу

	Хагацан салахдаа бага уйл

	Харин амьд цагт нь хэнийг ч гэсэн

	Хайрлаж яваарай та минь

	Гэнэн хонгор явбал

	Гэмшил дандаа хожимдоно

	Амьд явахдаа

	Авхуулсан зураг нь

	Жаазанд үлдээд

	Аль сайн хүмүүс

	Анир сураггүй болдог

	Хүн арддаа хайртай явбал

	Хүсэл зориг чинь бүтэх нь тэр

	Санасан санаа чинь эрээн байвал

	Явсан зам чинь хорт могойн ижил

	Гишгэсэн мөр чинь цагаан байвал

	Туулсан амьдрал чинь мөнх цэцгийн адил

	 

	1969 он

	
ДӨРӨВДҮГЭЭР САРЫН ХОРИН ХОЁР

	 

	В. И. Лениний мэндэлсний 100 жилийн ойд зориулсан найраглал

	 

	1

	 

	1870 оны хавар

	Орос орны ерийн нэг хавар

	Орчлон ертөнцийн жирийн нэгэн хавар

	Ой талын цас цоохорлож

	Олон горхи амилан урсах цаг

	1870 оны дөрөвдүгээр сар

	Манай уудам гаригийн

	Манан татсан тэр сард

	Барлаг зарцын

	Модон байшин эсгий гэр шавар урцанд

	Баян тансгийн алтан өргөө гантиг шилтгээн боржин ордонд

	Ямар олон эх нярайлаа бол?

	Яасан олон хөвүүн мэндлээ бол?! 

	1870 оны дөрөвдүгээр сарын 22

	Ахуй байгаль сэргэн төлжиж

	Амьтны сэтгэл тэнийх цагт

	Орос айлд хүү мэндэлсэн юм

	Орчлон түүнийг өлгийдөж авсан юм

	Дөрөвдүгээр сарын 22

	Дөрөвдүгээр сарын 22

	Хуанлийнхаа хуудсыг

	Хувьсгалын улаан өнгөөр будацгаа

	Энэ өдөр хүн бүр

	Элдэв хорон санааг тэвчицгээ.

	Саальчин ээж минь ээ

	Хаврынхаа анхны таргийг бүрээрэй

	Саруул найрагчид аа.

	Шинэ шүлгийнхээ

	Эхний мөрийг өрөөрэй.

	Үнэхээр Ленин

	Хавар ирэх учиртай байсан юм

	Үлэмжийн орчлон

	Түүнийг хүлээж байсан юм

	Марксын хувь зохиол

	Ильичийг эрж байсан юм

	Манант ертөнцийн пролетари нар

	Түүнийг үгүйлж байсан юм.

	Нар дээрээс ээн соёрхож

	Налгархан хавар өлсгөлөн дэлхийд айлчлахуйяа

	Тахтай морио анжсанд хөллөөд

	Тариачид сөөм газраа үр цацав

	Ивээлт нар эхийн бүүвэйнээс өөр

	Ильичийг зөөлөн ахуй тосоогүй юм

	Хөрст дэлхийн хүний шорвог амьдралд ирмэгц

	Хөрж цөхөрсөн сэтгэлийн гунигт дуу сонссон юм

	Идэх хоолгүйн өлсгөлөн

	Эрх чөлөөгүйн өлсгөлөн

	Хагацал мөрөөдлийн өлсгөлөн

	Хаана ч ялгалгүй өлсгөлөн

	Сүмийн хонх гунигтай тасалдан дуугарч

	Сүсэгтнүүд залбиран мөргөж байлаа

	Тэдний толгой дээр буман бурхан

	Амирлангүй дүртэй заларч байлаа.

	Хувьсгалт үзэл зүрхэнд нь хурсан

	Хууз эрс гартаа дөнгөтэй, 

	Өргөн сибирийн цөллөгийн замаар

	Өдөр шөнөгүй цувж байлаа.

	Өлгийтэй Володяг эхэлж инээхэд

	Өршөөлт ээж нь өхөөрдөн суувч

	Ирээдүйг зөгнөн баясна уу гэж

	Тэрхэн агшинд яахин төсөөлөх.

	Хүйтэн цэвдэг дэлхийд, 

	Хаврын урь хэрэгтэй байлаа.

	Хүн төрөлхтний үрчлээт магнайг

	Тэнийлгэх инээмсэглэл тустай байлаа.

	Цаг эриний захиалгаар

	Ильич тэгж ирсэн юм

	Цаглашгүй зовлонгийн мөсийг

	Хайлгах хавар залсан юм.

	 

	2

	 

	Газар дэлхийд үй түмэн хөшөө байна

	Гайгүй сүртэй хаадын бунхан баримал байна

	Үе үеийн эх орончдын дурсгал сүндэрлэж байна

	Үнэт эрдэнийн чулуун хана нь гэрэлтэж байна.

	Эх орон, эх орныхоо төлөө амиа өгсөн

	Эрэлхэг дайчдын гэгээн хөшөөнд сөгдье

	Эх орон, эх орныхоо төлөө тэмцэж явсан

	Үндэстэн үндэстний хөвүүдийн алдар үүрд бадраг

	Тэгэвч тэдний дундаас

	Тэр олон эх орончоос

	Энгийнхийг нь гайхаж барамгүй

	Энэрлийг нь хэлж гүйцэмгүй

	Жинхэнэ суут хүн Лениний

	Жишишгүй ухаан бадартугай

	Орос орон Лениний эх орон

	Орчлон ертөнц Лениний эх орон

	Ильичийн дүр аль ч газрын ажилчны зүрхэнд мөнх сүндэрлэх хөшөө!

	Ильичийн сургаал аль ч орны оюуны санд ямагт гийх наран!

	Ильичийн үзэл интернационал хоёр ихэр юм

	Ирт мэс шуурган довтолгоонд шантраагүй юм

	Инд мөрөн

	Ариун Сэлэнгэ

	Африкийн Нил

	Индиан омогтон

	Амгалан далай

	Америкийн талд

	Хаана ч очсон

	Ажилчны тархинд

	Урлаачийн цээжинд

	Харахаас даруу

	Лениний дүр

	Мишээж байгаа

	Орос орон— Лениний эх орон

	Орчлон ертөнц ч Лениний эх орон

	 

	3

	 

	Ууган хүү чинь алагдлаа 

	Удаах хүү чинь алагдлаа

	Гурав дахь нь алагдлаа

	Уйлаад хэрэггүй буурал эх та

	тэвчиж үз дээ!

	Хувьсгалыг бид

	бага хохирлоор

	хийгээгүй билээ

	Хувьсгалын жолоодогч

	жаргал дунд

	торниогүй билээ.

	Ленин хавчигдаж Ленин өлсөж

	Ленин цөлөгдөж, Ленин шархтаж

	Ленин тэмцэж Ленин сэтгэж

	Ленин бүтээж Ленин ялж явлаа

	Энэ л түүний зорилго байсан юм.

	Чухам л тэр нь жаргал болсон юм

	«Ногоон ордон»

	— Өвсөн овоохойд

	Ленин сууж

	Номын дээдийг

	Өв болгон үлдээсэн юм.

	Ажилчин Емеляновын байшингийн дээвэрт хоргодож байхдаа

	Агуу Октябрын хувьсгалт онолыг боловсруулсан юм.

	Дарлалын гинжийг тасдах хасуурыг тэгж дархалсан юм.

	Далай жаргалын ордны үүдийг тэгж нээсэн юм.

	 

	Оросын хувьсгал

	Октябр Ленин

	Энэ зууны минь бэлэг тэмдэг

	Эрин үеийн минь сүр сүлд

	Ирээдүйн замналын тод хараа

	Итгэл бүхний охь манлай

	Өнөөдөр өргөст торны цаана суугаа хувьсгалчид аа!

	Өлсгөлөн зарлаад, чийг гянднаа тарчлан буй эх орончид оо!

	«Зонд» хөлөг сарнаас нааш ирж явааг харцгаа

	Зовлонгоо хуваалцах түмний хилэнт уриаг сонсоцгоо

	Ильичийн нар дээрээс чинь соёрхож байна

	Их Зөвлөлт өмөг гараа сунгаж байна

	Үй түмэн шорон гяндангийн буурин дээр

	Үндэст мод цэцэглэхийг та нар лав үзнэ.

	 

	4

	 

	Пискаревийн булш энэ! малтайгаа авцгаая

	Ильичийн залгамж үе энд нойрсож байна

	Халх голын хөшөө энэ! толгой мэхийцгээе!

	Харийн дайсныг дарсан начин шонхрууд нойрсож байна.

	Улаанбаатарын төв цэцэрлэгт Ленин алхаж явна.

	Угтан очиж ариун тангараг өргөцгөөе.

	Аль вэ, Дандар, Дампил, 

	Доржинский, Елапин!

	Аюушийн салааны зоригт дайчид аа.

	Багш Лениний гэрээсийг хэрхэн биелүүлснээ

	Бат журмын халуун үгээр илэрхийлье

	Нийгэм журамт хувьсгалын бамбарыг

	Хар салхинаас хамгаалан тэмцэж

	Нийтийн гэр— дэлхий ертөнцөө

	Ниргэх аянгаас аврахаар тулалдаж

	Нэг хэсэг нь амиа алдлаа

	Нөгөө хэсэг нь өнчрөн хоцорлоо.

	Хээрийн салхинд илбүүлсэн, мөнх гал бадарсан

	Хэдэн зуун мянган хөшөө булш барилаа.

	Тэгэвч бид 

	Тэрслүү дайсны аагийг дарж

	Тэнгэрийн дор дуулдаагүй

	Түмэн гавьяа байгуулсан.

	Октябрын ололт Лениний үйлсийг

	Орон дэлхийн шударга түмэн хамгаалсан. Бадраасан

	Түрэмгий Гитлерийн Рейхстаг дээр ялалтын туг хатгасан

	Түрүүчийн элчээ од гаригт таны эх орон илгээсэн

	Ангари Днеприйнх шиг аварга цахилгаан станцыг

	Атомын хүчээр мөс зүсэх онгоцыг

	Таны саналаар ард түмэн барьжээ.

	Талын монголд ч элч хүрчээ

	Герберт Уэллсийн ч итгэхгүй байсан

	Гэрэл гэгээ

	Октябрын орноос цацарчээ.

	Ханагар их Зөвлөлт гүрэн одоо

	Харгис болгоныг хариасан бат цайз болжээ.

	 

	5

	 

	Дөрөвдүгээр сарын 22

	Дөрөвдүгээр сарын 22

	Хүн ард аа

	Хүсэл чинь бүтэх болтугай

	Энэ өдөр төрсөн

	Эрхэм хүн— Лениний сүлд өршөөтүгэй.

	Ховорхон эрдэнэ төдий л элбэг байдаггүй.

	Хорвоод Ленин нэг л удаа ирсэн юм.

	Орчлонгийн эхчүүд ээ

	Орчлондоо хайртай бол

	Ленин шиг хүү төрүүлцгээ

	Лениний үзлээр хүмүүжүүлцгээ.

	Ленин зүйлийн цэцгээс мэндлээгүй.

	Ленин хурмаст тэнгэрээс ирээгүй.

	Тэр эгэл эхээс мэндэлсэн юм.

	Тэр ээдрээт нийгмээс төрсөн юм.

	Ильич түмний хүслээр жигүүрлэсэн юм.

	Ильич түүхт Октябрыг жолоодсон юм.

	Хүний бүх насандаа

	Хүрэх аргагүй оргилд

	Ленин гарсан юм.

	Хүсэн санаснаа гүйцээхэд нь

	Тавин дөрвөн нас нь ахардсан юм.

	Үй түмэн суутны ч эгэл ардын ч

	Үеийн үед бүтээх үйлсийг

	Ильич зааж өгсөн юм.

	Итгэж бидэнд өвлүүлсэн юм.

	— Тиймээс ч Ленинд насны хязгаар байхгүй

	— Тийм ээ үнэн. тэр таалал төгсөөгүй.

	Мятаршгүй тэмцлээр дэлхийг шинэчлэх дэлгэр ухааны цогцос

	Мянга мянган боть ном нь гийгүүлж байна.

	Ажилчин тариачин

	Ардын сэхээтэн

	Хүн олноос тодорсон

	Гүн сэтгэгчдээс уламжилсан

	Оюун ухааны

	Охь ханд хуримталсаар

	Хорвоо дэлхийд

	Хоёр дахь наран бөмбөрцөг мандав

	Тэр нь Лениний

	Тэргүүн билээ.

	1870 он

	 

	Үүний ард зураас татаж

	Үргэлжлүүлж он бичих ч хэрэггүй

	Нас барсныг тэмдэглэх тоолол

	Наран болсон Ленинд зохисгүй

	Дөрөвдүгээр сарын 22

	Дөрөвдүгээр сарын 22

	Уран хатгамалч аа

	Утас зүүгээ барь

	Аврора онгоцыг Лениний дүртэй

	Аятайхан урлаад туурганд хад.

	Яруу найрагч аа

	Ган үзгээ барь.

	Ялалтын тухай Лениний тухай

	Ялдам уянгын бадаг жагсаа.

	Цэрэг эрээ!

	Цэцэн буугаа онил!

	Ардын дайсныг, хувьсгалын дайсныг

	Алдалгүй сайн буудацгаа!

	Ангийн минь үзэл энэ!

	Аль ч индрээс би

	Энгийн агаад үнэн

	Эрхэм дуугаа өргөнө.

	Амьд байх цагтаа

	Агуу Лениний гэгээн магнайг ширтэж явна. 

	Аранзал улаан тугийн дор жагсаж явна.

	Ардын зоригоор алд биеэ хөвчилж явна

	Ашдын сайхан коммунист нийгэм өөд давшиж явна.

	Ангийн минь үзэл энэ.

	Аль ч индрээс би

	Энгийн агаад үнэн

	Эрхэм дуугаа өргөнө

	Дөрөвдүгээр сарын 22

	Дөрөвдүгээр сарын 22

	Буурал ээж минь сүүнийхээ дээжийг өргөөрэй дээш өргөөрэй

	Буянт ард минь ерөөлийнхөө дээдийг хуурдаарай дахин хуурдаарай

	 

	1969 он

	 

	 

	
II. ҮРГЭЛЖИЛСЭН ҮГИЙН ЗОХИОЛ



	

ТҮР НҮҮДЭЛ 
Зохиолчийн анхны өгүүллэг

	 

	Миний найз сарын өмнө гэрлэсэн юм. Би өнөөдөр шинэхэн нахиалсан мөчирт модтой гудамжаар явж байсаар найзынхаа эхнэртэй уулзав. Би түүнтэй мэндэлсний дараа:

	— Танайд очих гэсэн, тун ч зав болохгүй л байна гэж хэлтэл найзыН маань эхнэр давхраатай хар нүдэндээ үл мэдэг инээмсэглэл тодруулаад:

	— Та манайд очих гэвэл... манайх бүр улаан хуаранд байгаа шүү! гэлээ. Би гайхаж:

	— Аа тийм үү. Тийшээ нүүчихсэн үү гэвэл найзын эхнэр.

	— Танай найз хуучин байсандаа байгаа. Би л ганцаараа нүүчихсэн гэв. Би «нүүчихсэн» гэдэг үгийг салчихсан гэдэг үгээр сольж ойлгосон боловч юу ч хэлж чадалгүй өндөр нуруутай бор хүүхнээс салж гэрийн зүг эргэлээ. Ингэж явахдаа сэтгэл зовлоо. Нэгд найзыгаа энэ хүүхэнд сэтгэлтэй болмогц сайн хүүхэн гэж их ятгасан. Хоёрт: Найзынхаа төвшин биш амьдралд харамссан. Би бодолд дарагдан явсаар засмал замын гарцгүй газраар орж, золтой л машинд дайруулчихсангүй, ашгүй цагдаагийн шүгэл намайг зогсоож замаас гаргалаа. Энэ хүүхэн яагаад «нүүчих вэ?»

	 

	* * *

	 

	... Дугаар баазын слесарь Дондог орой ажлаасаа тараад гэртээ ирэв. Эхнэр нь нөхрийгөө халуун хоол, цай бэлдээд угтлаа. Дондог хоолоо идэх хоорондоо хажуудаа суугаа эхнэртээ

	— Өвгөн чинь өнөөдөр чамд ажил оллоо.

	— Ямар ажил.

	— Төв больницод нэг цэвэрлэгчийн орон тоо байна гэжээ.

	Найзын минь эхнэрийг Долгор гэдэг. Тэр цэвэрлэгч болж «амьтны адагт явснаас» ажилгүй сууж байсан нь дээр биз гэж бодоод:

	— Ажилд орохоо байзнана байгаа өөр мөнгө цалин ахиутай цэвэр ажил олдож мэднэ гэхэд Дондог:

	— Алийн бүр ажилгүй байх вэ? Ажилд орсон нь дээр. Улсдаа ямар ч хөдөлмөр хийсэн жаргалтай болохоор заавал их цалинтай ажил хийх ч албагүй шүү дээ гэв.

	Долгорын дотор бачимдаж «Энэ муу ер үрчийж харлаад юу юм бэ? Дуугарвал л ажилгүй ажилгүй суулаа гэх юм. Намайг бүр эрхэндээ оруулж барьж байх санаатай» гэж бодоод, 

	— Чадахгүй ээ. Тэр цэвэрлэгчийг чинь яасан ч хийхгүй. Би ер нь, ямар ажил хийх, хэзээ ажилд орохоо чамаар заалгахгүй. Чи намайг үй олны хөл үймээнтэй байшингийн хонгилд шүүр бариулан хатааж, амьтны нүдний булай болгох гээ юу гэлээ. Дондог тосонд борлосон гартаа аягатай хоолоо барьж дөлгөөхөн нүдээр эхнэрээ хараад:

	— Цэвэрлэгчийн ажил тийм муухай биш ээ. Заавал муу хүн хийдэг ч ажил биш л дээ. Сайн хийж чадвал муухай ажил гэж ер байхгүй. Юу ч хийхгүй гэрийн мухар сахиж суухаар ажил хийсэн нь дээр биз дээ гэж хэлэхэд Долгор гэрт өмсдөг дан дээлээ тайлж тэрлэг өмсөөд:

	— Чиний гэрийг сахиж суух алба уу? Би өөрийгөө яагаад ч гэсэн тэжээж хувцаслаж дөнгөнө гэв.

	 

	* * *

	 

	«Улаанбаатар... дугаар баазын слесарь Балданы Дондогт» гэсэн хаягтай захидлын дугтуйг Дондог урлаа. Доторх захиаг нь дэвтрийн гол цаасан дээр хэлбэр муутайхан бичсэн байв. Дондогийн бага дөрвөн ханатай гэрт өөрөөс нь өөр хүн алга. Ширээн дээрх цагийн цохилтоос өөр чимээ ч үгүй. Дондог Долгорынхоо хүрэн чемоданыг хараад үүнийг хэзээ ирээд аваад явдаг бол доо гэж бодов.

	Хүндэт уншигч минь хоёулаа Долгорын ээжийн захиаг сонирхъё.

	«... Хайрт охин минь чи эцгийгээ нас барсны дараахан «Би хөдөө мал маллаж амьдрахгүй, нийслэл хотод ажил хийж амьдарна.» гээд явснаас хойш гурван жил болох гэж байна. Надад эхний үед чамаас өдрийн од шиг цөөн захиа ирдэг байснаа сүүлдээ огт ирэхээ байжээ. Чамайг «нэг хүнтэй суугаад салж гэнэ», ажилгүй байгаа гэнэ» гэж дуулаад ээж нь их зовж байсан. Харин саяхан ажилтай, ухаалаг сайн хүнтэй хань бүл болон сууж» гэж сонсоод хөл газар хүрэхгүй л баярлаж байна. Ээж нь дөрвөн улирлын турш халах хөрөхийг мэдэхгүй хэдэн малаа дагаж явна даа. Чамайг даарч яваа болов уу, бие нь эрүүл яваа болов уу гэж үргэлж бодох юм. Миний охин улсдаа хөдөлмөр хийвэл сайн биш үү. Малд дургүй байдаг шигээ хөдөлмөрт дургүйцвэл адгийн хүн болно шүү!

	Өнгөрсөн өвөл амттай хэнз тос, жаахан шар тос, бөөн өрөм, аянчнаар явуулсан. Тэр аянчин чамтай уулзах гээд олоогүй учир айлд захиад орхисон гэнэ билээ. Миний охин түүнийг аваа биз дээ. Ээж нь чамдаа нэг сайхан дээлийн дотор эгнэсэн. Хүргэндээ хурганы арьс нэмж элдэж байна. Охин хүргэн хоёрыгоо гараад ирнэ байх гэж бодоод уул хөтлийн замыг нулимсаа арчин харуулдаж сууна» гэсэн захидлыг уншаад Дондогийн сэтгэл түгшив. «Долгорыг яагаад ажилд оруулж чаддаггүй юм бэ? Одоохон очиж ээжийнх нь захидлыг хүргэж өгье» гэж бодоод, Долгорын байгаа айлд очихоор автобусанд сууж Улаанхуарангийн буудалд буув. Тэндээсээ зүүн урагш явж, орон сууцын цагаан байшингийн хонгилоор ороод...дугаар тасалгааны хаалгыг их л зориглон тогшмогц хүний хөлийн чимээ гарч, хаалга нээгдэхэд Долгор өмнө нь зогсож байв. Энэ айл Долгортой садны ямар ч холбоогүй жирийн танилынх нь юм. Хоёулаа гал тогооны өрөөнд цувран орж ирээд, Долгор Дондогийг суу гэж найр тавилаа. Энэ үед Дондогийн сэтгэлд хэдхэн хоногийн өмнө нэгэн хөнжил нөмөрч байсан ханиасаа ингээд салах гэж үү гэдэг бодол, Долгор минь нааш эргэж юу магад вэ гэдэг бодол өрсөлдөн байлаа. Долгор аяганд цай хийж тавагтай идээ тавьж байгаа нь Дондогт яах аргагүй хүний хүн шиг санагдав. Долгорын:

	— Чи юу гэж явна? гэж асуухад Дондог духайн, шалны зүйдэл ширтэж байснаа халаасаа уудалж сарлаг үхрийн зураг бүхий дугтуйтай захидал гаргаад:

	— Ээжээс чинь ирж... гээд Долгорт өгөв. Долгор тэр захидлыг «...дугаар баазын слесарь Дондогт» гэсэн хаягийг нь шивнэж уншаад доторх захиаг нь гаргахад Дондог:

	— Би задалж уншсан шүү? гэв Долгор хариуд нь юу ч хэлсэнгүй захидлаа уншсаар суулаа. Гоолиг биедээ тохирсон эрээн даашинз өмссөн Долгорын захидал руу ширтсэн хар нүдний давхраа улам тодорч бор царайд нь зохисон улаан хацар нь Дондогт урд урдаасаа сайхан болчихсон шиг санагдав. Долгорын нүдэнд нулимс гүйлгэнэж эхэллээ. Тэр эхийнхээ захидлыг тэвчээд уйлалгүй уншчихъя гэж бодсон авч яаж ч болсонгүй шүүдрийн дусал шиг тунгалаг нулимс захиа дээр дуслаа.

	Дондогт эх охин хоёрыг хоёулыг нь өрөвдөх сэтгэл төрөв. Тэгээд:

	— Долгор! Хоёулаа өнөө орой хамт кино үзье гэвэл Долгор дуугарсангүй, цэвэрхэн цагаан алчуураар нулимсаа арчиж суув. Дондог баахан бодол болон сууснаа:

	— Эднийхэн хаачсан бэ? гэхэд Долгор:

	— Гадуур ажилтай яваа. Удахгүй ирнэ. Ирэхээр нь кинонд явбал ч явъя даа гэж дурамжхан хэлэв.

	 

	* * *

	 

	Удсан ч үгүй тэр хоёр Элдэв-Очирын нэрэмжит кино театрт орлоо. Кино эхлэх арай болоогүй байсан тул доод давхрын хүлээлгийн өрөөний нэг дугуй ширээнд урд урдаасаа харж суугаад тэнд тавьсан гадаадын дотоодын сонин сэтгүүлийг сонирхон үзэв. Дондог «Хөдөлмөр» сонины нэг удаагийн дугаараас «Өвгөн манаач» гэсэн сурвалжилга уншаад дараа нь түүнийгээ Долгорт унш гэж өглөө. 25 жил манаа манасан энгэр дээрээ хөдөлмөрийн гавьяаны одонтой өвгөний зургийг Долгор хараад сурвалжилгыг уншиж эхлэв. Манаач өвгөний улсын хөрөнгийг хамгаалахын төлөө амрах цагаа хасаж, уух ундаа хойшлуулж тэмцдэг сайхан зүтгэл Долгорын сэтгэлийг ихэд хөдөлгөжээ Долгор уул сурвалжилгыг уншиж дууссаны дараа «ямар нэг ажлыг сайн л хийж чадвал муухай ажил гэж байхгүй» гэж Дондогийн хэлдэг үнэн юм даа гэж бодов. Кино эхлэх хонхны дуугаар тэр хоёр танхимд суудлаа эзэллээ. Эцэж ядрахын цагт эрэлхэг зориг, хүч чадал нэммээр өвлийн шөнийн уртад нь нойргүй сонсож суумаар яруу хөгжим хангинаж дэлгэц дээр «Манай аялгуу» гэсэн үг дурайлаа. Энэ киноны эхний хэсэгт харийн оронд сурахаар одож байгаа хүүгээ аяны галт тэргэнд суулгаад нулимс унаган байгаа буурал эмгэнийг Долгор харахад хайрт эхийнх нь үрчлээт нүүр сэтгэлд нь тодров. Тэр бүсгүй сүүрс алдлаа. Ган тулганд гал дүрэлзэж дөрвөн чихтэй цүдгэр ширмэн тогоонд хярамцагтай шөл пор пор буцлаад, гадаа цасан шуурга исгэрэн сонсогдсон үдэш завилж суусан аав нь «Хүү минь ямар ч ажлыг ялгалгүй хичээж сайн хийж сур» гэж хэлж байсан нь санагдлаа. Долгорын урт сормуустай давхраат хар нүдэнд нулимс гүйлгэнэж дэлгэц дээрх зураг бүдгэрэв.

	... Ээжийгээ юунд орхилоо доо.

	... Ээж минь өдийд юу хийж байгаа бол... захиа бичье гэж бодлоо.

	Долгор киноны гол баатар жолооч эмэгтэй Чимгээг хөр цасанд суучхаад, тэрэгнийхээ дугуйны шигдсэн хунгарыг ухаж байгааг харж ямар зоримог ямар тэнхээлэг вэ гэж аман дотроо үглэн, зориг самбаа л байвал эмэгтэй хүн эрэгтэй хүний нэгэн адил ямар ч хүнд хөдөлмөрийг хийж чадах юм даа. Бас олон нөхөд сайхнаа! Чимгээд тэр хөгжилтэй хошин яриатай эрэгтэй жолооч нар мөн их тус хүргэв ээ. Ер нь Дондогийнхоо хэлснээр цэвэрлэгч болох минь яалаа гэж бодлоо.

	 

	* * *

	 

	Би 3 сар хэртэй хугацаагаар Зөвлөлтөд ажлаар явж ирээд хэд хоносны дараа Дондогийнд очихоор шийдэж техникийн нэг сонин ном олж ирснээ найздаа өгөхөөр авлаа.

	Ингээд би Туул голын хөвөөнд намаржиж байгаа хэсэг айлын дунд Дондогийн жижиг цагаан гэрийг эрж эрж олсонгүй. Гайхахдаа хөндий шалтай том цагаан гэрт найзыгаа сураглахаар ортол Дондог Долгор хоёр ам нийлүүлэн мэндлээд савлаж, баадагнаж байсан юмаа орхин хүрч ирж гар барилаа. Би Долгорын аягалж өгсөн халуун цайг ууж суух зуураа үеийн хоёр найзаа салчихсан гэж бодож голоо горойж явснаа орхин энэ хоёрын ирээдүйн амьдралын тухай олон сайхныг бодсоны гадна нэг зүйлд санаа зовлоо. Тэр нь юу гэвэл Дондогийг би ганцаараа байгаа гэж санаад бэлэг болох ганцхан ном авчирсан. Харин одоо хоёулаа байгаа учир хэнд нь өгөх билээ. Би гэрийн доторх байдлыг ажиглаж суутал Долгорын анх Дондогтой нийлэхдээ хувцсаа хийж ирсэн хүрэн чемодан, эзнийгээ нэг удаа явчхаад байхад би Дондогийнд ирснээсээ хойш нэг ч гараагүй дээ гэсэн шиг харагдана.

	 


— Танайх шинэ гэр бариа юу гэж намайг асуухад Дондог:

	— Бид хоёр гэр төхөөрч барилаа даа. Долгор Төв больницод цэвэрлэгч хийж байгаа. Бид ээлжийнхээ амралтыг саяхан авсан. Хоёулаа Долгорынхоо ээжид очиж золгохоор маргаашийн шуудангаар хөдөө явах гэж бэлдэж бэлэг зэлгээ зэхэж суугаа нь энэ дээ гэхэд Долгорын царай улайж байсан боловч үл мэдэг инээмсэглэв. Энэ үед би ийм том цагаан гэрт сайхан хурим хийх сэн гэж бодлоо. Тэгээд авчирсан ганц номоо сэтгэл догдолсон тэр цагт хоёулынх нь дунд өгчихлөө.

	 

	1958 он

	 

	
ЗАХЫН ГАНЦ МОД

	 

	Зорьсон газрын зам хад, асга мод, ус ихтэй учир миний бие сумын төвөөс эвлэлийн үүрийн нарийн бичгийн дарга залуугийн хамт мориор гарлаа.

	Хоёр гурван жил эмээлт хүлгийн дөрөө жийгээгүй болохоор төрсөн нутгийн ойролцоох хангайн ууланд хөнгөн хөлтэй морь унан, бас урьд нь аймгийн дунд сургуульд хамт суралцаж байсан нөхөртэйгөө хүүрнэж явахад тун таатай байлаа.

	Манай улсын мөнх цаст уулсаас бусад газар бав бараан байхад энэ нутагт цас унажээ. Анхны цасны өнгө туяа их санагдаж тэр өдрийн гэгээ гэж гойд. Биднийг зам даган сажлуулж явахад хадан дээрх цас хайлж цоохортоод нарлаг газрын модны мөчрөөс ус дусалж байлаа Саванд хийгээд хадгалчихмаар тунгалаг агаарыг цээж дүүрэн амьсгалж явав.

	Бид дунд сургуульд хамт байсан тухайгаа хүүрнэж явтал нэг мэдэхэд даваан дээр гарч ирлээ. Хяр царам газрын агаар хөвөнтэй дээлтэй биднийг жихүүцүүлэх агаад эргэн тойрныг ажвал алсын бараа тов тодхон, хүрэх газар бараан харагдав. Бас ой мод шингэрч хадтай уулсын өвөр хунираагаар хонин сүрэг бэлчин, айлын утаа савсаж, хамар гүвээн дээгүүр хүн явж үзэгдэнэ.

	Одоо ч очих газар дөхөж, сурвалжлах айл өрх холгүй боллоо гэж бодтол «Амаржаргал гэдэг саальчин хүүхнийг сурвалжлаарай. Тэр Ардын их хурлын депутат, ажил сайтай зан ааш ус цас, жирвийсэн хөмсөгтэй, жимсэн улаан хацартай хүүхэн бий дээ» гэж миний найз эхнэр өөдөө нүд ирмэн ярьж байсан нь санагдлаа. Ингэж явсаар бид давааны өвөр бэлд бууж ирэв.

	— Амаржаргал гэж царайлаг ажилсаг бүсгүй байдаг гэсэн, найз нь тэднийд л очих юм сан гэх гэтэл эвлэлийн үүрийн нарийн бичгийн дарга миний хэлэхийг урьдаас мэдэн булзааруулах гэсэн шиг, 

	— Найзаа! Энэ сондгой ганц хожуулыг харж байна уу! Энд цорын ганц мод байсан юм гэлээ.

	Шинэ цасан дундаас булгийн ус бэхэн хар өнгөөр гилэлзэн урсаж харагдана. Тэр булгийн яг тархинд ганц хожуул байна.

	— Энэ бас сонин газар ургасан мод байжээ гэхэд аяны нөхөр:

	— Энэ модны ургаснаас огтлогдсон нь бүр сонин гээч гэвэл би гайхаж мод мундсан биш үүнийг огтолдог нь юу вэ гэж санаад, 

	— Огтолсон гэнэ ээ гэж лавлатал, 

	— Тийм огтолчихсон юм гэнгүүт хожуулын зүг морины ам залан, 

	— Чи харахгүй юу гэв. Үнэхээр тэр мод өөрөө унасангүй, хүн түүнийг хөрөөдсөн ажээ.

	— Хэн үүнийг огтолсон юм бэ гэвэл эвлэлийн үүрийн нарийн бичгийн дарга гэмшингүй янзтай мушилзан инээмсэглээд, 

	— Энэ мод лав урт насалсан байх аа. Намайг «Таргийн жаал» байхад л орой нь хувхайрсан, хуурай гишүү ихтэй доогуураа ногоон мөчиртэй бүдүүн мод байдаг байсан. Би түлээ үүрэхээр ээжийг дагаж яваад хув хуурай гишүүг нь авах гэхээр ээж, 

	— Хүүе, болохгүй шүү миний хүү! Лусын хаан уурладаг юм гэхэд би ихэд гайхаж, 

	— Лусын хаан гэж юу вэ гэвэл

	— Энэ ганц модыг харж байдаг өвгөн байдаг юм. Модны нь гишүүг хугалбал ээж аавыг нь үхүүлдэг юм шүү гэж билээ.

	Түүнээс хойш би ч манай нутгийн хүүхдүүд ч модны «өвгөнөөс» битүүхэн айгаад, тэр модонд хүрэхээ байж, харин тархи хага ташуулам хүйтэн булгаас нь хургаа услахдаа уудаг сан. Энэ модонд манай нутгийн өвгөд эмгэд ирээдүйнхээ хувь заяаг хүртэл даатган залбирч үр хүүхдэд ээлтэй гэгдэх булгийн усаар төрсөн хүүхэд бүрийг угаадаг байлаа гэхэд мод унагасны учрыг сонсох гэж яарсан би, 

	— Тэгээд... гэтэл нөхөр маань яриагаа үргэлжлүүлж морьд ч түүнийг сонсъё гэсэн шиг булгийн уснаас бараг уулгүй толгой татав.

	— Намайг наймдугаар ангид байхад миний нэг бүсгүй дүү өвдөөд өвлийн амралтаар эжий намайг «ир!» гэж хэлүүлжээ. Би ч чөлөө аваад харьсан. Чи мэдэж байгаа биз дээ гэхэд нь

	— Тийм тийм гэлээ. Найз минь

	— Намайг гэртээ ирэхэд дүүгийн бие базаахгүй, Улаанбаатараас манай нагац ахын хүү Эрдэнэбулган ирсэн байна. Зун тоотойхон ирдэг хүн яагаад өдийд ирээ юм бол гэтэл түүнийг аав нь манай дүүд эм хүргүүлэхээр явуулжээ.

	Тэр үед ээж минь дүүг сахиад гэрээс гарч чадахгүй, манайх гадна буулгасан түлшгүй байв. Эрдэнэбулган бид хоёр түлээ ачихаар шийдэж нэг өглөө шар тохошлон гарлаа.

	Өнгөрсөн зун нь би амралтаараа хүнтэй хамжин түлээ хийж дадсан учир мод унагана гэж Эрдэнэбулган ч саналыг минь хөхиүлж байлаа. Эрдэнэбулган маань багаасаа хот суурин газар сууж, дан сургуулийн мөр хөөсөн учир хөдөөгийн хүмүүсийн хийдэг гар хуруу эвэршүүлэх ажилд мөхөсхөн. Гэвч олон ном уншиж аливаа юмны учир таньсан оюутан болохоор зүгээр суухыг цээрлэдэг юм.

	Бид явсаар энд ирлээ. Эрдэнэбулган энэ ганц модыг хараад, 

	— Хоёулаа энэ сайхан хуурай модыг огтолъё. Нам газар ачихад ч амар гэхэд нь би «болохгүй» гэдгийг мэдэж байсан авч долоон жил илүү сургуульд суралцсандаа нэрэлхээд, 

	— За тэгье гэчихлээ, 

	Чөтгөр шулам, лус савдаг байхгүй гэж би лавтайяа итгэдэг болсон учир модыг зориглон хөрөөдөж эхлэв.

	Хөрөө хурц, мод дундаа өмхтэй хөлдүү учир яах ийхийн завгүй унах болоод шажигнан дуугарахад бид хоёр ч санд мэнд зайллаа. Тэгээд л мод ч нэлээд удаан шажигнаснаа булгийн мөсөн дээр унах нь сүүдэр шийн дайчин баатар буудуулж морин дээрээсээ нэвсийн ойчих шиг санагдаж билээ. Хуурай гишүү нь тал тал тийшээ үсэрч бид хоёрыг харван, миний өвдөгний нүд рүү цохих нь нэг л амьд амьтны чичих хорлол шиг бодогдлоо. Нэг л биш ээ би буруу юм хийлээ. Энэ модыг огтлох нь битгий хэл, хуурай гишүүг нь «бугуйлдах» гэхэд ээж загнадаг. Лав буруу хэрэг үйлдлээ. Одоо ядахдаа дүүгийн бие муу байгааг хэлэх үү гэж бодлоо.

	Нэгэнт өнгөрсөн хэрэг, бид хоёр модоо ачаад харив. Манай айлын авгай бидний мод буулгаж байхыг хараад

	— Яасан сайхан хуурай мод вэ хүүхэд минь! Хаанаас огтлоо вэ? гэхэд Эрдэнэбулган, 

	— Булгийн тархин дахь ганц модыг огтоллоо гэж хэнэг ч үгүй хэллээ Авгайн царай агшин зуур хувьсхийж амандаа ямар нэгэн юм шивнэн уншаад гэртээ орчхов. Миний зүрх хэнхдэгээ дэлбэлэм хүчтэй цохилж, бүх биеийн хөлс чийхраад ээжийн нүүрийг яаж хардаг билээ гэж бодлоо. Бид хоёрын ачиж ирсэн модыг түлнэ, түлэхгүй гэж шуугилдаж байсаар нэгэнт өнгөрсөн хэрэг гэж залбираад, ашгүй л түлэх болов.

	Ээжийн хоолой чичирч:

	— Миний хүү яав даа. Догшин газрын ганц мод огтолчих гэж. Ядахдаа дүүгийн чинь бие муу байна шүү дээ гэлээ.

	Манай хотынхон Эрдэнэбулганыг учир мэдэхгүй байх нь аргагүй гэж үзээд өнгөрсөн явдлын бүх бурууг надад тохож лусын хилэгнэлийн хамаг хүндийг надад хүлээлгэхээр сүр бадруулан ярьцгааж байв. Эрдэнэбулган тэр оройжингоо гарч, орж холхиод хоол ч бараг идсэнгүй. Бид хоёр үдэш гадаа уулзаж өдрийн хэргийн тухай ярилаа.

	— Нутгийн сүсэгтэн хүний санаа сэтгэл түгшээх гэм хийчихлээ дээ. Тэр модыг огтолж болохгүй гэж чи надад хэлэхгүй яагаа вэ? гэхэд нь би юу ч дуугарсангүй, Үдшийн бүрэнхий болох үеэр ээж минь авдраа уудлан, Аюуш хадаг гаргаж надад өгөөд:

	— Миний хүү Жамбаа гэлэн гуайнд очиж өнөөдрийнхөө хэргийг цагаатгуулаад ир гэлээ. Ээжийн өгсөн хадгийг тэвдэхдээ авчихсанаа эргүүлж өгөөд, 

	— Яаж гэлэн хүнд хадаг барьж очих вэ гэвэл ээж намайг яв гэж дахин дахин аргадаж гуйсан боловч би санасны нь зоргоор болсонгүй.

	Шөнө унтахаар орондоо ороод хэвтсэн чинь нойр хулжив. «Ад чөтгөр, лус савдаг байхгүй гэж итгэж явдаг чинь яалаа. Захын ганц мод унагасан төдийд ингэж зовдог нь юу вэ» гэж өөрөө өөртөө асуулт тавив. Миний ойрхон хэвтэж байсан өвчтэй дүүгийн арай ядан амьсгалах сонсогдоход «Дүү минь нас барна байхаа! Би дүүгээ өвчтэй байхад ийм ажил хийх гэж дээ» гэж бодов.

	... Дүү минь алга болчхож, ээж уйлаад айлын хүмүүс тайтгаруулж ядна. Манайх өрхөө бүтээж оосроор нь үүдээ даруулжээ. Хүүхэд багачууд үргэлж бужигнан наадаж байдаг гэрт минь хэн ч орохгүй байна. Цасны үүл харанхуйлан бүрхсэн тэнгэрт улайд дуртай хон хэрээ гуаглан ниснэ. Ингэж зүүдлээд сэрсэн чинь дэр нойтон байв. Би энэ зүүдийг зүүдлэх л гэж үүрийн өмнө дуг хийсэн мэт санагдав. Үүр цайж гэрийн дотор бүгээн гэгээ орлоо. Дүү минь үдшийнхээс улам хүнд амьсгалж байх шиг сонсогдов. Би орноосоо аяархан өндийж, түүний дэргэд очоод хацрыг нь үнсэхэд мөс шиг хүйтэн байлаа. Дүүдээ эм өгч хучлагыг нь засав. Өдөр болоход дүүгийн бие хэвдээ байсанд би эмч залахаар морь хөтөлж сумын төв рүү явлаа. Дүүг минь эмнэлэгт хэвтээд овоо сэрвийхэд нэг эмч эрүүл агаартай хөдөө нутагт нь гаргаад хоол унд эмийн нь жорыг хэлж өгөнгөө ирж үздэг байв. Би тэр эмчийг залж ирлээ. Эмч дүүг минь үзээд ээжийн шаналангуй царай өөд харж: «Охины тань бие мэдэгдэм засарч байна даа» гээд хэдэн эм өгөв.

	Манайх захын ганц модоо түлсээр л байлаа. Удсан ч үгүй дүүгийн минь хацрын ягаан туяа тодорч хоол унданд ороод өдрийн цагт оронд хэвтэхээ байж билээ.

	Одоо миний дүү нутагтаа нэртэй саальчин тэр ч байтугай Ардын Их Хурлын депутат болчхоод байна даа! Юм гэдэг сонин шүү гэж нөхрийнхөө өгүүлэхэд би гайхаж

	— Танай дүүгийн нэр хэн сэн билээ гэвэл

	— Амаржаргал гэдэг гэхэд миний сэтгэл сэрхийж царай чинэрээд явчихлаа. Бид хоёр захын ганц модны хожуулын дэргэдээс мордон цааш хөдлөв.

ШИНЭ ТАНИЛ

	 

	Уншигч та бүхний өмнө бугуй дээрээ он сар, цэцэг навч, цээж дээрээ бар зурсан гуч орчим насны хүн зогсож байна. Түүний дэргэд ноднин жилээс хойш индүүдээгүй бол уу гэмээр үрчийсэн костюмтай 20 орчим настай боловч духандаа олон атираатай залуу зөөлөн сандлаас салж ядан сууна. Тэр залуугийн дэргэд шалан дээр хүний гарт базагдаж урагдсан матар сэтгүүлийн нэгэн дугаар хэвтэнэ. Сэтгүүлийн салбайсан нэг хуудсыг эвлүүлж уншвал Ц. Тойвгоогийн «Ах дүү хоёр» гэсэн шог найруулал байв.

	Дээрх хоёр хүн нэг эцэг эхийн хүүхэд ажээ. Ах нь өтгөн хар хөмсгөө зангидаад, 

	— Чамаас л болж нэрээ хөөдөж байна. Эртээд чамайг орж ирээгүй бол би, ингэж нэрээ бузарлах байсан уу үгүй юү? гэхэд дүү нь дүлий юм шиг дуугүй сууна. Энэ «Ах дүү хоёр» гэдэг шог найруулал чухам яагаад гарах болсныг сонирхоцгооё.

	Хотын нэг албан байгууллагын ажилтан Цэдэн, хүнтэй тун амархан танилцдаг учир бараг өдөр бүр шинэ танилтай болдог гэхэд хилсдэхгүй. Цэдэн саяхан ашиглалтад орсон сууцад танилын аргаар нүүж ирсэн оройдоо бас шинэ танилтай болжээ. Түүний шинэхэн танилын ахуй байдлыг ажиглаад үзвэл яах аргагүй ажилчин хүн мөн.

	Тэр шинэ танилаасаа, 

	— Та хаана ажилладаг вэ? гэж асуухад, 

	— Үйлдвэрийн газар ажилладаг гэв. Цэдэн шинэ танилтайгаа нэг ширээнд хамт суугаад ярив. Танил нь ч яриа хүн аж. Цэдэн ярьсан нь:

	— Бидний орчин тойронд мөн ч олон янзын зан авиртай хүн байх юм даа. Хийгээгүй юмаа хийсэн болгож. хэлээгүй юмаа хэлсэн болгож ярьдаг хүн байх юм. Хөдөлмөрөөс хойш суудаг ажлын хөнгөн хялбарыг эрж явдаг хүн ч буй. Энэ бүгдийг л уран зохиолд тусган харуул гэж нам бидэнд шаарддаг. За ингээд бид ажилчин, малчин та бидэнд амьдрал, янаг дурлалыг бичдэг. Би яруу найрагч Гаваатай нийлж найраглал бичих, зохиолч Дампилтай хамтарч түүхэн роман бичих санаатай. Ц. Тойвгоо гэж шог зохиолч бий шүү дээ. Тэр бид хоёр харин зайгүй найз даа. Манай эхнэр өнөөдөр тэднийд очихоор явсан гэж ярихад шинэ танил нь Цэдэнг ажиж, яриаг нь нэгд нэггүй анхааралтай сонсоод, 

	— Хөнгөн ажил эрж залхуурдаг хүн таны хэлсэнчлэн яриагүй олон байна. Манайхтай айл нэг хархүүгийнх байлаа. Тэр хархүү үсчний газрын мөнгө хураагч, эхнэр нь барилгад ажилладаг юм. Хархүү үс засуулах хүний мөнгө хурааж тасалбар бичээд сууж байдаг. Хүн цөөнтэй өдөр бол бараг зүгээр сууж өнжинө. Эхнэр нь барилгад тоосго зөөж, шавар шохой зуурах ажил хийж борви бохисхийхгүй өнжинө. Эхний үед хархүү хүүхнээсээ түрүүлж гэртээ ирээд галаа ч түлэхгүй орон дээрээ гэдрэгээ хараад хэвтэж байдаг байж. Тэгэхээр эхнэр нь нэг өдөр, 

	— Чи галаа түлээд хоолоо зэхчихгүй яагаа вэ? гэхэд өнөө хархүү

	— Ажилд ядраад хөдөлж чадахгүй байна! гэжээ.

	— Хөгшин өвгөн биш дээ ийм залуу эр хэдэн тасалбар биччихээд сууж байхад юундаа эцээ вэ. Би л харин өдөр өнжин тоосго зөөгөөд бие ядарч байна гэж эхнэр нь хэлжээ. Үнэхээр ч хүүхний уруул омголтож царай нь барайгаад ядрангуй харагдав.

	— Олон нийтийн үйлчилгээний газрыг чи ямар шүү хэцүү гэж санана. Ирсэн хүнийг дугаарлуулна. За тэгээд зарим нь бутархай мөнгөгүй ирчхээд бүхэл мөнгө задлуулах гэж зовооно. Бас аль үсчин үс засаж дуусах дөхөж байна гэж үргэлж үсчид рүү харж сууна гэж нөхрийнхөө хэлэхэд эхнэр нь үнэхээр гомджээ. Түүнээс хойш хархүү эхнэрээсээ түрүүлж харихаа байжээ. Эхнэрийгээ хариад яг хоолоо хийчихсэн үеийг тааруулж харих болов. Оройн ээлжид явах гэхээр өдөр гэртээ ажиллах болно гэж айгаад явдаггүй ажээ.

	Нэг өдөр хархүү нийтийн субботникт их уриалагхан очив. Газар ухаж байгаа хүмүүс том хавтгай чулуу зайлуулах болж бүгд хамжин өргөв. Хархүү, чулууны ирмэгээс арван хурууны өндөг хүргэх төдий барьсан мөртөө уухилан, 

	— Өргөөрэй! Нэг, хоёр, гурав аа гэж байсан гэнэ. Иймэрхүү зүйлээс сэдэв аваад зохиол бичвэл мөн сайхнаа гэж шинэ танилаа хэлэхэд Цэдэн, 

	— Би иймэрхүү юм зөндөө бичсэн, бараг «Матрын» дугаар бүрийг алгасалгүй гардаг юм гэж ярьж байтал гаднаас өнөө үс засах газрын мөнгө хураагч хархүү ирээд шинэ танилтай мэндэлсний дараа Цэдэнгээс, 

	— Ах та өнөөдөр юманд явах уу? гэж асуув. Царай зүс нь аргагүй л ах дүү хоёр байна даа гэж бодоод шинэ танил нь Цэдэнтэй салах ёс гүйцэтгэн гарч одов. Цэдэн дүүгээсээ:

	— Энэ хүн үйлдвэрийн газар юу хийдэг юм бэ? гэж асуутал, 

	— Үйлдвэрчний хороон даргаар ажилладаг юм. Яагаа вэ? Өнөөх шог зохиолч Ц. Тойвгоо гэдэг чинь энэ шүү дээ гэв. Цэдэн энэ үгийг сонсмогц шог зохиолч Ц. Тойвгоотой завсаргүй найз гэж өөрт нь ярьчихсанаа мэдэв. Үүнээс хойш сарын дараа, өгүүллэгийн эхэнд цухас дурдсан «Ах дүү хоёр» гэдэг шог найруулал гарчээ.

	 

	1959 он

	 

	
ХҮҮХДИЙН ДУУ

	 

	Өсөх үе өтгөсийг тэтгэнэ.

	(Ардын цэцэн үг)

	 

	Өвгөн Тарваагийн нас ная шахаж яваа боловч тамир тэнхээ барчхаагүй ажээ. Энэ буянт буурлын хүүхэд ач нар нийлэн арав гаруй өрх айл буй. Тэд цөм нутгийнхаа нэгдэлд орж төрөл бүрийн ажил хийх болов. Дунд хүү, отгон хүү хоёр нь хонь маллаж, Тарваа эмгэнийхээ хамт хоёр үнээ сааж тараг идээд хүүхдийнхээ хаяа түшиж явдаг болов.

	Эднийхэн ногооноор нэгдлийн захиргааны хуваарийн дагуу шинэ соргог зусланд гарч буужээ. Хангайн аглаг хөвчийн нэг хэсэг дайрч өнгөрдөг тэр нутаг ус, ургамал тэгш. Шинэ нутаг буусан анхны өдөр нар хэлбийж байлаа. Өвгөний бяцхан бор гэрийн голомт ган тулга нь ханхай, түүнийг тойроод шинэхэн ногоо хуйхлагдан шатсан харагдана. Өвгөний хүүхдүүд тохоштой хэдэн хайнаг шараар намаржаан дээрээс хурганы хашааны шургааг ачиж ирээд хэдэн нарийн шургаагаар аавынхаа хоёр тугалд хороо барих гэтэл өвгөн ширэв татаж:

	— Хэзээ ийм өвс шиг юмаар тугалд хороо барьж байсан юм бэ. Үхэр шөргөөгөөд ганц ч хонуулалгүй л хугалчихна биз. Би урд уулын модонд гарч шургааг авна. Та нар намайг шургааг огтлоод ирсний дараа үхэр тохошлож очоод ачиж ирээрэй гэхэд нэг хүү нь:

	— Би явъя, ааваа! Та гэртээ байж бай гэхэд, 

	— Яах юм, би өөрөө олигтой юм олж ирнэ гэлээ.

	Баруун талын сэрвэгэр модтой уулын орой дээрээс шарж байгаа нарны туяанд Тарваагийн буурал сахал мөнгөн цацаг шиг гялалзана. Тарваа дээлийнхээ урд хормойг сөхөж ар тийш нь хавчуулаад, хүний гар хүргэдэггүй, тонгорог шиг хурц хангинуур цагаанаа барьж, нуруу үүрээд урд дэнж рүүгээ хазганасаар бууж, горхи огтлон модонд ороод цааш өгслөө. Шар цагаан, улаан, ягаан, цэнхэр өнгийн цэцэг алаглан ганхаж урт доёгор ишээрээ гутлын түрий ороолгоно. Ядарч туйлдсан амьтанд тэнхэл өгөн сэргээмээр ойн чийглэг үнэр сэнгэнэж, цээж дүүрэн амьсгалам санагдуулна.

	Энд тэнд нялх ширэнгийн мөчир хөдөлж харагдах нь дотроо ямар нэгэн том амьтныг нууж байгаагийн тэмдэг. Нэрст бутуул, монос тэргүүтэн зайгүй багсайн харагдаж, түүний доогуур горхины ус хоржигнон мөлхөх нь чихнээ тодхон ч нүднээ үл үзэгдэнэ.

	Тарваа, модны үндсэнд тээглэж унаад арай гэж өндийн, «Хорвоогийн хоног олныг өнгөрөөхгүй нь ээ дээ. Аргагүй л хадан гэр ойртож ханат гэр холдох болж дээ» гэж хажуудаа хүнтэй яваа юм шиг амандаа бувтнахад нүүрийнх нь түмэн үрчлээ улам ч тодров.

	Өвгөн амьсгаагаа жаахан дарагдмагц бадируун шургааг болмоор зулзаган модны үндэснээс орой хүртэл шинжин огтлохоор шийдэж бослоо. Тэр мод түмэн эрийн хараа булаасан насан залуу үзэсгэлэнт бүсгүй шиг цэх шулуун ургажээ. Шилмүүс нь цэл ногоон, шим шүүсээр дүүрэн, мөчир салаа нь нялхаараа.

	— Хэзээ өвс шиг тийм туяхан юмаар тугалд хороо барьдаг юм бэ гэж голж гоочилж өөрөө сайныг шилэхээр ирснээ нэхэн санаж өвгөн Тарваа модыг цавчихаар сүхээ далайтал уран дууны цээлхэн эгшиг өтгөн ойн алсаас бүдэгхэн сонсогдов. Тарваа сүхээ далайсан чигээрээ тэр дууг чагналаа. Дуу улам наашаа ойртоод л... сүүмийн харагдах элгэн хүрэн, цэнхэр хөх өнгийн цохионуудаар цуурай түгж, араатан, жигүүртнээс өөр эзэнгүй бөглүү ой сэрж, мод бүр, цэцэг навч бүхэн найган ганхах шиг, огторгуйн гунд нисэх шувууд ч элэн халих шиг санагдав. Дэрсхэн хэдэн жаал ойн дунд цэцэг түүгээд дуулж яваа нь тэр ажээ. Хүүхдийн дууны цээлхэн агаад шингэн аялгуу улам улам чангарахад өвгөний нүүрийн түмэн үрчлээ арилах шиг болоод нүдний нь гал тодрон сэргэж, далайсан сүхээ газар алдан, бага залуу насаа зурсхийтэл дурсаж, бие нь хөнгөрөх шиг санагджээ. Бас агсан морь унаад хөндийн салхи сөрөн дуулан давхиж явснаа сананхан «Эр бор харцага» гэдэг дуу өргөлөө. Өвгөн, ойн дунд зогсоо өөрийгөө умартаж гагц балчир ахуй цаг, идэрхэн агит нас... тэр үеийн амьдрал сэтгэлд нь ургаж, нүдэнд нь харагдах шиг. Өвгөний дууг сонсмогц хүүхдүүд дуулахаа болиод чих тавин чагнацгаав.

	Өвгөний нүдний гал улам сэргэж, дууны ая өргөгдсөөр байлаа... Тэгснээ түүний дуун алгуурлан зогсоход хүүхдүүдийн дуу ч дуулдахгүй, харин өөрийг нь дуулсан дууны цуурай тэртээ уулсыг дамжин хүнгэнэсээр замхарч, дэргэдэх цэцэг ногоон доогуур хаван жирэлзэх түргэн урсгалт горхины хоржигнох, ойн дунд шувуудын жиргэхтэй ая хоршин хөгжим мэт тодхон сонсогдсоор авай.

	 

	1960 он

	 

	
СЭТГЭЛИЙН НУУЦ

	 

	Гүн шөнийн харанхуй эргэн тойрон нөмөрч тасалгаанд огтхон ч чимээ аниргүй гагцхүү ханан дахь том цаг чаг чаг гэж нэг хэмжээгээр цохилно. Бөмбөгөр цагаан бүрхүүлтэй цахилгаан дэн үе үе санаа алдан суугаа бүсгүйд хань болох мэт. Тэр бүсгүй тэмдэглэлийнхээ бяцхан дэвтрийг дэлгэж өнгөрсөн хэдэн сарын дотор өөрт тохиолдсон зүйлийг дэс дараалан бодсоор бичиж эхлэв. Тэр хүүхний бичсэн тэмдэглэлийг сонирхон уншвал: Чамд сэтгэлтэй болсноос хойш надад гурван хүн захиа өгөхөд гурвуулд нь «нөхөртэй» гэж хариулсан даа. Чинбат аа! Би чамайг нөхрийгөө гэж бодон сургуулийн хашаа дотор тайван явдаг тагтаа ч гэсэн миний хайр сэтгэлийг чамд очоод хэлчихдэг болоосой гэж санадаг сан.

	Чамайг би анх дээд сургуулиудын онц сурлагатны зөвлөгөөн дээр харж билээ. «Монгол хэл утга зохиолын гуравдугаар ангийн онц сурлагатан Чинбат үг хэлнэ» гэж зөвлөгөөн удирдаж байсан хүний хэлэхэд үсээ гялалзтал самнасан өндөр бор залуу гарч ирээд эртний соёлын өвийг хямгадах, ардынхаа баялаг сайхан хэлийг судалж эзэмших тухай бидэнд ярьж билээ. Би чам шиг уран цэцэн, хошин наргиа ярьдаг хүнийг үзээгүй.

	Чамайг үг хэлснийхээ дараа нэг эмэгтэй оюутны хажууд суухад «Тэр эмэгтэй ямар азтай вэ? Чамтай зэрэгцээд сууж байвал сайхан аа» гэж бодсон шүү! 

	Үүнээс хойш долоо хоног өнгөрөв. Энэ хугацаанд би хичээлд орох гэж явахдаа юм уу, завсарлагаагаар дандаа л чамайг ширтдэг байлаа.

	Нэг орой чи зарлалын самбарын дэргэд зогсож байв. Би тэр зарлалыг уншсан боловч чамтай зэрэгцэн зогсмоор санагдаад түүнийг унших гэж байгаа маягаар хажууд чинь очтол чи тэр дорхноо явчихлаа.

	Зарласан үдэшлэгт орохоор бэлтгээд би тэр орой хичээлээ ч уншсангүй. Үсээ угааж сүлжээд далд байсан даавуу дээлээ гаргаж өмслөө. Эрвээхэй мэт эрээн цоохор болтлоо гоёдъё гэж бодоогүй авч чамд аятай харагдахыг үнэхээр хичээсэн шүү. Үдэшлэгт орлоо. Чи ирчихсэн харагдана. Намайг бүжигт уриасай гэж хүсэж байтал минь чи өөр хүүхэн уриад бүжиглэлээ. Нэгэнт эхэлж бүжиглэсэн хүнтэйгээ үдэшлэг дуустал бүжиглэнэ байх даа гэж бодоод чамтай бүжиглэх гэсэн горьдол тасарлаа. Тэгтэл дараагийн бүжигт чи намайг урилаа шүү. Яг бүжиглэх болохоор миний сандарсныг яана. Үдэшлэг тарсны дараа чамайг гэрийнхээ зүгт явахыг харан харсаар би байрандаа ирлээ.

	... Идрийн голд нүүдлийн шувууд ирээд уулын цас хайлсан байх юм. Зөөлөн салхитай дулаахан өдөр би эмнэлэг дээрээ үзлэг хийж өнжөөд орой гэртээ ирэх замдаа нэгдлийн цэцэрлэгээс Ганболдыгоо авчирлаа. Чи хичээлээ зааж ирчхээд нутгийн ардын дундаас цуглуулсан үлгэрээ шинжлэн бичиж сууна.

	Ганболд минь гадуур хувцсаа тайлаагүй аавдаа гүйж очоод хүзүүгээр нь тэврэхэд чи хүүгээ өвөр дээрээ авлаа. Ганболдын үс нь аавтайгаа адилхан хар, хамар нь минийхтэй төстэй юм. Ингэж л би чамтай амьдралаа холбоод суучихсан байхыгаа дүрслэн бодож үзлээ. Энэ нь надад дурлал гэр бүлийн жаргал эдэлж байх шиг санагдсан.

	Удсан ч үгүй өвлийн шалгалт боллоо. Би эмгэгт биеийн физиологийн хичээлээр шалгалтад бэлтгээд тун ч завгүй байлаа. Ном уншихаар чиний дүр номын хуудсан дээр биелж үзэгдээд, ойлгож байсан зүйлийн минь сарниулдаг болов. Үгүй би чамайг юу гэж бодож байгаа билээ. Чи надад хайр сэтгэлээ илчилсэн биш. Өнгөрсөн долоо хоногт би хичээлдээ хайнгуут хандаж нийтийн давтлага дээр хүртэл дэмий л чамайг бодож өнгөрөөлөө.

	Шөнө орондоо ороод хэвтэхээр нойр хүрэхгүй... Өндөр уулын орой дээр нимгэн даашинзтай гарч зогсоод, алсын барааг ширтмээр... Үүл улайгаад нар жаргах үеэр олон давхар барилгын цонхны тагт дээр салхинд үсээ хийсгээд чамтай зэрэгцэн зогсож байх сан гэж боддог сон. Намайг нэг өдөр сургуулийнхаа гуанз руу явж байтал чи инээмсэглэж мэндлээд зөрлөө. Чиний тэр инээмсэглэл миний хайр сэтгэлийн хариу, нэг ёсны хамгаас үнэтэй шагнал болсон юм.

	Түүнээс хойш би дэлгүүрт ороод, эрэгтэй хүний хувцас хардаг боллоо. Энэ пальто Чинбатад яг таарна даа, тэр малгай яасан сайхан зохих бол гэж бодно. Би нэг аятайхан зангиа аваад, нөхдөдөө үзүүлэхгүй далд хийчихсэн. Хэрэв тэдэнд үзүүлчихвэл шалаад амраахгүй л дээ. Тэгснээ тэр зангиаг хэнд өгөх билээ дээ гэж бодлоо. Уг нь Чинбатад л өгвөл аятайхан юм шиг санагдсан... хэзээ яаж ч өгөх билээ. Хэзээ дотно болсон цагтаа л учрыг нь хэлж өгөх юм шүү.

	Урин цаг ирж, хүмүүс хувцсаа хөнгөлөв. Их цэцэрлэгийн дундах морьт хөшөөтэй усан оргилуурын дэргэдүүр хүүхдээ хөтөлсөн эцэг эх, сэтгэлийнхээ үгийг шивнэлдсэн хос залуус зугаалж, зарим нь гантиг чулуун хашлага налан зогсож, учраат хүнээ хүлээж ядна. Усан оргилуурын дэргэдэх радиогоор

	 

	Хайлаастайн голыг байхад

	Харзны уснаас уухгүй

	Ханилсан чамайг байхад

	Хавьтсан бүхэнтэй нийлэхгүй

	 

	гэж эмэгтэй хүн нарийн хоолойгоор зүрх сэтгэлийг уяраам дуулна. Найз минь нөхөртэйгөө бид гурвуул явж байтал чи тэргэнд хүүхэд суулгаж түрсээр чанх урдаас инээмсэглэн гарч ирлээ. Чамайг хөх торгон дээлтэй хүүхэн сугаджээ. Бидний хажуухан талд ирмэгц чи надад дуулгах гэсэн юм шиг, 

	— Хүүг минь нойр сэргэчихлээ гэж хэлэхэд чамайг сугадаж яваа хүүхэн, 

	— Хүүгээ дандаа ингэж салхинд гаргаж байя гэлээ. Дорогшлон дорогшилсоор алсын уулын цаагуур шингэсэн нарны улбар шаргал туяа тэнгэрийн хаяанд бүдгэрэн бүдгэрсээр замхарлаа. Үгүй... хадгалж буй өнөө зангиагаа хэнд зүүлгэх вэ гэж бичсэн тэмдэглэлийнхээ бяцхан дэвтрийг хамхиад, хорь хүрээгүй настай оюутан бүсгүй гүн бодолд дарагдсаар...

	 

	1960 он.

	 

	
ЭРДЭМ

	 

	Сурсан бүхэн эрдэм

	Сураагүй бүхэн гэм 

	(Ардын зүйр үг)

	 

	Чадраа миний урьдын төсөөллөөс шал өөр намхан шар залуу ажээ. Нум шиг майга хоёр хөл, шингэн хар халимаг нь нэртэй тамирчны сүрийг дарсан юм шиг бодогдоно. Чадраа хар багаасаа бөмбөг тоглох дуртай байжээ. Гэртээ хоол идэж суухад нь гадаа бөмбөг писхийтэл өшиглөх чимээ сонсогдвол аягатай хоолоо тавиад гүйж гардаг байлаа. Тэр дунд сургуульд байхдаа бөмбөг өшиглөж гутлынхаа хошууг ханзалчхаад ээждээ загнуулдаг байж. Одоо тэр хорин нэгэн настай, хөл бөмбөгний нэртэй хаалгач спортын мастер билээ.

	Хоёрдугаар сарын хүйтэн тунгалаг нэгэн өглөө Чадраа мөсөн гулгуурын талбайд очив. Ус гүйлгэж шинээр зассан гулгуурын талбай шил толь шиг гялалзана. Тэнд сургуулийн хүүхэд эрэгтэй эмэгтэй үеийн залуус буурал тэргүүнт ахмад хүмүүс тэшүүрээр гулгана.

	Чадрааг тойргоор гулгах замд хөх ноосон хувцастай нарийхан цагаан хүүхэн хэд хэд дайралджээ. Чадраа сүүл сүүлдээ тэр бүсгүйтэй албаар тулгарахыг эрмэлзэх болов. Тэр бүсгүйн хоёр нүд цогтой тормолзон нэхмэл ноосон малгайд нь сэвсгэр цан суусан харагдана. Талбайн нэг талаас нөгөө талд яваа тэр бүсгүйг харахад огторгуйд нисэж яваа шувууны дүрс сэтгэлд бууна. Бүсгүйг нэг удаагийнхаа тойролтоор чанх өмнөө ирэхэд Чадраа савх шиг шулуухан хоёр хөлийг нь харж «ямар сайхан цэх хөл бэ» гэж гайхжээ. Орой болж мөсөн гулгуурын талбай хаахад тэр бүсгүй хөл бөмбөгний хаалгач залуугийн сэтгэлд хэзээ ч бүдгэрэмгүй шинэ бодол төрүүлчхээд харилаа.

	Нэг орой Чадрааг гэртээ харихаар явж байтал цэнхэр захтай улаан пальто өмсөж хүрэн цүнх барьсан хүүхэн зайдуухан зөрөв. Нүднийхээ булангаар харвал эртээдийн бүсгүй мөн ажээ. Тэр их сургуулийн ойролцоох сууцад оров. Түүнийг их сургуулийн оюутан гэж гадарласан учир Чадраа хүдрийн уурхай нээсэн хайгуулчин шиг баярлажээ. Бүсгүйг чухам юуны ангид сурдгийг мэдэх хэрхэн уулзаж өөрийнхөө сэтгэлийг илчлэх вэ гэдгийг шатар нүүж буй хүн шиг зайгүй бодох боллоо. Чөлөө зав л олдвол их сургуулийн хавиар эргэлдэн таньдаг оюутан нөхдөө өөрийнхөө зорилгыг нуулгүй хэлж байж түүнийг химийн хоёрдугаар ангийн Энхээ гэдэг бүсгүй гэж мэдэж авсан нь ёстой л амьдралын шинэ нээлтээр насан туршийн нь хүслэн биелчих шиг санагджээ. Энхээг бас мягмар гаригийн орой сургууль дээрээ герман хэлний дугуйланд явдаг гэж дуулав.

	Энхээ манай нэрт сэтгүүлч хүний охин. Багаасаа гадаадад сууж байсан учир орос солонгос хэлээр ус цас шиг ярина. Энхээ эрэгтэй хүнтэй төдийлөн үерхдэггүйн гадна хайр сэтгэлээ илчилсэн хэд хэдэн хүнд зөвшөөрөөгүй аж. Харин саяхан сургуулийнхаа нэг оюутан хархүүг мөрөөдөх болсон авч тэр нь Энхээгийн сэтгэлийг яахан ойлгох билээ.

	Хэд хоног өнгөрч Чадраагийн хүлээж ядсан мягмар гариг ч ирлээ. Оройн долоон цагт Энхээ сургууль дээрээ «герман хэлний дугуйланд очно». Чадраа хувцсаа чадлынхаа хэрээр засаж өмсөөд шингэн шар үсээ тосолж самнахад тэр нь урьд урьдынхаас улам ч шингэн болсон шиг харагдаж яарсан үед гурван цаг гэдэг хугацаа гурван жил шиг л санагджээ. Дугуйлан ч арай гэж тарлаа.

	Гадуур хувцасныхаа захыг босгосоор Энхээгийн гарахыг зайдуухан газраас ажиглаж зогссон Чадраа хойноос нь дагав.

	Намуун шөнийн чимэг шигтгээ одод анивалзаж навчин зүүлтээ гээсэн моддын чөлөөгөөр гялайх бүрхүүлт гэрлийн ойр яваа хүмүүсийн амьсгал хүйтэн тунгалаг агаарыг дунд тамхины утаа шиг манарна. Хотын хойд зүгийн сөрөх жавар өөд шалмаг яваа хүүхний араас гүйх шахан гүйцвэл тэр нь хажуудаа хүн ирлээ гэж мэдсэн янзгүй улам хурдлан алхав.

	— Та яасан хурдан юм бэ? Би таныг гүйцэх гэж хамаг тэнхээгээ шавхаж алхаад амьсгаадаж ирлээ гэж Чадрааг хэлэхэд хүүхэн юу ч үл дуугарав. Чадраа гэмшсэн хүүхэд шиг тулгамдсанаа

	— Тантай би нэг... уулзах гэсэн юм сан гэвэл Энхээ, 

	— Надад тантай уулзах хэрэг байхгүй шиг санагдана гээд байшингийн гол хаалга руу гүйн орох нь үл гэрийн алтан загас хилэгнээд далайдаа буцаж ордгийн адил санагдав. Ингээд л Чадраа хүн амьтны хөл татарсан гудамжинд «Автобусны буудал» гэсэн бичигтэй нарийхан шонгийн хамт хоёулхнаа үлдэв.

	Энхээг тохилог дулаахан тасалгаандаа орж хувцсаа тайлаад цэвэрхэн даавуутай торгон хөнжлөө дэлгэж байх үед Чадраа жиндүү хүйтэн салхинд хацраа хайруулаад мөс хөлдөж цас нь гөлийсөн харанхуй гудамжинд халтирсаар гэрийнхээ зүг явлаа.

	Муур мяраахад ч сонсогдом чимээгүй тасалгаанд Энхээгийн нойр хулжиж саяын учирсан залуу бас өөрийнхөө сэтгэлтэй хархүүгийн тухай бодолд дарагджээ.

	Тэр хөнжил дотроо дахин дахин эргэж хааяа хааяа эвшээвч унтаж чадахгүй л байлаа. Чамайг бодоод олон шөнө нойр алдаж байгааг чи мэддэг ч болоосой. Би эрэгтэй байгаад чи эмэгтэй байсан бол аль хэдийнээ чамд зовлонгоо ярьчихсан байх даа. Чи өнөөдөр ер үзэгдсэнгүй. Бие нь сайн байгаа даа. Бушуухан завсарлаж чиний барааг харах сан гэж бодохоор хичээлийн дөчин таван минут ч өнгөрч өгөхгүй юм. Мань хүн бас шүлэг бичдэг гэнэ ээ? юун тухай бичдэг бол... Сая намайг дагаж ирсэн залуу хаана байдаг юм бол доо. Зайлуул аль олон янзын хүн байхыг тэр гэх вэ. Чи л биш бол хэн ч байсан хэрэг алга... гээд Энхээ элдвийн зүйл эргэцүүлэн бодов.

	Түүнээс хойш хэд хоног өнгөрөв. Чадраа Энхээтэй хоёр ч удаа уулзсан авч нааш хандлагатай үг сонссонгүй.

	Харин өөрийгөө үл тоомсорлож байгаа маягийн ихэмсэг үгс л бишгүй дуулжээ.

	Чадраа хөл бөмбөг тоглохдоо ямар их зоригтой байдаг билээ дээ. Яг тийм зориг гаргаж Энхээгийнд дахин очихоор шийдэв.

	Чадрааг шат өгсөж тэдний өрөөний хаалгыг зөөлхөн тогшиход Энхээ «За» гэв. Нэг мэдэх нээ нь Чадраа цонхондоо гэрэл цацраах цагаан хөшигтэй тавилга шүүгээнд нь нүүр харагдам тасалгаанд орчихсон байв. Энхээтэй мэндлэнгүүт урагшаа явсаар хаалгыг нь хаахаа мартав. Ингэж хөл бөмбөгний нэрт хаалгач айлын ганцхан тасалгааны хаалгыг ч энэхэн удаа хааж чадсангүй.

	Өрөөний гол дунд байгаа дэнгийн гол шиг нарийхан суурьтай дугуй тавиур, дээр тавьсан ваартай цэцгийг Энхээ услаад зогсож байв. Тэр биеэ барьсан эрээн даашинз өмссөн харагдана. Цэцэг тарьсан энэ ваарыг харь орны танил нэг хүн Энхээгийн эцэгт дурсгахдаа «насан турш амьд цэцэг тарьж яваарай» гэж захисан учир тэднийх тэр ваарыг хөрөнгө эдлэлийнхээ дээж мэт үздэг ажээ. Чадраа түгдэрч тулгамдан, .

	— За юу хийж байна даа гэхэд;

	— Цэцгээ л усалж байна гээд Энхээ Чадраагийн ирсэнд дургүйцсэнээ илчлэх гэж хаалга хаахаар яаран ухасхийгээд тавиураа эвгүй шүргэсэнд хагарах үйлээ түргэн эдэлье гэсэн шиг унахад Энхээгийн царай хувьсхийж «еэ» гэж хашхирчхав.

	Чадраа хөл бөмбөгний хаалган дээр бөмбөг шүүрч авдаг дадлагаараа ухасхийгээд унасан ваарыг шаланд хүргэлгүй шүүрэн авч сурсан эрдмээ үзүүлэхэд Энхээ

	— Тийм холоос яаж барьж авав аа... ийшээ орж цай уу гэлээ.

	 

	1961 он


МОНОСНЫ МӨЧИР

	 

	Үлээвэр хөгжимд ээрэнцэг бүжгийн аялгуу ормогц Ухнаа шинэхэн танилцсан жаахан бор бүсгүйд хамт бүжиглэе гэсэн дохио ирмэж өгөөд шууд өмнө нь очиж мэхэлзэн урив. Энэ залууд амралтын газрын бяцхан клуб чамлалтайхан санагдаж, болдог сон бол өөрөө өөртөө их театрын найруулагчийн нэр зээлдэн зүүмээр байлаа. Тунгалаг Туулын хөвөөнд эхээс мэндэлж, моносон төглийн дотор тоглож өссөн Цэцэнг хармагц Ухнаа

	 

	Боргил мах нь татраагүй идэр чийрэг цогцос

	Бодол гунигт автаагүй гэнэн хар нүд

	Боргоцойн адил бумбайсан анхал бор царай

	Болжморын адил дэрвэсэн хөгжилтэй хөөрхөн ааш

	 

	гэсэн бадаг шүлэг уншиж өгмөөр санагдав. Журмыг сахиж арван долоон нас хүрсэн Цэцэн ч ертөнцийн жам ёсоор ухаалаг сайхан хархүүг мөрөөдөх болсон агаад сэтгэл нэгэнт тохирсон хүнд эмнэг биеэ даатган өгөхөд бэлхэн байв.

	Нийтийн бүжгийн хөгжим завсарлах дөхөж байхад Ухнаа тухтайхан уулзаж ярилцах хүсэлтэй учраа Цэцэнд хэлж чөлөө цаг гарган болзохыг түүнээс гуйжээ. Бүжгийн аажим хөдөлгөөн дунд шивнэсэн тэр үгсийг Цэцэн сонсоод гайхсан ч үгүй, хачирхсан ч үгүй. Уулзах эсэхээ бүжиг тарсны дараа хэлье хэмээн шивнэв. Тэр үдэш Ухнаа Цэцэнг гэрт нь хүргэж өгөхөөр хамт явжээ. Тэднийх амралтын байраас зайдуухан бургасан шугуйн гүн рүү буй учир залууст ярилцах хугацаа бишгүй л байлаа.

	Үүлгүй тэнгэрт чандган сар аялж, шугуйн чөлөөгөөр Туулын усны долгио мөнгөн саа шиг гялалзана. Ухнаад урьд тохиолдож байсан зарим хүүхнээс энэ бүсгүй гойд өөр санагдав. Сарын өмнө нэг хүүхнийг гэрт нь хүргэж өгөхдөө гарыг нь атгатал тэр хүүхэн «За болиоч дээ, яасан хачин хүн бэ» гээд гараа угз татан инээж байсан билээ. Цэцэнгийн гараас хөтлөх гэвэл «хоёулаа хөтлөлцөхгүй явъя!» гээд инээх ч үгүй хачирхах ч үгүй зүгээр л гараа татаад авчхав. Нэртэй ганган хүүхнүүдтэй ойртож танилцаж явсан Ухнаагийн зүрхийг энэ жаахан бор бүсгүй гайхалтай их түгшээжээ.

	Марзан янзын ярианд зарим хүүхэн хөтлөгдөөд явчихдаг бол Цэцэн тийм яриаг ямар ч юм сонсоогүй мэт тоохгүй байлаа. «Миний гар хуруунаас юунд бишүүрхээ юм бол баян хуурын товчин дээгүүр хурууны минь бүжиглэж байхыг хараагүй үхээр юм байх даа. Шинэ ирсэн уран сайхны удирдаачийнхаа авьяасыг ч үзэхгүй энд бүр лойсон газар юм. Хэрвээ чи олон үзэгчдийн өмнө миний дуулахыг харсан сан бол өдийд арай л ийм явахгүй буй гэж бодоод Ухнаа Цэцэнгийн биед наалдаж «Өнөө үдэш мөн сайхан үдэш ээ» гэснээ:

	 

	Ургаж байгаа модны нахиа

	Уянгалж байгаа шувуудын, жиргээ

	Урсаж байгаа голын шуугиан

	Угтан авцгаа хайрын минь дууг...

	 

	гэж шугуйн чөлөөнд ургасан өндөр нам хоёр бургасыг заав.

	«Очиж очиж гэгээн цагаан өдөр битүү шугуйн чөлөө харж уулзах гэдэг яасан хачин амьтан бэ?» гэж Ухнаа бодож байтал «Хүргэж ирсэнд чинь баярлалаа» гээд Цэцэн гэрийн зүг яаруу алхлаа.

	«Би энэ бүсгүйд тоогдохгүй байх учиргүй билээ. Миний хөмсөг, нүд шүд гурав энэ хэрийн нэг охинтойгоо юм сан. Харин нэр минь л жаахан тийм дээ. Энэ бүсгүй Цэцэн нэртэй байхад би Ухнаа нэртэй байдаг л тусгүй. Маягтай ганган нэртэй болоосой... Аав ээж минь надад юунд «Ухна гэж нэр өгөв дөө. Ард нь «аа» нэмж уянгатай болгоогүй бол миний нэр үнэхээр ёозгүй нэр юм шүү» хэмээн бодсоор Ухнаа гэртээ ирлээ.

	Үелзүүр салхи ойн чөлөөнд хадаж мөрлөсөн өвсний хамар цоргисон үнэрийг намрын хурц наранд гандмал өнгөтэй болсон тачир өвсний дундаас царцаа дуугаран дээш цойлж хойно хойноосоо цувран нүүх үүлний сүүдэр чөлөөнд нэг үе тусаж, нэг үе холдоно. Ухнаа цэнхэр өнгөтэй бүрх малгай духдуулсхийн өмсөж нүдэндээ шар хуван хүрээтэй том хар шил зүүгээд богино ханцуйтай пансан цамцнаас үл мэдэг ялгаран харагдах цагаан шуун дээгүүрээ саарал өнгийн гадуур цамц тохон тавьсаар өндөр нам хоёр бургасны дэргэд ирэхэд саан хээтэй цэнхэр торгон дээлтэй Цэцэн урд энгэр лүүгээ унжуулсан гэзэгнийхээ үзүүрээр оролдож инээмсэглэн угтлаа.

	— Энэ хоёр модны нэг нь яасан онцгой гоо сайхан мод вэ гэж Ухнааг хэлэхэд Цэцэн хоёр бургасны орой өөд эгцэлж хараад, 

	— Тийм юм гэв.

	— Хоёулаа шугуйн гүн рүү сэрүүн газраар жаахан явах уу?

	— Тэгье л дээ.

	Тэр хоёр моносон төглийн дотор орж суув. Гүйцэд болсон мойл ногоон навчаар бүрхмэл иш нь дээрээ хонины хоргол шиг эржийн харагдана. Ухнаа түүнийг ажаад ямар нэг зүйлийг эргэн санасан бололтой инээмсэглээд ярьсан нь:

	— Би эртээд энд ирсэн дараагаа мойл түүхээр яваад мойлоо дааж ядсан нэг моностой дайралдлаа. Тэр моносны мойл оройгоосоо өтгөн харагдахаар нь авирч түүж байгаад нэг мөчир хугалаад орхисон чинь чимээгээр ойн цагдаа Ойдов гэгч онгироо өвгөн хүрч ирээд моносны мөчир хугаллаа гэж намайг загнаж гарлаа шүү. Бүр амралтын захиргаанд мэдэгдэж торгоно ч гэх шиг, бас хачин хэнхэглэж байлаа. Найз нь ганц мөчир хугалсан хэргээр золтой л шоронд орчихсонгүй. Тэр өвгөн мөн ч албан хэнхэгтэй хүн байдаг... гэхэд нь Цэцэн, 

	— Аргагүй шүү дээ, бүх насаараа энэ ойг хамгаалж байгаа өвгөн битгий хэл би ч моносны мөчир хугалбал харамсана гэж хэлэв. Тэд баахан ярьж сууснаа орой үдэшлэг дээр уулзахаар тохиролцон харьцгаажээ.

	...«Хөгжилтэй амрагчид» гэдэг үдэшлэг удирдаж байсан бүсгүй, цэлгэр танхимын голд байгаа ширээний дэргэд гарч ирээд «Амралтын гуанзны хоол зөөгч Цэцэнгийн бүжиглэхийг сонирхъё гэж амрагчид хүсэж байна» гэж зарлахад хүмүүсийн алга нэгэн зэрэг нижигнэж тас хар өнгийн дан дээлийнхээ нарийхан бүсийг өвөр хажуудаа зангидсан Цэцэн гарч ирэв. Алга таших чимээ тасрахад баян хуурт ганцаарчилсан бүжгийн аялгуу орж хөгжмийн хар цагаан товчин дээгүүр Ухнаагийн савхан цагаан хуруу бөмбөрч харагдлаа.

	Үе тохой нь үелзэн хөдөлж өд шиг хийсэж, хүрд шиг эргэн бүжиж буй бүсгүйг хараад хүн бүр орчлонг түр умартаж хөгжим дарж байсан хархүү ч алмайран санаа сэтгэл нь «хайрлах янаглахын өөр ертөнцөд шилжин» ороод нүдэнд нь баярын нулимс гүйлгэнэв.

	... Ийм авьяастай гайхал байсан юмаа гэж бодож байтал алга нижигнэсээр Ухнааг баян хуураа дахин тэврэхэд хүргэв.

	Оройн долоон цагт мөнөөх хоёр бургасныхаа дэргэд уулзъя гэсэн ёсоор Ухнаа хувцас хунараа сольж, том толины өмнө бүтэн гурван цаг эргэлдэн арай чуу цагтаа багтан хувцаслаад иртэл Цэцэн алга. Харин бөгтөр намхан бургасны хорхой идсэн нүхнээс цаас цухуйж харагдав. Уншиж үзвээс: «Би хэнхэг аавтайгаа хамт таны хугалсан моносны мөчрийг залгах гэж бүтэл муутайхан ажлаар оролдож өнжлөө. Та бид хоёр, дэргэд нь болзож уулздаг энэ хоёр бургас шигээ ялгаатай юм. Та өндөр гоо бургас шиг. Би намхан тахир бургас шиг. Шулуун гоёхон бургас нүдтэй байлаа гэж төсөөлбөл орчин тойрноо үзэхээргүй дээгүүр хараатай байх биз. Эрхэмсэг таны нүдэнд өчүүхэн шавж хорхой шиг би яаж өртсөн юм бэ? Гайхаж байна! Цэцэн» гэж бичсэнийг хоёр дахин уншиж дуусах үеэр салхи ширүүсэж навчит ойг шуугиулсаар намрын ширүүн бороо хувингаар асгах мэт цутгалаа.

ТӨРСӨН НУТАГ

	 

	Туурь

	 

	Үхтэл орших төрөлх нутаг

	Салж болшгүй орон

	Д. Нацагдорж

	 

	Тэнэгэр хөндийн цас хайлж, гуу судгаар богинохон настай горхинууд урсана. Энд тэндгүй л шалбааг... Өвлийн цагт сүрэг бэлчээгүй газрын цасан дороос хур бороог гарахад таван хошуу мал гэдэс мэдэн иднэ. Хөндийн зүүн талын нүцгэн бор уулын хормойд нэлээд хэдэн гэр бүхий хот айл харагдана.

	Гандаж ухаарсан дээлтэй хуурчийн оймс цоороод хонины утсаар ширж хийсэн хатуу зуузай, өсгийг нь холгоно. Гуч эргэм настай шилийн мод шиг өндөр нуруутай, өтгөн хар хөмсөгтэй тэр эрийн магнай дээгүүр хөлсөн дусал бөмбөрч ардаа үүрсэн хавчиг үүрэг мөрий нь дарна. Ам цангаж гэдэс өлссөн нь туйлгүй учир хуурч, нүдэнд туссан хот айлын, зүг тэнхээ шавхан алхлаа.

	Өвөлжөөний орчмоор хонь бэлчиж эхлээрээ яваа хурга ишиг тоглон зарим нь мөргөлдөж, зарим нь хэвтэж байгаа хонь дээгүүр гишгэлэн дэвхцэн. Хуурч зүүн өмнө талын бор гэрийн гадна үүргээ авч тавиад хэзээ ч биеэс салгадаггүй хуураа барьсаар оров. Гэрийн хоймор дэрсхэн нүцгэн хоёр хүүхэд адасга дээр суугаад өнгө өнгийн будагтай шагайгаар тоглож байлаа. Дэрний ширгэвчинд тавьсан авдрын тушаа ханын толгойд цахиур буу өлгөөстэй, хажууд нь хот цэнэг зүүсэн харагдана.

	Айлын бүсгүй гэртээ хүн ирэхийг хармагц хурганд өвс боож байснаа түр орхиод орж ирлээ. Бүсгүй явуулын хүний туйлдан ядарсныг мэдэж ган тулганд аргал зэрэглээд цай гал дээр тавив. Хонины сүүгээр сүлсэн цай уухад хуурчийн хөлс дааж царай засарч нүд сэргэв.

	— Танай гэрийн хар хүн хаачсан бэ гэж хуурчийг асуухад бүсгүй, 

	— Манай гэрийн хүн анд явсан. Одоо ингэсхийгээд ирэх байхаа гэлээ. 

	— Та аль нутгаас явж байна даа?

	— Хангай нутгаас явж байна гээд хуурч харьяа аймаг хошууныхаа нэр усыг хэлсэнгүй. Харин «Нутгаас гарсаар жил тойрч байна» гээд шүүрс алдав.

	Айлын хоёр хүүхдийн арай томоохон нь нүцгэн гарах гэхэд

	— Нар орж байна. Даарна. Хувцсаа өмс! гээд эх нь түүнд урд хормой нь түлэгдэж хорчийсон тоодгор нэхий дээл өмсгөв. Бяцхан хүү гадаа гараад, 

	— Аав ирлээ! Аав ирлээ! гэж час хийсэн дуугаар хашхирав.

	Тэр орой хуурч анчин Намнантай хууч хөөрсөөр тэнгэрт түрүүчийн од гаргав. Анчин зарц Намнангийн бор гэрт уран хуурын дуу уянгалж нэгэн хүн эршүү цээл хоолойгоор уртын дуу аялахад тэр хот айлын бүх хүн Намнангийн бор гэрт цугларч тэдний босгоор алхах дургүй баян Дамиран ядуу айлын гай барцад дайрчихна гээд Намнангийн хоёр хүүхдэд ойртуулдаггүй эхнэр нялх хүүгээ тэвэрсээр эхнэрийнхээ хамт орж ирэв.

	Хотондоо орсон мал ч хивэхээ болиод хуурын эгшгийг чих тавин сонсох шиг, өтөлж үхэх нь дөхсөн даахит хөгшин нохой ч сэргэн хуцах шиг... Намнангийн умгар гэрт хүмүүс нэмэн орсоор суух газар байхгүй болсон тул олонх нь зогсоцгоолоо.

	Орчлонгийн салхинаас ондоо юм хүрээгүй болов уу гэмээр танхил борхон бүсгүйн, нэг газар удаан тогтдоггүй харц хуурчаас нэг ч мөч салахгүй боллоо. Энэ бол баян Дамираны охин Хандмаа ажээ. Зарим үед болсон мойл шиг хар нүдэнд нь баяр гунигийн алин болох нь мэдэгдэхгүй нулимс гүйлгэнэж сэтгэлд нь тоост орчлонгийн аливаа юм орохгүй болж гагцхүү хуурчийн дүр л нүдэнд нь үзэгдэж хуурын эгшиг л чихэнд нь сонсогдоно. Хуурчийн дуулахыг чагнан суугаа хүмүүсийн нэг хэсэг нь залуу насаа дурсаж нөгөө хэсэг нь зовлон гунигаа сэргээн санаж байлаа. Хуурч дуулахаа түр болиод урдаа байсан данхтай цайнаас модон тагшинд хийж хэд балгасны дараа

	 

	Буман уулыг даваад

	Түмэн мөрнийг гатлаад

	Хар сүүдрээр ханиа хийж

	Уудам эх нутгаараа

	Аялан зорьж яваа даа

	Амьтны жаргалыг үзсэнгүй

	 

	гэж дуулан хуурдлаа.

	Шөнө дундын хэр болоход хуурын дуу зогсож хуралдан ирсэн олон гэр гэртээ орцгооход уян хонгор сэтгэлтэй Хандмаа ээж ааваараа дуудуулан Намнангийнхаас арай гэж гарчээ.

	Баян Намнангийнх бүхэл мах гал дээр хийж орхиод хуурын эгшиг хуурчийн дуунд талимааран умартсан учир тэднийг гэртээ орж ирэхэд махны шөл ширгэж тогоо нь түлэгдээд хэншүү хярвас үнэртэж байлаа.

	Ээ дээ бас ховор сайхан хоолойтой хүн байна даа гэж эхийнхээ хэлэхийг сонссон авч хариуд нь юу ч гэж үл дуугаран гэрийн баруун талын хөндий орон дээр очиж, нарийн хурган дотортой дээлээ тайлаад, арван хоёр угалзтай хуучивтар хүрэн булигаар гутлаа хөлөөсөө сугалж, мяндсан хар гэзгээ ар тийш нь шидээд орондоо оров.

	Зарим үед ганцхан цагийн дотор сэтгэл нэн хөдөлбөл олон арван жил амьдрахад огт санаанд ороогүй шинэ бодол эрмэлзэл хүний оюун ухаанд хаврын яргуй шиг дэлгэрдэг билээ. Насаар өвгөрч яваа хүний амьдралд тоо томшгүй шинэ эргэлт гарахыг хардаг боловч түүний дотроос хайр сэтгэлийн гал дүрэлзэхийг хэзээ ч гэсэн дэмждэг буй заа гэдгийг цааш үргэлжлүүлэн өгүүлэхээ зогсож өмнөхийг эргэж өгүүлэх нь: Гол хоймрын арслан хээтэй хүрэн зандан ширээн дээр голт цөгцтэй зул бадамлаад, авгай хүний үс шиг хээ угалзтай ган тулганд аргалын цог улайж зүүн талын орон дээр аав ээж нь хурхиравч энэхүү шөнийн тавлаг орчинд Хандмаа л унтаж чадахгүй эргэн хөрвөөж хэвтэнэ. Хуурчийн эрэмгий шинжийг илтгэсэн алаг нүд, тос даасан хүрэн царай Хандмаагийн харааны үзүүрт биелэн үзэгдэж морин хуурын аялгуу сонсголын нь үзүүрт хүнгэнээд ээлжтэй юм шиг ирдэг нойрыг нь зайлуулж л байсан нэг мэдэхэд унтчихаж, ядарч цуцаад сөхрөн унасан хуурчийг аятайхан өргөн босгож байна гэж зүүдлэв. Түүнээс хойш хэд хонов. Намнангийн намнасан зээрийн махнаас хороож хоног өнгөрөөж байсан хуурч гэрийн мухарт хөл гар хумхиад сууж байхыг үл хүссэн учир хурга барих, хонь хураах ажил хийж эхлэв.

	Янз янзын өнгө дүрстэй харагддаг баян байгалийг хуурч сэтгэл догдлон аждаг заншилтай билээ. Нэгэн орой тэр бээр өвөлжөөний хажуу талын толгод дээр гарч шингэж байгаа нарны зүг ширтэхэд тэнгэрийн хаяа шаргалтаж, үүлсийн зах улайн харагдав. Тэр зүгт хуурчийн төрсөн нутаг буй!

	Хуурчийн дэргэд, аавынхаа морийг аргамжаад буцаж явсан Хандмаа ирлээ. Хуурч гүн бодолд дарагдсан учир хажуудаа хүн ирэхийг ч мэдсэнгүй. Тэндээс өвөлжөөний чиг үл мэдэг доголон, алхлаа. Хандмаа түүнийг гүйцэж ирээд, 

	— Та яагаад доголоо вэ гэхэд хуурч баахан ичингүйрч,.

	— Хол газар удаан явсан болохоор хөл минь холгочихжээ гэв.

	— Та оймсоо цойлдуулаач дээ

	— Хэн миний оймсыг цойлдож өгөх билээ дээ. Харин өөрөө л оролдвол юу юм бэ гэхээс биш гээд хуурч инээмсэглэв. Хандмаа духайж «Оймсыг нь цойлдоод өгөх юм сан» гэж бодовч яахан зүрхэлж хэлэх билээ.

	— Та манайд орж бидэнд, дуу дуулж хуурдаж өгөөч дээ гээд л Хандмаа эрвэгэр алаг нүдээр хуурчийн өмнөөс ширтэхэд тэр дэргэдээ байгаа дөрвөлжин хадан дээр сандайлан суугаад гүн бодолд дарагдав. Бүсгүй ийш тийш харж дурсгалт баримлын дэргэд ирсэн хүн шиг л хуурчийг тойрон холхино.

	«Баян Дамираны ганц охин навсгар хувцастай тэнэмэл хуурч дагаад салахаа байж гээд л намайг нутгийн хүмүүс муу хэлэх болов уу» гэж бодон санаа алдаад, 

	— За харья хэмээн явах гэтэл «Та надад нэг сайхан дуу дуулж өгөөч! Би таны дууг дахин дахин сонсмоор байна гэж хэлэх үү» гэсэн бодол сэтгэлд нь цахилгаан шиг түргэн орж ирсэнд хуурчийн дэргэд эргэж очоод бодсоноо хэлбэл хуурч

	— Нар шингэлээ. Өдийд толгой дээр гарчхаад гэнэт дуу дуулахаар чи бид хоёрыг хүн амьтан муу хэлнэ биз дээ.

	— Энэ толгойн шил дээрээс манай гэр харагдахгүй байна шүү дээ. Тэгэхээр манайхан та бид хоёрыг яаж үзэх вэ дээ.

	— Үзэхгүй ч гэсэн дууг минь сонсоно биз дээ.

	— Тэгвэл та надад аминчилж аяархан дуулж өг л дөө гээд Хандмаа хуурчийн дэргэд бүр дөхөж ирээд хувцсыг нь шүргэв. Орчны юм бүдгэрүүлж үдшийн бүрий нөмрөн ирлээ. Хуурч хоолойгоо засаад

	 

	Замбуулин хорвоогийн цээжин дээр

	Тэнэж төөрч явсан би

	Захгүй хөх тэнгэрийн дор

	Өлсөж ядарч үзсэн би

	Гоо сайхан цогцсыг чинь

	Голч үнэн сэтгэлийг чинь

	Өдрийн бодолд дүрсэлнэ.

	 

	гэж дуулав.

	Нутгийн салхи л очиж шивнээгүй нь мэдээж. Шар баяны хүү Мундаг Намсрай гэгч ханхар цээжтэй улаа бутарсан ягаан хацартай хархүүгийн чихэнд Хандмаагийн сэтгэлийг 30 орчим настай хуурч эргүүлж байна гэсэн шуугиан дэгдэн хүрэв.

	Уур омог нь шатахаараа догшин хангал эмнэгийг ч чихдэж мушгиад унагадаг тэр хархүүгийн дотор хилэнгийн дөл өрвөлзөж зүрхнээс нь цус шүүрэх шиг болжээ. Тэр муу «янхан» эмийг чинь тэнэмэл хуурчтай нь хамт авслаад дээр нь шороо цацъя л даа гэж бодсон Намсрай Дамираныд очихоор бэлтгэж эхэллээ. Намсрай тэдний хот айлынхныг ялангуяа хуурч Хандмаа нарыг сүр далайлгахын тулд олон жилийн хур дэлтэй онгон хүчтэй хүрэн азаргандаа суудал сайтай, бахим халбагар эмээл тохож бэлчир бүхэн дээр тэнгэрийн луу мушгирсан мөнгөн товруутай хазаараар хазаарлан эмээлийнхээ бүүрэгт алд тэнзэн ташуур өлгөөд догшин хүлгээ хантайрч тушив.

	Болд төмрийг ч зорж даамаар хурц бөгөөд гурван үеийг дамжиж ирсэн үйсэн иштэй хутгаа хуйнаас гаргаж үзээд буцаан хийж бүсэндээ хавчуулав. Хэдий үед тэднийд хүрч очвол тохиромжтой вэ гэж бодсоор цагаан гэгээ тасрахын өмнөхөн л уяан дээр нь буухаар шийджээ. Наран шингэх үеэр тэр зүг тогтож ядан эргэцэж байгаа хүрэн азарганы дөрөө дөрөөлж байгаа Намсрай эзэрхэг дайнд мордож байгаа чулуун зүрх төмөр нүүрт баатар шиг сүртэй. Улаан замын тоосыг ардаа босгосоор урт шар хөндийг хойноо хийсээр мундаг Намсрай Дамираныд дөхөж ирлээ. Хотлохоор хурааж явсан хонины нь нэг, захаас Хандмаа эргээж явав. Хандмаа урд хормойны өнгө урагдсан зувцаа дээл өмссөн харагдана. Мундаг Намсрай мориноос буумагц Хандмаагийн урд ирж мал руу Дайрсан чононых шиг харцаар ширтэлхийлээд түүнийг багалзуурдан авчээ. Бүсгүй хүний чарлахыг сонссон хүмүүсийн сэтгэл сэрхийв. Хандмаагийн тунгалаг нүүрийг хөх няц болтол дэлсчхээд зогсож байгаа зэрлэг адгуус шиг тэнэг тэр эрийг харсан хуурчийн омог бадарч дотор сэтгэлийнхээ гүнд цогцолсон хилэнг цогтой хоёр нүдэндээ хуралдуулж бүх биеийнхээ тэнхээг баруун гартаа зангируулаад түүнийг дэлсэн гуйвуулав. Мундаг Намсрай галзуу мэт уурлан хутгаа сугалах үед буун дуу тасхийв. Намнан замаг даржээ...

	Хуурчийн сэтгэлийг тэр үдэш гашуун уйтгар дарж төрсөн нутгаасаа хөөгдөн гарч байсан хэцүү цагийг эрхгүйеэ дурсав. Хошуу ноёны албан татварыг эсэргүүцэж шүлэг зохион хуурдаж явсаар хуурч нутгаасаа хөөгдсөн билээ.

	Ганцхан манай нутаг ч биш монголын уудам нутаг гаслан зовлон, цус нулимс, дарлал доромжлолоор дүүрчээ гэж хуурч бодоод тэр шөнө харь Төвд газрыг зорин алхсан билээ. Өдөр шөнө ээлжилсээр амьдралын урсгал уйтгартай нэг хэвээр өнгөрсөөр... Хуурч жинхэнэ говь нутагт орж ирэв. Намнангийн өгсөн зээрийн болсон мах, Хандмаагийн сэмхэн боож өгсөн хэдэн хурууд цөм дууслаа. Монголын говь нутаг уудам, хуурчийн хоёр хөлөөс цус шүүрнэ. Тэр, бяцхан хад налж суугаад зүүрмэглэв.

	Эргэн тойрон чив чимээгүй дүнсийгээд хааяа нэг шувуу дэрхийн нисэх нь сонсогдоно. Зүүрмэглэж сэрэхэд бие нь ч аятайхан амарсан шиг санагдав. Үүргээ задалж хөлсөнд түлэгдэн хиртсэн хуучин цамцаа гаргаж үзээд урах гэтэл хүч нь хүрэхгүй шахам байлаа. Арай чүү гэж ураад холгосон хөлөө боов. Ам цангахаар хүйтэн цай сэтгэлд нь орно. Ийшээ тийшээ харвал элс бутнаас өөр юу ч үл үзэгдэх бөгөөд газар тэнгэр нийлсэн юм шиг цэнхэртэнэ. Тэр ядарсан нүдээ аньж омголтсон уруулаа долоогоод: «Ямар ч гэсэн хил давах болж байгаа... Хүний «жаргалын орон» «шашин номын энэрэлт орон» Төвд газрын барааг хэдийд нэг харах бол гэж саналаа. Бас Хандмаагийн дүр энэрэнгүй хайр энхрийлэл... Мундаг Намсрайд зодуулаад нүүр нь хүн харахын эрхгүй хавдсан байсан нь хуурчийн бодолд орж... надаас л болсон юм. Намнан түүний гарыг хуга буудаагүй бол Хандмаа бид хоёр амьд үлдэхгүй байсан биз гэж бодлоо. Хуурч ядарч туйлдаад өндийлөө. Түрүүчийн бодол харвасан сумын адил алга болж дахиад л уух идэх юм санаанд орж гол нь харлана. «Нэг газар удаж болохгүй ямар ч гэсэн явж үхэх хэрэгтэй» хэмээн бодоод үүргээ үүрч цааш хөдлөв. Гэтэл нүдний үзүүрт тунгалаг нуурын ус мэлтэлзэн харагдав. «Ус» «Ус» гэж үглээд хуурч эцсийн тэнхээгээр алхлаа. Гуйван дайван хүч тамираа барсаар явж явж дөхөөд ирвэл зэрэглээ байлаа. Элст замд хуурчийн өвдөг бохирох шахам гуйвахдаа хуураа л няц дарчих вий гэж болгоомжлов. Толгойгоо эргэхээр зог тусч баруун хөлөө өргөх гэснээ сөхөрчхөв. Амьдрахын эрхэнд тэр бээр говийн зэрлэг адууны цус сорохын төлөө тулалдахаас ч буцахгүй байлаа.

	Хуурч мөлхсөөр нэгэн жижиг бутанд тулж ирмэгц тэвэрч унаад өргөст оройноос нь зажилж бүйлнээсээ гарсан цусны хамт залгихад тамир орж хавь тойрныхоо юмыг харах чадвартай болжээ. Босоод цааш хэд алхав. Монгол нутгийнхаа хил дээр ирснээ мэдлээ. Алтан ганжирт сүм дуганы орой исгэрүүлдэг нь Төвд газрын хуурай салхи нүүрээс үлээж «энэрэнгүй их будда» урдаас тосох мэт санагдахад эргэн харвал хурмаст тэнгэрийн шар нарны дор монгол орон хуурчийн нүднээ униартан харагдана. Түүний нүдэнд цаст уул үзэгдэх шиг болсонд хуураа авч «Сэрүүн сайхан хангай» гэдэг дууг хуурдлаа. Хуурынхаа дууг сонсмогц сэтгэл сэргэж нүдэнд нь цог улалзанхан зовлон гуниг агшин зуур мартагдаж ядарч цуцсан дөрвөн мөч нь тэнхэл ороод өлсөх ч үгүй цангах ч үгүй юм шиг болов. Мөнх ногоон модтой уулнаас эх авсан гол мөрний урсгалын чимээ шуугианыг «Сэрүүн сайхан хангай» ая хуурчийн чихнээ авчирч сормуусны дороос талимаарах алаг нүд, уян зөөлөн сэтгэлд Хандмаагийн дүрийг нүднээ тодруулан эх нутгийн цэцэг ногооны үнэр анхилах шиг болов. Зуны эхэн сард ой шугуй цэцэглэж дулаан орноос ирсэн хөхөө шувуу донгодоод танан цагаан гэрийн дээгүүр дэлгэцтэй идээ тавихын үед сайн хүлгийн хүчит туурай тачигнан сайхан охидын цээлхэн хоолой хангинан миний төрсөн нутаг мөн ч сайхан сан гэж бодсон хуурчийн нүдэнд нулимс гүйлгэнэж орчин тойрны юмс ялгарахгүй нэлэнхийдээ цэнхэртэв. «Сэрүүн сайхан хангайн» ялгуунд автагдан хөтлөгдсөөр хуурч нэг мэдэхэд төрсөн нутгийнхаа зүг эргэж хөл тавьсан байлаа. Тэр хөлийн өлмий төвд нутаг уруу хэзээ ч эргэсэнгүй. Тэр хөл хөдсөн бойтгоор анх мөр гаргасан монгол газрынхаа өвс ургамлыг гишгэж тоос шороог хөдөлгөж явжээ.

	 

	1961 он.

	 

	
ТЭРГЭЛ САРАН

	 

	Дэрсэн гэрийн үүдэнд

	Дэнлүү асаагаад ч юугаа хийх вэ?

	Дэргэд аваад суугаагүйгээс хойш

	Дэндүү хайраар ч юугаа хийх вэ?

	(Ардын дуунаас)

	 

	Би өлссөнөө ч мэдсэнгүй. Бага эмч маань холын дуудлагад явсан учир ажилд дарагдаад унд хоолоо ч мартчихжээ. Цээж нь хэржигнэсэн, хамгийн хүнд өвчтэй өвгөнийг сувилагчдаа даатгаад намайг ирэхэд хоёр гурван хоног галлаагүй гэр минь зэврүүхэн байлаа. Төмөр зуухны үнс чандруу бужигнуулсаар галаа ноцоогоод хоолоо чанаж суухад минь сарны гэрэл тооноор шагайв. «Өнөөдөр тэргэл саран гараа юу даа» гэж санаад ганцаардмал байдалд автан шүүрс алдаж суухгүй юм сан гэж хоолны дараа зугаалахаар гадагш гарлаа. Хааяа нохой хуцахаас өөр аниргүй дүнсийсэн орчин тойрноос урсан ирэх сэрүүхэн агаарыг, ам цангахад хүйтэн ус уухын адил залгилаад баймаар санагдав. Би голын хөвөөнд ирлээ. Тэртээ хөвчид уулын сүүдэр бараантаад уснаа туссан сарны туяа зөөлөн долгионд сарнин, жижиг жижиг мөнгөн бөмбөлөг өнхрөх шиг харагдана. Голын эрэг дагасан хэдэн улиасны навчис сүүн цагаан гэрэлд нүднээс унах нулимс шиг гялалзан ойчно. Тэргэл сар... Гэгээн шөнө... Чи минь.,. санагдана. Чи өдийд ямар янзтай байгаа бол! Нөхрийнхөө цээжинд толгойгоо наагаад тавтайхан нойрсож байгаа болов уу? Эсхүл мөнөөх дэвүүр сормуустай хар нүдээрээ номын хуудас ширтэж суугаа болов уу? Лав л над шиг ганцаардмал биш, зүүд нойронд боловч хөгжөөн наргиантай байгаа даа! Наранд түлэгдэж хүрэнтсэн булчин, хоёр салаа сүлжсэн хар гэзгийг чинь ширтээд чиний араас дагаж алхахдаа би чамтай амьдралаа холбох итгэлийг өвөрлөж явсан юм сан.

	Бүсэлхий нарийхан бие, хөөрхөн жижиг гар, эмзэг турьхан төрхийг чинь гоо үзэсгэлэнгийн үлгэр гэж боддог юм даа. Жаахан халууцахаараа юм уу даарахаараа хацрын чинь улаан туяа улам тодроод, эрүүл алим шиг өхөөрдөм хөөрхөн болоход би чухам л тогтож сууж чаддаггүй билээ. Чамайг нөхөртэй болохыг танилцсан анхныхаа өдрөөс л мэдсэн юм аа. Чиний нөхрийг би ертөнцийн хамгийн аятай эрд тооцдог. Миний сууж байсан жижиг тасалгааны тааз, туурга, цонх хаанаас нь л бол чиний дүр нүдний өмнө биелж тодрон үзэгддэг сэн.

	Чамтай ойд зугаалж, усанд шумбаж байгаагаар зүүдэлж байснаа гэнэт сэрчхээд, сэрсэндээ их л харамсдаг байж билээ. Чиний өмссөн хувцсанд хүрэх гэзэгний чинь үзүүрт шүргэх тун ч сайхан. Заримдаа өвөр дээр чинь дэрлээд нялх хүүхэд шиг нойрсмоор санагддаг сан. Чи тэгэхэд манай байрны ойролцоо өндөр шар барилгын хоёрдугаар давхарт суудаг байлаа.

	Нэг үдэш чамайг гэрт чинь хүргэхээр явахдаа, 

	— Байгал минь! Би чамтай дахин дахин уулзаад баймаар санагдах юм гээд л хэлчихтэл, 

	— Би ч гэсэн чамтай уулзаж, ярилцах дуртай. Хоёулаа харин жирийн сайхан үерхэнэ шүү гэж чи минь ичингүйрэн духайж билээ.

	Огторгуй өвлийн дохиогоо өгсөн тэр үдэш анхны цас унаж засмал замаар ийш тийш яаран алхаж буй хүмүүсийн хатуу ултай гутлын чимээ тодхон сонсогдож байсан аа? Би тэр үед чамайг сугадаж, гараас чинь хөтөлж чаддаг байсан боловч тэвэрч зүрхэлсэнгүй байлаа. Зөвхөн бодол сэтгэлдээ л чамайг тэвэрдэг, үнсдэг бас ирээдүйд төрөх хүүгийнхээ ээж болгон төсөөлдөг байсан юм. Харин чи надтай уулзах болгондоо хол суугаа нөхрийгөө дурсан ярьж, түүнийг их санаж байгаагаа шууд хэлдэг байсан чинь миний зоригийг мохоодог авч сэтгэл зүрхээ бадарсан хайрын зулыг унтрааж яахан чадах вэ?

	«Байгал хар хүнтэй, миний амьдралд ямар ч нэмэргүй» гэж бодоод ч чамайг мартаж огт чадахгүй, уулзах хугацааг тэсэж ядан хүлээж, чиний барааг бушуу харах сан гэхэд цаг ч зогсох шиг санагддаг сан даа. Чи бид хоёрын болзон учрах хугацаа богиносон богиноссоор урин хавартай золгов. Хотын цэцэрлэг ногоорч модны мөчирт цагаан, цэнхэр, ягаан өнгийн цэцэг цухуйж, оргил булгийн ус оройн нарнаа солонгороод бяцхан жаалууд гадуур наадан гүйлдэн цаг улирлын байдал гоц сайхан болов. Чи бид хоёр уулзах болгондоо уншсан ном, үзсэн кино, орчин тойрныхоо хүмүүсийн зан авир, эх орныхоо урлагийн шинэ бүтээлийг шагшицгаан их л өргөн хүрээтэй яриа дэлгэдэг сэн. Зусар бялдууч хүнийг үнэн голоосоо жигшин үздэг байсан чинь миний санаатай нийцэж би чиний ухаалгийг биширдэг байжээ.

	Нэгэн орой чи надад:

	«Манайх зусланд гарсан. Би шалгалтаа дуусмагц аав ээждээ очно» гэж ярьсанд чиний ганцаараа байгаад баярлаж «найз нь танайд орох уу даа» гэлээ. Тэгээд л чинийхээ суудаг тасалгааны босго алхаж, бичгийн ширээнд чинь суув. Чи надад чихэртэй цай өгч тавагтай идээ тавилаа. Чиний уруул хүрсэн аяганд унд ууж байна гэж бодоход халуун цай ч гойд амттайхан санагдсан. Тэгээд миний сэтгэл хэмжээгүй догдолж байгааг чи мэдсэн мэт урьтан булзааруулж, 

	— Найз минь даруу сайхан хүүхэн олж аваач дээ! Тэгвэл би чамд баярлаж, хүүхэнтэй чинь үерхэхэд бэлэн байна гэж билээ.

	Зургийн чинь цоморлогийг сонирхож танайд цаг хэртэй суугаад би хэд хоногийн дараа уулзахаар болзож салсан сан.

	Болзсон хугацаа ч болов. Яг өнөөдөр шиг тэргэл сартай цэлмэг шөнө байж билээ. Намайг танай байшингийн гадаа зогсож байтал чи гараад ирлээ. Чи надад харь газрын цаастай чихэр нэгийг өгөөд, 

	— Хар хүндээ чиний тухай ярьсан, чи түүнтэй танилцаарай гэлээ. Чиний урдаас бүр ойртон очоод хархан нүдэнд чинь тэргэл саран тусаж харагдахыг ажиж сэтгэл догдлон, чиний уруул дээр үнссэнээ тодхон санаж байна. Чи надаас харцаа буруулаад «Найзаа чи яаж байгаа нь энэ вэ. Чамайг би хэзээ ч ингэнэ гэж бодоогүй юм сан» хэмээн гоморхон шивнэж билээ. Чухам тэр үед би юу ч гэж хэлэх учраа олоогүй юм. Чи тасалгаандаа ормогц л гэрлээ унтраасан. Би тэр мөртөө явчхаж чадалгүй цонхны чинь тушаа баахан зогслоо. Танай цонх яг нүх шиг харанхуй харагдаж байв.

	Нэг мэдэхэд нүдэнд минь нулимс гүйлгэнэсэн байсан... Тэгээд дараа нь... дараа нь... чиний нөхрийг ертөнцөд хосгүй азтай хүн гэж бодсон. Тэрхэн үед энэ тэргэл сар миний толгой дээр яг ингээд л дүнхийж байж билээ. Түүнээс хойш чи надаас зугтаадаг болсон юм. Надтай санаандгүй тулгарвал царай чинь хувьсхийдэг болчхож билээ. Аргагүй, би л буруутан билээ. Гэвч дотно найзын итгэл, жирийн сайхан үерхлээ эвдсэн миний тэр явдлын гэрч тэргэл саран өнөөдөр буруутан надад хилэгнэж, үүлэн хөшгөө татчихгүй, сүүн цагаан гэрлээрээ энэрэх мэт мишээж байгааг бодвол, жолоогүй хайрын зовлон гэгчийг бас ч гадарладаг болов уу гэлтэй!

	 

	1962 он.

	 

	
МОДЧИН

	 

	Уулын өврийн цас цоохортов. Үхэр сүрэг өндрийн оройгоор бэлчих боллоо. Борог өвс идэж өнжсөн үхрийг үдэш хурааж нам руу оруулах үест бяруу шүдлэн, шуугин урсаж буй голын зүг сүүл өргөн давхих нь урин улирал наашилж мал сүрэг ч мөн цагийн аясыг даган сэргэсний тэмдэг билээ. Хэдхэн хоногийн өмнө хүйтэнд бээвийн явсан бярууд саяхан нэмнээнээсээ салсан бол эдүгээ ууль шувуу дуугарахад хүртэл үргэх болжээ. Үхрээ хурааж явсан өвгөн Цэрэнгомбо голын хөвөөнд ирээд мориныхоо амыг татав. Гичгэнэтэйн голын булингартай хад чулуун дээгүүр харгиатан их л омголон амьтан шиг хүржигнэж байв. Жалгын эхний цас буух үеэр энэ гол үерлэдэг билээ. Эрт гарсан сарны гэрэлд өвгөний цагаан буурал тэргүүн хонгор зулын гандмал толгой мэт харагдана. Түүнийг толгой нүцгэн явбал манай нутагт урин дулааны улирал ирдэг гэж нутгийнхан нь хошигнож хэлэлцдэг ажээ. Цэрэнгомбо энэ нутагт жаран хаврыг угтжээ. Голын дагуу чийглэг зөөлөн салхи сэвэлзэж байв. Өвгөн мориноос бууж хазаарыг авахад хөлөрч зовоогүй цатгалан өнжсөн хээр морь хамраа сарталзуулан ус залгилав. Жалгын өвөр нөмрийн бууц сарны гэрэлд бараалан харагдана. Цэрэнгомбо хаваржааныхаа урд арын хэсэг модыг хүрээд шүүрс алдав. Сүүлийн хэдэн өдөр тэр сэтгэл тавгүй явав. Хэд хоногийн өмнө хашааны бригадын дарга Довчин тэдний хотод буугаад мордсоноос хойш Цэрэнгомбын сэтгэл хямарсан аж.

	— Малын хашааны мод бэлтгэх ажилд та ахалж явах болсон шүү гэж Довчины хэлэхэд Цэрэнгомбо:

	— Мод хийх ч уг нь хийморьтой л ажил юм сан, Даанч бие тэнхээ л урьдын юмгүй болжээ. Тэгтэл бас олигтой шургааг болчихмоор мод ойр хавьд үгүй. Хол явъя гэх хаашаа ч хөдлөх билээ гэж өгүүлсэнд гэрийн баруун хоймор ногоовтор пүүсүү соруултай гаансанд тамхи нэрэн, албархаг дүртэй хямсгархан суусан Довчин:

	— Энэ удаа ч бид хол явахгүй. Танай урд модноос шургааг авна. Эртээд бид тэнд очиж үзсэн, хамгийн сайхан шургааг л хажууд л байна гэж Довчин хэлэв. Энэ үг өвгөний тархиар татаад авах мэт болж, гэнэт дотор нь давчуураад Довчины дарай өөд харж чадалгүй хий л уруул нь өмөлзөв. Ногооноор хөхөө донгодохыг Цэрэнгомбо хаваржааныхаа арын зураа модонд эхэлж сонсдог билээ. Модны хөлийн хүйтэн булгаас морио услах дуртай. Энэ зураа мод энэ булагт миний заяа бий гэж тэр бодож иржээ. Тэндээс мод огтолбол лус савдаг авч намайг өршөөхгүй ер нь хэнийг ч гайгаас хэлтрүүлэхгүй. 

	Үйлсээ хазайлгахыг хэн хүсэх билээ гэж өвгөн бодоод

	— Хангай дэлхийн хар мод мундсан биш. Заавал манай хаваржааны хэдэн модыг илүү хардаг нь юу вэ. Амьд явах цагтаа арын энэ хэдэн модонд сүхний ир хүргэхгүй. Надаас хойш нь яахыг өөрснөө мэднэ биз гэж хэлэхэд түүний армаг тармаг буурал сахал хөдлөх мэт болов.

	— Дуу! Бүү феодализмын үзэл сурталчил! Ой мод бол улсын өмч. Энэ чинь хуультай юм шүү! Дургүй бол болиорой! Чиний огтлохгүй байхыг харах юм сан. Харин таныг насаараа мод бэлтгэх хашаа барьж явсан туршлагатай хүн гэж зориуд хэсгийн ахлагчаар тавьсан юм. Яриа хэл удалгүй хөдлөх нь онох биз. Хашаа барих ажлаас цааргалсан хүнтэй ч наагуур ярихгүй гэдэг шүү гэж Довчин тэднийхээс мордохын өмнө хэлэхэд өвгөн үг сөрж хэрэлджээ. Өвгөний сэтгэл зэвгэр явсны учир энэ. Цэрэнгомбо морио услах зуур сэтгэлээ засах гэж оролдов. Газар дэлхий гэсэх үеэр онгон газраас мод огтолно гэдэг санаанд багтамгүй хэрэг. Эцэг өвгөдөөс өдгөө энэ зураа модыг яаж биширч ирлээ. Гэтэл би өнөөдөр мэс бэлтгэж суудаг... ер юу ч гэх вэ гэж шаналан бодов. Өвгөнийг үхрээ гаднаа оруулж ирэхэд уяан дээр эмээлтэй морь олон байв. Хашааны бригадынхан ирэх өглөө эртлэн модонд гарахаар тийнхүү цуглан иржээ. Гэрийн гадна ирийг нь хямгадсан сүх хөрөө зөндөө байхыг хараад Цэрэнгомбын сэтгэл дэнсэлж, зүрх дэлсэж байв. Маргааш нь нар ургахын өмнө ойн цас хайлмагтахаас урьд модчид зураа модонд гарлаа. Өвгөн Цэрэнгомбо хашин хээрийгээ унаад амьтны сүүлд сажлуулж, амандаа ямар нэг юм уншиж явав. Зураа модны цас бараг хайлаад дуусжээ. Тэнд чийг ханхалж, шувууд жиргэж байв. Цасны дор налширсан хур өвс энд тэнд малын хэвтэш хэртэй газар улайж харагдах бөгөөд цасны усанд нэвт цохиулсан хөвдөрхөг хөрс гутлын улнаас чийг даалгах ажээ.

	— Хаана ч байхгүй шургааг олно доо гээд нэг хархүү сүхнийхээ аагийг өндрөөр даран шалгаж үзэв. Юу хийх вэ лус савдгийн хорлолд өртвөл ч өртөөд дуусъя гэж шүд зуун бодоод ганзагалж ирсэн хангинуур сүхээ гэрнээс нь гаргаж ирэхэд Довчин их л ёжтой харж зогсов. Цэрэнгомбын царай баргар, цийлэн хүрээтэй нүдэнд нь нулимс цайлалзаж байхыг нөхөд нь ажив. Түүний ийм ширүүн догшин дүртэй байхыг Довчин хэзээ ч үзээгүй билээ. Тэр сүхээ авч цэл залуу бүсгүй хүн шиг гоолиг нэг цэх модны дэргэд очмогц орой өөд нь харснаа харцаа доошлуулан зогсов. Тэгснээ ямар нэгэн хүчинд хатгуулсан юм шиг сүхээ далайж

	— Би чамайг огтолъё гээгүй Довчин чамайг цавч гэсэн гээд буулгахад, цавчдас чавхдан үсэрч холтосны цаанаас яс мэт цагаан мод цухуйхад царай нь жигтэй хувьсхийсэн Довчин

	— Чи заавал миний нэрийг барьдаг нь юу ч вэ дээ гэж хэлээд өвдөг нь чичирч харагдав.

	 

	1963 он

	 

	
БҮДҮҮН НАРИЙН ХОЁР

	 

	Улаанбаатарын нэгэн албан байгууллагын даргаар намайг томилов. Би хуучин даргаас нь ажил хүлээж авлаа. Тэр махлаг халзан хүн сайхан зантай байхыг бодвол лав л албан тушаал нь буураагүй бололтой. Түүний малилзтал инээх нь шаазан өвгөн шиг. Тэр ажлаа хүлээлгэж өгсний дараа хуучин суурин дээрээ нэг сууж үзье гэсэн юм шиг миний ширээг эзлээд намайг дугуй ширээнд урин суулгаж ийнхүү ярьсан нь:

	— Би улсад хориод жил алба хааж багагүй юм үзлээ. Ялангуяа энэ байгууллагыг арав шахам жил тасралтгүй удирдаж, эндхийн хүн, ажил хоёрыг арван хуруу шигээ мэддэг болсон юм даа.

	За хүү минь! Чи залуу хүн байна. Удирдах ажил хийнэ гэдэг хэцүү шүү! Эхнээс нь л сайн хичээ. Хамгийн гол нь хүмүүсийн ажлын хариуцлага амьдрал ахуй, зан төрхийг маш нарийн судалж мэдвэл зохино. Би тэр зарчмыг л хатуу баримталж явдаг юм даа. Үүнийг л би чамд хэлэх гэсэн юм. За ингээд чи бид хоёр нэг чиглэлийн ажилтай байгууллагад хамт хоол «хороож» ч мэднэ гэлээ.

	Удирдлагынхаа гол аргыг харамгүй хэлж сургамж өгсөнд тэр даргад би үнэхээр баярлаж «Энэ яасан сайхан сэтгэлтэй хүн бэ дээ» гэж бодож билээ. Тэгээд л бид хоёр бие биеийнхээ шинэ ажилд амжилт ерөөгөөд түр салах ёс гүйцэтгэв.

	Гэтэл мань хүн тэр дорхноо манай байгууллагыг шууд удирдах газрын даргаар дэвшжээ. Тийм найдвартай хашир даргын удирдлагын дор ажиллах болсондоо сэтгэл таатай байлаа.

	Улаанбаатарт хаврын субботник эхлэхэд сайх даргын шийдсэн ёсоор манай байгууллага хоёр ажилтнаа мод авч ирж суулгах долоо хоногийн хугацаатай томилов.

	Хүн хүнд мод суулгах газар оноож өгчээ. Тэр нь ч хүмүүсийг ажилд мэрийлгэх зөв арга болов. Ажлын дүнг удирдах газрын хэмжээгээр гаргах юм. Бид ажлынхаа боломжийг харгалзан чармайлт сайтай хүн дагуулж хойрго нэг хүнийг эхний ээлжид томилоод залхуу нөхрөөсөө «эмээн» байтал үйлдвэрчний хорооны дарга орж ирээд, 

	— Модонд явсан хоёрын нэгийг нь ажил тун ч урагшгүй гэнэ. Бүдүүн маань хөлсөө арчаад л газар ухаад байна гэнэ. Нөгөө туранхай нь бахь байдаг янзаараа хөдөлдөггүй гэнэ шүү. Одоо яана даа байз... Гэтэл утас дуугарлаа. Сайхан зант дарга ярьж байна.

	— Удирдах газрын хэмжээгээр энэ удаагийн субботникт тэргүүн байр эзэлмээр байна. Гэтэл танай гаргасан хоёр хүний нэгийг ер хөдлөхгүй юм гэсэн мэдээ надад ирлээ. Та нар олигтойхон хоёр хүн томилчихгүй яасан юм бэ! гэж сайх дарга зэмлэв. Түүний дуу улам ч сүрлэг баргиа болсон шиг!

	— Хэн хоёрыг томилсон юм бэ! гэж асуухад би

	— Дэмбэрэл Намбар хоёрыг гэтэл дарга миний үгийг тасалж

	— Тэгэхээр ажил яаж бүтэх вэ! Хүний ажлын идэвхийг л эхэлж судлаа гэж чамд би хэлээгүй юу. Тэр Бүдүүн Дэмбэрэл хараажаар ажилд хойрго этгээд шүү дээ! Би бүр сайн мэднэ. Минчийн улайж уухилан аахилаад яаж тэр ажил хийх вэ дээ. Наад туранхай Намбар нь гавшгай хүн байгаа юм. Хараажаар тэр гавшгай байхгүй юу гэхэд би золтой л инээчихсэнгүй.

	Харилцуур тавьсны дараа сайхан зант даргын хэлснийг үйлдвэрчний хорооны даргад дамжуулбал тэр элгээ хөштөл хөхрөөд «хүмүүсийнхээ ажлын идэвхийг ч аргагүй л сайн судалж байж дээ» тэр нарийхан Намбар гэдэг чинь манай «алдартай» лазан хүн байхгүй юү гэв.

	 

	1963 он

	 

	
ХУВИЙН НУУЦ 

	 

	Үдийн завсарлагаар найз хүүхэнтэйгээ ресторанд хоол идэхээс өмнө Цэрэнбүжид сэтгэл баясгалантай, орчин тойрон ч уужуу саруулхан байлаа. Залуу уран барилгач бүсгүй хаврын урин дулаан орой бүрийг юм бодож, ном уншиж өнгөрөөдөг билээ. Жуулчдад зориулан ууланд барих амралтын газрын төсөл зураг гаргаж уралдаанд анх орох гээд тэр урам зоригтой шамдуу ажиллаж байв. Ойрмог ирээдүйн тэр өвөрмөгц амралтын газар Цэрэнбүжидийн оюун санаанд тодхон бууснаар барахгүй, нарийн хэмжээ, өнгө дүрстэйгээ цаасан дээр дурайж эхэлжээ. Тэр сэтгэл зүрхээ урлахуйн сэтгэмжээр ямагт баясгахын учир цахилгаан эгшигт хайрцаг тавьж, «Хэнтийн өндөр ууланд» гэдэг аялгуу сонсож, уран зураг үзэж, яруу найраг уншиж байв.

	Халуун хайрт ханийн сэтгэл сэтгэн бүтээхийн онгодоор бялхмал байгааг Гончигсум ч ойлгож, хоёр хүүхдээ тоглон шуугихад

	— Чимээгүй байгаарай, миний хоёр хүү, ээж нь юм хийж байна. Мэдэв үү! хэмээн анхааруулж байв. Нөхрийнхөө ингэж хэлэхийг ажилдаа улайрсан Цэрэнбүжид анзаарч сонссонгүй. Хэрэв дуулсан бол сэтгэл нь улам ч баясах сан биз ээ.

	Нийслэлийн зүүн жигүүрийн шинэ хороололд суудаг тэднийх хэн ч харсан өөдрөг өгөөмөр айл ажээ. Гадаад худалдааны эдийн засаг мэргэшиж байгаа Гончигсум дуу цөөнтэй ухаалаг аятайхан эр юм. Чилгэр сайхан нуруутай, өтгөн хар хөмсөгтэй энэ залуу Хөвсгөл нуурын усанд хар багаасаа шумбаж, мөсөн дээр нь гулган тоглож өссөн учир чийрэг нэгэн билээ. Цэрэнбүжид хол газар дээд сургуулийн оюутан байхдаа Гончигсумыг зүүдэндээ үзэж, тэр ч байтугай түүний сэтгэлийг бусдаас өрсөн булаах гэж далдуур эрмэлзэж явсан юм. Гоёмсог байгальд дуртай, сайн сайхан ариун үнэн юманд гүн итгэдэг Цэрэнбүжид хорь шүүрсэн насандаа гагцхүү Гончигсумд л бие сэтгэлээ өгнө гэж, хөндлөнгөөс харчуудын өдөж хөөцөлдөхийг тэвчин өнгөрөөж явжээ.

	Ариухан ухаалаг энэ бүсгүй Гончигсумын сэтгэлийг аяндаа татав. Тэгээд ч тэд зорьсондоо хүрч сэтгэл сэвгүй, ерийн тавтай амьдрал зохиожээ. Тэр хоёр хуурах мэхлэхээс ангид ариун үнэнч аж төрж шинийг бүтээнэ гэж бие биедээ амласан билээ.

	Гэтэл... өнөөдөр... Цэрэнбүжид ресторанаас яаж гарснаа ч мэдэхгүй байв. «татаж авахгүй бол алдаж ч мэдэх юм. Эрчүүд саваагүй шүү» гэж найз хүүхний нь хэлсэн үг Цэрэнбүжидийн баяр хөөрийг үгүй хийх мэт боллоо. Тэр, ажлынхаа газар ирж, ширээнд суугаад, зурж байсан зургаа гаргаж үзэв. Засаж янзлах зохион нэмэх нь багагүй авч түүний гар хөдлөхгүй, шинэ бүтээлдээ шимтэх сэтгэлийн хөөрөл таашаал нь ч гэнэт арилчих шиг болов.

	Гончигсум үнэхээр намайг мэхэлж тэр хүүхэнтэй далдуур нөхөцдөг гэж үү! Алтанзул гэж ямар хүүхэн байна вэ! Юутай ч гэсэн тайван бодъё гэж Цэрэнбүжид сэтгэл догдлолоо гэнэтийн гутралаар дарж барихыг оролдов. Яасан дээр вэ? Өнөө орой гэрийнхээ босгыг ямар янзтай алхах вэ! Нөхөртэйгөө яаж харилцах вэ! Гончигсум тэр хэлмэрч хүүхэнтэй үнэхээр далдуур гурван жил ханилж байгаа гэж үү! Тэд салж чадахгүй бол сон гэж үү! Үгүй яасан ч тийм учиргүй. Энэ бол дэвэргэн яриатай хүүхнүүдийн нэмэлт хачир биз! Гэвч Гончигсум ч гэсэн, тэр хүүхэн ч гэсэн боловсролтой улс. Тийм булай юм хийлээ ч гэсэн түүнийгээ аргалан далдалж байж чадах юм... ямар ч гэсэн шуугиан дэгдээж гэр бүлийн будилааны урхинд оромгүй сэн дээ гэж Цэрэнбүжид бодлоо. Тиймээс ч энэ явдалд болгоомжтой хандах нь зөв. Мухар сохор яриа сонссон төдийд аянга «буулгаад» хэрэггүй юм гэж шийджээ. Харин нөхрийг нь гэмгүй төрх, бусдаас дуулсан явдал хоорондоо харшилж байлаа. Тэр минь намайг таалдаг. Хоёр хүүхдээ өхөөрдөн үнсдэг. Гэтэл бас бусдыг... гэж бодохоос сэтгэл нь тэрхэн дороо шаналж аяндаа зэвүүцэн хорсож суудал дээрээ ч түвшин сууж чадахгүй байлаа. Алтанзул гэж юун ч гоё нэртэй юм бэ дээ! Тэтгэвэрт гарсан хүний охин гэнэ ээ! Нэрээс нь ч үзсэн овоо царай зүстэй гоолиг биетэй байж таарна... Энэ өдөр Цэрэнбүжид өөрийгөө шүүмжлэн боджээ. Үеийн хүүхнүүд энд тэндхийн гэр бүлийн түүх, шинэ мэдээг нэг нэгтээ хэрэг болгон дуулгаж ид хав болгон ярьж байхад Цэрэнбүжид анзаардаггүй байжээ. Тийм юманд хэр чинээгээр оролцож явсан бол өнөөдөр тэр Алтанзул гэдэг хүүхний тухай бүхэл бүтэн лавлахтай сууж байхгүй юу. Тэр хүүхний байдлыг яаж мэдэх вэ!

	Цэрэнбүжид ийн бодол болж байлаа. Үнэндээ ийм явдлын орооцолдоо гаргах ямар ч туршлага байсангүй. Тиймээс үерхдэг хүүхнээ шалаад, тэр хүүхний тухай нарийн ширийн юм мэдээд авч ч чадсангүй. Эр нөхөртөө итгэсэн итгэл, өөрийн нь бардам байдал жижиг мэт тийм явдлаар хөөцөлдөхийг хэдийн цээрлэхэд хүргэжээ. Манай гэр бүлийн энэ булай явдлыг өчнөөн төчнөөн хүн мэдсэн байх нь! Тэд... ялангуяа хэрэгт дуртай аманцар хүүхнүүд намайг юу гэж хэлэлцэж шоолж байгаа бол гэж бодохоос нуруу руу нь арзасхийв. Чухам тэр үед Гончигсум дэргэд нь байсан бол Цэрэнбүжид яах байсан бол. Үнэхээр эгдүүцэж байлаа. Гудамжинд ч дэлгүүрт ч би бишгүй л явж байдаг. Тэгэхэд тэр хүүхэн намайг ямаршуу янзаар харж байдаг бол! Юу ч гэсэн дүүрчээ. Хэрэг явдал эхэлчхэж... Харин цаашид юу болох билээ. Амьдрал зарим юмыг санамсаргүйгээр шийддэг шүү дээ. Би багадаа дурлалаа нууцалж бардам байж чадахгүй Гончигсумд арчаагүй санагдсан биш байгаа даа. Тэр, сэтгэлгүй мөртөө надтай суучхаад сүүлд нь тэр хүүхэнд яах ч эрхгүй дурласан биш байгаа! Тэгвэл амьдрал маань ямар ч янзаар эргэж болох биш үү! Манайх хоёр хүүхэдтэй. Энэ гэр бүлд би өөрийн үүрэгтэй. Хүүхдийнхээ хувь заяаг би голлон шийдэх учиртай. Ингэхлээр яавч зүгээр суух аргагүй. Юуны өмнө энэ явдлыг Гончигсумд хүлээлгэх нь зөв. Дараа нь тэр хүүхэнтэй уулзъя.

	Энэ тухайд их л арга ухаан сийлэх цаг тулгарчээ. Алтанзул гэдэг хүүхэн эрчүүдийн нүд хужирлам үзэсгэлэнт бүсгүй байж таарах нь. Эс тийм бол Гончигсум түүнд татагдах ёсгүй. Манай нөхөр яггүй бардам, хэний ч нүднээ дулаахан хүн.

	Ийм бодлууд хойно хойноосоо хэлхэгдэн уран барилгач бүсгүйн оюун санааг зайгүй эзэлж байлаа. Уйтгартай баргар хаврын өдөр шувтрах тийшээ хандаж, ажил алба тарах цаг болов. Цэрэнбүжид хоёр хүүхдээ цэцэрлэгээс аваад харих гэж гарлаа. Гудамж замын дагуух таримал модны ёроолд зориуд хуримтлуулсан цас хайлан урсаж, хүмүүсийн алхаа удаашраад, хүүхдийн тоглон шуугилдах нь тасрахгүй болсныг ч Цэрэнбүжид огт анзаарсангүй. Тэр зөвхөн урьдах газраа ширтэн бодлогоширч явлаа. Гагцхүү замын гарам дээр очмогц машинаас болгоомжлон хоёр тийшээ харав. Үүнийгээ ч өөрөө мэдэхгүй байлаа. Энэ нь ерийн дадлаар болж өнгөрч буй хэрэг. Цэцэрлэгээс хоёр хүүхдээ авч хөтлөөд гэрийн зүг алхлаа. Тэгэхэд л зүрх нь түгшив. Гончигсумын царайг яаж харна гэхээс айдас зэвүүцэл зэрэгцэж байлаа.

	— Ээж ээ, би чихрээ аавдаа өгнө. Эгч, чихрээ ээждээ өг гэж гурван настай хүү нь шулганан өгүүлэв. Цэрэнбүжид үүнийг ч анхаарах сөхөөгүй байв. Гэртээ оролгүй аль нэг тийшээ явчихмаар ч юм шиг санагдлаа.

	Цэрэнбүжидийн хөөрхөн хар нүд нэг л гал цоггүй, уйтгар бодлогошролын шинжтэй байлаа. Тэр хүнд ажлаас халширсан хүн шиг гэлдэрч байв. Хажуугаараа таньдаг хүн зөрөхийг ч тэр ажсангүй. Сүүлийн үеийн загвар хийцтэй хөнгөн хөх пальто өдөн малгай нь ч хүндэрч үүртлэгтэй санагдав. Нүдний нь өмнө Гончигсумын дүр босож түүний сайхан амлалт чихэнд нь яг л сонсогдож байв. Ховор ариухан хүн гэж өөрийгөө юунд надад ойлгуулав чи... гэж бодоход Цэрэнбүжидийн уруул чичирлээ. Тэр уурлахгүй байя ч гэсэн тэвчиж чадамгүй болов. Хаалганы хажуугийн товчлуур дээр хүчтэй дарахад хонх цочмог чанга хангиналаа. «Яадаг юм бэ! Юу л болбол болог. Хэлдэг хэрэг. Хэрэлдвэл ч хэрэлдье. Завхрах мөртөө завхрахгүй надтай хамт байж нэрийг минь гаргаж байхдаа яах вэ» хонхыг үргэлжлүүлэн хангинуулав. «Өдийд ирдэг сэн. Яачихаа вэ! Нөгөө хүүхэнтэйгээ ч уулзаж яваа юм бил үү» гэж санаад цүнхээ уудалж түлхүүр гаргалаа.

	Гэрт хэн ч алга. Юу ч болоогүй юм шиг бүх юм хэвийн байдлаар... амьдрал өнөө л янзаар гагцхүү Цэрэнбүжид л бачуурч байх шиг санагдлаа.

	Би эндэж байна. Тайван байх л чухал шүү. Хэрэв сая Гончигсум ирчих сэн байсан бол хөгөө тарих байлаа. Тийм явдал болоогүй байвал яах билээ. Гончигсум ирээгүй байсан нь болж... Хувцсаа тайлж гараа угаахдаа толинд харав. Түүний хацрын улаан улам тодорсон шиг байлаа. Бодон бодсоор тайвшрав. Тэгтэл ч Гончигсум ирлээ. Цэрэнбүжид хаалга нээхдээ зүрхээ эмзэгхэн түгшиж байгааг мэдэрлээ. Гончигсумын царайд баясгалан гэрэлтэж

	— Бүж ээ! Өвгөн чинь аспирантурын конкурст орох болсон шүү гэж хэлэв.

	— Өө тийм үү! гээд Цэрэнбүжид баяр хүргэе гэх гэснээ чадсангүй. Энэ үгийг хэлэх аргагүй байлаа. Гончигсум гутлаа тайлж гэрийн шагайвч өмсөхдөө гаднаас барьж ирсэн ном сониныг «Үүнийг ав аа» гэж эхнэртээ өглөө. Түүнийг авахдаа Цэрэнбүжидийн гар үл мэдэг салганав. Ингэхийг нь баяр хөөртэй яваа Гончигсум мэдсэнгүй.

	Ажил тарсны дараа нар шингэхгүй удах болов. Гэрийн ажил хийгээд Цэрэнбүжид өнөөх төсөл зургаа ч барихаа больжээ. Тэр, өөр судалгаа хийх болсныг нөхөр нь яахан гадарлах вэ! Ховч эхнэр, аманцар хүүхнүүдээс дутуугүй хэрэгт дурлаж байж Цэрэнбүжид нөхрийнхөө явдлын тухай багагүй мэдэж, Алтанзул гэдэг бүсгүйтэй холбоотой байдаг нь гарцаагүй гэдгийг бүрэн баталж авчээ.

	Тэгээд хэд хоног бодсоны эцэст тэр хүүхэнтэй нүүр учрахаар шийдэв. Хэрэг явдал нэгэнт өнгөрчээ. Харин цаашид өдий зэрэгт хүрсэн амьдралдаа ялангуяа хоёр хүүхдэдээ гай чирүүлэхгүйн тулд Гончигсум, Алтанзул нарын холбоог таслах тухай бодох болов. Нөхөртөө элдвийг хэлж түүнийг хямруулж, гэр бүлийн дотор маргаан үүсгэж болох юм. Өөрийгөө ч барьж чадахгүйд хүрч бодно. Тэгээд нөхрийгөө улам хөндийрүүлж мэднэ гэж үзээд Алтанзултай эхэлж уулзах нь зөв гэж үзэв. Цэрэнбүжид гэр бүлийнхээ нууцыг бусдад мэдэгдэлгүй аль болохоор сэмхэн аргалахыг эрмэлзэж байлаа. Цэрэнбүжид үсчинд очиж, үс гэзгээ янзлуулахын өмнө «Мода» гэсэн сэтгүүлээс үс заслагын хамгийн сүүлийн үеийн маяг үзэж өөрийн царай зүс биед зохихыг сонгож олов. Далд байдаг хувцсаа ч гаргалаа. Жек Лондон, Толстой хэд хэдэн роман сөхөж эгзэгтэй чухал хэсгийг уншив. Алтанзул гэдэг тэр хэлмэрч хүүхэн гадаадын хэдэн хэл мэддэг, газар орон их үзсэн. Ном их уншсан. Үзэсгэлэн гоо бүсгүй байлаа. Түүнд яавч бядуу харагдаж болохгүй гэж Цэрэнбүжид боджээ. Тэр хүүхэнтэй хэрхэн харилцах тухай төсөөлөн боловсруулж авав. Ярих хэлэх бүхнээ цэнэж цэгнэж бэлтгэлээ. Өөрийгөө дахин дахин тольдов. Хувцасласан байдлаа шинжив. Тэгээд л харилцах утасны дугаар жагсаасан дэвтэр эргүүлж эхэлжээ. Утас залгахад түүний гар чичирч байгааг хажуугаас хэн ч ажсангүй.

	— Байна уу хэн бэ!

	— Алтанзул байна аа хэн бэ?

	— Би Цэрэнбүжид байна аа. Уучлаарай, тантай би нэг уулзъя гэж бодсон юм. Өнөөдөр танд зав боломж байна уу? гэхэд Алтанзулын нүүр халуу оргиж юу ч гэж хэлэх учраа олохгүй самгардав. Тэр, харилцуур барьсан чигээрээ таг чимээгүй болсноо хоолой засаж «ямар хэргээр уулзах гээв ээ» гэж золтой л хэлчихсэнгүй. Тэгж яаж болох билээ гэж гэнэт санажээ., 

	— Байна уу? гэж Цэрэнбүжид юу ч болоогүй юм шиг, огт сандарсан янзгүй тайвуухан хоёр давтаж хэллээ.

	— Тийм бол... уулзаж болох л юм. Өнөөдөр амжихгүй болов уу! Ажил их байна.

	— Өршөөгөөрэй та намайг... Би тантай өнөөдөр л уулзмаар байна. Хойшлуулах хэрэггүй юм. Үдэд та завсарлана биз. дээ. Таныг ундандаа явахад би тосоод уулзъя. Хоёулаа цаг тогтоочихъё. Ер удах явдалгүй гэх нь тэр. Алтанзулын бие чичирч байв. Тэр:

	— За тэгэх үү дээ! Би арван хоёр цагт завсарлана.

	— Би таныг 12 цагт танай Яамны дэргэдэх шуудангийн 26-р салбарын тэнд хүлээж байя гэв. Алтанзул нэг мэдэх нь өөрийн бие даасан сэтгэлгээг бүр алдаж, Цэрэнбүжидийн үгийг дагасан байлаа. Харилцуурыг тавьсны дараа Алтанзул зүрх түгшин тулгамдсанаа ухаарав

	Сэтгэл нь нэг л тавгүй болжээ. Хийж байсан зүйлээ орхив. Яасан сүрхий хүүхэн бэ? Ингэнэ гэж огт санасангүй гэж тэр бодлоо. Алтанзул Гончигсумд сэтгэлтэн билээ. Нөхрөөсөө салснаас хойш баахан гутруу байхдаа түүнтэй танилцжээ. Тэд нууцхан учирч улам ойр дотно болсоор байв. Сүүл сүүлдээ Гончигсумыг мөрөөдөж утасдахгүй буюу уулзахгүй удвал, сэтгэл шаналдаг болжээ. Эхнэрийг нь сайн мэддэг зүс таньдаг байв. Гэтэл өнөөдөр ийм уруу явдал болох гэж...

	Тэр хүүхний хэлсэн бүхнийг дагадаг нь юу вэ! Ёстой арчаагүй хэрэг. Юу гэж уулзъя гэчхэв хэмээн өөрийгөө зэмлэснээ нэг бодлын уулзахгүй гээд ч яах билээ гэж дор нь цагаатгав. Алтанзулын сэтгэл Хямарсаар байв. Энэ тухай Гончигсум мэдэж байгаа болов уу! Утасдах уу! Улам ч эвгүй явдал болж мэднэ дээ. Юу ч гэсэн өнгөрч.... Уулздаг хэрэг. Ингэж баттай шийдэв.

	Энэ үед Цэрэнбүжид хувцас хунараа дахин дахин бодож болгоов.

	Урьд шөнө нь цас ороод тэнгэр цэлмэсэн учир агаар тунгалаг... цардмал талбайд тогтсон усанд нарны гэрэл гялалзаж харагдана. Болзсон газар Цэрэнбүжид таван минутын өмнө ирэв. Тэр, зүс үзээгүй боловч сэтгэлдээ төсөөлж байгаа тэр үзэсгэлэнт боловсон хүүхнийг хүлээж байлаа. Хүүхнүүд бишгүй тааралдавч, Цэрэнбүжидийн төсөөлж буй бүсгүй харцанд туссангүй. Болзсон цаг өнгөрөм завдахад тэр хүүхэн алга. Хэрэв ирэхгүй бол яана! Өөрийгөө хэтэрхий доромжлох бус уу гэхээс Цэрэнбүжид байж ядан сэтгэл нь загатнаж байв. Түүнээс зайдуухан нүдэндээ зузаан цэнхэр шил зүүсэн навчгар шар хүүхэн зогсож харагдана. Өөр хэн ч алга. Тэнд зогсож байгаа хүүхнээс Цэрэнбүжид ичихдээ хүн хүлээж буй янзтай нэг дор удаан зогсож чадалгүй холхиж байлаа. Хэн ч нэмж ирсэнгүй. Өнөө доожоо муутайхан туранхай шар хүүхэн л зогссоор байв. Цэрэнбүжид ч өөрийн төсөөлсөн гоолиг дагиныг харсаар байв. Алтанзул нүднийхээ шилийг нэг зассанаа танихын хувьд Цэрэнбүжидийн дэргэд ойртож очоод

	— Сайн байна уу! Та надтай уулзах гэж ирэв үү? гэвэл Цэрэнбүжид гайхсан янзтай хараад:

	— Алтанзул гэж та юу? гэвэл цаадах нь

	— Тийм ээ. Би байна гэж эрсхэн хэлэв. Цэрэнбүжид «өнөө будилаан гаргаад байгаа хүүхэн энэ гэж үү?» гэж бодсоноо

	— Өршөөгөөрэй! Та намайг мэддэг байлгүй. Дэмий шахуу л хэргээр уулзах гэсэн юм гэхийн зуур тэр Алтанзул гэдэг нь магад мөн байгаа даа. Ямар нэг тохуурагч байх вий гэж санав. Цэрэнбүжид сүр болон бэлдэж ирснээсээ ичих шиг боллоо.

	— Өршөөгөөрэй... Би гэр бүлийнхээ нэр төрийн төлөө ч гэх юм уу даа. Тантай уулзах гэсэн юм гэхэд

	— Тийм ээ, би мэдэж байна. Үнэхээр тусгүй юм болж...

	— Тийм бол... ер нь тэгээд юу ч ярих вэ дээ гэж ичингүйрч өгүүлэв. Тэр явдлын буруу нь энэ хүүхэнд биш манай нөхөрт оногдох учиртай юм байна гэж Цэрэнбүжид бодов.

	— Танд би муу юм санахгүй. Өршөөгөөрэй баяртай гэж Цэрэнбүжид хэлэв. Тэгээд тэр сонин сэтгүүл зардаг мухлагийн цонхны дэргэд очлоо. «Үнэхээр сүйд болоод баймгүй л хүүхэн байна. Хачин ч юмаа даа» гэж бодонгуут

	— «Спутникийн» сүүлчийн дугаар нэгийг авъя гэв.

	Тэндээс явахдаа Цэрэнбүжид... Би ч гэсэндээ. Доржсүрэнтэй дэмий юм болсон. Манай Гончигсум түүнийг бодвол хавьгүй жавхлантай сайхан эр шүү дээ гэж бодов. Миний энэ нууцыг хэн ч мэдээгүй л байгаасай. Тэр дэмий явдлыг... гэж саналаа.

	Цэрэнбүжид эргэж хармаар санагдав. Тэгтэл яг араас нь Алтанзул явж байсанд харцаа шалавхан буруулав. Хэний ч нүд булаамаар гоолиг нэгэн задуу эр Алтанзулыг сугадсан явахыг Цэрэнбүжид халти харжээ. Цэрэнбүжид ямар нэг юмнаас зугтах мэт түргэн алхаж булан тойроод цэцэрлэгийн хайсны хаалгаар оров. Цэцэрлэгт ухаа зэвгэр өнгөтэй сарвагар моддын мөчрийг тоос даржээ. Цэрэнбүжид хүн амьтангүй эл хуль тэр цэцэрлэгийн нэг салхивчинд суугаад хүнээс нууж уйлав. Тэр нөхөртөө ба өөртөө гомдож, хүүхэд адил мэгшин уйллаа. Түүний тэгж харамсан гутрахыг хэн ч мэдсэнгүй. Цэцэрлэг ч гэсэн хүний сэтгэл шиг урин дулааны улирлыг хүлээж байжээ.

	 

	
ЭЦЭГ ХҮҮ ХОЁР

	 

	Хөнхөр нүдэндээ усан болор адил зузаан шил зүүсэн бүргэд хамартай хүн банкны хадгаламжийн газрын мөнгө олгох цонхоор өвдгөөрөө бохирон шагайгаад тэнд суугаа бүсгүйтэй «Эрхэмсэг хатагтайн амрыг айлтгая» хэмээн англиар мэндэлж, америк орны алтан долларын үнэт цаас тэвхийтэл барив.

	Бүсгүй баруун зүгийн тэр эрхэмсэг ноёны мэндчилгээг урьхан инээмсэглэлээр угтаж, хариу мэндлээд атганад багтамгүй олон ширхэг үнэт цаасыг нь тоолохдоо ажилд шалмаг соёлч бүсгүйн төрх намба үзүүлж сурмаг тоглоомчин хөзрийн цаас ялгах лугаа адил хуруугаа шалмаг хөдөлгөх бөгөөд ихээхэн мөнгөөр шагалзан амьдардаг чинээлэг хүний шинж үзүүлэх гэж тэр зузаан үнэт цаасыг ерийн л нэг өдөр хэрэглэх мөнгөөр солигдоно хэмээн бодож байгаа янзтай хямсгар хайхрамжгүйнхэн байв.

	Эрхэмсэг ноён үнэт цаасны оронд хэдэн түмэн алтан доллар, марк тоолж аваад барьж яваа том шар цүнхэндээ хийнгүүт хиймэл сэргэр сормуусны доороос оюун шигтгээ ёлтойх цэнхэр нүдэн бүсгүйтэй салах ёс гүйцэтгэн мэхэлзэж ухарсаар гараад, усан онгоц галт тэргээр тээж, далайн цаанаас авчирсан цох хорхой шиг машиндаа орж суумагц түлхүүр мушгин, оньс гишгэж «Дагина» зочид буудлыг чиглэн одов.

	«Баруун Берлиний урдаа барьдаг энэ зочид буудалд одоо байгаа өрнө дорнын жуулчдын дотор арай илүү бэлтэй нь би л байх шив» гэж бодоод Америк орны том үйлдвэрийн эзэн гэдгээ зарлах гэж зориуд авчирсан хамгийн сүүлийн үеийн загварт гоёмсог машинаа Баруун Берлиний төрхгүй хүүхнүүдийн хормой шүргэж, хорхой хүргэм аажимхан залах ажээ. Үнэхээр ч Майкл Глендонын чамин гоё тэргийг эд мөнгөнд шуналтай өдий төдий нүд хяламхийнэ ч... ширтэнэ ч...

	Тэр эзэн хүн хажуугаараа өнгөрөгч ганган хүүхнүүдийн чихний ээмэг, хүзүүний зүүлт, бугуйвч сэлтийг ажаад «Миний үйлдвэрт хийдэг гоёл чимгийг авч ирээд эдгээр хүүхний дунд цацвал булаацалдаж турсагаа хуулуулалцана байх даа. Баруун Герман хөгжлөө дэгжлээ гээд өрнөдийн хэвлэлийнхэн шагшаад байдаг. Бас л болоогүй юм даа. Гудамжаар хөдөлж байгаа машины аль өөдтэй өнгөтэй нь манай Америкийн хийц шив дээ гэж санав. Баруун Берлиний гудамжаар «сажлуулж» хүмүүсийн хөл хөдөлгөөнийг хачирхахын төдий сонирхон явсаар Глендоныг зочид буудлын гол хаалганы дэргэд ирэх үеэр үдшийн бүрэнхий болж, гэрэл асаад хаяг зарлалын чимэг солонгоров, Өнгө өнгийн гэрэлд ийш тийш сүлжих хүмүүсийн нүүр царай театрын тайзны гэрэлд жүжиглэгч нарын будаж зассан дүр дүрс шиг харагдаж, Берлин хотын дэлхийд гайхуулдаг замын урсгал цахилгаан тэрэг, хөлсний тэрэг, хувийн машины хөдөлгөөнөөр үерлэв. Баруун Берлиний нэртэй зартай зочид буудлын зоогийн танхимд үнэт сархдын савны бөглөө мулталж цагаан цамц өмсөж, хар өнгийн туузан зангиа хөндлөн зүүсэн үйлчлэгч нар сандран, дагшаа хөгжмийн бахираа царгиа дуу хэсэн жуулчлагч нарын сэтгэлийг гижигдэж байлаа. Майкл Глендон машинаас яаран буугаад зочид буудлын татаж түлхэж нээдэг шилэн хаалгаар ормогц үүдний сахиулаас галууны сарвуу шиг хуруутай гартаа ай чүү багтах торх хэлбэртэй зүүлт бүхий түлхүүр аваад цахилгаан шатны бүхээгт ороход насаар түүний үе тарган шар герман хүн товч даран, хүндэт жуулчныг арван тавдугаар давхарт гаргав. Ухаантай ухаангүй сандарч гар нүүрээ угаагаад хувцсаа солимогц санчгаасаа буурал орж яваа үсээ хайнгадуухан самнасан Глендон «тэр бүсгүйн оройн хоол зооглох үед барьж авахгүй бол алдана шүү» гэж нас ахиж уймраа болсон хүний янзаар амандаа үглэв.

	Түүнийг зоогийн газар орж ирэхэд «рок-н-ролл» бүжгийн ая хангинан цан бүрээ, тохиурт хэнгэрэг хан ян түн тан тар няр хийж олон савх шажигнан хавиралдаад халмаг хүмүүс өвдөг салгануулан бүжиглэж байв. Тэдний дотор францын жуулчид хос хосоороо бүжиглэх бөгөөд Глендоны санаархсан өнөөх хүүхэн идэр насны чацлаг хүдэр негртэй биеийн чилээ гарган хөдөлж харагдав. Негрийн танан цагаан шүд нь бараан царай, бүдэг гэрлийн дундаас ялгаран яралзаж, бүсгүй ч хамт бүжиглэгчийн хөдлөх аясыг даган нахилзаж, гэрэл унтран асах хооронд эрээ цээргүй тэврүүлээд салж ядаж буй мэт харагдана.

	Бэлхүүс нарийнхан, хөл зэгзгэр гоолиг тэр бүсгүйн гойд хөөрхөн уруул дээр Майкл Глендоны хүү Робертын хоёр нүд солбин бүжиглэнэ. «Юутай жавхлант амьтан бэ?» гэж Роберт хажуудаа суугаа найздаа хэлээд тэр бүсгүйн бэлхүүсээр тэврэн бүжиглэх зориг гаргахаар шийдэв.

	Робертын нүд эрээлжилж, нүүр бадайран, бүх бие халуу оргих ялдамд эцгийн зүг нүднийхээ булангаар хяламхийвэл харц тулгарчээ. Хөгжим ч зогсов. Роберт найзынхаа хамт хундагаа суллаж, таваг дээрхээ бараг хуурайлчхаад сууж байтал хөгжим дахин эгшиглэв. Хорин хоёр насны тачаангуй эрчит сэтгэлийн хүч, германы шилдэг архины халуун хоёр нийлээд Роберт хүүг бүсгүйн зүг өөрийн эрхгүй хөтлөв.

	Негрт атаархсан шар, ойр ойрхон албадаж балгасан хэдэн хундаганы аагаар Майкл Глендон франц бүсгүйг урихаар босов.

	Роберт үзэсгэлэнт бүсгүйн өмнө эцгээсээ түрүүлэн очмогц францаар мэндэлж мэхэсхийгээд, америк бүжигт урив. Тэр бүсгүй бяцхан охидын булбарай махбод мэт цээжин биеэ ил гаргасан бариу хар даашинзтай агаад түүний үнэт эрдэнийн чулуун шигтгээтэй ээмэг бугуйвч сэлт их танхимын адраас цацрах гэрэлд солонгорон туяарна.

	Бүсгүй суудлаасаа ихэмсэг аажимхан босонгуут гутал хувцсаа духайсхийн харахад дээд зовхины урт хар сормуус доод зовхиндоо сүүдэртэн буух ажээ. Түүнийг шижир бөгж гялалзуулсан баруун гараа өгөхөд Роберт өвдөг нахисхийн шуналтайяа үнсэв. Тэр хархүү хамт бүжиглэгчийнхээ биед улам наалдаад өөрийн эцэг хажуухнаас нь ширтэн суугааг өчүүхэн ч анзааралгүй мэдэх чадах хөдөлгөөн бүхнээ үзүүлэн гайхуулж гарав. Бүсгүйн биеэс таатай сайхан үнэр анхилж, будагтай улаан уруул нь цэцгийн дэлбээ шиг санагдах бөгөөд бие махбод нь хархүүгийн бүх эд эсэнд цоо шинэ сэрэл үүсгэх мэт байв. Франц бүсгүйд ч америк хүүгийн царай зүс таалагдав. Богиносгож янзалсан халимгаа урагш нь самнаж илбэсэн нь монхордуу хамартай царайд зохиж ямар нэг сайн нударган зодоонч хүний дүр төрхийг эрхгүйеэ санагдуулж байлаа. Бас Франц хэлээр ус цас шиг ярьж бүжгийн уран хөдөлгөөн бүрийг чадмаг хийж байгаа нь нэн таатай. Түрүүн бүжиглэсэн негрийн гар хүнд, хөдөлгөөн удаан байсан бол Робертын хөдөлгөөн хөнгөн шингэн бөгөөд хамт бүжиглэгчийнхээ хөдөлгөөн хөгжмийн аястай нэг хүний санаа бодол шиг нийлэх ажээ.

	Жуулчид оройн нэгдсэн зоогийн дараа шөнийн цаг нөхцөөхөөр газар газар луу явцгаав. Роберт өвөрт байгаа мөнгийг «өөрт ашигтай зүйлд» зориулахаар франц бүсгүйгээс хэдэнтээ хүсэн гуйсны эцэст америк маягийн шөнийн ресторанд очихоор тохиров. «Тэнд бүжгийн хөдөлгөөн чөлөөтэй, гэрлийн солилт тун ч овоо юм байна билээ» гэж Роберт тэр рестораныг бүсгүйд магтав. Германы аль олигтой өөдтэйг сонирхон үзэж, Барандебургийн хаалганы дэргэдээс зүүн Берлин рүү өнгийн харж, нэг хотын хоёр амьдралыг сонирхоод хөрөнгө чинээ ахиутай, царай зүс сайтай залуусын таалал хүртэж, нуур мөрний хөвөө, цэцэрлэгийн сүүдэр, ой шугуйн Дундуур машинаар зугаалан, усанд шумбаж, герман нутгийн нарны туяа шингэсэн элсэн дээр хөрвөөж, өнгөт дарсны амттайг шилж хундага тулган, зуны улирал өнгөрөөхөөр зорьж ирсэн тэр франц бүсгүй өөрийгөө таалж байгаа америк хархүүг «бие сэтгэл хийгээд бэл мөнгөөр хэр юм бол» гэж бодон авай. Франсуа тасалгаандаа очиж америкийн сэтгүүлүүдэд байнга гардаг, бүсгүй хүний биеийн галбирыг тэр чигээр нь үзүүлэм даашинз өмсөөд, америкийн сүүдэр зураг романд гардаг эмсийн маягаар нүүр, хөмсөг, зовхи, сормуус хумсаа будаж янзлаад илүү хошуутай, шөвгийн үзүүр шиг нарийн өсгийтэй гоёмсог шаахайг хөөрхөн жижиг хөлд углахуйяа нэг зүйлийг зурсхийн дурсав. Түүнийг герман тийш гарахын урьд орой сэтгэлтэй хархүү нь нэг найзтайгаа хүрч ирээд тэр гоёлын шаахайг бэлэглэж уруул дээр нь үнссэн ажээ. Түүнийг санамагц сэтгэл нь сайхан зүүд зүүдлээд сэрсэн мэт болов. Гэвч би амарч байгаа, хүслийн зоригоор цэнгэх учиртай... явъя энэ залуу надад гойд чамин юм бэлэглэж магадгүй. Ер нь л тэгнэ дээ. Америк баячуудын нэрийг бодож заавал нэрэлхэх болно гэж санаад тасалгаанаас гармагц Роберт тосон угтав. Франц бүсгүй, үзэсгэлэнгийн газар хувцасны загвар олон жил өмсөж гоо үзэсгэлэнтэй төрснөө бүрэн ойлгосон хүүхэн шиг намжиртайнхан алхаж байлаа. Франсуагийн хамт найзынхаа тэргэнд суухдаа Роберт аавыгаа тэргээ өгөлгүй уурласанд гомдож, сэтгэл дундхан байжээ. Бас халаасанд мөнгө нь байхгүй, аль хэр юм хэрэглэх бол. Чинээлэг хүний охин болох нь илэрхий. Хэр баргийн юм тоохгүй дээ» гэж зовж байв. Бодлын улмаас зориг шантарч түрүүн балгасан хэдэн хундага архи нь ууршаад алга болчихсон мэт санагдав. Роберт дуу цөөтэй, дурамжхан байсанд бүсгүй гайхахын сацуу хотыг огт сонирхоогүй боловч үг өдөж ганц хоёр байшингийн ур хэв аль хэр болсныг албаар асууж явав. Үг асуухын үест бүсгүйн уруул Робертын хацар шанаанд ойртож ирэхэд хархүүгийн сэтгэлийн түгшээ нь салхинд хөөгдсөн манан мэт замхарч, нүүр нь чинэрэх агаад Робертын найз хурдын оньсыг зөөлөн гишгэж, урдах зам руугаа ширтэж явна. Бүдэгдүүхэн гэрэлтэй гудамжаар орж ирэхэд Роберт Франсуаг суудлын арын зөөлөвч налуулан тэвэрч уруул дээр нь хөндлөн үнсэв. Түүний уруул эр хүн үнсэхэд зориулж ертөнцөөс заяасан ариухан нимбэг шиг, амьсгал нь цэцэгсийн анхилам үнэр шиг байв.

	Хүн хорвоогийн түмэн түвгийн нэгийг заавал бодон түвдэж явдаг. Ямар ч жаргалтай цагт сэтгэл түвдэхгүй байх нь тун ховор. Харин Роберт амьдралдаа анх удаа Франц хүүхэн үнсэн таалж байхдаа энэ орчлонг түр мартав. Гэтэл нэг мэдэхэд тэрэг нь рестораны үүдэнд ирээд зогсож байжээ. Яаран бууж бүсгүйд машины хаалга нээж өгөхөө мартсан Роберт рестораны цонх руу ширтэн баячуудын наргиж байхыг хальт хараад өөрөө тарчиг яваадаа харамсаж байтал найз нь аль хэдийн машинаас бууж, хаалга нээж, тэр хоёрыг хүндлэн буулгав. Энэхэн агшинд бүсгүй «эмэгтэй хүнд дундхан санаа тавьдаг нөхөр юм аа...» гэж Робертыг зэмлэн бодож амжив. Тэд рестораны хаалга нээхэд Робертын зовлон бүр ч хүндрэв. «Америкийн алдартай баян эзний хүү гэх ээ чааваас» гэж бодлоо. Цагаан алчуур мөрөн дээрээ тавьсан хижээл хар хүн угтаж ирээд «Эрхэм зочид тавтай морилно уу! Ямар зэргийн суудал эзлэх сэн бол эрхмүүд?» гэж гар дэлгэн найр тавихад бүсгүй нөгөө залуу хоёр Робертоор хариу өчүүлэх гэж түүнийг харлаа. Робертын аманд «дээд зэргийн суудал» гэж хэвшсэн учир «дээд» хэмээн товчхон агаад дурамжхан өгүүлэв. Америк жуулчин хархүүгийн ийнхүү дурамжхан дуугарсанд тэр үйлчлэгч хүн «Энэ залуу манай рестораныг чамлаж байна даа. Аль үнэтэй шимтэйгээ л нэрлэе» гэж санажээ, Гурвуул суудал эзлэв. Соёлч боловсон ёсонд бүсгүй хүнтэй ресторанд ороход саналыг дагуулдаг нь ёс боловч Роберт хоол зөөгч сайх хар хүний нэрлэсэн үнэ өндөр архи, хоол зууш жимсний ус, шүүс шар айраг мэтийг Франсуа өөрийн найз хоёртой зөвлөх төдий бичүүлэв. Марк доллар ч урсаж эхлэв. Халаасан дахь мөнгөө дуусахын даваан дээр жуулчин хүү арай ч ухаан алдчихаагүй байсан учир цааших мөнгийг яаж төлөх билээ гэсэн бүдэг бадаг зовнил сүүтгэнэвч Франц бүсгүйн гоо цэвэр цогцос, согтсоны улмаас хацарт нь ягаан туяа татан нүдэнд нь учиртай өдөх инээмсэглэл тодрох нь тэвчээр алдуулам байв.

	Сүүлчийн хундага балгахын өмнө Франсуагийн найз хоёр хүүхэн нэг нэг хархүү дагуулан орж ирэхэд Франсуа ч хамт жуулчилж яваа нөхдөө хажуугийнхаа ширээнд суухыг урилаа. Робертод ингэж зовлон нэмэгдэхэд «Одоо би юугаараа энэ шөнийг өнгөрөөх билээ» гэж бодоод цагаа хяламхийн харвал дөнгөж шөнийн хоёр цаг болж байлаа. Урьдаар суудал эзэлж урьж залж байгаа бүсгүй үнэндээ америкийн баян эзний хархүүгийн бэнчинд найдаж үйлчлэн хөдөлж эхэлбэл Роберт өөрийн найз хархүүд америк баячуудын залуу үеийнхний хоорондоо ярьдаг хэн ч үл ойлгогдох этгээд үгээр «юм байвал гаргаад байгаарай! Маргааш төлье!» гэв. Найз нь ч ашгүй толгой дохиж хэдэн зуун марк тоолоход Робертын зүрх чангарав. Тэд хундага тулгаж инээн баясан. Хөгжим эгшиглэн танхимд цэнхэр хөх гэрэл асмагц бүх хүн суудлаас босон бүжиглэв. Тэгж байтал гэрэл гэнэт гэнэт солигдож байснаа сүүмийн бүдгэрсээр харанхуйлахад хөлчүү хүмүүсийн тархи оюуны өчүүхэн сийлгийг хүсэл тачаалын манан хучиж, хижээл баян эзэн, бие худалдаж амь зогоогч ядуу хүүхэн хоёрын уруул, дурлалын эрхэнд орсон залуу эмийн уруул нь энд тэндгүй нийлэв. Хөгжмийн эгшиг намжин нэг жигдийн үхээнц гунигтай болсноо дахин хувьсаж дур сэтгэлийн урам сэргээх этгээд хачин авиа сонсогдохуйд бүжиглэж буй хүмүүс ухамсарт амьтны нүднээ хариулахын эрхгүй хөдөлж тачаад сан сэтгэлийн тэмдэг үл мэдэг чичирхийлсэн гарууд халамцуу хүүхнүүдийн банзлын хормой шуух бөгөөд тэд хос соронзын туйл нийлүүлсэн юм шиг зууралдахын цагт хөгжмийн эгшиг аяс нүргэлэн чангарч, гайхшаа барсан дуу чимээг нь дарж өгөв.

	Өглөө сэрвэл Роберт нэгэн тасалгааны цагаан бүрээстэй олбогт вандан дээр үл таних шалдан хүүхний хамт хэвтэж байлаа. Урьд өмнө ууж байгаагүй герман шарз толгойд нь гарч түүний дотор огиулам эвгүй. Гэвч аргагүйн эрхэнд босож рестораны хүлээлгийн өрөөнүүдээр Франсуаг эрвэл тэр нь нэг тасалгаанд Робертын хоносонтой яг адил олбогт вандан дээр нэгэн хархүүгийн хацарт хошуугаа наагаад унтаж байв. Робертын дотор жихүүцсэн боловч үзэсгэлэн төгс тэр цогцсыг нүдээр харна гэдэг гойд таатай санагдлаа. Тэгтэл үйлчлэгч авгай хүрч ирээд «Та яагаад хүн амарч байгаа тасалгааны үүд хаалга онгойлгоод явна! Яасан ичгүүргүй бүдүүлэг амьтан бэ? Нэг бол өөрийнхөө хоноглосон тасалгаанд ор! Эсхүл хоногийнхоо мөнгийг төлөөд яв!» гэж Робертыг загнав. Тэр авгай олон жилийн турш тансаг амьдралтай дээдчүүлд үйлчилж нэр хүнд олсон учир Робертыг өчүүхэн ч тоох шинжгүй.

	Робертод тэр авгайн загнах юу ч биш. Харин «мөнгө төл» гэдэг л айхавтар сонсогдон зүрх шархлуулж толгойг нь лантуугаар цохисон юм шиг манаруулав. «Сохор зоос ч байхгүй би хоногийн мөнгө яаж төлөх билээ. Найзыгаа эрье гэх энэ авгай загнах, оргоод явчихъя гэх Франсуаг орхих аргагүй» гэж санав. Үйлчлэгч авгай ч эрхэмсэг эзэндээ их орлого оруулж өөрөө хэдэн марк нэмүүлэх гэж нэг ч хүн сэрээхгүйг хичээх учир Роберт гэгч гайтай хархүү л зочид буудлын эзэн хийгээд үйлчлэгчийн орлого багасгах нэг ёсны дайсан байв. Хоёрхон хүн хоноглоход зориулсан явцуу жижиг тасалгаанд Робертыг эргэн орж ирэхэд үл таних сайх хүүхэн мөд сэрэх янзгүй нам унтаж байв, Энэ хүүхэнтэй яаж ч болохоор харагдавч Франсуа үл таних хархүүтэй нүцгэн шалдан хэвтэж байсан нь нүдэнд үзэгдэж дотор давчдуулан ой гутааж байжээ.

	Энэ үед үйлчлэгч авгай тасалгааны хаалга дотроос нь түгжээгүй (согтуу улс түгжих учраа олсонгүй) байсныг мэдэж гаднаас нь цоожлов. Шөнө нойргүй наргиж шартсан хүмүүс хос хосоороо нэг нэг жижиг тасалгааны олбогт вандан дээр ид нойрсож байхад зочид буудлын эзний банк руу мөнгөн урсгал үерлэнэ. Мөч өнгөрөх тутам мөнгө өснө. Олон хүн согтож унаад өөрийн эрхгүй тэнд хоносон нь зочид буудлын эзний сэтгэлд нэн таатай. Үйлчлэгч хүн тэднийг тасалгаанд оруулсны хөлс, тасалгаа олбогт вандангийн хөлс, тэдний хувцсыг хүссэн ёсоор нь бүрэн тайлж, тусгай шүүгээнд өлгөсний хөлс, тэрхэн хэсэг зуур гэрэл асаасны хөлс, зочид буудлын эзэн тарган буурал хүний хөх инээдийг хүргэх ажээ.

	Төлөх мөнгөгүй учир Роберт тэр зочид буудлаас сэмхэн явчихжээ. Мөнгөгүй хувь заяагүй Робертод эрхэм хонгор Франсуа яахан олдох билээ. Энэ тухай бодоод ч хэрэггүй. Тэр өдөр өнгөрлөө. Өрнөд орж халаас хоосон болсон Роберт «Дагина» зочид буудлын рестораны нэгэнт мөнгийг нь төлсөн хоолыг олон улсын жуулчдын дунд сэмхэн хутгалдан явж идэхчээ болоод тасалгаандаа чихэртэй ус ууж хэвтээд, янжуур татан цаг нөхцөөж байлаа. Франсуа ч Робертын гэнэт алга болсон даруйд сэтгэл нэн зовсон боловч хааш хэрхэн одсоны үнэнхүү учрыг тунгааж яахан ойлгох билээ. Хоногийн хөлсийг хамт хоносон залуу төлсөнд Франсуа Робертын хоногийн хөлсийг өгөх хүн олдохгүй яриа шуугиан дэгдэж байхын цагт өөрийн мөнгөөр төлжээ.

	Майкл Глендон хүүгийнхээ яаж хөглөж явааг тодорхой мэдэхгүй авч юу ч болсон «Дагина» зочид буудлаас хэдхэн алхам ч холдохгүй болсны учрыг андахгүй мэдэж байв. Харин Глендоны нүдэнд Франсуа өртсөөр л байжээ. Бүсгүйн шоргоолж шиг нарийхан бэлхүүс тогдгор бөөрөнхий бөгсийг харахаар авч яваа мөнгө, үнэт эдлэл юмсаа бүгдийг нь бариад уруул хүрмээр санагдах аж. Цахилгаан шатны бүхээг зочид буудлын зоогийн танхимд тэр хүүхэнтэй дайралдмагц Глендон магнайн үрчлээ тэнийлгэн инээж, идэр залуу ахуйд бүсгүй хүнд хэлж явсан танилцах хүслэнгийн хэдэн үгийг холбон эвлүүлж ядна. Бүсгүй ч нас бие тогтсон бийлэгжүү тэр хүний байдлыг өөр зүйл рүү харц шилжүүлэх төдийд бүртгэн үзэж шохоорхсоор ажээ. Ялангуяа Майкл Глендоны шижир бөгжний дорвилог, бугуйн цагийн өвөрмөцийг гайхан харж амжив.

	Роберт эцгийнхээ тасалгаанд очиж мөнгө хэлэхээс өөр аргагүй болсон авч чухам хэдийд хэрхэн очиж юу гэж хэлэх билээ гэж бодож байлаа. Хэрэв мөнгө авч чадвал Франсуатай чөлөөтэй уулзаж дахин ойртон найзалж түүний нимгэн пөмбөгөр уруул, зөөлөн мариалаг хүзүүг үнсэж бахаа хангах сан. Бас тэгээд Франсуаг эхнэрээ болгохоор тохироод нутагтаа буцвал хэдэн сарын дараа Парис орж болох юм. Тэгвэл хэчнээн сайхан байх бол гэж Роберт бодно. Энэ хүслийг биелүүлэхэд мөнгө л хэрэгтэй... Бас найздаа өр төлөх учиртай. Мөнгөтэй болъё гэвэл аавдаа хэлэхээс өөр яах вэ? Ийнхүү бодол болон орон дээрээ гэдрэгээ харан хэвтэж агсан хархүү зориг шийдэн өндийв. Тасалгааны дотор харанхуй. Элдэв зүйл эргэцүүлсний учир тэр, үдшийн бүрий болсныг мэдсэнгүй. Өмд, шаахай, оройн сэрүүнд тохирсон цамцаа өмсөөд доод давхарт байгаа аавынхаа тасалгаанд дөхөж ирэв. Тэгтэл аав нь гаднаас ирж, дагуулж авчирсан бүсгүйдээ найр тавин мэхэлзэж, түрүүлэн оруулахдаа бариу банзалтай бөгсийг нь илэн таалж харагдлаа. Тэр бүсгүй бол Франсуа байлаа. Хоёрхон хоногийн өмнө Робертыг янаглан озож байсан Франсуа нь Хархүүгийн дотор харанхуйлж юм оноож харахгүй болов. Бүх бие нь дарвигнаж нүүрийн нь арьс халуу оргиод зүрх нь амаар гарах гэж байх шиг лугшин цохилов.

	Глендон эцэг сайх хүүхэнд жимсний архи балгуулан өөрөө ч нутгийн сайн сархдаар махбодоо бадайруулан, зориг чангалж ахуйд хүү нь толгой гудайлгасаар тасалгаандаа нүд дүүрэн нулимстай эргэж ирэв. Хархүү чемодан уудалж гар буугаа гаргаж ширээн дээр тавиад өөрт үлдсэн ганц шил арзыг ус шиг залгилж:

	— Надад ганцхан сум хэрэгтэй гээд хөмхий зууж хувцасны шүүгээний толинд харлаа. Түүний нүдэнд далайн дээрэмчний шинж төрх зэрлэг шийдэмгий байдал хуримтлах шиг. Тэр өөрийгөө харж зэвүүцээд барьж байсан шилээ нүүлгэж орхитол нир хийх чимээ гарч толины хагархай тал тал тийшээ үсрэв. Хагархай толинд түүний дүр улам ч эгдүү харагдлаа. Тэгснээ тэр орон дээрээ түрүүлгээ харан унаж, өдөн дэр тэврэн базлаад «Миний аав, миний хайртай Франсуа!... даанч дээ ийм болоод л эцэг минь надад гар татаж хүүгээ зэврүүлсэн гэж үү» хэмээн бодож салганан чичирсээр гарлаа. Хорвоо ертөнц амьтны ичээ, мухар нүх шиг уйтайнхан. Роберт буугаа хармаалан эцгийнхээ тасалгааны үүдэнд ирсэн боловч цахилгаан хонхны товч зүрхэлж дарсангүй. Франсуа минь би чамайгаа хайрлаж байна. Чиний бие цогцос хэчнээн гоё билээ, чиний уруул... Өндөр элгэн хадны оройгоос гүн цээлийн усанд унах гэж буйн адил сэтгэл түгшин зогсож байтал аав нь сайх бүсгүйг гаргаж өгөөд хонгилд дэвссэн эрээн хивсэн дээгүүр шижээргүйнхэн алхсаар ирж явсанд хархүү буугаа гаргаснаа шантарч салгалаад буцааж хармаалав. Төрсөн эцгийн сүр жавхлан санамсаргүй байдлыг хараад зүрх бөмбөлзөвч агшин зуур хор шар, уур хилэн цээжинд ноцох мэт буцалж нэг мэдэхэд буугаа дахин өргөвөл аавыг нь «Юу болж байна Роберт» гэж хэлэх сонсогдсон. Тэгээд цааш юу хийснээ мэдсэнгүй.

	 

	Берлин - Улаанбаатар. 1963 он.

	 


ДУРДАН БҮС

	 

	Сэхүүн санаа ширээн дээр

	Ширэн маажиг шороон дээр

	(Ардын цэцэн үг)

	 

	Нийслэлийн дүүрэг бүгчим халуун. Палаан чемодантай юмаа ай чүү өргөн хараал тавьж, үүгээр түүгээр өнгөрөх суудлын тэрэгний жолоочийг «таньдаг хүн үү үгүй юү» гэж духаа үрчийлгэн ажиж явсаар таксны буудалд хүрч ирэв. Тэнд дугаарлан зогсож такси олоод гэртээ харихад хүүхдүүд нь «аав ирлээ» гэж баяр хөөр дуу шуу болж «Дүрсгүй бор» нэртэй нэг нь «аав юу авч ирсэн бэ? Чемоданаа нээгээч» гэсээр байгаад санасандаа хүрэв. Түүний том хар чемоданаас мөнгөн аяга хар зүст хурганы арьс мэт зүйл гарлаа.

	Авгай нь унд хийх зуур чемодан руу хяламхийхдээ бүсгүй дүүдээ аваачиж өгөхөөр авч явсан шар дурдан бүсийг эргээж авчирсны нь гайхаж, 

	— Наад бүсээ Цогзолмаад өгөхгүй яагаа вэ! Хүргэнийдээ хүрч очиж чадсангүй юу гэвэл Палаан, 

	— Хүргэнийд ч очих нь очсон! Цогзолмаад өөр юм өгсөн гэв.

	Шар дурдан бүсийг яагаад буцааж авчраа юм бол гэдгийг өгүүлбэл: Улаанбаатараас цаг хэдэн минут нисэж Мөрөн хүрээд тэндээс шуудангийн тэргээр сумын төв дээр очиход Палааныг хоньчин ах нь гүйдэл явдалтай мориор хүндлэн аваачжээ.

	Шинэ ногоо, цэцгийн үнэр анхилан сэрүү татаж, ойн чөлөөний зуслан биед тэнхэл өгөм таатай. Алсын уул хөхрөөд цаашлах тутам цайвар цэнхэр харагдана. Энэ нутгийн яргуйн дэлбэ, тэнгэрийн өнгө хоёр хорвоод хосгүй гүн цэнхэр. Хур үсээ гээж хас дүүрэн таргалсан морьд модны мөчрөөс уяатай, сүүлээ шарваж, түлээ үүрэхээр яваа багачуудын дуу арын модонд хадна.

	Гийчин, гэрийн баруун талд зассан орон дээр хажуулж, хятад янжуур татах бөгөөд таньдаг хүнтэйгээ мэндлэхдээ «Тантай би гадуур хувцасгүй золгох баахан соёлч биш хэрэг болж байна даа! Уучлаарай» гэх буюу «Таны ажил амжилттай юу!» гэсэн цөөн хэдэн үгийг өдөржин давтав. Сүүтэй цай ууж, хольсон тос идэж хур мах чануулан өнжсөн Палаан нар гудайх үеэр шуусан хаяагаар гадагш хартал нэгэн бүсгүй мориноос бууж байв.

	Хөх дээл, савхин гутал өмсөж, улаан алчуур зангидсан тэр бүсгүйн алхаа гишгээ намбатай. Түүнийг дүү нь бололтой охин угтаж очоод, 

	— Ажаа! Өнөөдөр Самдан гуайнд хотын хүн ирсэн. Тэр хүн үүнийг надад өгсөн гэж өврөөсөө хэдэн цаастай чихэр гаргаад нэгийг нь «май» гэж харагдлаа.

	«Энэ бүсгүй лав наашаа орж ирнэ. Ер нь аятайхан хүүхэн байна шүү! Энэ суурийн ахлагчийн охин байх нь ээ! Хотын ганган хүүхнүүдийн хувцас өмсгөчихвөл нүд булаахаар охид хөдөө л байх юм даа» гэж Палаан боджээ.

	Нар орлоо. Суурийн ахлагчийн охин орж ирсэнгүй. Үдэш хонь хотлох үеэр Самданы авгай сайх охиныг «Сумьяа!» гэж дуудаад манайд ор гэхийг Палаан сонсож түүний нэрийг тогтоов. Сумъяаг орж ирэхэд гэрийн эзэгтэй «Миний хүү энд суу» гэж зүүн талын орны урд жижиг модон сандал тавьж суулгасны дараа чихэртэй тос аяганд хийж өгчээ.

	Энэ үед цааш харан хэвтэж байсан бүдүүн хүн эргэхдээ тамшаалж Сумъяаг хараад «Сайн байна уу» гэхэд охин «Сайн байна аа! Сайн байна уу» гэвэл Палаан дуугарсангүй. Тэр өндиймөгц ор сандайлж суугаад гараа зангидан ийш тийш хөдөлгөж биеийн тамирын дасгал хийх дүр үзүүлснээ янжуур асаан зууж өөрийнхөө чиг харж суугаа Сумъяаг байн байн ширтээд охины харц дээш болмогц далдирч янжуураа сорон, нэгэн зузаан омын эхний хуудас эргүүлж гүйлгэн харна.

	Давхраатай зовхи урт сормуусны дор тормолзох хар нүд, жижигхэн хонхортой ягаан хацар, хоёр салаа сүлжиж үзүүрийг нь цэнхэр туузаар боосон гэзэг Палааны нүдэнд үе үе үзэгдэх шиг болно. Хэрэв энэ бүсгүйг эхнэрээ болговол би яасан их нэрд гарах бол! Хамгийн түрүүн «манай гуанзныхан дарга залуу хөөрхөн хүүхэн авч иржээ» гээд л шагширчихна даа! Үүнийгээ дагуулаад л драмын юм уу, дуурийн театр луу алхаж явбал... хотын залуус шохоорхож дээ зарим нь «улс яасан хөөрхөн хүүхэнтэй байдаг юм бэ?» гээд шүүрс алдах бол уу! Зарим нь ч бүр өөрийнхөө хувь заяа хомсыг гайхан байх даа! Үүнийгээ аваачмагц хувцсыг нь хот маягаар сольж, үсийг нь буржийлгах юм уу эсхүл... Үгүй тэгээд дэмий!

	Энэ чигээр нь сүлжүүлээд гуанзандаа хоол зөөгч болгочихно. Хүний нүд хужирлахаар амьтан болно доо, ингэвэл ёстой эр хүн болсны хэрэг бүтэх нь тэр! Хөдөөгийн эд муу сайчуул бидэнтэй сууна л даа! Дороо л эргээд ирнэ. Энэ арван найм, естэй, гэхэд би хорин хоёр, гурав ах юм даа! Байж болох л доо! Наснаасаа зургааг хасаж 35 болгоод л гүйнээ! 35 гэдэг чинь залуу нас! Ингэхэд нэг л гай бий дээ! Өнөө гайхал чинь харин хэдэн хүүхдээ хөтөлж ирээд салахгүй бол яах вэ! Түүнээс наана бас л барцад мундахгүй ямар шалтгаан зааж салах вэ! Амьдрал мэддэггүй, ажил хийдэггүй гэх үү эсхүл... эсхүл... очмогц хий хоосон хардаад салам хэрэлдчих үү! горьгүй. Өөр нэг зовлон байна. Хамгийн их охин минь арван наймтай. Энэ л намайг халааж шаналгана шүү.

	За тэгэхээр энэ бүсгүйтэй танилцаад «эхнэргүй» л гэж хэлэх юм шүү. Улаанбаатарын гайхамшгийг хэдэн удаа таниулахад биширч дагахгүй яах вэ! Миний таних нэлээд хэдэн хүн залуухан залуухан хүүхэнтэй суучихсан байдаг! Юмны учир мэдэхгүй малчин бүсгүй хотын намайг «хижээл гэхгүй» дагана л даа! Гагцхүү миний зориг л мэдэх хэрэг! Хөдөөгийн хүмүүсийн ажилдаа хүнд юм даа. Эдний хийж байгаатай зүйрлэвэл миний ажил ч ёстой бэлэн жаргал! Их л хөдөлж буй дүр үзүүлэхгүй бол чухал ажилд оч гээд нэгдэлд юм уу барилгад шилжүүлчхэж мэднэ. Гуанзны даргаар тогтож байгаад ганц хоёр удаа түр сургууль хийвэл хотын худалдааны хоол трестэд амархан шургачих аз дайрч магадгүй. Би ч дарга нарт гайгүй л нэртэй дээ! Харин эртэд гэнэт уур хүрээд Орги даргыг цухас шүүмжлэх шинж үзүүлчихсэн! Юунд тэглээ дээ. Хэрвээ Орги надад юм санасан бол яана! Бас хүүхдийг нь нэг ширүүн зандарчихсан. Хэдэн зулбасгаас болж би хэзээд муу нэр дуулна шүү. Тэдний хүүхэд манай хүүхдийг шоглоогүй бол би яалаа гэж дуу шуу болж даргын хүүхдийг загнаж хөөх билээ!..

	Хэрэв заяа би энэ бүсгүйг авбал Думаагийн дэргэдүүр яасан ханагар алхах бол! Ишиг эврээ ургахаар эхийгээ мөргөнө гэгчээр Думааг би ажилгүй явахад нь хоол зөөгч болгосон атал муу хог чинь ганц хоёр уулзъя гэхэд «их зан гаргаад» «та ахмад томоотой хүн байж» энэ тэр гэж «өвчигнөөд» байхгүй юу! Гайгүй хэвтэнэ. Би чамаас илүүг олно доо! За ингээд бодохоор Сумъяатай танилцах л чухал. Маргааш нөгөөдрөөс гэрээр нь орно. Тэгээд «гарыг нь барьсаар бугуйг нь атгана» Энэ суурийнханд ариун цэвэр боловсон ёсны тухай яриа хийдэг юм билүү! Түүгээр л Сумъяаг хайлсан тугалга шиг уяруулна даа гэж боджээ..

	Маргааш орой нь хотын гийчин хоёр гэрийн хүүхэд шуухад нийлсэн найман хүн цуглуулжээ... тэр, ярианы гол утгыг шөнө өдөр хоёр бодож боловсруулсан учир Сумъяаг биедээ татаж чадна гэж бат итгэж байлаа.

	— Одоо манай хөдөө нутагт соёлч байдал нэвтрүүлэх хэрэгтэй байна. Хамгийн наад зах нь зөв хооллож боловсон ёсыг ширхэгчлэн биелүүлэх хэрэгтэй юм. Цааш нь хэлбэл олон улсын хоорондын байдлыг тодорхой мэдэж байх ёстой. Зарим хүмүүс хоолыг хэтэрхий түргэн иддэг, зарим хүн удаан иддэг. Тэр ч болох юм. Гэхдээ нэг л янз байх ёстой. Гуанзанд хамгийн боловсон хүмүүс ажиллаж байгаа юм. Тэд рамштекс, бифштекс, котлет за ер нь тэгээд янз бүрийн «соёлч» хоол хийдэг. Улаанбаатарт сүүлийн үед боловсон гуанз олон байгуулж байгаа. Тэнд хөдөлмөрийн нарийн хуваарь тогтсон жишээлбэл: Нэг эгнээний ширээг нэг хүн, нөгөө эгнээний ширээг өөр хүн гэх мэт хувааж хариуцдаг нэгдэлд тэр туршлагыг нэвтрүүлэх хэрэгтэй. Одоо та нар малыг хавтгайдаа маллаж байгаа дутагдлыг засвал таарна. Жишээ нь: Танай хоёр гэр хонио зүсэлж хуваагаад авчихвал болно гээд ярьж байтал суурийн ахлагч шиврээ сахалтай өвгөн өндөсхийн хоолой засаж, 

	— Үгүй, хүү минь! Түүний чинь манай энд буруушаагаад байгаа! Бид мал зүсэлж маллахыг цээрлэдэг. Нийгмийн малыг хувийн өмчийн тийм аргаар маллаж болохгүй юм шүү! Тэгвэл өнөө хамтын хөдөлмөр алга болно шүү дээ. Хүмүүс ч амь амиа хоохойлоход хүрнэ.

	— Тэр ч тийм л дээ! Тэгэхдээ бас хотын соёлч байдлыг дагах л зүйтэй.

	— Аа тэр ч тэгэлгүй яах вэ! Дуурайх юмаа дуурайж, байхыгаа байхгүй бол хотын ажил, манай хөдөөгийн ажил хоёр ч өөр юм даа гэв. Палааныг Улаанбаатарын гуанзны туршлага ярьж байтал нэг мэдэхэд хоёр цаг өнгөрчээ. Суурийн ахлагч өвгөнөөс бусад нь үүрэглэх нь үүргэлж, хүүхэд багачууд нойрсов. Палааны «булуу халж» яриа улам өрнөхийн үест суурийн ахлагч орчин цагийн дэлхий дахины байдлын тухай хоёр асуулт асуусанд тэр сандарч»

	— Яриа маань уртдаад та нарын залхуу хүргэж болзошгүй нь. Уучлаарай! Таны асуултыг маргааш хариулъя гэснээр айлын хүмүүс гарцгаажээ. Палаан шөнө орондоо ороод бодолд дарагдаж байхдаа яриагаа сонирхолгүй болсныг ойлгож, «Энэ охинтой яасхийж танилцах вэ» гэж санав. Юу ч гэсэн нэгэн зүйлийг түүнд бэлэглэх нь зөв гэж үзээд авч яваа бүх бэлэг сэлтээ шүүн бодож, тунгаасны эцэст, дүү охиндоо ав ирсэн тагтаа хээтэй шар дурдан бүсийг нэг шил үнэртэй усны хамт Сумъяад бэлэглэе гэж шийдэв. Маргааш өглөө нь хүргэнийдээ очихоор мордохын өмнө дүүдээ өгөх долоон жорын юм эвлүүлэн баадагнаж богцонд хийгээд дурдан бүсээ үлдээн авчээ.

	Хоёр хоногийн дараа (уг нь долоо хонох бодолтой байсан) тэр гийчин хүргэнийхээсээ эргэж ирэв. Тэр өдөр Самдан хонинд явсан учир Сумъяа гэрт өнжжээ,. Тэр гэрийн сүүдэрт гудас дэвсэн суугаад торгон дээлээ наадмын өмнө дуусгахаар яарч, товч шилбийг нь хадаж байв. Гэртээ орж гарч байгаа Сумъяаг Палаан мөн л сөхсөн хаяагаар харж хэвтлээ. Тэр, богино ханцуйтай дан дээл, намхан өсгийтэй улаан шаахай өмсөж Улаанбаатарт ч үзэгдээгүй гялтганасан шар бүс бүсэлжээ. Түүнийг хараад Палаан энэ л миний бэлэглэх бүсний үнэ цэнийг дарахаар шийдлээ гэж санаад үүнийг нь мэдсэн бол дүүдээ өгөх бэлэнгээс хасахын хэрэггүй байж дээ гэж бодов. Харин «миний үнэртэй ус л энэ хүүхэнд таатай байх бололтой» гэж хэвттэл эдний аавын шалаад байгаа айхавтар хоёр асуултыг юу гэж хариулна гэсэн зовуурь төрөв. Тэгээд тэр гэрт байгаа хуучин шинэ сонин цуглуулж эхэлжээ. Сонин гарчиглах төдий, номын эхний хоёр гурван хуудас эргүүлээд нойр нь хүрдэг. Палаан асуултын хариу олохоор сонин уншиж гарав. Уншаад л байж... уншаад л байж... Тохирох хариу ер олсонгүй. Зүүний адал балмад явдал гэж юу болохыг бодож хариулах гэтэл Алжир улс чухам ямар замаар хэрхэн хөгжиж байгааг тодорхой мэдэхгүй.

	Палааны хүчрээгүй тэр хоёр асуудлыг хэсгийн ухуулагч ирж дүүрэн хариулж өгчээ. Үүнээс хойш тэр, яриа таниулга олигтой хийж чадахгүй болохоо мэджээ.

	Харин Сумьяатай ганцаарчлан уулзах юм сан гэж бодсоор байлаа. Нэг өдөр Сумьяа араг үүрч мод руу орохыг Палаан сэмхэн хараад цэцэг түүж зугаалах нэрээр хойноос нь явжээ. Модон дотор сэрүү татаж, өвсөн шүүдэрт гутал норон хүндэрч байв. Ойн цоорхойд өндөр иштэй шар цэцэг ганхаад чөлөөгөөр нь намхан ягаан цэцэг газрын нүд мэт харагдана.

	Сумьяа жижиг хангинуур сүхээр хожуул хагалж, арагтаа улаан залтас хийж байхыг Палаан хараад дэргэд нь дөхөн ирэхэд модны давирхай үнэртэж байлаа. Палаан, бүсгүйн хамар дээр хөлс бурзайсныг ажиглаад, 

	— Мод хагалж ядарч байхаар гишүү түүгээд үүрчихсэн нь дээр биш үү? гэвэл:

	— Гишүү арвигүй байх юм... гэхээс цааш үг хэлсэнгүй. Палаан гадуур цамцаа, түүсэн хэдэн цэцэгтэйгээ газар хаяж.

	— Аль вэ? Би хэд тоншиж өгөх үү гэж сүхийг нь авахаар гар сарвайлаа. Тэр ширүүхэн явж ирсэндээ уухилсаар сүх далайв. Түүний цээжин дээр бэхээр зурж шивсэн бүсгүй хүний дүр, дотуур хантаазны нь онооны дээгүүр цухуйж байхыг охин сонирхон харна. Палаан хэдэн улаан залтас унагаснаа нимгэн сүх хожуулын завсар зоочхоод их л сандарч булчингийн нь сулхан мах чичирч байхыг Сумьяа ажиглан дотроо инээжээ.

	Араг ч дүүрлээ.

	— Одоо болно оо их баярлалаа гэж охины хэлэхэд

	Палаан 

	— Хотод бол түлш ус бэлэн сайхан шүү! Одоо айлууд уурын халаалгатай байшинд ороод бүр ч амар болж! Хэрэв чам шиг хүн хот орох юм бол ёстой жаргана даа! Хотын театрт орой болгон жүжиг, кино гардаг юм. Залуучуудын зугаалдаг цэцэрлэгтэй! Ер нь залуу хүн Улаанбаатар орж үзээд зогсохгүй тэнд амьдрах гэж тэмүүлэх хэрэгтэй юм шүү.

	— Улаанбаатарт гурван удаа очсон.

	— Аа тийм үү сайхан шүү! Хөдөөгийн хүмүүс дөнгөж орсон дороо төөрчихнө гэж айгаад юм ч тавтай үзэж чаддаггүй байхаа даа, харла!

	— Тийм ч тийм. Би ч харин Улаанбаатарыг сайн үзсэн. Улаанбаатар ч бас яах вэ! Монгол хүмүүсийн дунд юм. Харин Вена хотод хөрөнгөтний хүмүүсийн дунд л ёстой чөлөөтэй байж болохгүй юм билээ. Москва бол Вений дэргэд манай гэр шиг л санагдах юм билээ.

	— Чи бас тэр хол явж үзсээн?

	— Би дэлхийн залуучууд оюутны их наадамд оролцож явж байсан гэж охин хэлээд «За харья даа» гэж аргаа үүрэх гэтэл Палаан сандарч «сэрүүн газар жаахан суугаач дээ» гэв. «Чи надтай хот явахгүй юу» гэж хэлэх гэснээ эмээж, юу гэж ч хэлэх учраа үл олно. Тэгснээ зүрх зааж, 

	— Би чамд нэг үг хэлэх гэсэн юм гэвэл охин гайхсан мэт тормолзоод нүүр нь улайна. Палаан өгүүлэх нь: Чи хот орохгүй юу! Халуунд халж» хүйтэнд хөрж ингэж хонь хариулж байхаар Улаанбаатарт очиж амархан ажил хийгээд амьдарвал дээр байхгүй юу гэж дөхөж ирээд инээвэл: 

	— Үгүй ээ. Би хот явахгүй гээд бүсгүй холдон зогсов.

	— Хот сайхан шүү дээ! Хөдөө ингэж уйтгартай амьдрахын хэрэг юу вэ?

	— Үгүй, би уйддаггүй. Ах гуай та яасан хачин юм хэлдэг юм бэ гэсэн бүсгүйн нулимс гүйлгэнэв. Тэгээд тэр, түлээгээ үүрч уруу газар бараг гүйх шахан одов. Палаан модон дотор ганцаараа хоцроод «Дэмий ч үг хэлчхэв үү» гэж санажээ. Түүнээс хойш тэр охин Палааныг хармагц далдиран нүүр буруулдаг болов. Палааныг хот руу гарахын урьд өдөр ахыг нь авгай «Сумьяа нөхөртөө чамаар захиа явуулахгүй юм байх даа» гэвэл Палаан «нөхөр нь хаана байдаг юм бэ?» гэхэд «Улаанбаатарт хөдөө аж ахуйн дээд сургуульд нэг сайн хүү бий дээ! Ирэх жил сургуулиа төгсгөөд зоотехникч болж ирэх юм гэнэ билээ» гэв.

	Палаан энэ үгийг сонсоод ичих шиг болжээ. Сумьяа түүгээр захиа явуулахыг татгалзав. Ингээд хотын гийчин дурдан бүс, үнэртэй усаа авч буцжээ.

	 

	1964 он.

	 

	
УС

	 

	Агт морьдын хөлөөр хуурай тоос босож, салхигүй агаарт тогтоод, бүгчим халуунд амьсгалах тун ч бэрх байв. Гал дээр удаасан хоосон тогоо л тэгж халах болов уу гэлтэй, наранд улайссан элс, шаламгайлан давшиж яваа дайчдын морьдыг хөлөргөж, машины дугуйг цогнож, хий эргүүлнэ. Уудам нутгийн газар газар төрж өссөн Монгол-зөвлөлтийн байлдагчид говийн чанарыг нэгэнт тавьж, хатуухан шалгуур туулж явлаа.

	Дарга, офицеруудын царай барайж, хүн машин техникийг усаар хэрхэн хангаж, элсэн говийг гатлах билээ гэж элдэв арга сүвэгчлэн бодовч, шуурхайлан давшиж яваа анги, нэгтгэл бүр худаг малтъя гэхэд хүч боломж мөхсийн учир хайгуулын хэд хэдэн хэсэг гарган, худаг ус олж, ирүүлэхийг зорьжээ.

	Их элсэнд машинууд хойно хойноосоо цувран зогсчих гээд, моторын дуу чимээ ч халгаатай байсан тул ахлах дэслэгч Түвшиний отряд, худаг бий гэж зурагт тэмдэглэсэн газар луу явган давшив. Тэд бүрэн зэвсэгтэй явжээ. Тэдний араас машинтай хүч» элсэн дундуур мөлхөх адил удаан урагшилна. Отрядаасаа холдсон энэ дөрөв үд хэвийтэл алхаад худгийн бараа харсангүй. Тэдний шанаа руу хөлс урсаж, омголтсон уруул нь улам харлав. Бага дэслэгч Лавжав тэдний дунд хамгийн дүүмэд нь байлаа. Тэр, хатсан хоолойгоо засах гэж оролдоод балга хүрэхгүй ус үлдсэн дашмаг руугаа сарвайснаа «дахиад жаахан тэсье» гэж гараа татан авч байжээ. Хэзээ ч гялалзаж байдаг хар нүд нь гархилан давхраатаж, гал нь буураад харцанд нь нэг л шаналгаа нуугдаж байв. Тэр дөрвийн зарим нь дашмагтаа дусал ч усгүй болжээ. Харин дэслэгч Акимын дашмагт хэдэн балга ус байсан тул чол чол хийх чимээг нь сонсохгүйг тэр хичээн явлаа. Намхавтар нуруутай, хөнгөн шалмаг Акимийн жавхаа сэмжин үүлний цаагуур орж байгаа сарны гэрэл шиг буурч арай чуу амьсгалж байв. Тэр, цэргийн эмнэлгийн түр сургууль хийж, үнэмлэх авч, бага эмчийн үүрэг хүлээгээд удаагүй байжээ. Худаг ус хайх, энэ отрядын гурван нөхрийн эрүүл мэндийг өөрийн амины хамт дааж явсан энэ дэслэгч Тарвагатайн ууланд өсжээ. Аким, отрядад гарахынхаа өмнө, дашмагтай уснаасаа өвдсөн байлдагч нарт хувааж өгсөн учир хамгийн бага устай үлдсэн юм.

	Тэгээд ч түүнийг урт өдрийн халуунд тэвчин хямгадсаар хэд балгав. Хэдэн өдрийн урьдаас ундаар бачуухан явсан тэдний ам, тэсэхэд бэрх цангаж, хэл хоолой нь арган хатаад амьсгал авч элсэрхэг газар хороох хүч тэнхэл нь мөхөстөж байв. Говь-Алтай нутагт өссөн болоод ч тэр үү, нөхдийг ахалж явсандаа ч тэр үү, ахлах дэслэгч Түвшин бусдаасаа арай ч илүү тэвчээртэй, байн байн хэдэн алхам түрүүлэн явж байв. Тэдний өмнө усан зэрэглээ мэлтэлзэж, хуурмаг нуурууд нийлэн, тасран сарних ажээ.

	— Бид мэнд явж худгийн бараа харж чадах болов уу гэж Ламжавын цөхөрсөн янзтай хэлэхэд, Амий түүнийг зовуурьтай харж, цэл хөхөрсөн уруулаа шилэмдэж ярвайнгуут юм олж харах мэт болов. Түүний сэтгэлд зундаа мөнх цастай байдаг Өндөр хайрхан уул тодхон ургаж, Идэрийн гол булан тойроод цэнхэртэн харагдах шиг...

	— Бид л худаг олохгүй бол анги, нэгтгэл урагш давшихад хэцүү болно доо гэж хэлэх гэтэл хэл нь зууралдаж байв.

	— Шувууд шиг гол үүгээр урсаад ирдэг ч болоосой доо гэж Булган хангайн хүү Ламжавын өгүүлэхэд, 

	— Үүний тухай бүү дурс! гэж Аким хэлэв. Тэр, зоримог хэд алхалж урдаа явсан Түвшинтэй зэрэгцэж очоод, 

	— Болох уу, нөхөр ахлах дэслэгчээ... гэснээ цааш үгээ эвлүүлж чадалгүй, дашмагаа тэмтрэв. Түүний шаравтар нүд нь эргэлдэн, армаг тармаг хөмсөгтэй нүүр нь час улайжээ. Бяцхан савны ёроолд байсан ус ход, ход дуугарахад нүд нь эрээлжилж, дашмагийн амсрыг амандаа хүргэж чадалгүй чичрэх мэт салгалав. Бүлээдсэн хэдэн балга усыг хүйтэн булгийн бургил адил санаж, залгилмаар байсан боловч нөхдийнхөө зүг өөрийн эрхгүй харав.

	— Уснаасаа өгөөч! гэж нөхөд нь нүдээрээ «хэлж» байх шиг санагдсанд Аким нэгэнт балгасан усны хагасыг залгиад үлдсэний нь сав руу буцааж урсгахдаа нулимс нь гүйлгэнэжээ. Түүний дашмаг нөхдийн гар дамжив. Ламжав ч мөн тэсгэлгүй дашмагаа автал тэр нь халаад балга хүрэхгүй ус нь юу ч үгүй ширгэсэн байв. «Ахлах дэслэгчид хоолой чийглэх юм үлдэхгүй болчих вий» гэж санаад Амий, Акимын дашмагтай уснаас, ахиухан балгаж эс чаджээ. Дөрвөн нөхрийн нүд сэргэж, царай нь үл мэдэг засрав. Гэвч тэд «хамгийн сүүлчийн балга усыг хуваалаа шүү дээ» гэж зэрэг боджээ. Тэд, олон үг хэлэх аргагүй болсон учир харцаараа ийнхүү ярьж байлаа. Үнэндээ хүний нүд гэдэг сэтгэлийн толь сайн «хэл» билээ. Сүүлийн балга усны дараа тэд санаандгүй ихээ газар хороов. Нар тонгойж байгаа болов уу гэлтэй үеэр тархай бут сөөг бүхий нуранги элстэй хотгорт шавар байшингийн нурсан хана харагдав.

	— Өнөө худаг! гэж Ламжав хамгийн түрүүн дуу алдав. Зурагт тэмдэглэгдсэн худаг үнэхээр мөн байж болзошгүй гэж горьдсон тэдний хараа, говийнхны «туур» гэж нэрлэдэг тэр балгасны зүг шилжлээ.

	Зүг зүгээсээ сэрэмжилж явахыг Түвшин нөхдөдөө зориуд анхааруулав. Тэд нэгэн дохиогоор бут бутны ард орж, орчин тойрноо хэсэг зуур тагнаад урагш мөлхөв. Нэг элсэн толгодыг тойртол хэдэн байшин худаг бололтой юм ойрхон харагджээ. Тэд дайсан орогнон байж болзошгүй хэмээн сэрэмжлээд манай дөрөв зэвсгээ яг зэхэв. Тэр хэдэн муу навтгар байшингийн эзэд хаа нэг тийшээ дүрвэн одсон бололтой байсан учир тэд худгийн дэргэд очив. Худгийн амсар дээр тавьсан тэмээний хатсан ширийг Түвшин өшиглөн зайлуулмагц хувхайрч өнгө алдсан модон тагийг Аким хуу татав. Өнгийн харвал, хөрсний гүнд хархан ус. мэлтэлзэн, тэдний зүдэрсэн царайг тольдов.

	Олсон оосортой, ямбий болсон төмөр хувинг худгийн амсрын чагт модноос дүүжлээд орхисон нь өөрийн эрхгүй сэжиг төрүүлж байв. Тэд, ус хармагц, залгилах сан гэхээс байж яджээ. Гэвч тээр дор цэлэлзэн харагдах ус тэр дөрвийн амийг аврах буюу үрэх алин болохыг мэдэх аргагүй. Шинжлэх багаж тэдэнд хүртээгүй ажээ. Орчин тойрон нь амь голтой юмны бараагүй, эл хульхан агаад, хувхай болсон хоёр онгоц элсэнд арай булагдаагүйг ажвал, оршин суугчид тэндээс зайлаад төдий л удаагүй янзтай байжээ. Энэ уснаас хэд сайн залгилаад цааш харсан ч яах вэ гэж Ламжав бодоод юу юугүй ховоог шүүрэн авахыг завдсанаа «үгүй байз... би эх орны ямар ч даалгавар биелүүлээгүй байж тэгж болох уу» гэж санаад нүдээ алгаараа таглан худгийн амсраас холдож зогсов. 

	«Энэ уснаас ямар ч гэсэн ууж болохгүй. Ийм сайхан худгийг дайсан зайлшгүй хордуулсан. Стирхинин л хийсэн байх...» гэж бодоод Түвшин, 

	— Бид ямар ч гэсэн худаг олох даалгавартай улс. Даалгавраа биелүүллээ. Одоо энэ тухай ангидаа эргэн мэдээлж, усыг даруй шинжлүүлэх учиртай юм гэж арай ядан өгүүлтэл худгийн амсарт ойртоход сэрүү татах нь таатай боловч «нөхөд минь энэ худгийг юу ч болсон хамгаалах хэрэгтэй. Хэрэв энэ худаг хоргүй бол араас давшиж яваа нөхдөд хэл барья... Одоо худгаас жаахан холдъё гэж Түвшиний өгүүлэхэд, ангасан гурвын нүд худгаас салсангүй. Гутлын улнаас хэншүү үнэртэж, биеийн нь бүх шингэн ууршжээ. Амьсгалах тоолон дотор давчдуулсан халуун агаар тэдний уушги зүрхэнд даанч халтай...

	Дөрвүүлээ л ус уумаар бүр залгилмаар байлаа. Одоо яах вэ? Энэ ус хортой гэж үү яаж мэдэх вэ? Та магадлаад өгөөч гэж тэд харцаараа Амийгаас асуух мэт болоод уухилж байлаа. Наранд хордсон Ламжав худаг руу нэг алхсанаа ухраад, хөл нь солбин гуйвж золтой л саваад уначихсангүй. Амийн онигор нүд жартайж, царайд нь гайхаш тасарсан байдал илт байв.

	Ус... гэхээс түүний чамархайны судас хүчтэй лугшиж толгой нь дахиад л эргэж эхлэв. Бид замынхаа дунд ч оролгүй дайснаас ганцыг ч хороолгүй... амь алдах гэж үү хэмээн санаад Амий нөхдийн зүг дахин харав. 

	— Эмч ээ! Ус... гэж тэд мөн л харцаараа ойлгомжтой хэлж байлаа. Амь алдахын өмнөх мөчид л эмчийн нэр тодхон дуулддаг билээ. Гайхаш тасарсан байдал Амийн царайд илхэн байлаа. Тэд ангаж хатаад хаашаа ч хөдөлж, газар хороож чадахгүйд хүрвэл яана. Ер нь тэгж л таарна. Араас яваа нөхөд биднийг гүйцэн олж ирэх нь бэрх Одоо яах билээ. Гагцхүү ус л уувал санасан хэрэг бүтнэ. Бид ч энэ худгийн тухай, ар тийшээ амархан мэдээлнэ. Шийдсэн хэрэг, би нөхдийн төлөө энэ уснаас эхэлж балгах учиртай. Би эмч хүн. Биеэрээ ч гэсэн туршихад яах вэ! Ингэж бодоод Амий ховоог авлаа. Хэрэв энэ ус хортой бол ээжид минь,... гээд захиа занаагаа хэльюү гэснээ нөхдийнхөө царайг хармагц зүрхэлсэнгүй. Тэр нэг мэдэхэд хувин дүүрэн ус татаад иржээ. Түүний ядрангуй царай усан дотор хөдөлж харагдав.

	— Еэ болино байгаа гэж Түвшиний хэлэх гэтэл Амий хувингийн амсарт уруул хүргэжээ. Эмчийгээ нөхөд нь ширтсээр байв. Амий сэрүү татсан хүйтэн уснаас залгилав.

	 

	1964 он.

	 


ҮЙС

	 

	Энхмаагийн нүдийг харахад уурлан бухимдсан хүн тайвширмаар билээ. Дээд зовхины нь давхрааны дороос булгийн усны сор шиг бэхэн хар сормуус сэрвэлзэж, алаг нүдний аньсаганд нь сэтгэлийг бөмбөрүүлэх уран ааль, увдист инээмсэглэл тодроход баруун хацрыг нь хонхор үл мэдэг ихэснэ. Энхмаагийн нүдний цөцгийд хавирган сар» цэлмэг тэнгэр, зүйл зүйлийн цэцэг дүр өнгөөрөө ялгаран харагдам билээ. Бүсгүйн улбар туяатай хацар, цагаан царай нэг чигийг барьж явсан эр хүнийг амьдралын замын дунд жолоо татуулам, эм хүний битүү атаархал төрүүлэм өгөөмөр агаад үзэсгэлэн!

	Бүсэлхий нарийхан, бие гоо, зэгзгэр шилбэ, хувьтай үр ариун уургийг нь шимэх мээм түүнд эх хүний намба төрх орууллаа. Хэтийн амьдралын тухай бодол түүний царайд баясгалан цог хийморь төрүүлж, жигүүртний адил дэгж дэрвэм санагдуулна.

	Энхмаа ойн цагдаа хүний гэрт төржээ. Нутгийн малчдын хүүхэдтэй нарсан ойн сүүдэр даган тоглож, ёроолыг нь чулуу алаглан харагддаг уулын түргэн урсгалтай горхиор хөл нүцгэлэн туулж өссөн тэр бүсгүйн бие хөвч хангайнхаа агаар шиг эрүүл саруул бүлгээ.

	Энхмаа хорь хүрлээ. Эцэг эхийнхээ зэмлэхийг хааяа сонсоод үг үл хариулан гэмшин духайж зогсох тэр бүсгүйн царайг ажиглавал улаа бутарсан байдаг. Энхмаа бяцхан хүүхдийг өхөөрдөн энхрийлж, бас хөөрхөн хүү мөрөөдөх болсныг хэн мэдэх билээ. Түүнийг сэтгэлтэй хархүү Баяр нь ч таамаглахгүй.

	Энхмаа хүн бүхэнтэй элгэмсэг зөөлөн харилцана. Харин тэр байдлыг зарим залуус өнгөц буруу ойлгож ойртохыг ядахад Энхмаа уран солонго шиг үл баригдах ажээ. Түүнийг гайхан магтах, битүүхэн хайрлах хүн олон ч үг хэлж янагийн зурвас бичих шийдэмгий эр бас л цөөхөн! Энхмаа хорин нас хүрснийхээ хавар дуу цөөтэй, гоёхон хар халимагтай хүрэн бор залууг бусдаас гоцлон харах болжээ. Бодис зүйн ухаан шимтэн сурч буй тэр оюутан хархүүтэй хичээлээс тараад харих замдаа хамт явж байсаар танилцсан билээ гэдгийг үл нуршин өгүүлэх нь: Одоо Энхмаа гэрийнхээ гадаа шингэх нарны зүг харан зогсоно. Угсраа хөх уулсын цаанаас ягуухан чангаалгасан юм шиг наран далд орлоо. Цагаан үүл улаан захалж, тэр зүгийн тэнгэрийн хаяанд улбар шарга туяа татлаа. Наран шингэх зүг рүү зуныхаа амралтаар эжийдээ очихоор одсон Баяр нь яваа.

	Энхмаа бэлхүүсээрээ бүдүүрч, бие нь лагсайн хүндэрч нозоорон байдаг болов оо. Хүний орчлонгийн жам ингэж түүнийг эх болгожээ.

	Хэвлийдээ олсон цагаас үрээ хайрлах эхийн зөн ордог гэдэг үнэн шүү! Энхмаа төрөх үрийнхээ царай зүс, хувь заяаг төсөөлөн бодно. Хараахан төрөөгүй байгаа тэр хүн яг л дүрээрээ Энхмаагийн нүднээ харагдана.

	Баярын адил хүүг Энхмаа элгэндээ тэвэрч байна хэмээн дүрслэн санаж, хүсэн хүлээж байлаа.

	Зуныхаа амралтаар төрсөн гэртээ ээж аавынхаа дэргэд анхны хүүхэд төрүүлэх гэж буй тэр бүсгүйд нарсан ой тансаг ялдам үнэрээ хайрлаж, цэцэг балын шим шингэсэн агаар салхи илбэн таалж, голын ус шивнэн зугаацуулж, хөхөө шувуу донгодон баясгаж, төрсөн газар нь бүүвэйлэн энхрийлэх ажээ. Нарс, хушны шилмүүс, бургасны навчис шим шүүсээр дүүрч төрөл төрлийн жимсний иш цэцэглэн ягаан, ногоон өнгөөр багсарна.

	Тэнгэрийн хаяаны шаргал өнгө буурч ухаа цэнхэр хаяа татаад цагаан үүл хөхрөхийн үест Энхмаа гэртээ орж ирэв. 

	Сэтгүүлчийн мэргэжил сонгож авсан энэ бүсгүй утга бичгийн мэргэдийн гүн гүнзгий агуулгатай, оюун ухаан нээгдүүлж, ертөнцийн үйлс явдлын учрыг тайлсан ном зохиол амтархан унших дуртай билээ. Одоо тэр гадаадын зурагт сэтгүүл уншиж сууна. Нэгэн хуудасны зураг дээр нүд нь мэлмэрч, жигүүр хар хөмсөг нь хөдөлнө. Түүний санчгийн үс чихнийхээ урд руу нугаран цагариглан унжиж байлаа.

	Дээш нь шуусан өтгөн хар гэзэгнээс нь эрвээхэй дүрстэй даруулгад цагаан хавчаар ялгаран харагдана.

	Нүдээ үл цавчин зураг ширтэж байсан бүсгүйн нойр хүрч, дээд зовхины нь сормуус доод зовхины булбарай цагаан арьсан дээр зурсан юм шиг харагдана. Тэр ороо засав.

	... Жаал хүү өлсөхийн эрхэнд цагаан солио туссан юм шиг дэмийрч яваа эхийнхээ нуруунд хачиг шиг наалджээ. Тэр эхийн царай хувхай цайн цонхийж, уруул нь омголтон нүдэнд нь нулимс гүйлгэнэжээ. Хүү нь хоол эрж ихэр татан уйлсаар хоёр нүд нь бүлцийн хавджээ. Хүний нүд зовлон жаргалыг бүхний түрүүн илтгэж сэтгэлийг л нээн үзүүлдэг билээ. Сайх эх хэсэг хүний дэргэд очоод «Хүүг минь аль! Хүүг минь сулла! Тэр минь эрх чөлөөний нар» гэж хашхирлаа. 

	Тэгтэл нэг чигээс буун дуу тасхийж, эхийн хоёр гар тэлэн түрүүлгээ оочиж хүү нь эхийнхээ цусыг савардан ам хамраа будаж харагдлаа. Ай хорвоо хүний цус ус биш шүү! Ийм газар яаж амьдарна. Энэ хүүхдийг яана! Миний хүүг бас... гээд сочин сэртэл гэрийн дотор анир чимээгүй нам тайван. Хар дарснаас зүрх нь дэлсэж, ам нь цангасан байв. Тэгээд тэр зүрхэн тус гараараа дарж:

	— Монгол орон! Энхрий монгол цаг ямагт тайван амгалан яасан сайхан бэ? гэж бодоод сэтгэл амсхийхэд, босож гэрэл асаан сэрүүн унд уулаа. Тэгтэл ширээн дээр дэлгээстэй байгаа сэтгүүлийн хуудсан дээр хүүхдээ тэвэрч яваа бразил эхийг харгисууд буудан унагаж байгаа мөнөөх зураг харагдан дотор дахин зарсхийлгэв. Энхмаа орондоо ороод элдвийг бодон сэрүүн хэвтэхэд хүн байгааг илтгэх гэсэн шиг хүүхэд нь хөдөлнө. Ээжийгээ айхаар миний хүү бас айчхав уу! Хүүхдийг айлгах аюул л энэ дэлхийн хаана ч байдаггүй болоосой гэж саналаа.

	Тооно, тотгоор гэгээ тусаж болжмор шулганан жиргэлээ. Гадаа үнээ мөөрч тугалдаа ирж байгаа сонсогдоно.

	Энхмаа бослоо. «Баяр минь ирээсэй» гэж санаад өрхөө татаж явтал өглөөний нарны туяа модны чөлөөгөөр шаргал зурвас татуулан эхийн магнайд туслаа. Сэрүүн салхи үл мэдэг сэвэлзэнэ. Өтгөн ой тэр аяараа амгалан тайван зүүрмэглэх мэт! Цэцэг навч, модны нахиа цөм төлжин ургаж амьдралын шинэ холбоог буй болгоно.

	Алтан дэлхийд амьдрал шиг сайхан юу байх вэ! Цэцэг ургамал, ан амьтан, жигүүртэн бүгд л амьдрахын төлөө. Үржин төлжихийн төлөө. Тэд бүгдээрээ хүн төрөлхтөн шиг найртай. Гал түймэр л амьтан ургамлын дайсан.

	Гал ноцоох зомгол цуулж суухдаа Энхмаа «Би багадаа хусны үйс мөн ч их хуулж нүцгэлдэг сэн. Бас зулзаган мөчир хугалж байжээ. Юунд тэгдэг байв аа.... Тэр чинь амьд бодисын үр шүү дээ» гэж бодов.

	Өвгөрсөн нарс, зулзаган хус, идэр сайхан мөчир салаа өтгөн хуш, бургас цөм найртай ойн тавлаг орчинд горхи урсах, жигүүртэн жиргэх нь энх амрыг илтгэх нэгэн ёсны хөгжим. Энэ хөгжмийн эгшигт залуу эх амгалан мишээнэ.

	 

	1964 он.


ДУРСГАЛТ АЛТАН ЦАГ

	 

	Өдрийн ажил тарлаа. Хотын гудамжаар машин уналгын хөдөлгөөн ихсэж замын уулзвар дээр гэрэл дохио хүлээсэн машинууд цувран зогсож, цүнхтэй ном барьсан оюутан» савтай тортой юм барьсан авгай нар үүгээр түүгээр зөрж алхална.

	Гадаад худалдааны мэргэжилтэн Сүмбэр нүдэнд ижил дасал болсон хөдөлгөөнийг үл анхааран, нар шорооноос хараа хамгаалсан хар шилнийхээ доогуур газар ширтэж духайсхийн, ажил төрлийнхөө тухай бодож явснаа удаан сууж ажиллаад өлссөнөө мэдэж «Мэндээ маань хариа бол уу, үгүй бол уу хоолоо л түргэхэн хийж идье» гэж бодоод алхаагаа түргэсгэв.

	Түүнийг байрны шат өөд өгсөж явтал эхнэр нь үүдээ онгойлгож орох нь дуулдав.

	Сүмбэр хувцас хунараа түргэн тайлж хааш яашхан өлгөөд гал зууханд юм хийж байсан эхнэрийнхээ дэргэд очиж

	— За найзаа! Хоёулаа хамжаад хоолоо түргэн хийгээд идчихье, чи ногоо цэвэрлэ! Би мах хөшиглөе гэхэд сав суулга арчиж зогссон Мэндээ нүд рүүгээ унжсан үснийхээ үзүүрийг толгой хөдөлгөн хойшлуулаад нөхрийнхөө царай өөд ажиглангуй харж:

	— Чи минь яасан ядарсан царайтай байх юм бэ?.. Сайхан хоол хийе гэж хэлээд арчиж байсан савыг шүүгээнд хийв. Тэгээд гараа угаахаар цагийнхаа оосрыг тайлж ханын шүүгээний дээд тавиураас мод авах гэж байсаар ханын шүүгээний дээд тавиураас цом хэлбэрт саванд хийж тавьсан сэрээ халбага унагасанд дор байсан буузны төмөр жигнүүр дээр тусч тар няр хийхэд Мэндээ давхийн сочиж хурууны үзүүрээр барьж байсан цагаа алдчихав. Цаг цохилох чимээгүй болжээ. Тэр цагийг Сүмбэрийн ээж залуудаа герман улсад суралцаж байгаад ирэхдээ авч иржээ. Сүүлийн үед олдохгүй болсон өвөрмөц сонин хийц маягтай түүнийгээ Сүмбэрийн ээж дурсгалтай гэж нандигнан хадгалж явсаар бэрдээ бэлэглэжээ. Бэр нь ч тэр цагийг ихэд нандигнан зүүдэг билээ. Тийм дурсгалтай үнэхээр сонин загварын алтан цаг манай улсад ганц энэ гэж боддог Сүмбэр:

	— Хайран цаг! Төдий хэрийн чимээ гарахад нэг их сочдог нь юу вэ? энэ хэрийн чимээ сонсохгүй хаана явах билээ гэв. Нэг гэрт дэр нийлүүлээд жил шахам болоход ам мурийж үг сөрөөгүй нөхрийнхөө тийн өгүүлсэнд Мэндээ гэмшсэн хүүхэд шиг үг үл хариулан, цагийнхаа нүүрийг эрхий хурууны үзүүрээр арчиж духайн зогсов. Сүмбэр дуу шуу ч үгүй болчхоод энд ч нэг юм тар, тэнд ч нэг юм түр хийлгээд унахаар Мэндээгийн нүдэнд нулимс гүйлгэнэснээ бөөн бөөнөөр дуслам. Тэгээд тэр арзгар ирт хутга барьж төмс цэвэрлэж эхэллээ.

	Тэр хэсэг зуур дуугүй байсны дараа Сүмбэр давхар биетэй ноолгор харагдах эхнэрийгээ ажаад ширүүн үг хэлсэндээ гэмшиж дэргэд нь ирмэгц хацар дээр нь үнсээд:

	— За найз нь төмс цэвэрлэе. Чи мах буцалга гэхэд Мэндээгийн нулимс улам нэмэн хацраа даган урсав. Сүмбэрийн:

	— Юунд тэгдэг юм бэ? гэсэнд Мэндээ шүүрс алдсанаа

	— Би ээжийнхээ дэргэд өссөн бол ийм цочимхой болохгүй байсан юм. Балчир насандаа амсаж өнгөрүүлсэн зарим зовлонг чамд би хэлдэггүй. Миний хойд ээж ямар шүү хатуу хүн байсан гэж санана. Түүнд олон дахин жанчуулсан сорви миний биед бий. Тэр ч байтугай толгойд минь ч бий. Уурлахаараа аяга, таваг, сэрээ хутга, гарт нь дайралдсанаараа намайг шиддэг байсан... гээд ямар нэг аймшигт юм үзэх мэт харц нь сандарсны шинжтэй болоод мэгшин уйлав. Олон жилийн сэтгэлийн шаналгаа мартагдаж байснаа дахин сэргэж сэдэрсний тэмдэг тэр биз. Сүмбэр эхнэрийнхээ халуухан цээжийг тэвэрч 

	— Битгий уйлаач! Би чамдаа дахин хэзээ ч ширүүн үг хэлэхгүй гэж гэмшин гуйв.

	 

	1964 он

	
ЦАГААН САРЫН ШӨНӨ

	 

	Нар шингэх үеэр Жавзмаа сүүлчийн хот айлын гаднаас мордов. Өмнө нь торойх ч юмгүй цагаан тал мэлтийж, жаварт салхи жолоо цулбуур барьсан хурууны нь үзүүрийг чим чим хийлгэнэ.

	«Өнөөдөр овоо ажил амжууллаа. Намын үүрийн нарийн бичгийн даргын даалгасны дагуу шинэ бууцанд буусан оторчдын ажил байдал хэр байгааг үзэж яриа таниулга ч хийлээ. Хань бүлтэй болохоор албан ажил урагштай юм. Моонон байхгүй бол би гэрийнхээ ажлыг орхиод яаж ухуулга хийх билээ» гэж Жавзмааг бодож явтал тэнгэр харанхуйлан, салхины хүч ихсэж урдах зам ч бүдгэрэв. «Цасан шуурга тавивал гэрээсээ төөрч мэднэ» гэж ухуулагч бүсгүй бодоод давирахад хөлдсөн гөлөм тар түр дуугарч, морь нь шогшив. Бүсгүй мориндоо ташуур өглөө. Бүрэлзэхийн төдий ч бараагүй «Шинэ нутагт төөрчих вий дээ. Энэ чинь зүг нь мөн л байгаа даа» гэж санаад мориныхоо амыг татасхийв. Чимээ чагнавал хөр цасны дээд тал хийсэж сүржигнэхээс өөр юу ч үл сонсогдоно. Бусгүй газрын баримжаа харах гэхэд таамаг болох юмгүй. Хот айлаас гараад хэрхэн явснаа дүрслэн бодтол яриагүй л зам нь мөн шиг санагдсанд салхи сөрөөд л хатирууллаа. Мал бэлчээсэн чийр ч алга. «Зэлүүд газар орчих шиг боллоо яадаг билээ. Буцдаг юм уу» гэснээ «Олон бодолт оргож чадахгүй гэгч болох болов уу» гэж санаад бяцхан ухаа дээр гартал нохой хуцах сонстов. Гэрийнхээ гадаа ирээд Жавзмаа «Би ажил муутай юм аа. Хаяанаасаа буцчих шахаж шүү» гэж бодон мориноос буув. Морио шонгоос уязнаад төлийн байр луу очтол хурга ишиг шуугин майлж тав алдсан янзтай угтав. Цасан шуурга улих мэт зэвүүн исгэрч ямар нэг аюул нөмрөх гэж байгаа юм шиг сэтгэл бүүдийлгэнэ. «Моонон төлийн байр дулаалчихна гэсэн байдаггүй. Яасан юм бол доо гэсэн шүү» бодоод Жавзмаа «Хурга ишиг осгочихоор шийдлээ» гэж амандаа үглэн, ийш тийш харвал нэгдлээс төлийн байр дулаал гэж өгсөн хөвөнтэй туурга ч үзэгдсэнгүй. Энэ чинь яачихдаг юм бэ гэж санаад бэдэртэл төлийн байрны нөмөр талд бөмбийсөн цагаан юм харагдав.

	Нэгдлийн хөвөнтэй туургыг хэд давхарлаж дулаахан пин бариад дотор нь хоёр тугал уячихсан байсанд «Моонон даанч яав аа» гэж Жавзмаа бодоод туургыг хуу татан, төлийн байрны гадна талаас нөмөргөж эхлэв. Хөрзөн хорооны дотор хонь бас бөөгнөрөх нь даарсан янзтай. Том мал ингэж даарч байхад төл яаж тэсэх вэ. Хатгалгаа тусчих нь гэж санаад төлийн байрыг яаран сандран дулаалж гарав. Гэтэл хоёр гэрээс хэн ч гарч ирсэнгүй. Яачихдаг улс вэ гэж бодтол тэгэхээс тэгэх гэсэн юм шиг туслах хоньчных гэрлээ унтраачихлаа.

	Шуургалж, нүх цоорхойтой газар бүхнээр цас чихэж Жавзмаагийн үнэгэн малгай ч хүндрээд ирлээ. Тэр гэртээ гүйж орвол урдаас нь халуу дүүгээд зуухны нь бөөр час улаан харагдав. Моонон орон дээрээ хөнжлөө хөлдөө өшиглөчхөөд нүцгэн унтаж хэвтлээ. Жавзмаагийн зүрх айн цочирдсон юм шиг бүл бүл цохилж дуугарах гэтэл хоолой нь зангирна. Хэсэг зуур гайхан зогссоноо малгайныхаа цасыг сэгсэртэл дусал болон хайлж дорхноо хатав. Бүсгүй тогооныхоо тавиурыг авч харвал ёроолд нь аяга хүрэхгүй шөл байлаа. «Моонон хийсэн хоолоо хаана тавьсан юм бол!» гэж бодоод цагаан савны таг авсан чинь юу ч алга. За хоол ч яах вэ! Төлийнхөө байрыг дулаалъя гэж санамагц малгайгаа дахин өмсөөд Моононг сэрээ юу гэтэл тэр нь цааш эргээд хурхирч гарав. Бас мориныхоо эмээлийг авч өвс тавьж өгмөөр байдаг.

	— Мооноон! гэж дуудвал хариу алгаа.

	— Хөөе Мооноон! гэхэд хүдэр бор залуу нойрмоглон

	— Юу гээ вэ

	— Төлийн байрыг дулаалъя. Гадаа цасан шуурга тавиад тэнгэр аягүй байна.

	— Юугаараа дулаалах юм бэ

	— Яагаа вэ нэгдлийн туургаар

	— Хоёр тугалаа яах юм бэ

	— Өнөө шөнөдөө гэрт ч болсон оруулахаас биш. Чи яасан зовдоггүй юм бэ. Нэгдлийн туургаар аминыхаа хоёр тугалыг бөөцийлчхөөд хэвтэж байх даа... Наана нь нэгдлийн өчнөөн төчнөөн хурга ишиг осгочих гэж байна шүү дээ гэж хэлэхдээ Жавзмаа амнаасаа юу гэсэн үг авиа гарч буйг мэдэхгүй байлаа. Гэтэл Моононгийн нойр сэргэж түүнийг эгдүүцэн харан, 

	— Хэрэг тохиолдсон цагт наад хоёр тугал чинь л чухам чи бид хоёрт нэмэр болохоос биш нэгдлийн... гэтэл Жавзмаа, 

	— За яршиг чиний үгийг сонсох хүсэл ялга гээд хаалга хүчтэй саван гарч одов.

	Моонон орон дээрээ хэд хөрвөөснөө «энэ чинь өнөөдөр юу болчихоо вэ! За байз! Содномынхоос хүн гардаггүй юм байхдаа» гэж хүн ярих, хаалга дуугарахыг чагнах гэвэл цасан шуурга исгэрэхээс өөр ямар ч чимээ дуулдахгүй.

	Тэр орноос аажим өндийж хамгийн зузаан дээлээ өмсөн, авдар уудалж шинэ үнэгэн лоовууз гарган хүзүүгээ хүртэл дарж гараад хоёр тугалаа зэрэг хөтлөн гэртээ оров. Тэр тугалаа уях гэж баахан цаг нөхцөөн эргэж гартал төлийн байр дулаалаад гүйцсэн бололтой хорооны нөмөрт хээр морь ч өвс идэж байв. Харин Жавзмаа алга. Моонон хотоо эргэж яваа хүн шиг ийш тийш харлаа. Юу ч үзэгдэхгүй цасан ширхэг нүүр нүдгүй балбана. Моонон эргэж харан хэд алхтал Жавзмаа хороо түшээд уйлж байлаа.

	— Яачихдаг юм бол... гэсэн шиг бодоод

	— Чи мод шургаагт цохиулав уу гараа юманд хавчуулчхав уу! яав? гэтэл Жавзмаа дуугарсангүй хүүхэд шиг мэгших нь цаанаасаа л нэг гомдол нэхэх мэт санагджээ. 

	Гэр бүл болоод төдийлөн удаагүй, үг сөрж үзээгүй хоёр энэ шөнө ийм байдалтай байсныг хэн мэдэх билээ.

	 

	1964 он.

	 

	
НИЙТЛЭГ БИШ ЯВДАЛ

	 

	Улаанбаатарт байдаг нэг сонины газрын захидал харилцааны хэлтэст номой даруухан төрхтэй, хөдөлгөөн удаантай зузаан бор залуу орж ирмэгц саравчтай хар малгайгаа авч баруун гартаа атгаад, хэлтсийн эрхлэгч бололтой шаазан хүн шиг хижээл насны малигар цагаан эрийн дэргэд очиж нэг юм хэлэх гэсэн янзтай түдгэлзэн зогсоход малигар цагаан хүн ширээнийхээ нүд рүү аюулхай гэдсээ шахаж тонгойсхийн сууснаа биеэ амраах гэсэн мэт гэдийсхийж.

	— За юу гэж явна вэ ?гэвэл сайх залуу урагш нэг алхалж, 

	— Би эртээд танай сонинд нэг шог найруулал өгсөн юм сан. Түүний хариуг сонсох гэсэн юм гэвэл

	— Наад хүнтэйгээ ярь! гэж буурал үстэй туранхай бор авгайг хошуугаараа заав.

	Тэр авгай нарийн хүрээтэй шилээ нэг засаж

	— Нэр чинь хэн билээ. Хаана ажилладаг билээ? гэхэд залуу

	— Миний нэр Бадрах, байшин үйлдвэрлэх комбинатад ажилладаг гэв.

	— Юу гэсэн гарчигтай зүйл вэ?

	— Ичгүүр гэсэн зүйл 

	— Юуны тухай юм бэ?

	— Хулгайчийг шүүмжилсэн утгатай юм.

	— Хэзээ өгсөн юм бэ?

	— Хориод хоногийн өмнө

	Асуулт хариулт ингээд дуусав бололтой.

	Өнөөх авгай данс хараа шүүн үзсэний дараа нэгэн гар бичмэл гаргаж ирээд, 

	— Энэ үү гэхэд залуу «Тийм» гэж толгой дохив.

	— Бид энэ захидалтай чинь танилцаад хамгийн сүүлд хэлтсийнхээ эрхлэгчид үзүүлсэн. Тэгээд манай хэлтсийн эрхлэгч ингэж цохжээ. гээд, уг захидлыг эзний нь зүг бичгийн ширээний дээрх шилэн дээгүүр гулгуулав. Цохилтыг уншвал «ингэж хулгай хийх явдал манай амьдралд нийтлэг биш зүйл учир нийтлэх хэрэггүй» гэжээ.

	Түүнийг уншаад залуу «зарим дутагдлыг нийтлэг биш гэсээр байгаад нийтлэг болгочихдог гэм ч бас бий дээ» гэж бодоод буцжээ. 

	Түүнээс хойш хагас жил өнгөрчээ. Өвлийн тэргүүн сарын хүйтэн үдэш хотын захдуухан нэг гудамжинд» Бадрахыг явж байтал «Хүүе та минь наадахыгаа бариад аваарай» гэж хэн нэг хүн хоолойгоо шахан өгүүлэх нь сонсогдлоо. Эргээд хартал, нэг бүдүүн эр хөлдүү газар дээрээс ай чүү босоод хацраа дарж харагдлаа. Ойртон очвол нөгөө сонины захидлын хэлтсийн эрхлэгч бүдүүн цагаан хүн ажээ.

	— Юу болов гэж асуухад

	— Хоёр хулгайч байдаг мөнгийг минь гэтэл сайх залуу Бадрах, 

	— Яах вэ! Яах вэ! Энэ явдал нийтлэг биш зүйл шүү дээ!. гэв.

	 

	1964 он.


БУШУУ МАРГААШ БОЛООСОЙ

	 

	Нийслэл хотын орон сууцын захиргаанаас шинэ сууцын түлхүүр хүлээж аваад, будаг ханхалсан хоёр тасалгааны цонх арчин, угааж өнжсөнөө санаж байгаа биз. Чамтай дэр нийлүүлж өнгөрөөсөн олон шөнөөс шинэ сууцад орсон анхны шөнө содон санагдана.

	Оюутан ахуй цагаас чи бидний хуримтлуулсан хөрөнгө хоёр том тасалгаатай байшинд дундхан л байсан. Гэвч би түүнд харамсаагүй. Харин «сайхан айл болно, өөрийн гэх сууцтай болсноос хойш төвхнөх ч учиртай» гэж итгэж байж билээ. Би тэр үдэш өөрийн дуртай «Хэнтийн өндөр ууланд» гэдэг аялгууг пянзнаас дахин дахин сонссон юм. Энэ аялгууг сонсмогц л Хөвсгөл нутгийн минь уулс нүднээ үзэгдэх шиг, ой хөвчийн үнэр анхилах шиг болдог юм. Бас төрсөн нутгаараа бахархах сэтгэл улам ч бадардаг юм. Тэр үдэш би баяр хөөрөө илтгэж шүлэг бичмээр санагдаж билээ. Тэр үед хацрыг минь чиний уруул олон дахин төөнөсөн сөн. Чи биднийг зэрэгцэн зогсоод, хоёрдугаар давхрын цонхоор гадагш харахад, гудамжны савх шиг нарийхан чийдэнгийн гэрэлд цас бударч байсанд чи надаас урьтан, 

	— Огторгуй анхныхаа цасаар манай шинэ сууцыг мялааж байгаа нь энэ дээ гэж хэлснийг би мартаагүй:

	— Хоёулаа үүнээс хойш цалингаа тун хямгатай зарцуулж суръя гэж чиний гэнэт хэлснийг

	— Яриа юу байх вэ. Аятай тохитой амьдрахын нэг үндэс л тэр дээ гэж би дэмжсэн.

	— Чи хоолны зүйл бэлтгэхдээ арай л үнэтэйгээс нь аваад байх юм гэж чиний хэлэхэд:

	— Тийм байж магадгүй гэсэн боловч тэрхэн агшинд юу юу авч байгаагаа эргэцүүлэн бодоод, өдөр тутмын хүнс бэлтгэхдээ үнэтэй зүйл авсан гэдэгт үнэндээ эргэлзэж билээ. Урьдынхаас хямд үнэтэй хоол хүнс авна гэвэл тун ч яльгүй юмаар хооллож таармаар санагдсан. Гэвч тэр үед би чамтай маргалгүй, шууд гал зуухны өрөөнд орж, мах хөшиглөж эхлэв. Хэдэн хувь өнгөрсний дараа чи миний хойноос орж ирээд, 

	— Яасан их мах, ногоо хөшиглөө вэ? гэж хэлэхэд, 

	— Ихдэхгүй ээ найз аа. Шинэ сууцад орсон анхны үдэш байна даа, чансаатай ахиухан хоол хийчихье. Баясгалан ч ирэх байх. Чи яваад нэг шил олигтойхон архи олоод ир гэж зориуд хэлээд «Тулга тойрсон яльтай яльгүй юманд эр хүн ингэж хошуу дүүрээд юу хийнэ дээ» гэж бодож билээ. Чи намайг дэлгүүр лүү яв гэснээс хойш дуу шуугүй баахан холхисноо сав бариад гарсан. Би хоол буцлах хооронд шалмаг хөдөлж, төхөөрөмж сэлт нь хямд ч гэсэн дутсан зүйлгүй бичгийн ширээг чамд зориулан зассан. Би эрдэм сурах гэж мэрийсэн эр хүнийг талархдаг. Дунд сургуулийн аравдугаар ангийн сурагч байхдаа ирээдүйнхээ амьдралын тухай бодоод нүсэр их ном бичигтэй ширээ түүнд сууж байгаа ухаалаг хар хүнийг нүдээр үзэх мэт дүрсэлдэг байсан юм. Эр хүн биеийн байдлаас гадна сэтгэлийн нөр их тэнхээтэй, уужуу тайван, ухаалаг агаад хов живийн үг дамжуулах мэтийг цээрлэдэг байх нь аятай санагддаг.

	Чамайг дэлгүүрээс ирэхийн өмнөхөн Баясгалан ч орж ирэв. Бид хэдүүл хундага тулгаж, чи ч найзаасаа дуталгүй хэдэн хундага тогтоож билээ. Хийсэн хоол, зассан ширээ Баясгаланд таалагдсан нь чиний үзэл бодолтой тэмцэхэд минь тус болсон юм. Хоолны дараа бүх номоо агуулгаар нь төрөлжүүлж шүүгээнд өрж байхад минь чиний мэргэжлийн ном минийхээс цөөн тоотойн дээр хуудасны нь завсар салхи ч орсон янзгүй байв. Өнөөгийн соёлч хүмүүст байвал зохих, дэлхийн сонгодог зохиолчдын боть, гол гол бүтээл манай гэрт байхгүй байсан. Ги Де Мопассан, Степан Цвейг нарын номыг би унших дуртай. Гэтэл Ромен Роллан, Назым Хикмет, Луй Арагон зэрэг сүүлийн үеийн нэрт хүмүүсийн бүтээлээс уншаагүй ном нэлээд бий санагдлаа. Тэгээд л би ном авахаар шийдэж маргааш нь тэр хэдэн ботийг авч ирсэн юм. Тэгтэл чи уурлаж.

	— Чиний гэгээрэх ч гайгүй хэвтэнэ. Давын өмнө амьдралд хэрэг болох юм авсан дээр гэж билээ. Бид хоёр үнэндээ юугаар ч дутагдаж гачигдаагүй байсан шүү дээ. Ном уншаад ажлынхаа чөлөөгөөр эрдэм шинжилгээний өгүүлэл бичиж оролдвол би чамайг гэр зуурын аливаа ажилд гар хүргэхгүй дэмжихэд бэлэн байсан.

	Хүү минь хөдлөөд гурван сар өнгөрч байлаа. Чи нэг өдөр хүүхдийн хэдэн ээлжийн даавуутай хөнжил авч ирсэн. Эцэг хүний намба орж анхныхаа үрийг тосон авахаар бэлтгэж байгаа чамайг харахад хэчнээн хайр хүрэм байсан гэв. Би чамайг урамшуулах сан гэж «Яасан зөөлхөн аятайхан даавуу вэ?» гэж хэлсэн юм. Тэгж байтал чи ам нээж, 

	— Ямар аргаар нэг сайхан хивс ольё доо байз гэж гиюүрэнгүй хэллээ.

	— Харин ээ, аятайхан хивс аваад дэвсчихвэл аштай юу. Одоохондоо азнаж байя, мөнгө ч бага боллоо гэхэд минь чи хөмсөг буулган, царайгаа тэгэхээс тэгэх гэсэн юм шиг хувьсхийлгээд, 

	— Чи бид хоёр ч хүний дайтай амьдарч чадахгүй байхаа даа гэж цөхрөнгүй хэлээд, орон дээрээ гарч бодлогошрон хэвтлээ. Чиний тэр үг хэдэн ном авсны минь хариу гэдгийг ойлгосон боловч юу гэж ч дуугараагүй. Чи адар ширтэж байснаа

	— ... дугаар дэлгүүрийн барааны няравтай л танилцъя. Тэгвэл дуртай бараагаа арын хаалгаар сэмхэн аваад байж болох юм гэхийг сонсмогц би «Бараа таваараас өөр зүйл мань хүний санаанд орохоо байх нь шив» гэж бодоод, 

	— Чи намайг өчүүхэн ч хэрэгсэхгүй хүндлэхгүй юм даа гэвэл

	— Чамайг хүндлэхгүйдээ би яачихаа вэ гэсэн. Чиний царай чихээ хүртэл улайлаа.

	— Яах вэ дээ. Чи юутай ч гэлээ миний зассан ширээнд суугаад номын хуудас эргүүлбэл орон дээр хэвтээд бараа таваар гэж үглэж байхаас чинь дээр биз гэж санасан юм гэж би хэллээ.

	Би жирэмсний амралтын өмнө авсан мөнгөө нийлүүлээд, нөхдөөс зээлж нэмэрлэн байж хивс худалдан авч, чихэн чийр болтол үглэхийг чинь түр дарсан боловч сэтгэл нэг л таатай бус байх болж билээ. Тэр үеэс эхлээд чи тогоо шанагаа гардан барьж байсан авч гэр орон зэврэн дааж жижиг жижиг зүссэн хар талхнаас өөр таваг дээр хүнд амсуулах юмгүй байсан шүү дээ. Хивс аваад мөнгө үлдээгүй гэдгийг чи анзаарах ч үгүй байх. Жирэмсний амралттай байх үеэр багш нөхөд шавь нар минь ирэхэд миний зовлон бүр ч нэмэгддэг байсан. Би заримдаа чамд гомдон хүний нүднээс далд уйлдаг байлаа. Чи бэл сайтай явлаа ч гэсэн хүнсний барааны дэлгүүрээс шимтэй олигтой юм авчрахыг цээрлэсэн мэт байдаг шүү дээ. Тэгтэл чи гэрийн модон тавилга авна гэсэн «амны уншлагатай» болов. Тэр нь буруу биш байсан учир ахын дэмжлэгээр түүнийг авлаа.

	Түүнээс хойш манай тасалгаанд нялх хүүхдийн дуу хадах болов. Чи нэг орой ажлаас ирмэгц цүнхээ ширээн дээр чулуудаад дуу шуу ч үгүй болчихлоо. Хүү минь халуураад хөхөө хөхөж өгөхгүй уйлахад би нялх биетэйгээ ч мартаж, эм авъя гэж шийдээд, 

	— Чи хүүгийнхээ дэргэд бараа болоод сууж бай гэж гарахыг завдтал

	— За би явахаас биш... гэж дуугарахчаа болсноо санаж байна уу? Чи гэрээс гарахдаа мөн ч залхуутай хөдөлж харагдаж билээ. Хүүдээ зориулж жаахан юм авсандаа тэгсэн дэг үү чи. «Эрт хүүхэд гаргах шал дэмий юм. Юуны урьд аж ахуйн хувьд л бүрэн тохижмоор...» гэж үглэдэг болж билээ. Хоёулаа дээд боловсролтой болж ажилласнаас хойш, чамайг хорин зургаатай, намайг хорин гуравтай байхад хүү төрсөн нь эртэдсэн гэж үү. Гаднаас нь харахад чийрэг бардам төрхтэй эр мэт байвч сэтгэлийн тэнхээгээр бол дорой эмээс ч мятархай хүн юм гэж би тэр үеэс бодох болсон. Чи эмгэг өвчтэй ганц бие ахыгаа тээршээдэг байсан мөртөө түүний нас барсны дараа үлдсэн жаахан өмчийг нь дүүгээсээ урьтан авах гэж яаран улайрч байсан шүү.

	Би хэдэн номоо зөөврийн тэргэнд хийж, хүүгээ тэвэрч, хувцастай чемоданаа барин гарахдаа «мацаг барих» шахаж хураасан эд юманд чинь түр ч сэтгэл хоргодолгүй, харин чинийхээ алаг нүдний харцнаас холдмооргүй санагдаж билээ. Тэр дорхноо энд ирж сумын арван жилийн дунд сургуульд багшлан, чиний «ашиггүй» гэж үздэг мэргэжилдээ улам ч дур сонирхолтой болсоор байна. Би шавь нараа өрөөсгөл хүмүүжилтэй хүмүүс болгочихгүй юм сан гэж чармайдаг. Чи минь яагаад тийм өрөөсгөл хүмүүжилтэй болсон юм бол. Бага насны чинь амьдралд нөлөөлсөн шалтгаан байсан бол уу. Харин чамайг оюутны ханын сонин, залуучуудын эвлэлийн хурлын илтгэлд «сурлага, сахилга сайтай хүмүүжилтэй» гэж ерөнхийнхөн магтдаг байсан. Оноогүй магтаал шиг хуурамч юмгүй. Тийм магтаал чиний хүмүүжилд сайн нөлөө үзүүлээгүй нь мэдээж.

	Хүүдээ санаа зовсны хэрэггүй. Би хүүдээ «аав» гэдэг үг хэлүүлж сургасан. Утгыг нь мэддэг эсэхийг бүү мэд, «аав аав л» гэж явдаг юм. Хүүг минь хацар эрүүл алим шиг улбар ягаан туяатай, нүд нь урт сормуустай.

	Бидний яаж амьдарч, хүүгээ хэрхэн өсгөж буйг үзье гэвэл манайхаар зочилж болно шүү. Манай сумын төв өтгөн ойн чөлөө, голын хөвөөнд байдаг юм. Хэрэв чамайг ирвэл тавтай амруулж чадна гэдгээ амлая. Чамд гэр барьж, номын сан байгуулж өгч ч болох юм.

	Чамайг жинхэнэ сайн хүн болсон гэж итгэн ёсолсон Дагиймаа чиний хүү Сэргэлэн гэж бичсэн захидлыг Дагва уншаад сүүрс алдахад гар нь чичрэв. Гэрэл нэвтрэмгүй хүрэн хилэн хөшиг татсан цонхтой том тасалгаа нь өнө эртний үеийн уран барилгын дурсгал өнөөгийн хүний харахад уйтгар төрүүлэм нүсэр санагддагийн адил агаад, хамаг амьдралын нь «баясгалан» мэт байдаг өндөр өндөр шүүгээ, давхарлан хураасан чемодан нь газар хөдөлснөөс нурах гэж буй хавцлын байцас шиг санагдлаа. Хүү минь чухам ямар янзын хүн болоо бол гэж бодоод Дагва өмднийхөө халаасанд гар хийж, цонхны дэргэд очсоноо хөшиг ярж гадагш ширтэв. Цахилгаан гэрэл асаалттай гудамжаар хүмүүсийн ийш тийш сүлжин зөрж улиасны хатсан навчис гялсхийн унаж харагдана. Цардмал замаар өнгөрөх машины гэрэл цонхоор гялсхийхэд гэрийн эзэн цочин завдаад ширээнийхээ бүрхүүлт чийдэнг асаав. Тасалгаанд байхад түүний дотор давчдах шиг... эсхүл ямар нэг юм дутагдан үгүйлэгдэх мэт болсонд тэр бээр гадагш гаръюу гэж санав. Тэгснээ «гараад хаашаа явж, хэнтэй уулзах билээ. Баясгалан ч ойрдоо ер ирэхээ байлаа... Кино үздэг юм уу... Юу ч гэсэн бушуу маргааш болоосой. Амралтаа авъя гэж хэлье... Хүүдээ л очъё...» гэж бодов.

	 

	1964 он

	 

	
«ШАВАР БААВГАЙ» ХЭРЭГ ТАРЬСАН НЬ

	 

	Нэгэн залуу зохиолчийн «Шавар баавгай» гэдэг шог өгүүллэг сонинд гарчээ. Тэр өгүүллэгт сахилга журам алддаггүй мөртөө ажил хийгээд ч гийгүүлсэн юмгүй лаглайн суугчдыг дүрсэлж, урагшлах хөгжилд саад болж байгаа «бөх суудалтныг» шүүмжилжээ.

	Уг өгүүллэгийг олон хүн уншсаны дотор хоёр уншигчийн сэтгэл бусдаас илүү догдлов. Тэдний нэг нь Сүндэв, нөгөө нь Дэндэв. Сүндэв Улаанбаатарын зүүн жигүүрт байдаг багахан албан газрын дарга, Дэндэв нь Улаанбаатарын баруун жигүүрт оршдог нэгэн албан байгууллагын ажилтан.

	Тэр өгүүллэгийг уншсан Сүндэвийн үнхэлцэг дэлбэрэх шахав.

	— Энэ дотор гарч байгаа үйл явдал цөм миний амьдралын нууц байна. Намайг хэн ингэж матаа вэ? Чамайг даа! Миний хэрэг ажлыг их сайн мэдэх хүн л тэр зохиолчид ярьж өгснөөс зайлаагүй. Түүнийг илрүүлэх юм шүү. Гадаадад жуулчлаад алтан хүрээтэй шил зүүж ирсний минь хүртэл дүрслэн үзүүлсэн байна шүү. Уран зохиолд үнэн юм бичнэ гэдэг учир, болсон явдлаас яавч хэтрэх ёсгүй. Энэ зохиолд миний үнэн явдлыг шоолон бичжээ. За байз ойр зуур хэн надтай уулзлаа. Эртэд нэг нөхөр орж ирээд

	— Танай байгууллагатай шефийн холбоо тогтооё гэж намжирдаад байсан. Тэр ер нь хэн байсан бол. Түүнээс гадна би бичээч Цэцэгээтэй ганц хоёр үг сольсон... тэр гайхал... гэж бодож сууснаа «Орлогч дарга л уран зохиолын учир болох хүн дээ. Юу ч гэсэн түүнтэй уулзъя» гэж санаад гарав.

	— Уран зохиолд яг үнэн амьдралыг бичдэг биз дээ гэж асуувал

	— Тэгэлгүй яах вэ! Бодит үнэнийг л бичнэ гэтэл сайх дарга духайн бодлогошроод, барьж явсан тамхиныхаа ишийг хогийн сав руу хаян гарч одоход орлогч дарга нь тэрхүү сонин асуултын учрыг ололгүй гайхав.

	Дарга өрөөндөө урагш хойш алхаж, орлогч даргаасаа эхлээд цэвэрлэгчийг хүртэл бүх хүнтэй хэрхэн харилцаж байснаа дэс дараалан бодсоор байв. Түүний царай улаан лооль шиг харагдана.

	Сүндэв даргыг ингэж бачуурч байхад Дэндэв их баяртай байлаа. Яагаад тэр вэ! Энд тэндхийн хурал цуглаан дээр тавих шүүмжлэл бэлтгэж ажлын найман цаг өнгөрөөдөг Дэндэв сүүлийн үед уран зохиолын «Их шүүмжлэгч» болохыг зорьжээ.

	Уран зохиол бол үнэн юм бичих ёстой. Гэтэл энэ өгүүллэгт шавар баавгай нүдний шил зүүсэн гэж бичжээ. Хорвоод дөчин жил амьдрахдаа би ийм худал юм ер дуулсангүй. Баавгайд, тэгэхдээ бүр шавар баавгайд хэн нүдний шил зүүж өгөх юм бэ?

	Гэвч гадаадад бас тийм юм байдаг байж болох шүү. Юуны тулд дипломат танилтай билээ. Тэр тухай асууя гэж санамагц харилцах утасны тоо эргүүлж залгаад хэн нэг хүний амар эрсний дараа

	— Хөөе өвгөн чинь чамаас нэг юм лавлая. Чи олон орноор явж нүд тайлсан хүн байна. Найздаа нэг зүйл хэлж өг! Амьтны хүрээлэн энд тэнд нүдэндээ шил зүүсэн баавгай буюу шавар баавгай үзсэн удаа бий юү? гэхэд цаадах нь

	— Үгүй, та юун сонин асуулт асууна вэ? гээд цааш ярих гэтэл Дэндэв нэрэлхээд «За баяртай» хэмээн харилцуураа тавьчихжээ. Дэндэв дэгдэж дэрвэх шахлаа. Ёстой нэг нэрд гарахаар шүүмжлэл бичнэ дээ!

	«Юу гэж эхлэх вэ байз! Уран зохиолд үнэн юм бичих ёстой. Гэтэл нүдний шил зүүсэн шавар баавгай байдаг гэж солиорчээ гээд л ширүүхэн авна даа» гээд ширээндээ эргэж суув.

	 

	1964 он.

	 

	
ҮНЭЭ

	 

	Эмгэн Дарь тулган дахь галдаа гишүү нэмж сэргээгээд баруун гараар газар тулан чү ай босож, нэг зомголын үзүүрээс асаан хоймроо очив. Тэр, элж хуучраад хээ хуар нь мэдэгдэхгүй болсон бор шүүгээн дээрх голт цөгцтэй зул өргөхийн өмнө ардаа залаатай шовгор малгайгаа авч маань уншив. Энэ зулын голыг ороохдоо эмгэн тун мэрийсэн авч мөн л өөрийн нь хуруу ижил мойног болжээ.

	— Еэ дар эх минь яах билээ... ачтай адгуус юм сан даа хөөрхий... гэж Дарь эмгэн амандаа үглэх аж.

	Эмгэний хэдэн үхрийн эх болсон мухар халзан хайнаг үнээ, эзнийхээ бодлыг яахин гадарлах билээ... Хашаандаа яраглан хивж хэвтлээ. Энэ үнээний ачаар эмгэн, арав гаруй жил хоол унд, өмсөж зүүхээр бусдын гар харж байсангүй. Урин цагт халзан хайнагийнхаа сүүг улсад тушааж, хэдэн төгрөг олсноороо даавуу даалимба, цай гурил мэтийг худалдан авч хэрэгцээгээ товхийтэл хангаж ирэв.

	Халзан үнээ нь жилийн жилд эрт тугаллаж, эр охин олон сайхан төл өгчээ. Эмгэн халзан үнээтэйгээ «ярьж» түүнийг хүүхэд адил илэн таалж, зун ялаа зөгий ойртвол үргээж, хариг цагт ногоон өвс тавьж өгөөд, харзны ус бүлээтгэн усалдаг билээ.

	Он жил өнгөрсөөр эмгэн халзан үнээ хоёр зэрэг өтөлжээ. Халзан үнээ олигтой тэвээрэх ч үгүй болж, сүү шим нь ч хомсдов. Нутгийн хүмүүс хэдэн жилийн урьд тэр байдлыг ажаад «Дарь гуай та халзан хайнагаа энэ өвлийн идшинд гаргах болж дээ» гэхэд эмгэн уулга алдаж, «Нүгэл, дар эх минь, үүнийгээ ч больё чи минь, яасан ч тэвчихгүй» гээд мөн л маань шивнэн уншдаг байж. Сүү шим төлөөр ийм тэгш өгөөжтэй мал ховор шүү гэж нутгийнхны хэлэлцэхэд цагаан хэл ам гээч нь болох вий гэж эмгэний сэтгэл үе үе зовдог байжээ. Халзан үнээ зөөлөн хөхтэй ч гэсэн эмгэн хоног сар улирах тутам дордож, сүү шимийг нь дүүрэн авч чадахаа байв. Эмгэний садан сүлбээний хүн гаанс Равдан гэгч нэг өдөр нутагтаа хулгар панз гэж нэршсэн Нэрэн баяныг нэгдэл гээч юманд элсэх гэж байна хэмээн дам сонсоод авцаагаа нэхэхээр яаран хатируулж явах замдаа морины ам татаж Дарь эмгэний зэлэн дээр бууж, халзан үнээний нь шүдийг үзээд:

	— Хэ, эгч минь таны халзан өвөл лав онд орохгүй нь. Идшинд гарга! Та тэвчихгүй бол надад өгчих! Би оронд нь бага малын ганц хоёр хөл бодъё. Эс тэгвэл таны халзан өеөдөөд нохой шувууны зууш болно гэсэнд Дарь эмгэний үрчгэр нүүр хувьсхийв. «Буянтай малын дэргэд ийм үг хэлдэг нь ч юу билээ» гэж бодсоны учир сэтгэл нь бүүдгэр өнжив. Халзан үнээгээ харахаас нүд халтираад байж.

	Намар орой болсон хойно ч халзан үнээний гэдэс гарсангүй, бөөр сүвээ нь хонхойн харагдана. Эмгэний шүд унаад бараг дуусаж ахуйд халзан үнээний нь мах улам хатуурсаар байлаа. Тэгээд ч тэр жил үнээгээ идшинд гаргая гээд бас л тэвчсэнгүй. Равданы хэлсэнчлэн болчих вий гэж эмээхдээ үнээгээ өвөлжин тэжээж, өөрөө бүр хавагнан доройтож хэвтэрт орсон билээ. Тэгэвч эмгэн хөгшин үнээ хоёулаа хөх ногоотой эсэн мэнд золгожээ. Түүнээс хойш жил өнгөрч халзан үнээ нь анхлан хусарчээ. Зун бараг саасангүй. Газар дэлхийн гарц сайн учир хэрдээ овоо тэвээрч... Тэгээд л эмгэн Дарь зул барьж маань уншиж суугаа нь тэр... Гадаа цас будран хялмаалаад тэнгэр онгойход зул сарын туниа муутай цагаан нар унинд унасан байв. «Яая гэх вэ халзан үнээ минь хөгширч дээ. Аманд нь бүдүүн цагаан өвс таслах юм алга болж... Буянаа өгсөн адгуус юм сан.... Даанч өтөлжээ. Энэ жил идшинд гаргах эр сувай юмгүй. Хоёр сайхан гунжаа яаж муу харах вэ». Эмгэн ингэж бодоод, идэш хийж өгөх гэсэн саахалтын өвгөн Бавууг хүлээж суулаа. «Аягүй бол өнөө муу чавганц нь уурлаж загнаад Бавууг нааш хандаахаа болив уу» гэж эмгэн бодов. Өвгөн Бавуу, ядмаг хүнд тусархуу өрөвчхөн сэтгэлтэй хүн билээ. Эмгэн Дарийнхыг өтөг өвөлжөөнөөс гаргах, ханыг нь үдэж өгөх идэш хоолыг нь гаргаж түлээ түлш татаж тус хүргэх зэрэгт тэр өвгөн залхуурч явсангүй. Ер нь хэнийг ч юм гуйхад Бавуу цааргалах нь үгүй.

	Харин Дарь эмгэнийг тэнхлүүн байх цагт Бавуу өвгөний эхнэр хардах сэтгэлийн эрхээр:

	— Бавуу минь чи намайг яах вэ, хэдэн хүүхдийнхээ нэрийг бодооч! Юм л бол Дарь руу гүйгээд явчих юм. Залуу хөгшингүй л чамайг элдвээр хэлж байгаа даа. Өтөлж байж цоохор Дарийн юунд нь болдог юм бэ! гэхчлэн яншдаг л байж. Түүнээс хойш олон жил улирч тэд цөм хөгширчээ. Өсөх идэр насаа дурсан хөөрөлдөхөөс цаашгүй болж...

	Дарь эмгэн гавар эрихээ мойног хуруугаар сурмаг эргүүлж, хүний хөлийн чимээ чагнан суулаа. Тэр, сүү болсон шаргал цай чанаж тавгийн идээ зэхжээ. Халзан үнээнийхээ шимийг сүүлчийн удаа хүртэх гэж байгаа хэмээн бодохоос эвгүй байв. «Үхрээ бэлчээх юм сан. Өнөө Бавуу яав» гэж эмгэн боджээ.

	Гадаа жигд биш зөөлөн гишгэх хөлийн чимээ гарч өвгөн хоолой засан ханиагаад, үүдэнд тавьсан бярууны турсага арьсан дээр хөлөө үрчих нь дуулдав. Эмгэний сэтгэл палхийх шиг боллоо. Өвгөн гадна хаяанд нэг юм тавиад орж ирмэгц, 

	— За чи сайн л байна уу? гэж доройхон л дуугарахад эмгэн:

	— Үгүй яах вэ дээ, хэвтэж босоод л байж байна. Хөлийн хаван буурах янзгүй... гэвэл өвгөн түүний царайг ажиглаад

	— Зовхи чинь цэлхэртээд нэг л биш дээ. Арын суманд сайн дооптор бүсгүй ирсэн гэж хэлэлцэх юм. Түүнд үзүүлэхэд гэмгүй шүү. Юм ч цаг цагаараа байх юм. Одоо доопторын эмнэлэг нь ээлтэй болж шүү гэнгүүт бор гөрөөсний арьсан гутлынхаа түрийнээс муу мод толгой сугалан авч, порчигнотол хэд сорж үзээд, төмөр сэтгүүрээр сэтгэв.

	Данхтай цайнаас аягалахдаа эмгэний гар салганаж, уруул нь гоморхсон хүүхдийнх шиг өмөлзөж харагдав. Өвгөн сахлынхаа цанг шувтран цээжээ хэржигнэтэл тамхи сорж суухыг эмгэн ажингуут «Еэ гончигсум минь, энэ маань яасан ч дорой харагдах юм бэ дээ. Амьтны гол тасалж дийлэх л байгаа даа. Гарын минь ачтай ээлтэй малыг тарчлаачих вий» гэж зовнив.

	Эмгэн тулганы галын дэргэд нозоорсхийж бодол болон сууна... Халзан минь анх тугаллахдаа шилрээд явчхаж билээ. Хойноос нь би яаж эрж явлаа даа? Тэгтэл халзан минь ашгүй, Өвөр нарийны цас цоохорлосон бууц дээр тугалтайгаа байж байсан. Эхлээд л охин тугал гаргасны нь яана. Өсөж үржих учиртай мал цаанаасаа л нэг анги шүү. Тэгэхэд халзан минь мөн ч хосгүй сайхан амьтан байж билээ. Би ч гэсэн хэрдээ гялалзаж явжээ. Хэдэн уул жалга дамжин явгаар явж байж. Халзан минь надад буруутан юм шиг дүрлийж харсаар зогсож байж билээ. Тугал нь олигтой хөхөж чадаагүй, халзны минь дэлэн сэрийж харагдсан. Түүнээс хойш хорь шахам жил өнгөрчээ. Халзаны дэлэн гэдэг тэр аяараа хишиг... Дарийг ийнхүү бодож суух зуур өвгөн халуун цай ууж, тос идэн, жихрээгээ гаргаж аваад:

	— За хөдөлье дээ, юу хийх вэ гэж гансаа түрийлэн, бүснээсээ хутгаа авч хуйнаас нь сугалан ааг дээр эрхий хурууны өндөг хүргэж үзэхэд, эмгэний дотор харанхуйлж нүднээс нь нулимс дуслав. Түүнийг өвгөн эс ажин суудлаас бослоо. Нэг мэдэхэд эмгэн ч түүнийг дагаад гадна гарчихсан байв. Өвгөн хаяанд тавьсан аргамж, сүхээ аваад, үхрийн хашааны хаалга чиглэж хазганан явахад эмгэн араас нь хэрдээ шалмаг алхлав. Эмгэний нүдэнд халзан үнээ хамгаас түрүүн бууж, эзнээ гайхсан мэт ширтэн харах шиг болжээ. Дассан эзэн нь үнээнд тэр даруй арай нэг өөр харагдав. Үнэндээ тийм... ачит эзний сэтгэл хувирсан байж... Эмгэн Дарь далдирч нүүрээ буруулаад

	— Бавуу минь, яах билээ. Халзан минь даанч ачтай сан. Ер нь энэ жилдээ... гэвэл Бавуу өвгөн: 

	— Аль ачтай амьтныг тэр гэх вэ. Эзэндээ зэлээ өгөөд одоо нэгэнт хөгширч... Энэ жилээс цааш бол онд орохгүй шүү. Хусарсан жил нь гаргалгүй, юу хийх вэ гэсээр хашааны үүдний уяа тайлахад эмгэн үнээгээ харамлаж байгаа юм шиг урдуур нь хөндөлсөөд, 

	— Энэ өвөлдөө больё. Ер нь тэвчихгүй нь болъё чи минь. Эвий тэр харж байгааг нь... чааваас даа. Бавуу минь наад сүхээ холдуулж үз! гэв. Үхэр бэлчих үеэр цас дахиад хялмаалав. Шонгийн оройд алаг шаазгай шахинахаас өөр чимээ аниргүй багахан хот айлын ерийн өдөр болов. Эмгэний баруун хоймор өвгөн Бавуу урам муутайхан хажуулж хэвтээд, үд хэвийхийн үест аргамж сүхээ авч, нуруугаа үүрэн гэр өөдөө хазганан алхахад сэвсгэр зөөлөн цасан дээр шархтсан баавгайнх шиг эв хавгүй мөр гарчээ.

	Тэр өвөл Дарь эмгэн нутгийн сайн хүнээс бэлэн хүнс зээлээр авч идэш бэлтгэв. Тэгэвч эмгэн өвлийн дунд сарын хуучийг ч үзэж эс чадав. Нэг өглөө орноосоо өндийсөнгүй. Хоёр гурав хоног өрх нь бүтээлгээтэй байв. Бавуу зөөлөн гаригт гунин арга хөллөж өөд болоочийг ёс төртэй хөдөөлүүлэв.

	Түүнээс хойхон гаанс Равдан хар морио цагаан хүүрэг болтол хөлөргөн давхиж ирээд өвгөн Бавууд ийн агсагнав:

	— Миний ганц эгчийг доройтоод нас барж байхад надад дуулгалгүй оршууллаа гэнэ ээ. Чи муу шунаг нохой эгчийн минь жаахан өвөөс нь горьдоо юу. Үгүй дээ хө, тэгдэггүй юм. Чамд мөлжсөн чөмгийн булуу ч шидэхгүй гэхэд Бавуу өвгөний эмгэн түрүүлэн ам нээж:

	— Гайгүй ч хэвтэнэ ээ нохой долоо! Эмгэний тэнхээ муудлаа гэдгийг ч чи чихээ дөжиртөл сонссон байхаа хөөрхий. Олон жил айл саахалт явсных гэж ясыг нь барьсан болохоос биш, алганы чинээ эсгий ч авах санаа төрөөгүй юм шүү хө. Харин чухам хэн нь эмгэний хэдэн үхрийг шиншилж яваа бол! Энэ хэдийгээ эмгэн олны буянд нийлүүлж нэгдэлд өгөөрэй! гэж захисныг олон хүн сонссон шүү хө гэхэд Бавуу сахлаа тайвуухан имрэнгүүт:

	— Чи юу ч вэ, дуугаа аяд! гэж эмгэнээ зандраад:

	— Равдан хүү минь, эгчийнхээ гэр орон хэдэн үхрийг даруйхан янзална биз. Шарил дээр нь ганц удаа ч болсон очвол зүгээр сэн дээ. Буянтай хөгшөөн, нутгийн ах дүүс олон сайн хүн ясыг нь барилцсан даа гэжээ. Равдан цааш юу ч хэлж зүрхэлсэнгүй. Мориндоо мордон одов. Тэгтэл хэд хоногийн дараа эмгэний халзан үнээний толгой гаанс Равданы пүнзэнд хэвтэж байжээ.

ЗУРАГ ЗҮРХНИЙ ХОЛБОО

	 

	Багш маань ямар нэг зүйл эргэцүүлэн бодсон бололтой цонхоор харж гөлрөөд намайг орж ирснийг мэдээгүй янзтай байсанд нэг сандал татаж суугаад багшийн ширээн дээр байгаа цаас руу өнгийн харвал их далайн долгион дунд далбилзаж яваа завины дүрс нүүрсэн харандаагаар бүдэгхэн гаргажээ. Тэр зургийг ажиглан суутал багш наашаа эргэж хар сахлаа баруун гарын хоёр хуруугаар имрэн миний зүг хараад:

	— Чамд би нэг онц чухал бүтээл туурвихыг даалгая гээд «нэгэн сонгодог бүжгэн жүжгийн тайз хийнэ дээ. Ингэхээр баахан ном уншиж, үзвэл зохино» гэж зураг, номын нэр хэлж өгөв. Сонгодог бүжгэн жүжгийн тайзны засал зурах нь бахтай ч хүнд ажил гэдгийг би ойлгож байлаа.

	— Би дийлэх болов уу даа гэвэл багш, алтан бэлзэгтэй гарынхаа эрхий, ядам, дунд хурууны үзүүрхнээр хууз шанаагаа тулж байснаа халзайж яваа толгойгоо илэн:

	— Чамайг би сайн зурна байх гэж найдаж байна.

	Маргааш өглөө дахин уулзаж ярилцъя. За энэ дээ гэв. Манай багш дуу цөөнтэй хүн боловч энэ удаа ийм олон үг (миний бодлоор шүү) хэлэв.

	Би тэндээс тайван биш гарч билээ. Тэгэвч багшийн тусламжийн ачаар уг бүжгэн жүжгийн тайзыг зурж эхлэв. Хийж буй бүтээлдээ шимтэн, оюун билгийнхээ чадлыг шавхан дайчилж байлаа. Энэ үед би жүжгийн гол дүрд бүжиглэгч бүсгүй Амарзаяатай дотно танилцлаа. Гэтэл түүний үегүй юм шиг налархай хөдөлгөөн, урьхан эелдэг инээмсэглэл миний хамаг ажлыг балдаж сохолчих гээд уналаа. Өөрөөр хэлбэл би тэр бүсгүйг бодоод зурагтаа хүч анхаарал дайчилж чадахаа болив. Тэгээд яадаг билээ гэж бодсоор «Энэ бүтээлээ л хичээж түргэн гаргая. Түүнийгээ би Амарзаяад зориулъя. Хэрэв энэ жүжгийн тайзны заслыг олигтой эс зурвал Амарзаяа надад олдохгүй» гэж өөрөө өөрийгөө шаардан ажиллав.

	Тэр өдөр бороо шаагиад гадагшаа гарч болоогүй учир тасалгаандаа тогтвортой сууж бийр таар нийлүүлж өнжлөө. «Өнөөдөр үр бүтээлтэй ажиллав» гэж хөөрөөд ажил тарахын өмнөх хэдэн хувийн дотор Амарзаяаг зурж гарлаа. Дүрслэн бодохуйн эрхээр тэр бүсгүйн дүрийг гаргаж суухдаа багшийгаа орж ирснийг мэдсэнгүй. Багш урдах зураг руу хараад:

	— Чи өнөө ажил юу болгож байна гэж асуутал би зурж байсан зургаа түргэхэн хөмөрч тавиад:

	— Ийм болгож байна гээд хийж бүхий зүйлээ үзүүлэв. Багш үг дуугүй гараад явчихлаа. Багш дуугүй байвал хийсэн зүйл үнэлэгддэгийг андахгүй учир би баярлалаа. Гэвч «Өөр зүйлд самгардалгүй өдөр цаг тутам оролд» гэж багшийн хэлснийг санаад би «Өнөөдөр уг нь мөч бүрийг үнэтэй өнгөрөөсөн юм сан. Багшийг ганц удаа орж ирэхэд очиж очиж өөр юм хийж суусан минь тусгүйеэ» гэж зовнилоо. Тэгээд бүр Амарзаяаг зурж суусныг яана! Би тэндээс цуваа гар дээрээ тохож гудамжинд гараад зуслан явах унаа хүлээж байтал Амарзаяа бидний дэргэд хүрч ирлээ.

	— Та харих нь уу? гэж өгүүлээд тэр бүсгүйн инээмсэглэхэд бүрхэг тэнгэр мэлтийсхийн цэлмэх шиг боллоо. Даанч би:

	— Тийм гэхээс цааш үг хэлж эс чадав. Үнээний хальс шиг нимгэн цувны цаанаас цагаан ноосон цамц өвдөгцөө цэнхэр банзал нэвт харагдана. Тэр мөөгөн өнгөтэй жижиг цүнхээ мөнгөн утсан оосроор нь тохойдоо углажээ. Өрөөсөн хөлөө сулхан гишгээд зогсож байгаа түүний хар нүдний сормуус хажуу талаас нь харахад дээш доош сэрвэлзэж байлаа.

	Автобус ирмэгц бид хоёр хүмүүсийн түрүүн орж суудал эзлэв. Амарзаяа миний баруун гарт суугаад хормойгоо засах хоорондоо гарыг минь шүргэв. Би түүний гарын зөөлөн туяхныг мэдэрсэн юм. Би түүний хөөрхөн жижиг гарын уртавтар нарийхан хуруу, эрдэнийн алмаас шигтгээтэй бөгжийг хармагц л сэтгэлдээ зураглаж авлаа. Зуслангийн замд бидний суусан автобус үе үе ширээн донсолж хоёр тийш найгуулж байсан нь надад тун таатай байжээ. Би аль болохоор л Амарзаяагийн зүг найгахыг эрмэлзэж байсан юм. Автобус зогсоход түүнийг урдаа авч найр тавин буулгалаа. Тэр миний зүг харан инээмсэглэж:

	— Баяртай сайхан амраарай гэж хэлээд байшингийнхаа зүг алхсан юм. Би түүнийг хэд дахин эргэж харчхаад хүмүүсээс ичингүйрсэн билээ.

	Амарзаяатай танилцсан минь сүүл сүүлдээ зураг зурах хүслийг минь гижигдэв. Зүрхэнд хайрын зул эрхгүй, бадраасан согоо шиг бүсгүйн амьдрах орчныг зурна гэдэг ямар сайхан хувь зохиол вэ? Амарзаяагийн цатгалаг булчинтай цэх хөлийн өлмий хүрэх газрыг зурахдаа шинэхэн янагийнхаа дээлийн шилбэ хадаж буй монгол бүсгүй шиг нямбайлав. Тэнгисийн долгио хойно хойноосоо хуйлран мушгирч бяцхан завин дээр суусан энхрий жаахан Амарзаяагийн хөвж явдаг хэсгийг эх зохиол хөгжмийн нь дагуу зурж дуусахад толгой өвдөн ядарч байлаа. Гэтэл багш миний зурсныг хараад толгой сэгсэрч:

	— Тэр их сүрт хөгжмийн утгыг ийм наалинхай байдлаар хүлээн авч байна гэж үү! Энэ хэсгийг аядаан зөөлрүүлж болохгүй шүү гэлээ.

	Багшийн хэлдэг орой руу орлоо. Би үнэхээр Амарзаяаг завьтай нь долгио хамчих вий гэж эмээсэн шүү! Багш миний зургийг үзэж бодол болон гарснаас удсан ч гүй эргэн ирээд:

	— Чи Амарзаяагийн сургуулилж байгаа дүрийг ойлгож байгаа! Тэгэхээр чи Амарзаяаг энэ их хүчит усан шуургыг зоригтой сөрж амрагтаа зорьж яваа, харахад туниагүй боловч сэтгэлийн тэнхээтэй бүсгүй гэж бодоод л зур гээд инээмсэглэв. Багшийн инээхэд ухаалаг нүдний нь доод зовхины үрчлээнд нэг л хошин егөөний тэмдэг тодров. Ийнхүү багш маань зохиолын жинхэнэ баатрын нэгийг биш харин дүрд бүжиглэгчийн нэрийг зориуд дурдсан нь учиртай байх. Багшийн ажигч гярхай чанар, хүний сэтгэлийн зөрчлийг нээн таньдаг чадварыг тэгэхэд би бүр ч гайхсан юм. Багшийн зөвлөснөөр тайзны зураг босголоо. Багшийн сайшаасанд миний хөл газар хүрэмгүй байжээ.

	Тэр нэг орой бүжгэн жүжгийн танилцуулга, дуурь бүжгийн театрын намрын эхний тоглолт үзэхээр суудал дүүрэн цугласан хүн бүрийн гарт харагдаж тайзны заслыг зурсан зураач... гэж миний нэрийг бичсэн байж билээ. Ингээд л миний нэр мянга мянган үзэгчдийн нүдэнд даслаа.

	Би эхний тоглолт ямар болохыг зориуд сонирхох гэж үзэгчдийн танхимд байлаа. Оршил хөгжим эгшиглэн, тэнгэрийн өнгөт хөшиг алгуур нээгдэхэд тэнгисийн мандал дээр шингэх нарны туяа туссан, алтан долгио мяралзаж Амарзаяа түүний наагуур хун цагаан хувцастайгаа тайвуу зугаалан буй байдлаар гарч ирлээ.

	Би Амарзаяагийн бүжиглэхийг анх үзэж байгаа юм. Мэлрээд нэг мэдэхэд сандал дээрээ найгаж байв. Ээрүүл шиг эргэн бүжиглэж байгаа Амарзаяагийн хоёр хөл ганцхан цэг дээр эргэж байгаа юм шиг, хөнгөн цагаан өмсгөл нь тал тал тийшээ дэрвийн амьд цэцэг шиг харагдаж нарийн бэлхүүстэй цогцсыг нь чимэн эгц урагшаа түнхийсэн цээж биед нь өнгө өнгийн чимэг гялтганан солонгорон байж билээ. Тэр үдэш санаанаас ер гарахгүй юм. Муу сайн аль нэгэн шалтгааны улмаас хүний сэтгэл догдолдгийг уншигч та юу эс андах вэ?

	Миний сэтгэлээс бас өөр нэгэн оройн дурсамж гардаггүй юм. Тэр орой намрын сэрүүн салхи салхилж, улиасны шар навчсыг гудамж талбайгаар тарааж байж билээ. Намайг гэртээ бодол болон суутал хүн үүд тогшсон юм. Амарзаяагийн тухай амтат мөрөөдөлд умбан байтал үүд тогшсонд миний сэтгэл таатай биш болов.

	Хаалга нээгээд орхивол Батаа зогсож байлаа. Уйдан санагалзаж байтал найзыгаа ийнхүү хүрээд ирсэнд би баярлаж:

	— Ашгүй чи хүрээд ирэв үү? гэтэл Батаа:

	— Яриа юу байх вэ. Би чамаар юм хийлгэе гэж ирлээ.

	— Юу хийлгэх нь вэ!

	— Би л болсон хойно чамаар юу хийлгэдэг билээ. Гэхдээ энэ удаа чамаар ямар нэг үл таних ганган хүүхэн зуруулахгүй ээ!

	— За тэгвэл юу зуруулах нь вэ?

	— Найз нь ойрдоо их сонинтой. Танай театрын нэг хүүхэнтэй танилцаад сүйд шүү дээ! Тэр тухайгаа чамд хэлэх гэж танайд хэд дахин ирлээ. Ажлын чинь тасалгаанд ч очсон. Чи алга байлаа гэхэд нь би хөдөө яваад хэд хоног эзгүй байснаа хэлэх гэтэл Батаа миний үгийг тасалж эвлэлийнхээ батлахын завсраас хоёр ширхэг гэрэл зураг гаргаад:

	— За найзаа! Энэ бид хоёрыг тэврэлдэн суугаа байдлаар зураад өгөөч гэлээ. Миний сэтгэл зарсхийж тэр зургийг харахад гар минь салгалав. Амарзаяагийн зураг байлаа. Хоолой зангираад үг ч дуугарч болдоггүй Хорин хоёр настай Батаа маань буурь сууж яваа эрийн бус, хүүхдийн гэнэн сэтгэлээр ийм зүйл хүссэн нь намайг ихэд сандраав.

	«Найз минь чи гараа гаргаарай. Үүнээс хойш би чиний бүтээлийн цагаас хумслахгүй» гээд Батаа яаран гарч одов. Тэр лав Амарзаяатай болзсон бололтой байлаа. Би зургийнхаа тавиурын ард суугаад Амарзаяагийнхаа инээмсэглэн буй дүрийг ширтэн «Би хожимдлоо» гэтэл хажуугаас ямар нэг хүн «Дэргэд нь байсаар алддаг нь дэндүү доройн шинж үү дээ» гэж элэглэн дуулах шиг боллоо.

	Би Амарзаяад дурласнаа Батаад өрсөн ярьдаг байж үү дээ гэж бодлоо. Нэгэнт өнгөрчээ. Тогтож сууж болохоо болив. Наран турш цор ганцаараа амь зуух юм шиг санагдлаа. Би Амарзаяагаа дахин ширтэв. Түүний хагас дугариг хөмсөг, жигд цагаан шүд, энгэр лүүгээ тавьсан гэзэг торгон дээл, бүдгэрэн бүдгэрсээр цэнхэртэв. Гэвч яая гэх вэ? Сайн нөхрийн тусын тулд тэр хоёрыг тэврэлдэн суугаа байдлаар зурахаас биш дээ гэж шийдэн эхлээд Амарзаяагийн дүрийг дараа нь Батаагийн дүрийг гаргалаа.

	Амарзаяаг зурж байхад түрүүчийн бүх шаналгаат бодол мартагдан тархи толгой анир чимээгүй хээр зуны шөнө унтаад сэрсэн жуулчных шиг хөнгөн саруулхан болов.

	Түүний дүр зураг цаасан дээр дурайн тодорлоо. Дараа нь Батааг зурлаа. Тэгээд тэр хоёрыг тэврэлдүүлэх гэхээс л гар хуруу даанч эвлэсэнгүй. Тэр оройжингоо, маргааш нь бараг өдөржин оролдсон авч олигтой бололгүй хоёр нөхрийн дүрийг гутаачих гээд байв.

	Батаад юугаа хэлдэг билээ гэхээс сэтгэл түгшив. Сүүлд нь баллаж сохолсоор түрүүчийнхээ зурсныг засаж, Амарзаяаг өөртэйгөө тэврэлдүүлэн зурлаа. Тэр зураг минь тун ч догь боллоо. Яах аргагүй бие биедээ хайртай хос залуугийн баясгалант төрх, юу ч салгашгүй гүнзгий хайр сэтгэлт эвтэй хүмүүсийн байдал гарчээ.

	Цонхоор бүгээн гэрэл тусахад л би намрын шөнийг нойргүй өнгөрөөснөө мэдэж билээ. Цонхны доорх хэдэн модонд байнга ирдэг болжморын шулганах сонсогдоно. Модны навч хөдөлгөх салхигүй өглөөний нарны туяа шилэн цонх нэвтлэн тасалгааны минь хананд тусахад би тагт дээр гарлаа. Манай гудамжны хөл хөдөлгөөн эхлээгүй нам тайван. Нүдэнд Амарзаяагийн дүр биелэн үзэгдэх шиг. Ийш тийш харж байтал Батаа ирж явлаа. Тэр дээгүүр харж жавхаалаг түргэн алхах нь баяртай учралд сэтгэл хөдөлсний шинж биз. Бодвол өчигдрийн болзоонд Амарзаяа ирж Батаад найдвартай үг хэлсэн ажээ. Тэр эдүгээ, надад захисан зургаа авахаар яваа бололтой. Батаагийн сэтгэл ийнхүү цэлмэг цэнгэг явахад миний сэтгэл бүрхэж Амарзаяа надаас холдсоор байх мэт санагдахын сацуу найз нөхрийн захиасыг биелүүлж чадаагүйн учир нэн их зовнин зогслоо. Яая гэх вэ, зүрхний минь тушаал тэр.

	 

	1964 он.

	 

	
АЧИТ ЭМЭЭ

	 

	Нэгэн өдөр Сэвжидмаа үдийн завсарлагаар гэртээ ирсэнгүй. Орой ажил тарахын үест ч ирсэнгүй. Хүүхдийн сүү дууссан учир хоол эрэн чарлав. Эмгэн гайхшаа барж чихэртэй ус буцалгаж суутал дөрвөн настай хүү хамаг ор дэрийг буулган хаяна. Эмгэн хэчнээн үглэвч хүү үл тоох аж.

	Харанхуй болохын үест «Өнөөх чинь яачихаа юм бол! Гэнэт бие нь өвдөв үү! Гадуур...осол гайд дайралдав уу» гэж эмгэн охиныхоо төлөө зовжээ. Тэр бээр гадагшаа сүүнд явъя гэх нэгт газар мэдэхгүй, хоёрт гурван хүүхдийг орхиж босго алхахын аргагүй.. Эмгэний бие сульдаж цай үгүйлэн эвшээж, нүднээс нь нулимс гарна. Ширүүхэн босвол толгой нь эргэнэ.

	Ингэж байтал хонх дуугарч Сэвжидмаа орж ирлээ. Хүүхдийнхээ уйлж байхыг сонсож, тэр үүртэн, 

	— Охин яагаа вэ!

	— Сүү нь дуусчихсан, хоол эрээд яаж ч болдоггүй.

	— Хүрэхээр сүүг та л хамаагүй өгч байгаад дуусгачихаа юу гэснээ охиноо тэвэрч ширгэсэн мээмээ үлгүүлэн сүү дуусахыг мэдсээр байж мартсанаа ч саналгүй, 

	— Энэ гэр орны байж байгааг! Гахайн хэвтрээс долоон дор! Ээж арай дэндүү юм... гэрийн буг болоод... гэхэд эмгэн үл сонсох мэт сууна. Энэ үед эмгэний нүүрийн үрчлээ улам нэмэгдэх шиг болоод толгой тархиар нь хатгаж байв.

	Сэвжидмаа шөнийн бор хоногт охиноо өлгийдөж дэргэдээ авч унтаад, уйлахаар нь хөдөлгөх төдий «харах» боловч заримдаа авахгүй удаан уйлуулбал Нанжид эмгэн орноос сугаран босож хувцсаа эгэлдрэглээд зээгээ авдаг ажээ.

	Нагац эх хэдэн зээгээ хүнээр харуулах бас дургүй. Амьсгал хураатлаа л тэднийхээ нүүрийг харж, тэвэрч өхөөрдөж байвал болно гэж үздэг юм. Тэр санааны хүчээр тэнхээ нь арай тасардаггүй билээ. Эмээ өдөржин зээ нартайгаа ярьж тэднийг өхөөрдөнө. Гурван зээгийн царай өөдрөг бол нагац эх баяртай. Бас Сэмжидмаагаа л зовоохгүй бол өөрөө зовсон ч яах вэ гэж санана. Охин минь ажил хийдэг юм. Бүсгүй амьтан ядарч яваа гэж санаад бүтэн нойртой хонуулахын тулд зээгээ шөнө угжиж хуурайлна. Тэр хавийн бүх айлын цонх харанхуй байхад дал гарсан эмгэн Нанжид л гэрэл асаан бөвтнөж байдаг билээ. Хааяа зээгийнхээ сүүнээс илүүчилж цай чанаад түүнийхээ ихэнхийг Сэвжидмаадаа уулгана гэж данханд үлдээнэ.

	Өдөр шөнө ээлжлэн хэвийн байдлаар хойно хойноосоо цувран өнгөрсөөр уулын цас ханзарлаа. Хуурай халуун салхи үлээж, газар гэсээд чийгийн үнэр ханхлах болов. Эмгэн Нанжид шөнө бүр хөдөө нутагтаа очиж хүмүүстэйгээ уулзан зүүдлэх болжээ. Түүний нүд, ужиг өвчнөөр удаан өвдсөн хүнийх шиг гархилж, үл мэдэг гандаж бүхий өргөсөн толгой шиг өнгөтэй байсан үс нь цав цайлаа. Нагац эхийнхээ насны дордлого дээр нэрмээс болох гэсэн мэт зээ нарыг нь ааш улам нэмэгдэнэ.

	Нэг өдөр Сэвжидмаа үдэшлэгт явахаар гоёлынхоо шилдэг дээлийг гаргаж тавьчхаад галын өрөө рүү орох хооронд дөрвөн наст тархигүй хүү ээжийнхээ тэр дээл дээр тостой хоол асгачихыг эмгэн Нанжид хүүхэд угжиж байгаад мэдэлгүй өнгөрчээ. Сэвжидмаа ууртаа хүүг үсэртэл алгадаад «Та юу харж суудаг юм бэ» гэж ээжийнхээ зүг хялавхийв. Эмгэн шалан дээр ээрээд ойчсон хүүгээ тэврэн авч «Миний хүү битгий уйл! Эмээдээ ир» гэж аргадав. Сэвжидмаа тос болсон дээлээ харснаа тас ярвайж «Та ингэж хоол хороож суухаар түргэн эндээс зайлбал таарна» гэж цахилсаар байлаа. Эмгэн юу ч эс дуугарав. Сэвжидмаа үдэшлэгт дээд зэрэг гоёж очих учиртай байсан авч бүтсэнгүйд амьсгал давхцаж хаалга саван гарч одов. Тэгэхэд эх нь «Охин минь энэ харанхуйд ганцаараа яана даа» гэж зовлоо. Үнэндээ түүнийг явмагц энд ч нэг юм тасхийх, тэнд ч нэг юм ярхийх чимээ намдсаныг ээжээс нь бусад хүн бол дор нь мэдэж олзуурхах байлаа. Байшин хөдөлж, гэрийн доторх бүх тавилга салганах шиг болоод чийдэнгийн гэрэл эмгэнд нэгэн жижиг хар цэг болж үзэгдэв. Эмгэний бүх биеэр хүйтэн хөлс чийхарч царай нь амьсгал хураах гэж буй хүнийх шиг өгий даав. Гэтэл өлгийнөөс задалсан зээ охин нь хөл гараа хөдөлгөж инээхэд эмгэний царайд үл мэдэг туяа гийх боллоо. Тэгээд эмгэн зээ охиноо үнсэж сэтгэлийнхээ бүх дарамт гомдлыг бүгдийг нь гаргая гэсэн шиг уртаар сүүрс алдлаа.

	«Хорвоогийн юунд би хоргодно вэ? Энэ хэдэд л хоргодох юм даа. Энэ муу багаасаа яаж хагацах вэ. Эвий инээж байгааг нь» гэж бодтол хоёр хүүгийн бага нь орон дээр бугдайгаад унтчихав. Эмгэн хүүхдийн ор Сэвжидмаагийн ор засаад хоёр томыгоо унтууллаа. Өлгийдүүлэхгүй байх дуртай зээ охин өлгийнхөө даавууг гараараа базан инээж хөөрхөн улаан уруул дээр нь ариун бумбын рашааны дусал мэт шүлс бултайна. Эмгэн зээгээ өхөөрдөн инээж, 

	— Миний хүү яг л ээж шигээ хүүхэн болох нь ээ, Сэвжидмаа минь саяхан л тохойн чинээ байж билээ.... Үүнийг минь орооход Жамбал гэлэн шоо орхиод намайг гурав хоног мацаг барин нойргүй хонож, долоон долоо дөчин ес хоног цагаан ногоон дархи уншин зул барьж өвөлжөөнийхөө арын хананд сийлсэн бурханд мөргө! Эс эдгэрвэл наадах чинь эм шулам болох учир цааш нь харуулаад, нүгэл хийсэн эцгийг нь гайг арилгахын тулд бүстэй хүнтэй ханил! гэж билээ. Нутагтаа нэртэй гэлэнгийн нууц мэргэнд итгээд ээж нь гуравхан сартай чамайгаа тэвэрч бурханд сэмхэн мөргөөд, гурван хоног мацаг барин харангадаж ойчиж билээ.

	Гэтэл тэр бүгдийг аавтай чинь үерхэж явсан Сандуй мэдэж надад шөл, охинд минь докторын эм өгч сэхээсэн шүү. Одоогоос гуч гаруй жилийн өмнө тийм л байлаа. Эсэргүү нарыг даралцаж яваад амь үрэгдсэн эцгийг чинь лам нар шашны эсрэг тэрслэгч буруу номтон гээд үздэггүй байсан юм. Зарим гэлэн гэцэл явсан хүмүүс сэм хуйвалдаж Нанжид хүүхэнд тус хүргэж үл болно хэмээн нутгийн хүмүүст ятгаж байжээ.

	Ер нь чамайг өсгөх гэж яаж зовж явсны минь мэддэг бол уу гэж эмгэн Нанжид бодоод сүүрс алдав.

	 

	* * *

	 

	Түүнээс хойш хэд хонов. Эмгэний тэнхээ туйлдан хүйтэн хөлс нь асгаравч зээ нараа харж хандах гэж зүтгэсээр нэг үдэш ухаан алдан унаж эмнэлгийн түргэн тусламж дуудуулжээ. Эмч нар түүнийг үзээд цусны нь даралт багадаж, их ядарсны дээр ханиад нэмэрлэсэн байна гэсэн онош тавьжээ. Эмнэлгийн орон дээр адар ширтэн хэвтэхэд зээ нар нь үзэгдэх шиг болон шаналгаж, биедээ эмийн тус халдааж чадахгүй байлаа. Эмгэн өөрийгөө эмнэж байгаа бүсгүйг хараад, 

	— Эвий хүү минь! Чи манай Сэвжидмаатай яасан төстэй харагдах юм бэ? гэснээ «Ямар буянтай хүний үр бол доо хөөрхий. Ааш зан ч гэж ус цас!» гэнэ.

	Эмч түүний дэргэд суугаад тайвшруулах сонин зүйл ярьж хүүхэд шиг зугаацуулсаар зээ нарын нь ирээдүйн аз жаргал хувь заяаг төсөөлөн дүрсэлж өгүүлэхэд эмгэний үрчлээт зовхинд тамир муутай боловч итгэлийн инээмсэглэл тодорч царай нь засарна.

	Энэ үед Сэвжидмаа гурван хүүхдийнхээ хамт гэртээ байв. Том хүү нь тоодгор пальтогоо өмсөөд, 

	— Ээж ээ! Явъя! Эмээдээ очъё гэхэд Сэвжидмаа, 

	— Өдийд очиж болдоггүй юм. Эмч оруулахгүй. Одоо ингээд унт гэж зандрав. Тэгтэл хүү ярвайн, зовхи буулгаж, 

	— Эмээ дээ очъё гэж уйлав. Бас түүний дүү охин эмээ гэдэг үг сонсоод ямар нэг юм эрэх мэт ийш тийш харна. Сэвжидмаа хамгийн багыг тэвэрч бүүвэйлнэ. Тэр бээр ээжийгээ эмнэлэгт хэвтсэн хойгуур ажилдаа бараг очиж чадахгүй болсны дээр хүүхэд харж гэрт эргэлдээд хувцас хунар, үс гэзэг, царай зүсээ янзлах зав бага болсон учир урьдын юмгүй уруу унжгар харагдах болов.

	Гэрийн дотор шалан дээр энд тэнд хүүхдийн хувцас тоглоом хөглөрчээ. «Энэ, гэр орны байж байгааг! гээд л ээжид хэлдэг байсан түүнээс долоон дор боллоо шүү. Ээжийг байхад ч манайх гялалзаж байдаг байжээ» гэж бодож суутал хацартаа доголон нулимстай хүү үнгэлдсэн цаасанд боолттой юм халаасандаа хийж харагдсанд, 

	— Миний хүү юу хармаалаа вэ? Муухай юм халаасандаа битгий хийгээрэй гэвэл хүү, 

	— Чихэр

	— Юун чихэр

	— Эмээ дээ аваачиж өгнө гэв. Тэгж байтал охин нойрмоглоод урагш духасхийн авдар мөргөж ээрэн уйллаа. Сэвжидмаа ухасхийн босонгуут хараал тавьж охиныг өндийлгөөд, 

	— Зүв зүгээр л байж, юундаа хашхираад байдаг хог вэ гэтэл мэгшин уйлж ээжийгээ ойртуулахгүй тийчээд, 

	— Эмээ! Эмээ! гэж хашхирлаа. Энэ үдшийн явдал, дуу чимээнд Сэвжидмаагийн толгой эргэх шиг болоод «Ээж л эмнэлгээс түргэхэн гарч ирээсэй. Нэг амрах юм сан» гэж бодов. Хүүхдүүд ч энд тэнд бугдайгаад унтчихлаа. Сэвжидмаа ор засаж тэднийг хучаад түр амсхийе гэтэл шал нь тоос шороонд ухааран харагдсанд угаахаар шийдэв. Ээжийгээ ирснээс хойш Сэвжидмаа хүүхэд бөөцийлөх, хувцас хунарыг нь угаах, гэр орон цэвэрлэх мэт ажлаас хөндийрсөн учир энэ үдэш шал угаахад хөлс нь чив чив дусалж, биеийн тамир тасарч байв. Шалаа угаасны дараа тэр бээр «Эжий минь улам дордоод байгаа гэдэг л хэцүү еэ. Өнөөдөр ер нь зав болсонгүй... эргэсэн болоосой. Маргааш л хичээж эргэе» гэж бодов.

	Маргааш нь цэлмэг тунгалаг өдөр болов. Гудамжны цас хайлаад энд тэндгүй шалбааг тунажээ. Хөшөөт талбайн хажуугаар Сэвжидмааг гарахад цэцэрлэгийн хүүхэд түүгээр нарлаж явлаа. «Ээж бас үйлтэй хүн шүү.

	Эднийг анхнаас нь цэцэрлэгт өгөөд сургачихсан бол амар байсан юм. Энэ хэд тэврүүлж байж муу зан сурчхаад ээжээс өөр хүнийг хэрэгсэхээ байжээ» гэж Сэвжидмаа бодов.

	Тэр эмнэлэг дээр ирлээ. Харь холын оронд эрдмийн зэрэг хамгаалахаар одсон нөхрийнхөө хүчинд Сэвжидмаа сүүлийн үеийн загвартай, өнгөтэй өөдтэй хувцсаар дутагддаггүйн дээр нийслэлийн хөнгөмсөг залууст дэгжин хүүхэн харагддаг билээ. Тийм ч учраас тэр хэзээ ямагт ихэмсэг байдалтай явна. Эмнэлгийн газрын хаалга татахдаа тэр мөн л ярвагар харагдах бөгөөд эмчтэй уулзаж ээжийгээ эмнэлгээс гаргаж авна гэж хэлье хэмээн бодож байв. 

	Эмч эмгэний сэтгэл зүй, биеийн байдлыг судлаад охинд нь уур хүрсэн учир Сэвжидмаад, 

	— Та... эхийгээ хэт ядраачихсан юм биш үү гэхэд Сэвжидмаагийн царай халуу оргин улайв. Дуугарах гэтэл хоолой нь зангирч хамрын тамхи татсан юм шиг нармай самалдгаар нь гашуу оргиход, 

	— Одоо тэгээд би яавал таарах вэ? гэж эмчийн нүүр өөд харалгүй, доош тонгойж асуув.

	Аяга томтой учир тогтуухан эргэлдэх алаг нүдний нь доод зовхинд үл мэдэг үрчлээ сууж яваа эмч бүсгүйн царайд гайхаш тасарсан байдал илэрч, 

	— Эхийн зовлон мэддэг үрийн сэтгэлээр түүнтэй харилцаж байх байж дээ, өөр ч... гээд дуугүй болж хэсэг зуур шалны зүйдэл ширтэх мэт бодлогоширсноо, 

	— Та бид хоёр үе насны улс шиг байна. Тэгэхээр хэн нь хэндээ сургах вэ! Харин бид алийн болгон хүүхэд явах вэ дээ гэв. Сэвжидмааг хүлээлгийн өрөөнд сууж байна уу гээд эмч өвчтөний тасалгаа руу явав. «Муу ээжийгээ ийм болчихно гэж санасангүй дээ! Хэт ядраачихлаа! Бас би уурлахдаа элдвээр харааж загнасан! Ээж шиг ачтай амьтан хаанаас олох вэ?» гэж бодсон Сэвжидмаагийн нүднээс нулимс бөмбөрөв.

	Өвчтөний тасалгааны үүдэнд ирээд эмч хүзүү дээгүүрээ давуулж энгэр лүүгээ унжуулсан чагнуураа авч цагаан халаадныхаа урдах, нөхөөс мэт бяцхан халаасанд хийгээд царайгаа төв болгож хажуудаа ирсэн сувилагчаас «тариа бэлэн үү?» гэхэд цаадах нь «бэлэн» гэв. Энэ үед хүлээлгийн өрөө рүү яваа Сэвжидмаагийн цагаан царай сэтгэлийн зовуурь түгшүүрийг илтгэж үл мэдэг шаргалтан, нүд нь гэнэт сочсон хүнийх шиг болж нарийхан бэлхүүс, гоо цэх хэл нь байшингийн хонгилын цонхны эсрэг талаас харахад улам ч бүүдийж харагдлаа. Тэр хэрэг түвэг гаргаад багшдаа загнуулсан эмэгтэй сурагч мэт байв.

	Эмч орж ирэхийг хармагц эмгэн мөнгөн цагаан толгойгоо арай гэж өндийлгөөд «Миний охин хүрээд ирэв үү! Өнөө гурав минь сайн уу! Намайг санаж байгаа даа! Би ч тэднийгээ л нэг хармаар байна!» гээд цааш үг хэлэх гэснээ дэргэдээ байгаа эмчийн зовуурьт царайг ширтэн дуугүй болов. Эмч тариа хийлээ. Өвчтөн хэд өмөлзөөд зовхи, харцны нь арьс татвалзав. Тэгснээ салгалан өндийж «Сэвжидмаа минь ээж нь ч... гэснээ миний ач нар... миний гурван зээ... хиш» гээд инээмсэглэх мэт болж бүр ч сэргэлэн царай нь засрав.

	Таны бие ямар байна гэж эмчийн хэлэхэд

	— Ээжийн нь бие гайгүй болж байна гэж үгээ зөөж хэлээд сая нэг хэсэг дотор харанхуйлснаа чамайг хараад сэтгэл амарч бие тавигдлаа гэв. Эмч бүсгүй эмгэний судсыг барьж үзээд дахиад л тариа хийлээ. Эмгэний магнайд хөлс дааж байв. Эмгэн эмч рүү хараад... миний хүү... Тулга, Төмөр, Золзаяа гэж гурван зээгийнхээ нэрийг хэлээд царай нь хувьсхийж эцсийн амьсгал авав. Хэдэн минутын дараа бүсгүй хүний хэнгэнэн ихэр татах дуу байшин дүүрэн цуурайтаж хүмүүсийн сэтгэлийг хирдхийлгэжээ.

	 

	1964 он.

	 

	
ИТГЭЛ

	 

	Нам чиний хайр ивээл

	Хэчнээн түмэн нүднээс

	Баярын нулимс унагаа бол

	Нам чиний боловсон хүчин

	Хэчнээн буман хүнийг

	Зөв замаар хөтлөө бол

	 

	Машины салхивчаар үлээж байсан зөөлөн салхи хөтөл давахын үест эрч нэмэн сэвэлзэв. Биднийг хөтөлж яваа зам уулын хөндий өгсөж, булганы зоо шиг хүрэнтэн, нуурын шагшуурга адил найгах тарианы талбайн хажуугаар өнгөрчээ. Түүгээр хурдлах дүнхийсэн ачаатай хоёр машины босгосон тоосонд замын хүзүү тасрах мэт харагдана.

	Зуны адаг сард тариа ногоо шим шүүсээр дүүрч, малын тарга тэвээрэг ид нэмдэг боловч хүний сэтгэлд сэрүүн улирлын уур амьсгал ордог билээ. Тэгээд ч аймгийн төвөөс бидний хамт нэг унаагаар гарсан, «Саруул зам» нэгдлийн дарга Чулуун өвөл намрын тухай бараг бидний хөл хөрж бие жихүүцэм хүүрнэж явав. Ажлаараа, улсын уралдааны барианд орсон «Саруул зам» нэгдэл, тэндхийн дарга эдийн засагч Чулууныг сурвалжлах гэж яваа би түүнтэй ийнхүү зам нийлсэн нь нэн таатай.

	Хөндийн эхэнд гараад модтой намхан даваа өгсөхөд машины хурд саарч, бидний үг ч борооны дараах дусаал мэт цөөрч байв. Аймгийн төвөөс, танил нөхрийн бэлэглэсэн нэг шил юм авч явснаа аяны замд Чулуун даргатай танилцсандаа бэлгэшээн задалъюу гэж бодож явтал бид даваан дээр гарч манай машин ч түр зогсов. Тэнд намрын сэрүүн унасан юм шиг байсан учир архи балгахад бүр таатай. Би жолоочийн бүхээгийн хайрцагт байсан хундаганд архи хийж сайхан танилцсаныхаа төлөө... хэмээн Чулуун даргад барьтал тэр түүнийг балгаж ярвайгаад, 

	— Энэ рашаанд чинь уруул ч хүргэж чадахаа байжээ! гэсэнд «Энэ хүн архи уудаггүй байх нь ээ» гэж санав. Гэтэл Чулуун чүдэнз зурж янжуураа асаагаад.

	— Ингэхэд та чинь Бадрах даргыг бичсэн сурвалжлагч болж таарах нь ээ гэхэд нь би

	— Тэмээн чулуутын сангийн аж ахуйн уу гэвэл

	— Тийм гэснээр энд өгүүлэх яриа эхэлж билээ. Дөч хүрч яваа насны махлаг намхан бор хүний магнайн гүн гүехэн атираанууд тодорч хонин бор нүдэнд нь үл мэдэг гунигийн аяс орох шиг... Харин яриа нь саад бартаагүй талын голын ус шиг нэгэн хэмээр үргэлжлэв. Даваан дээрээс алсын мөнх цаст уулсын бараа нүдний хараа булаавч Чулууны яриа түүнээс ч хүчтэй сэтгэл татав.

	 

	* * *

	 

	... Би тэнд арав шахам жил талхыг нь хороож ажилд нь зүтгэсэн дээ. Байгууллагынхаа данс бүртгэлийг цэгцлээд өр авлагагүй байлгах гэж олон шөнийг нойр хагас өнгөрөөж байсан юм. Тэгэвч хурлын илтгэл тогтоолд урам сэргээх ганц ч үг сонсогдохгүй. Харин миний дутагдал чих хангинуулдаг байлаа. Дутагдлын тэр хар пайзыг надад олон түмэн зүүж өгөөгүй өөрийн мууд олж авсан гэж би ойлгодог байв. Үнэндээ нэгэн үе «малгай тавивал манайх маргааш болбол хүнийх» гэгчээр айл хэсэн хоног өнгөрөөж, цалингийнхаа хэдэн төгрөгийг мансууруулах ундаанаас өгчихдөг, бас шар айргийн чалчаа танилууд олонтой болж явжээ.

	Намын үүрийн нэг удаагийн хурал дээр... газрын дарга Чогсом гучин минутын шүүмжлэл тавихдаа... Чулуун бол гудамжны архичны дүртэй, үүрэг даалгаврыг өгөхөд сөрж зөрдөг, өчүүхэн чадвартаа биеэ тоон эрдсэн сагсуу, улсын ажлыг уландаа гишгэхээс буцдаггүй. Намд байх найдваргүй этгээд тул хөөх хэрэгтэй... гэх мэтээр авч гарлаа. Ийм шүүмжлэл би үнэндээ дөжиртөл сонсдог болов. Нөхдийн зарим нь надад сургамжтай үг хэллээ. Зөв ч шүүмжиллээ. Зарим нь ч намайг улсын ажил санаатайгаар унагаах гэж байгаа этгээд... гэлээ. Тэг тэгсээр намайг намаас хөөхийг сануулж донгодов.

	Хурал тармагц би ганцаархнаа гудамжинд гарч зогсоод хаашаа явах билээ гэж тээнэгэлзэв. Чийдэнгийн гэрэлд цас малгайлан унаж харагдах нь өрх гэрийн өвлийн бэлтгэл огт хийгээгүй миний түгшүүрт бодлыг хүндрүүлэв.

	— Би улсын ажил санаатайгаар унагах гэсэн гэж үү? гэж өөрөө өөртөө асуулт тавиад

	— Үгүй, би тийм санаа хэзээ ч өвөрлөөгүй, харин архи ууж ажилд хайнга хандсан минь үнэн гэж шивнэн хариулав. Хийсэн ажлаа ч, шинээр санаачилснаа ч бүртгэн бодлоо. Тэгэвч тэр бүхнийг сайрхан өгүүлээд юу хийх вэ гэж санав. Энэ үед ядахдаа, манай хаяа нийлүүлэн сууж байсан айлын хашаа барилгын суурь тавих газарт орсон учир авгай хүүхэд хадмынд багтаж ядан бужигналдаж, би айлын амбаарт гэрээ түр хураагаад, үүгээр түүгээр хэсэн хоног хороож, буух хашаа эрэн тав алдаж байв.

	Албан ажилд ахиц олохоо больсноо нэг л хүнд нэгд нэгэнгүй яримаар санагдлаа. Хэндээ тэгж ярих билээ? Дугармаадаа л ярья. Ингэж шийдээд хадмынхыг чиглэн алхлаа. Засмал замаар шилээ харан цуварсан машинууд хоёр тийшээ зөрж, чийдэнгийн нь гэрэлд будран орж буй цас тоос манарахын адил харагдана. 214

	Өвлийн эхэн сарын тэр үдэш миний амьдралын ээлжит нэг өвөл ирж буйн дохио мэт байсанд сэтгэл баахан гонсойж ганд орой ч гэсэн цэнгэмээр санагдав. Тэг тэгсээр би хэдэн хүүхдэдээ очихоо ч түр азнахаар шийдэж, авгайн үглэж, чих халууцуулахаас хэдэн мөч ч болсон хөндий байх гэж, тэр дорхноо эргэн шар айргийн түнш нэг нөхрийн зүг хөл тавив. Тэр үдэш би өвөрт явдаг түрийвчээ хоёр дахин уудалж, түншийнхээ хүүхдийг уушны мухлаг руу хоёр дахин гүйлгэж «пийшингээ халаагаад» нам унтаж билээ. Сэрээд авдар дээрх цаг руу хяламхийвэл өдрийн арван нэг өнгөрч байв. «Бодохгүй юу та минь өнөөх согтуу чинь ажилдаа ирсэнгүй. Намын шийтгэл үл тоомсорлож байгаагаа харуулж байна хэмээн Чогсом даргын бах ханаж байгаа даа» гэж бодоод өндийлөө.

	Ийм амьдрал үргэлжилж хэдэн сар өнгөрөв. Цас ханзарч уулын бэл бараантлаа. Хотын захын гудамжинд шалбааг тогтож, хүүхэд багачууд гадуур тоглон, дуу хоолой нь улам ч цангинуун болсон шиг санагдана. Манай байгууллага дээр нэг ёсны шинэчлэлт болж Чогсом дарга өөр газар шилжин, оронд нь Бадрах дарга дэвшлээ. Урин улирал ирж яваад сэтгэл тавигдаж нэг өдөр ажил дээрээ тогтвортой гэгч нь сууж байтал шар айргийн нэг түнш орж ирээд

	— Явах уу гэж ойлгомжтой товчхон өнөөх үгээ хэлэв.

	— Дарга солигдоод хөл хөдөлгөөн ихтэй байна. Өвгөн чинь явахаа азнах уу даа гэтэл нөгөөдөх маань, 

	— Шинэ дарга чамд ямар ээлтэй амьтан байгаа аж дээ, Чулуун Чулуун хэвээрээ л үлдэнэ гэв. Тэр нөхөр зангуу шиг эс салахыг хэлэх үү! Аваанз буугаад удаагүйг хэлэх үү! Албан тасалгаанаас гараад явчихлаа.

	Бид хоёр нэг мэдсэн гудамжинд ганхаж явна. Нөгөөдөх маань хөл дээрээ зогсож чадахгүй, эхэлж хөдөлсөн тийшээ савж ойчно. Би гуйван дайван босгож хувцасны нь шороог гүвэхчээ болно. Хажуугаар өнгөрөх улс унхиагүй харц чулуудаж, цэвэрхэн хувцастай хүүхнүүд бид хоёроос сэжиглэсэн юм шиг дөлсхийн өнгөрч зарим нь бүр үүртсэн янзтай тас ярвайна. Намайг өвдгөөрөө бохирч унаад босох гэж байтал нэгэн хөнгөн тэрэг дэргэд нь ирж зогсов. Ажиглавал, манай даргын саарал, «Победа» машин мөн. 

	Бадрах даргын царай хармагц нүд минь юм үзэхээ байх мэт болов. Ажлын цагаар архидаж яваа хүн чинь даргынхаа өмнө юу ч гэж шижээргүй зогсох билээ дээ. Арай гэж нүдний бүрэлзээ арилахад дарга ихэд зовсон янзтай царай нь зэвхий даах шиг болоод, 

	— Та хоёр хаачих гэж яваа улс вэ! Аль вэ! Түргэл... машинд суу гэхэд нь би «үгүй, ерөө бас намайг сэргийлэхэд хүргэдэг амьтан мундахгүй нь шив» гэж санаад

	— Надад машин хэрэггүй! Хоёр зээрдээ солбиулъя дарга минь гэтэл нөгөөдөх маань:

	Бид ийм хөнгөн тэрэг хөлөглөх хувь заяатай улс биш гэж хашхирав. Тэгэхэд дарга үл мэдэг инээмсэглэн

	— Жолооч оо! Энэ хоёрыг суулгая гэлээ. Би ч даргад түргэдэн, нөгөөдөх маань хүдэр залуу жолоочид бараг өргүүлэх шахан машинд орлоо. Жолооч ч түлхүүр мушгин хурдны оньс гишгэв. Дарга хэсэг зуур дуугүй явснаа, 

	— Та хоёр өнөөдөр ажилд очоод юу хийх вэ! Харьж амар! Одоо хаашаа явах вэ гэхэд би нөхрийндөө очих учрыг хэлэв.

	 

	* * *

	 

	Архи гарчихжээ. Толгой л бага зэрэг өвдөж байна. Унины углуургаар гэрэл шагайж яндан авалгүй бүтээсэн өрхний завсраар нар тусав. Бие жихүүцээд босмооргүй санагдлаа.

	Бадрах даргын царайг яаж харна гэхээс бүх биеийн яс үе үеэрээ салчих шиг болно. Шинэ даргын үеэс ажил байдлаа өөд татна гэж миний бодсон ч талаар болох шив хэмээн санаж байтал найзын эхнэр орноосоо өндийв.

	Тэр өглөө ажлын газар очоод хүнтэй мэндлэхэд дуу ч олигтой гарч өгөхгүй байлаа. Үүдний жижүүр авгай, «өчигдөр хаачсан бэ» гэж асуух болов уу гэхээс нуруугаар хүйт даах шиг болж би ч шат өөд шалавхан гарав.

	Шинэ даргыг юмны учир мэдэхийн хувьд лав хуучин даргаас илүү гэж боддог. Гэтэл түүнийг албан тушаал дэвшсэний дараахан балаг тарьдгаа үзүүлээд өгсөн дөө гэхээс байж сууж ч боломгүй.

	Тэгэвч яая гэх вэ! Ширээнийхээ ард тэвчээртэйхэн сууж ажил ч сайн хийлээ. Хоёр хонолоо чимээгүй. Миний хийсэн шившигт явдлын тухай хэзээ ярих бол гэхээс би үнэндээ сүү долоосон гөлөг шиг байлаа.

	Тэгж байтал үд хэвийхийн үед даргын туслах, бичээч хүүхний нарийн өсгийтэй гутлын тог тог хийх чимээ гарав. Тэр босго алхмагц үүдэнд зогсозноод царай өөд минь цэхлэн харж «Чамайг дарга дуудаж байна» гэв.

	— Тэгнэ ээ тэр! За гэвч яах вэ! Би өнгөрсөн хүн! Энэ байгууллагад арав шахам жил болохдоо ганц удаа сайн нэр дуулсан биш! Ер нь санаснаа хэлчихье! Хамгийн наад зах нь орон сууцын хуваариас жил бүр хасагдана. Зарим нь дөнгөж сургууль төгсөөд ирсэн жилдээ л шинэ сууц авч байхад намайг л сууцын хуваариас хасдаг... гэж бодоод даргын албан тасалгааны зүг зоримог алхлаа. Яг хаалгыг нь татах үед «чи энэ газраас халагд!» гэж ямар нэг дуу хажуугаас шивгэнэх шиг болов. Намайг ормогц дарга суудлаасаа босож

	— За Чулуун сайн уу! Энд суу гэж гол ширээнийхээ өмнөх дугуй ширээний дэргэдэх зөөлөвчтэй сандлыг заав. |Би суулаа.

	— Гэмт хүн гэлбэлздэгийг та бүхэн юу эс андах вэ! Тэгтэл дарга:

	— Чамд би нэг үүрэг өгөх гэсэн юм. Чи энэ хэдэн хүний ажил байдлыг шалгаад ир! гэж хүмүүсийн нэр бичсэн хуудас өгч хэрхэн шалгахыг зааварлаж эхэллээ. Тэр нэрсийн дотор манай харьяа байгууллагын нэр хүндтэй улс ч байв. Би бүр мэл гайхаж:

	— Үгүй дарга минь! Энэ үүргийг над шиг нэр хүндгүй хүн гэтэл дарга

	— За тэр тайлбар яриа энд хэрэггүй гээд шалгах ажлын талаар зөвлөж гарав. Даргын үгийг сонсохдоо үүртсэн би

	— Энэ улс чинь ядахдаа дандаа нэр хүндтэй... гээд цааш үг хэлэх гэтэл

	— Чулуун минь! Дуугүй л явж үз! Чи намын гишүүн хүн. Чамд удирдлагын зүгээс даалгавар өгч байна гэж тайвуухан шийдвэртэй хэлэв. Би дахин үг хэлэхээс зүрхшиж надад ингэж итгэх гэж байдаг аа. Энэ ер нь шалгалт байхаас зайлахгүй гэж бодов.

	 

	* * *

	 

	Даргын даалгаврыг чармайж биелүүлэв. Тэр намайг сайшаалаа. Би удирдлагын зүгээс сайн үг дуулаагүй болсоор удсан учир баярлахын эрхэнд нүдний нулимс гарам завдаж билээ.

	Орон сууцын хуваариас ганц өрөө ч болсон өгөх арга байна уу гэж дуулгах гэснээ ч хэлж чадалгүй албан тасалгаанаас нь гарах гэтэл дарга:

	— Чулуун түр хүлээж бай! Ямар нэг гачигдал зовлон санал хүсэлт байвал битгий нуугаад байгаарай! Архи ууж ажил тасалдгаа ч аль хэдийн болчихоо биз дээ! Чамайг намаас хөөхийг сануулж донгодсоныг намын гишүүд удахгүй цагаатгаж өгөх байлгүй гэлээ.

	Надад хэлмээр юм цээж дүүрэн байсан боловч тун гарч өгсөнгүй. Сууцын тухай урьдаас бодсон хэдэн үг аман дээр хэд дахин гарч ирээд хоолой чичирснээс болсон юм даг уу цааш орчхов. Тэгтэл дарга миний бодлыг гадарласан юм шиг

	— Одоо ингэсхийгээд сууц хуваарилна. Чамд ч бас юм бодно гэлээ.

	Би тийм үг дуулаад даргын албан тасалгаанаас ямар янзтай гарснаа мэддэггүй юм. Үг дуу цөөнтэй дарга минь ийм л үг хэлдэг хүн байж. Би сүүлийн өдрүүдэд ажлын цагаас хумслахаа больсон авч урьд орой нь нэг нөхөртэй жаахан балгачихсандаа гэмшин, дарга минь намайг архи уухаа больсон гэж итгэж байхад би тэгж явах гэж дээ хэмээн бодлоо. Ажлын цагаар гудамжинд шал согтуу явж, ажилтай явсан даргатайгаа санамсаргүй бөгөөд ичгүүртэй нүүр учирсан явдал тэр дороо тогтоол тушаал төлөвлөхөд хүргээгүй боловч тийнхүү зүрх шархтуулам гэмшил зэмлэл болдог байна шүү. 

	Намрын сэрүү унах үед манайх шинэ сууц хуваарилахад орж юуны магад гэж хүлээсээр байлаа. Байр авах гэж надтай «өрсөлдөгчид»’ олон. Тэгтэл нэг өдөр хөдөө суухаар нүүсэн айлын хоёр өрөө байшин хуваарилах боллоо. Түүнийг авах саналтай хүмүүс биднийг үйлдвэрчний эвлэлийн хуралд оруулж чухам хэнд нь өгөхийг хэлэлцэв. Энэ байшинд ч би дуугүй орно гэж итгэж байв. Үйлдвэрчний эвлэлийн салбар хорооны дарга хамгийн түрүүн миний нэрийг дуудан хэлэлцүүлтэл олонх хүн «Чулуунд өгөх нь зөв» гэлээ. Гэтэл Бадрах дарга суудлаасаа босож тогтуухан алаг нүдээрээ нийт хүмүүсийг нэг зэрэг ажиглах мэт хараад

	— Энэ байшинг Чулуунд өгөхийг би хувьдаа татгалзана. Түүний оронд Доржид өгье... гэв. Миний дотор луу хатуу юм зурах шиг болоод «Ийм хоёр нүүртэй амьтан бас байдаг аа» гэхээс хоолой зангиран өвдөг чичрэв.

	Хурал орхин гараад явчихъя гэж өндөлзтөл хүмүүс шахаж суусан учир зайчлах нь төвөгтэй байв. Намайг тийнхүү өндөлзөхийг дарга ажиглах шиг болов. Ер нь ч бухимдсанаа даргад үзүүлье гэж би бодож байсан юм. Дорж гэдэг мэргэжилтэн залууд байшин хуваарилж байхыг сонсохыг ч би хүссэнгүй.

	Хурлын дараа Үйлдвэрчний эвлэлийн салбар хорооны тэргүүлэгчдийн хамт намайг үлд гэж дарга хэллээ. Би дуртай дургүй сууж хоцрохдоо надад байшин өгөхгүйн учрыг тайлбарлах нь дээ гэж санаж байв. Дарга намайг нэгэн зурвас ажигласнаа

	— Чулуун танайх өнөр айл болж байгаа. Олон ч жил сууцад орох гэж хөөцөлдсөн байна. Алдыг нь аваад дэлэм дээр нь гэгчээр одоо яарч, хоёрын хооронд юманд ороод юу хийх вэ. Шинэ хуваариас манайд хоёр гурвын зэрэг байшин ирнэ. Түүний аль олигтойг нь тэргүүн ээлжид чамд өгнө гээд тэргүүлэгчид рүү харж

	— Тэгнэ биз дээ гэхэд тэд ч санал нийлж буй янзтай, зарим нь толгой дохив. Тэгээд дарга маань цааш нь

	— Чулуун чи намын гэгээрлийн энэ хичээлийн жилд худалдааны эдийн засгийн суртал нэвтрүүлэгч хийнэ шүү. Сайн бэлтгэ. Чамд одоохондоо сул чөлөөтэй цаг их байгаад тус үзүүлэхгүй гэсэнд би ердөө л

	— За гэдэг ганцхан үг хэлэв.

	Бүх зүйл Бадрах даргын хэлсэнчлэн бүтэв. Түүнээс хойш би муу нэрийн хар пайзыг нэг мэдэхэд гээчихсэн шар айргийн муусайн түншүүд маань ч надаас хөндийрсөн юм даа гээд Чулуун сүүрс алдав.

	— Та хэдийд энд ирсэн юм вэ гэж намайг лавлавал -— 1961 онд намын уриалгаар ирсэн. Бадрах дарга бид хоёр нэг жил уриалга угтсан улс даа. Даргатайгаа нэг тухтай уулзаж нэгдлийнхээ ажил байдлыг сонирхуулах юм сан гэв.

	Ийм яриа сонсоод би дулимагхан сэтгүүлч болохоо бүр сайн ухаарав.

	Түрүүчийнхээ найруулалд Бадрах даргын намтрыг он дараалан бичээд эцэст нь сангийн аж ахуйн хөгжлийн хэдэн тоо баримт дурдан «.. Бадрах даргын энгэрт «Алтан гадас» одон гялалзана...» гэх мэтээр хөндий хоосон юм бичсэндээ гэмшиж намын хүний тухай Чулуун даргын ярьсныг ийнхүү нөхөн тэмдэглээд хүндэт уншигчдаас өршөөл гуйя.

	 

	1965 он


УСЧИН

	Тэнгэр цэлмэхийн адил Идэрийн гол цөнгөө түрээд байсан цаг. Хаврын тэргүүн зочин саарал галууд үүлэн чөлөөгөөр хэлхээ татан нисэж ганганалдан гунганалдана. Цаг эрт тавьж турьдаж орсон мал ногоотой залгав.

	Бургасны олом эвдэрсэн, энэ жил замын улс үүгээр сүлжихгүй, ундны сүү тавгийн идээнд гамтай гэж голын захын хэсэг бургасны дээхэн хаваржаалаад удаагүй байсан малчин Батбаярын гэрийн хаяагаар урьд жилийн хур, хаврын хайлсан цаснаа нэвт цохиулсан голын тохойн намгархаг хөрсний чийг сэнгэнэн үнэртэнэ.

	Тэдний охин Цэндээ нэг өглөө үхрээ туун бэлчээрт гаргаад, гол хөвөөлөн уруудаж явтал бургасны чөлөөнд гандмал жижиг майхан харагдлаа. Юун майхан байдаг билээ гэж дөхөж очвол түүн тушаах голын хайр дээр цагаан цамцтай хүн тэвшин таваг хэлбэртэй хэдэн онгоц бөөр бөөрөөр нь нийлүүлэн баглаж буй нь нүднээ тусав.

	«Базардэндэв гуай онгоцоо тавихаар иржээ дээ. Мань хүн хөлсөнд нэвтрэн хир болсон хөх цамцтай явдаг сан. Энэ жил сүрхий цав цагаан цамц өмсчихөө вэ» гэж бодоод тэр, нутаг олондоо нэр хүндтэй усчинтай бусдын адил уулзан золгохоор морио гуядан шогшуулав. Бүр дөхөөд ирвэл үл таних залуу эр онгоц баглах бүдүүн олс гогцоолдож харагдсанд Цэндээ ичингүйрэн зовсхийж, мориныхоо амыг татасхийн сажлуулахдаа «буцдаг ч юм билүү. Энэ хүн намайг юун аальгүй сониуч амьтан бэ гэх болов уу» гэж бодсоноо юу ч гэсэн ойртож мэнд усыг нь асуухаар шийдэв.

	— Та сайн байна уу? гэж хэвлүүхэн мэндлэхэд дух руугаа түрсэн үс, өтгөн хар хөмсөгтэй чийрэг бор залуу олсны үзүүрээр гараа ороож онгоц руугаа хөл жийж гэдийн татангуут

	— Сайн байна аа, сайн байна уу? гэж боргил хоолойгоор хариу хэлэв.

	Бүсгүй түдэсхийн онгоцны хүлэг чангалан татах хархүүгийн гарын булчин хөвчрөн зангирах эрийн хүчинд нь битүү хүснэ. Цэндээ ийнхүү сониучхан харцаар үл таних залууг ажиглаад мэндийн хариунаас цаашгүй хэдэн мөч өнгөрөөхөд нь «томоотой хүн байх» гэж элэг барин

	— Та энэ жил манай энд онгоц хатгах юм уу? гэвэл

	— Тэгнэ гэхээс цааш үг дуугарсангүй. Тэгэхээр нь бүсгүй мориныхоо жолоог сул тавьж голын хөвөөний ногоо хазуулаад, 

	— Базардэндэв гуайн оронд та энд ирж байгаа юм уу? гэхэд нөгөө залуу гарынхаа араар хөлсөө арчсанаа

	— Тийм... гээд хүүхний унаж явсан зэгзгэр хүрэн зээрд морийг шохоорхонгуй харлаа. Тэгэхэд Цэндээ намайг хараад унав уу даа гэсэн шиг санаад явахыг завдан жолоо татаж

	— Базар дэндэв гуай хаашаа явсан бэ гэвэл тэр

	— Идэр суманд онгоц хатгаж байгаа гэлээ. Цэндээ гэрийн зүг хөдлөхдөө.

	— Онгоц хэзээ тавих вэ гэхэд усчин хархүү, 

	— Маргааш нөгөөдрөөс тавина аа гэв. Цэндээг бургасан чөлөөгөөр ороод сэм эргэж харахад тэр залуу онгоцны толгойд урт цагаан сэлүүрээ тулан ямар нэг зүйл эргэцүүлэн бодсон мэт зогсож байв. Цэндээ гэртээ ирээд үл таних усчны тухай ярихад ээж нь «Хаанахын хүн юм бол. Бодвол Цэцүүх талаас ирээ биз» гэв.

	Түүнээс хойш хэд хонолоо. Цэндээ тэр усчин залууд ундны сүү уух тараг аваачиж өгье гэвэл ээж нь ч зөвшөөрчээ. Цэндээ бургасан бүслүүртэй жижиг модон бортогонд тараг хийгээд таглаж байтал аав нь тэв тэв гишгэсээр орж ирэв. Тэр, мөрөө дагаж онгож цайрсан хүрэн даавуу дээлээ шуун бүсэлж, энд тэндээ тосон толбонд цоохортсон цэнхэр бүрх малгайныхаа оройг дотогш нь чихэж нэг нугалан хэлтгийдүү тавьжээ. Түүний энгэр заам дандаа задгай байх учир хоолой цээж нь салхинд гурвалжлан хүрэнтжээ. Батбаярын ногоовтор нүд хурц, шар царай хөрзгөр байхыг үзвэл уурласан нь илт. Охиныхоо хийж байгаа юмыг хармагц

	— Юу бортоголоо вэ гэвэл эхнэр нь охиноосоо урьтан

	— Бортого хагсчхаж... таглаад усанд хийхээс... гэв. Батбаяр зүүн хоймор өөд маадга маадга алхангуут эрүүвч сагалдарга мултлан малгайгаа авч шидээд

	— Энүүхэн тохойд нэг танихгүй хар юм ирчихсэн онгоц хатгаж харагдана... энд хургаж замын амьтан амьтны гишгэлүүр болж байхаар бууц зайлахаас биш... гэхэд нөгөө хоёр нь дуугарсангүй.

	Цэндээ аавынхаа нүдийг хариулан хоёр бортоготой юмаа авч гарчээ.. Түүнийг голын захад ирэхэд долгио хаялж хөөсрөн булингартсан усны мандал дээгүүр хөвөх онгоцны толгойд сайх усчин залуу цагаан модон сэлүүрээ унан зогсоод үзүүрээр нь усны ёроолд тулан жийж харагдлаа. Бүсгүй майхны гадаа эзний нь хүлээзнэн суухдаа «Ийм их ачааг энэ усчин яаж ганцаараа зөөнө дөө... Ёстой ядрахын туйлыг үзэх байх даа» гэж бодов.

	Онгоц эрэгт дөхөж сэлүүр татах тоолон ус цүл цал хийх чимээ гарна. Усчин хархүү хүдэр хүрэн биедээ таарсан майк, богино өмд өмссөн нь содон харагдсанд Цэндээ «Энэ хүн яг орос шиг хувцаслажээ» гэж санав. Хархүү онгоцоо эрэгт тулгаж, гадаснаас аргамжаад хүүхний дэргэд ирж танимгайрхан инээмсэглэхэд боргил бор царайнаас нь тэгш цагаан шүд ялгаран үзэсгэлэнтэй үзэгдэв.

	Нүцгэн шахам эр хүнийг хөдөөгийн малчин бүсгүй яахин эгцэлж харах билээ. Цэндээ харцаа буруулж царай нь ч чинэрэв. Түүний нүдний өмнүүр үслэг цэх хөл үзэгдэж

	— За сайн байна уу? гэсэнд Цэндээ хариу мэндлэгчээ болоод

	— Ээж танд үүнийг өгчилгөсөн юм гэж хоёр савтайгаа майхны аманд дөхүүлж тавиад явахыг завдахад усчин

	— Та манайд ороод явахгүй юу гэлээ. Цэндээ эмээх гайхах зэрэгцэхүйд хэсэг үүлгэрдэн зогссоноо ийш тийш нүдний булангаар хараад майханд орлоо. Хархүү товч нь гээгдсэн хоосон шилбэтэй хөх даалимбан тэрлэг нөмрөөд нэгэн боодол сахар задалж майхны үүдэнд цомцойн суусан Цэндээгийн өмнө тавилаа. Цэндээ түүнээс нь нэгийг авч үмхээд мөн л явахыг завдтал усчин хархүү инээмсэглэн, 

	— Та юунд их яараа вэ? Би бортогыг тань суллаж өгье. гэв. Тэгээд усчин сүүг цагаан саванд, таргийг паалантай жижиг төмпөнд юүлээд эрээн цаастай чихэр, сахартай боож Цэндээд өглөө. Түүнийг авсандаа Цэндээгийн царай бүр ч улайж яаран гарч одов.

	Тэр цагаас хойш Цэндээ ганц гэр айлын уйтгарт нэгэн хэвийн өдрийн дийлэнх хугацааг өнгөрөөж ядан тэр нэг хүдэр чийрэгхэн залууг бодож, хархүү ч бас улаахан хацарт, хонгор гэзэгт бүсгүйтэй хэд хэд уулзсанаас хойш дахин учрах сан гэж мөрөөдөх болов.

	Залуугийн нэрийг Содов гэдэг. Тэр цэргийн албанаас халагдаад удаагүй ажээ. Эр хүний туулж өнгөрөөх хийморь цогтой цэргийн албаны хэдэн жил Содов Туул голд сал урсгаж, Идэрийн голын хөвөөн дээр өссөний ид хавыг үзүүлэн нөхөд олны дунд усчин, сайн салчин гэгдэх болжээ. Содов цэргийн албанаас халагдаад төрөлх нутаг Завхан аймгийн Их уул сумнаа очсон авч орон гэр, оочих шааргүй өнчин учир тэндээ төдийлөн удалгүй ус нутаг залгаа орших Хөвсгөл аймгийн Их жаргалант сумын Цэцүүх гэдэг газар нутагладаг хамаатан садандаа айлчлан, улмаар тус сумын худалдаа бэлтгэлийн ангид ганзаганы худалдаа түр хийгээд дараа нь усчин болжээ.

	Усчин майхныхаа зүүн хаяанд цоохор даавуу өнгөтэй гудас дээр хөлбөрч хэвтэхдээ «Сүү авчирч өгдөг хүүхэн дахиад нэг ирээсэй тэгвэл ёстой зориглож хэлэх гэснээ хэлээд орхидог хэрэг дээ» гэж санавал хүүхний нүд түүний өмнө дүрлэгэнэн тормолзох мэт тодхон дүрслэгдэж байлаа. Тэр майхны хаяагаар шагайж хүүхний гэрийн зүг ямар нэгэн юм олж харах гэсэн шиг хичээнгүйлэн ширтэвч навчилж буй бургасны мөчрөөс өөр юу ч үл үзэгдэх ажээ. «Хэрэв энэ хүүхэнтэй танилцвал эндхийн хүн болсон ч яах вэ. Аав ээж нь сайн улс бололтой... Надад сүү тараг өгчилгөсөн байсан...»гэж бодоод ер нь тэднийд очиж үзье гэж шийдэв.

	Содовыг босго алхмагц Цэндээгийн царай гэмтэй юм шиг час улайж дээлийн шилбэ хүвэрдэхдээ онож алдан хол ойр хатгав. Батбаяр залуугийн мэндийн хариуд дуугарагчаа болж ярвайгаад

	— Та чинь ингэхэд аль газрын хүн байна даа? гэвэл

	— Уг нь би Завхан аймгийн хүн. Аавыгаа цааш нь юу хэлэх бол гэхээс Цэндээгийн зүрх түгшив. Ашгүй л ээж нь том хул аяга дүүрэн тараг хийгээд залууд өглөө. Батбаяр гансныхаа соруулаар зовхио нухлан хэсэг дуугүй сууснаа ханын толгой чацуу харж, хоолой засан, 

	— Танай газар яадгийг мэдэхгүй, манай энд ч өвөг дээдсээс өвлөн өмчилж ирсэн нутаг усаа эзэн хүн мэддэг ёстой юм шүү. Та хэдийгээр бэлчээр идүүлэх халуун хошуутай амьтангүй ч гэсэн миний хэдэн малын зуны бэлчээр аль сүүдэртэй сэрүүн газар буудаллан онгоц хатгаж хүн малын хөлөөр гишгүүлэх нь дээ. Амьтан хоршоонд мал тушааж эхэллээ. Усны үертэйд онгоцоор гол сүлжих улс ч мундахгүй. Идэрийн голд айл малгүй булан тохой зөндөө л байна. Тэгэхээр эртхэн учраа ололцож та ч нэг тийшээ зай болсон дээр биз дээ гэв.

	Усчин залуу зуухны дээд тал дахь угалз хээ болсон ган тулганы тотго ширтэж сууснаа

	— Танай сумын захиргаа худалдаа бэлтгэлийн ангийн дарга үүгээр онгоц хатгахыг зөвшөөрсөн л юм сан даа гэхэд Батбаяр

	— Юу ч болсон эзэн нь юмаа мэдэж эрэг нь усаа хашдаг цаг сан даа хүү минь гээд ширэв татаж шившрэн тамшаалав.

	Тэгтэл царай нь минчийж улайсан Цэндээ «Аав шал дэмий юм ярьж байх юм» гэж амандаа үглэн гүйж гарлаа. Содов ч тэднийхээс үг дуугүй гарч, майхнаа чиглэн алхахдаа «Энэ хүн эндхийн дээрэнгүй баядын нэг биз» гэж боджээ.

	Хэд хоногийн дараа Цэндээ онгоц тавьж байгаа газар ирэв. Тэнд хөл ихтэй байлаа. Голын цаад талд сумын хариуцлагатнууд ч ирсэн харагдав. Ус үерлэж мандал дээгүүр нь цагаан хөөс цахраад долгион хойно хойно хойноосоо хуйлран ирж эрэг мөргөн буцна.

	Сумын төвийнхөн, ар талын малчид хаврын тарчиг цагт гурил, будаагаар тасраад хэд хоносон учир өвөр талд хуримталсан барааг даруй ус гаталган зөөхөөс аргагүй болов. Зарим хүмүүс «Еэ дээ ийм үертэй үед хүнд ачаатай онгоц хатгаж дийлэх үү дээ» гэхэд Содов «Хатгахгүй гээд яах вэ. Өдий төдий хүн бидний гарыг харж байна» гэж бодоод онгоцондоо гурил ачиж ус руу түлхлээ.

	«Юу л болох бол... Та... Энэ удаа онгоц хатгахаа түр азнавал дээр биш байгаа даа. Ус нэмээд л байна» гэж хэлье гэснээ Цэндээ зүрхэлсэнгүй.

	Содовын цагаан сэлүүр гялалзаж л байна. Онгоц урсаж л байна. Голын тэг дундаас өнгөрөхийн хэрд хэсэг зуур усчны хүч харьсных биз, онгоцоо их урсгалаа. Тэгснээ тэр гэнэт хүч нэмсэн мэт шалмаг хэд сэлүүрдээд тэртээ эрэгт тулж очмогц зангуу шидэн цааш үсрэн гарч онгоцоо бэхлэн аргамжив.

	Ингэхийг хараад Цэндээгийн сэтгэл амсхийж усчны чадлаар битүүдээ бахархав. «Еэ дээ тун ч чадмаг хархүү юм даа» гэж өвөгчүүлийн хүүрнэх нь Цэндээд таатай санагдав. Гаргасан ачаагаа буулгасны дараа усчны түр ч амсхийлгүй онгоцоо дахин ачаалж эхэлбэл Цэндээ «Одоо болиосой яасан зүрхтэй юм бэ» гэж бодлоо. Содов онгоцоо сэлүүрээр зугуухан түлхэж эргийн доорх хайраас хөндийрүүлэн дээр нь үсэрч гараад урьдахаасаа ч эрэмгий сэлэв. Ачаа хөнгөн байсан учир онгоцоо бараг урсгалгүй, гол гаталлаа.

	Нар баруун уулын толгойд өлгөгдсөн юм шиг харагдаж уулсын сүүдэр хүүшилсээр орчныг хучив. Голын үер улам нэмэгдэж намхан эрэгтэй газар савнаасаа халим завдана. Содовын нүцгэн биеэ хөлс даавч тэр бээр морин тэрэгч өвгөний хамт онгоцныхоо ачааг буулгаж эхлэхэд эрэг дээр байсан хүмүүсийн түрүүнд Цэндээ түүнээс зөөлцөж ачааг голын хөвөөнөөс түргэн зайлуулав.

	Содов ууттай гурил будааг гулдран өргөж нүцгэн нуруун дээрээ тавиад онгоцоо дахин ачаалж эхлэв. Тэгтэл нэгэн өвгөн

	— Одоо хүү минь онгоц тавихаа азнана байгаа. Манай энэ Идэрийн гол ширүүн урсгалтай... Оройтойгоо ус их нэмж байна шүү гэвэл Содов энд тэндээ сорвитой бахь шиг бадриун хуруутай гарынхаа араар хөлсөө арчингуут, 

	— Ахиад нэг гатлаад орхиё гэв. Цэндээгийн зүрх дэлсэн «Ядаж унд уугаад хөдлөөсэй дээ. Эвий чааваас энэ хүнийг гэх хүн ээж аав ах дүү байдаг болов уу» гэж бодоод гүйлгэнэсэн нулимсаа анивчин тогтоов. Тэгтэл ар талд нь:

	— Тэнэмэл золиг чи харихгүй юу. Цаана чинь ажил болохоо байлаа гэж аав нь хашхичин сочоов. Батбаяр онгон хүчтэй улаан бор морин дээрээ тэс хөндлөн сууж барьсан уургаа суналзуулан «Юу хийж тэнээд гэрийн бараа харахаа байсан лүд вэ чи... Бушуу яв» гэж зандрав.

	Цэндээ онгоц хатгаж яваа Содовыг эргэж хармаар санагдавч эцгийн сүрээс яахин эс эмээх билээ.

	Хүмүүс хашхиран шуугилдахад Цэндээ цочин эргэж хартал эцэг нь:

	— Юугаа харсан золиг вэ чи гэж дахин зандарлаа. Тийнхүү цочмог эргэж харах хооронд бургасны мөчрөөс өөр юу ч үзэгдсэнгүй. Содов яачхаа бол гэж санаад Цэндээ нулимс унагав. Тэр гэрийнхээ гадна ирээд хацарт тогтсон доголон нулимсаа арчив.

	Түүнээс хойш хэд хоног өнгөрөв. Аавынхаа эзгүйд Цэндээ сайх хөх майхны эзэнд тараг өгөхөөр иртэл майхан ч байхгүй онгоц ч бараагүй хүн амьтан ч алга байв. Сургийг сонсвол усчин хархүү доошоо нүүжээ.

	Уулзахын хүслэн болсон Цэндээ агентаас бараа авах нэрийдлээр үхэр чулууны олом дээр ирвэл нэгэн хүн онгоц хатгаж яваа харагдлаа. Чааваас муу Содов явж байна гээд очвол Базардэндэв гуай байлаа. Нутаг орондоо «баглаа бор хочтой» нэрт энэ усчин Цэндээг таних учир

	— За хүү минь хаа хүрэх нь вэ? Батбаяр панз бий юү гэхэд Цэндээ төвөгшөөсөн янзтай

	— Бий бий гэв. Тэгээд Содовыг асуух гэснээ Базардэндэв гуай аавын найз болохоор хэлчхэж мэднэ хэмээн зүрх алдаж тээнэгэлзсэнээ, 

	— Шинэ усчин ирсэн байсан хаачсан бэ? гэвэл

	— Тэр нутаг буцсан байх аа гэхэд Цэндээ цөхрөнгүй сүүрс алдав.

	— За урд урдах хундагаа дүүргэчих гэж шарангуй царайтай туранхай хүний хэлэхэд уух дургүй нэг нь хамгаас түрүүн гүцтэй архи тонгойлгож, хуучныг гүймэгхэн сэргээх төдий, харин балгачих дуртай зарим нь бусдаас арай сүүлдхэн гүцтэй архи руу сарвайж хундагаа бялхам дүүргэв.

	Сугар сайн нөхрийнхөө эрдмийн зэрэг хамгаалах ажилд амжилт хүсэхийн ялдамд гэр бүл, хүүхэд, настныг нь харж хандаж байхыг амлан бялхам сархадтай хундага тогтоогоод Дэмбэрэлээс өрсөж хундага өргөсөндөө санаа амарч суув.

	Содном, Дэмбэрэл, Сугар гурав улсын их сургуулийн нэг ангид хамт суралцан төгссөн үй зайгүй найз нар билээ.

	Дараа нь Дэмбэрэл гэгч зузаан бор залуу Сугарын нэгэн адил бэлгэ дэмбэрэлтэй ерөөл тавьж хундага өргөлөө.

	Хэдэн хувь өнгөрч Улаанбаатарын галт тэрэгний төв буудлаас аяны галт тэрэг хөдлөхөд бэлэн болоод байв. Будапешт одох Содномыг үдэхээр эрэгтэй эмэгтэй хүмүүс, хүүхэд багачууд хорь шахам хүн тэнд очлоо.

	Нар баруунаа хэлбийж цэлмэг тэнгэрийн хаяанд мэлтгэнэн, уулсын сүүдэр хөндий огтлон хүүшлэх үеэр галт тэрэгний энэ буудал явах цөөнхийг үдэх олонхын хөл хөдөлгөөнөөр үерлэж байв.

	Шинэхэн саарал пыльник өмссөн Сугарын нөхөртөө захиж хэлэх үг сэтгэлд нь дээр дээрээсээ давхцан орж ирэх учир байсхийгээд л Содномыг сугадаж хүний хөлөөс аль болохоор зайлсхийхийг оролдон алхаж

	— За өвгөн минь ар тийшээ санаа зовох хэрэггүй. Найз чинь чиний хэдэн хүүхдийг өөрийнхөөс дутуугүй үздэг. Ялангуяа чамайг байхгүйд танай гэр оронд юу хэрэгтэй, яавал тустайг би хэлүүлэлгүй мэдэж байна гэх буюу эсхүл эхнэрийг нь бас нөгөө талдаа сугадан «За тэгээд найз минь Содномыгоо байхгүйд ажил явдал гарвал өвгөндөө л дуулгачхаж байна шүү дээ. Гэр ойр... Манай албан ажил хөнгөн. Ер зовох юмгүй гэнэ».

	Содном гурван хүүхдээ нэг нэг үнсээд вагонд оров. Сугар түүнтэй хамт орж чемоданы нь тавиур дээр гарган, нөхрийгөө чанга тэврэн дахин дахин үнсээд салж ядан гарав. Галт тэрэг ч хөдөллөө. Содномын ээж хөнгөн цагаан бортоготой сүүнээс халбагаар утган цацаж амандаа ерөөл маань холин уншив.

	Сугар баруун гараараа малгай даллаж, солгой гараа өргөж дэргэдүүрх хүмүүсийг дайрч шүргэсээр галт тэрэг даган гүйж байтал нэг мэдсэн нь бусад үдэгч цөм сугаран хоцорсон байв. Содномыг үдэгчид унааныхаа дэргэд ирээд Сугарыг хүлээлээ.

	Тэр эргэж ирмэгц «Эвий миний муу дүү нар. Аав нь удахгүй буцаад ирнэ. Ах нь ч та нарыгаа догь байлгана даа. Ахынх нь танайд ойрхон байшинд орчихсон» гэх зэргээр ярьж дэрсхэн гурван жаалын толгой илж ээлжлэн үнсэнэ.

	Түүнээс хойш хэдэн сар өнгөрөв. Тэр нэг үдэш Содномын эхнэр Мядагмаа бага охиндоо (уйлуулан байж) гашуун эм уулгаад, хадам ээжийгээ хартал царай нь цонхийгоод нэг л биш.

	— Ээж ээ! Та яаж байна вэ гэтэл эмгэн

	— Зоволтгүй ээ хүү минь гэснээ орон дээрээ тугдайв.

	Сугарыг хөнжилдөө орох гэж байтал хонх жингэнэв. «Ямар золиг нь өдийд ирдэг юм бол доо» гээд унтаж байгаа авгайгаа босож хаалгаа нээж өгөөч гэх гэснээ арай ч «зүрхэлсэнгүй» халаадаа нөмрөв.

	Шуурганд нүүр нь улайсан Мядагмаа орж ирмэгц пальтоныхоо зах, малгайд тогтсон цасыг ч унагаалгүй үүдэнд зогсож

	— Бага охин халуураад...ээж бас нэг л хачин болчихлоо. Эмчид үзүүлсэн чинь ийм олон эм бичиж өглөө. Яаруу олж уулга гэнэ. Энд бичсэн эмийг уугаад намдахгүй бол охины минь больницод хэвтүүлэх гэнэ. Би түүнийг сахих болбол нөгөө хоёрыг харах хүн байхгүй гэх мэтчилэн дээр дээрээс нь давхцуулан дуржигнав.

	Сугар эмийн бичгийг дуу шуу ч үгүй авч, Мядагмаа ч цасан шуурган дундуур пальтоныхоо захыг босгон гэр лүүгээ гүйлээ.

	Сугар тэдгээр бичгийг базаж атгаснаа цонхны тавцан дээр шидээд гадагшаа харвал гудамжинд цасан шуурга хээрийн нохой гийнан улих мэт исгэрээд таримал модны мөчир ийш тийш савчих нь булгарч унамаар харагдав. Хэн ч үл үзэгдэнэ. Машин ч огт алга. Тэр гайхаш нь барагдсан маягтай нэг эвшээгээд «яршигтай юм,..3!үгээр» гэж үглэн харилцуур авч утас залгав.

	— Аа Сугар байна аа. Хөөе Дэмбэрэлээ Содномын ээж, бага охин хоёр өвдөөд сүйдээ цаана чинь. Өвгөн чинь өнжингөө ийш тийш шогшлоо. Ханиад халдсан юм даг уу оройтойгоо би ч бас халуурам завдаад...

	Сая нэг юм ирээд тэдэнд яаралтай уулгах эм биччихлээ. Чи нэг аргална уу гэхэд «Тэгж үзье хөө! Бичгийг нь яах вэ? Би очиж авах уу даа...за одоохон гээд Дэмбэрэл утсаа тавилаа. Эхнэр нь ч өндийж «За чи шалавхан явж үз» гэж шаардав. Дэмбэрэл урт гудамж уруудан, хэдэн гудамж хэрчин алхаллаа.

	Тэр Сугарын хаалгыг ойр ойрхон зөөлөн тогшвол гэрийн эзэн зүүрмэглэснээ сэрж «Дэмбэрэлийн бүдүүлэг гэдэг нь хаалга хэмхэлчих нь шив, ядаж хонхны товч дарахаа мэддэггүй юм байх даа» гэж үглэн орноосоо бослоо.

	Сугар ёолж ярвайснаа 

	— За найз минь үүнийг л нэг аргалж үз! Эм зэм олсноо Содномын тийш яаж бас хүргэх вэ чи! Арай ойроор нь манайд дөхүүлчих! Бид эндээс хүүхэд гүйлгээд хүргүүлчихье гэв.

	Дэмбэрэл тэр шөнөдөө жижүүрийн эмийн сан, айлын гэрийн эмийн сан хэсэж бүх эмийг бүрдүүлээд шөнө дундаас хойхон Сугарынд хүргэж өгөв.

	Маргааш өглөө нь Сугар аажуухан босож тэдгээр эмийг хэвлэл түгээгчийн бичсэн өөрийнхөө нэртэй сонинд нямбайлан боож халаасандаа хийгээд Содномын руу тааваараа алхав.

	Харин тэр бээр Содномын байшингийн их үүдэнд ирмэгц алхаагаа түргэсгэж шат өөд гишгүүр алгасан хэд харайж хамраа сарталзуулан амьсгал давхацсан дүртэй болчхоод хаалгыг нь ширүүн тогшиж дуудлаа. Хаалга нээгдмэгц тэр нүдээ орой дээрээ гарган «За нөгөөдүүл маань яаж байна. Эмээ өгч үзье» гэж энд ч шүүгээний нүд татаж, тэндээс хоол цайны халбага гаргаж гүйгээд охин эмгэн хоёрт эм уулгахад Мядагмаагийн сэтгэл түр амсхийж

	— Чи яаж энэ олон эмийг амархан олчихоо вэ гэтэл Сугар сандарснаас болоод хүний хэлэхийг дуулахаа байсан дүр үзүүлээд өвдсөн хүүхдийн царай руу зовсон янзтай харж байснаа тээр хойно нь

	— Энд тэндээс л...гэж шүднийхээ завсраар сийгүүлэв.

	Өвөл... Хавар...зун...намар...намрын адаг сар Мядагмаа нэг өдөр Сугарт утасдаж

	— Дэмбэрэл ажлаар хөдөө явчхаж гэнэ. Чи нэг унаа аргална уу. Содном маргааш өглөө -д ирнэ гэхэд Сугар

	— Өө тийм үү! Тэгье тэгье зоволтгүй. Өвгөн чинь унаа олъё. Хэдэн машин хэрэгтэй вэ?

	— Хэдсээд байх юу байх вэ ганц тэрэг л болно биз!

	— За за тэгье тэгье гэх мэт ярилцав.

	Сугар танил тал руугаа утасдаж унаа сураглаад ер бүтэмжтэй юм дуулаагүй учир орой гэртээ ууртайхан ирэв. Яая даа байз гэж бодоод Дэмбэрэлийн гэрийн утсанд залгаж авгайд нь

	— За найз сайн. Дэмбэрэл ирэх болоогүй л байна уу. Хүүхдүүд чинь сайн...ажил сайн гэснээ маргааш өглөө Содном ирэх нь ээ, надад цахилгаан ирсэн, та бүхэнд мэнд хүргэсэн байна билээ. Унаа л олмоор байна. Манайх нэгийг танайх нэгийг л олчихвол зүгээр юм сан гэтэл

	— Еэ чи надад өдөр хэлэхгүй дээ! За гэсэн ч яах вэ. Би нэг унаа олохыг бодъё гэхэд Сугар:

	— За тэгж үз! Унаа олбол манай руу утасдаад хэлчхээрэй

	Сугарыг хоолоо идээд орон дээрээ хажуулан амарч байтал утасны хонх жингэнэв. Дэмбэрэлийн эхнэр ярьж байна.

	— Би нэг унаа оллоо гэвэл, Сугарын цээж нуруун дээрээс нэг юм сэвсхийн нисэх шиг болж:

	— За сайн байна. Чи ч хүүхэд шуухадтай хутгалдаад өглөө эрт галт тэрэгний буудалд очиж чадахгүй биз дээ.

	Найз аа! Явдлын нэмэр. Бид үүгээрээ хэдүүлээ яваад угтчихъя. Чи харин унаагаа өглөө 6 хагаст манайх руу явуулчхаарай гэв.

	Содномынх хөл хөгжөөн дуу шуугиантай, мажаар газрын архи ёслолын ширээн дээр бөглөө мултлахыг хүлээж байв. Галт тэрэгний буудал дээр Содномыг угтах ёслолыг чадамгай хийсэн Сугар зассан ширээнд хамгийн хүндтэй зочин болон заларчээ.

	Мядагмааг хоол унд бэлтгэн гал зуухны хавиар эргэлдэж байхад Сугар найзынхаа ар гэрт тохиолдсон бэрхшээлийг хэрхэн давсан тухай хүүрнэж суулаа. Тэр, Содномын бага охиныг өвөр дээрээ суулгаад зулай дээр нь үнсэж:

	— Миний муу дүү өвөл ханиад хүрч ахыгаа хэчнээн их сандаргасан гэж санана гэвэл охин өврөөс нь буух гэж тэмүүлэхэд урдах тавагтай чихрээс нэгийг авч өгч хуураад тэвэрсээр

	— Чи ер нь их л цонхийсон байна. Биеэ бас бодолгүй горьгүй шүү найз аа. Хэт уншиж хөдөлгөөнгүй суух ч дээ...гэтэл Содном:

	— Миний тэнд юм уншиж гийгээд ядарчих маань ч бас нэг хэрэг. Харин хэдэн хүүхдэдээ санаа зовоод сэтгэл амгалан байх аргагүй юм.

	— Ар тийшээ зовсны хэрэггүй. Манайх танай хаяанд байна. Би яагаад ч гэсэн эднийг зутраахгүй байж чадна...

	— Яах вэ Дэмбэрэлийн танай хоёрыг байгаа болохоор л аг чиг хэдэн сар өнгөрөөлөө гэж Содномын өгүүлэхэд Сугар:

	— Дэмбэрэл ч...гэснээ үгүй... яах вэ дээ хөөрхий! Бид хоёр энэ зун танайхыг зусланд гаргахдаа зөрөөд өө! Би танайд хэдэн алхам ч гэсэн ойр байя гэж бодож Хархираа жалгын аманд доохнуур шиг буулгах гэтэл Дэмбэрэл «Хүүхдэд сэргэлэн газар дээр гэж модонд тулгаж буулгах гээд...» гэсэн яриаг гаднаас хэсэг хүн орж ирээд таслав.

	Өргөн цайллага болсныг үл нуршин өгүүлбэл бүх зочин гэр гэртээ харьж, хүүхэд багачууд аавынхаа авч ирсэн тоглоом бэлэг сэлтийг сонирхон шуугилдсаар унтацгаав.

	Унтлагын өрөөний гэрэл ч унтарлаа. Цонхны цаана өвлийн амьсгалын түрүүч жихүүн салхи үлээж, улиасны навч шаржигнан унаж байвч эхнэр хүүхдэдээ алсаас эргэж ирсэн Содномын гэр нэг л өнөр налгар, хүн бүрийн сэтгэл амар жимэр байв. Харанхуй дунд эхнэр нөхөр хоёрын шивнэлдэн хүүрнэхээс өөр чимээ аниргүй. 

	— Чи авч ирсэн бэлгийнхээ аль өөдтэй өнгөтэйг нь Сугарынханд барьчихав шив дээ гэж Мядагмаагийн хэлэхэд Содном

	— Яах вэ дээ хөөрхий Сугар... надад долоо хоног бүр л захидал бичиж та нарын тухай толилуулдаг юм гэвэл эхнэр нь: 

	— Сугар захидал л олон удаа бичдэг байх даа. Чухамдаа бид хэдэд ч Дэмбэрэлийнх шиг ачтай түшигтэй айл байхгүй шүү. Нүүх суух, хүүхэд багачууд эмчлүүлэх, ер нь аль төвөгтэй бүхнийг Дэмбэрэл л аялуулж өгдөг юм гэв. Зун биднийг Дэмбэрэл зусланд гаргаад гэр барьчихсан хойно Сугар ирээд Дэмбэрэлд дээрэлхээд байна билээ гэв.

	Содном үг дуугараагүй болов ч хоёр нөхрийнхөө төрхийг нэгэн зурвас нүдээр үзэх мэт болоод «Мядагмаагийн хэлдэг үнэн байх шүү» гэж саналаа.

	Эртний монгол хэлний дурсгал бичиг эргүүлж гүн бодол болж байдаг эрдэмтэнд найз нөхдийн хүн чанарын тухай бодох цаг энэ удаа л олджээ.

	Эхнэр нь Дэмбэрэлийнхнийгээ ирэхэд л аятайхан өнгөрөөх юм сан гэж бодсоор зүүрмэглэж байтал дунд охин нь зүүдлэн юм шулганаж сочоов. Тэр бээр өндийж ирснээ «аав нь бий шүү дээ нээрэн» гэж бодоод эргэж хэвтэв.

	Тэр жил эрт урь орж, хэдхэн хоногийн дотор уул хөндийн цас цоохортов. Манай сургуулийн хашааны ар талд хөрлөсөн хунгар хайлж, түлээний хашааны доторх үл мэдэгхэн налуу газраар залхуутай гулсах могой адил урсах төдий усанд зомгол холтосны хог хөвж байлаа. Нар дээр байхад хичээл тарах учир сургуулийн гар бөмбөгний талбай үдшийн бүрэнхий болтол хөл хөгжөөн, дуу шуугиан ихтэй агаад цүнхтэй ном үүрсэн хүүхдүүд харих замдаа хөөцөлдөн тоглож харагддаг сан. Бас өнгөлөг хар үсээ хоёр салаа сүлжиж өнгө өнгийн тууз, торгомсог эдээр боосон охид хэд хэдээрээ хөтлөлцөн алхангуут ямар нэг наргиантай юм ярьж хөгжилдөнө.

	Үстэй дээл өмссөн хүн үзэгдэхгүй болж зарим сурагч савхин гутал, зарим нь ширмэл даавуу оймстой ээтэн гутал өмсөх болов. «Над шиг гуталтай хүн энэ сургууль дээр байтугай, сумын төвд ч алга даа» гэж бодоод би ул нь цөөрч, жийрэг ч далдлахаа больж байсан зантгар эсгий гутлаа байн байн харж, хүн амьтнаас зайдуу түлээний хашаа дотуур ямар нэг юм эрсэн мэт духайн алхаж явлаа.

	Эжий минь надад савхин гутал өмсүүлэх бололцоогүйн дээр манайх хоёр өртөө илүү хол нутагладгийн учир ширмэл ултай гутлыг минь авч авч ирж өгч амжихгүй байжээ. Тэгэхдээ би тэр зантгараас өөр ямар гутал өмсөх билээ. Сургууль дээрээ хамгийн том ангийн сурагч бас сурагчдын зөвлөлийн ариун цэвэр гэгээрлийн комиссын дарга гэх... ийм гуталтай ч явах гэж дээ гэж бодохоос бие арзасхийх шиг болдог сон.

	Хураалттай түлээн дээр гараад эргэн тойрныг ажвал, хөндий уруудан ирэх зөөлөн салхи чинэрсэн нүүрийг минь сэрүүцүүлэн илбээд, нүцгэн уул толгод барайн товруутах нь цастай улирлын гэрэл гялбааг үгүйлэх мэт.

	Хураалттай түлээний хамгийн өндөр дээр гараад «Долоодугаар ангийг л түргэхэн төгсөж, Улаанбаатар явах юм сан» гэж бодож байтал «Цогт оо» гэх танил дуу сонсогдов. Эргээд харвал түлээний хашааны арын гудамжаар сумын намын үүрийн нарийн бичгийн дарга Өрнөх гуай явж байлаа. Хэдэн хором түдгэлзэн гайхаж зогстол минь «Нааш ир» гэж даллаад алхаагаа алгуурласаар намайг хүлээн зогсов. Дэргэд нь хүрч очвол

	— За Цогт хүү юу бодоо вэ? Ийм том эр арай гэрээ санаж гэж байхгүй биз дээ гэхэд би юу ч үл хариулан, одоо бодоход, доройхон инээжээ. Өрнөх дарга тогтуухан алаг нүдээрээ намайг нэгэн зурвас ажсанаа:

	— Ээ чааваас аа. За хоёулаа явъя. Чи манайд оч! гэж хэлэнгүүт юунд ч юм бэ яарах мэт шалмаг алхлаа. Даргыг нэг алхахад би хоёр алхсаар тэдний үүдэнд ирж хөлийн үрчүүр хармагц л бүх бие халуу оргив. Миний гутал чийгтэй газрын элдэв хог шавхай чирч орохоор шийдлээ. Хэчнээн дахин үрчивч тун арилж өгөхгүй. Бас «Эднийд зургаадугаар ангид суралцдаг Дэлгэрмаа гэдэг охин бий» гэж бодохоор буцаад явчихаар санагдав. Хэрэв Өрнөх дарга намайг түрүүндээ оруулаагүй бол би сэмхэн алга болоход бэлхэн байлаа.

	Миний нүдэнд тэр гэрийн доторх юмс бүжиглэн хөдлөх шиг болов. Дэлгэрмаа надад сандал тавьж өгөхдөө мөн л ичингүйрсэн харагдаж билээ. Хэдэн мөчийн дараа гэрийн доторх байдалд нүд дасаж, зуухан дээрх нүүр харагдам болтол арчсан цайртай цагаан данхны цоргоноос халуун уур цоргин гарч байхыг олж харав. Даргын авгай оёж суусан юмаа орхиод, зуухны таг авч, гал дээр тогоо тавьж байх зуур Дэлгэрмаа надад цай аягалав. Энэ үед би «эдний дэвсгэрийг баллаж байгаа болов уу» гэж зовоод, халуун цай оочих зуур гутал руугаа байсхийгээд л хяламхийж суулаа.

	Намын үүрийн нарийн бичгийн дарга гэрийн баруун талд зассан ширээнд сууж, «Үнэн» сонины шинэ дугаар уншиж байснаа.

	— Дэлгэрмаа хүү минь? Өнөөх томдсон гутлаа хаана хийсэн бэ? Гаргаад ир! гэхэд царай минь манасхийн халуу оргилоо.

	— Хүү минь цай уу, идээ ид! гэж хэлээд даргын авгай дахин нэг тавагтай юм авч ирж, миний урд шалны өр дээр тавьж байгаа харагдлаа.

	Дэлгэрмаа хаанаас ч гаргаад ирсэн юм бэ бүү мэд, цоо шинэ жижгэвтэр савхин гутал барьж зогсоод, 

	— Аав аа энэ... гэхэд Өрнөх дарга

	— За хүү минь наадахыгаа Цогтод өгчих гэлээ. Намайг хөдөлж ч чадахгүй суухад Дэлгэрмаа тэр гутлыг миний дэргэд дөхүүлэн тавиад түргэхэн цаашаа явчхав. Бушуухан явах юм сан гэтэл ширдэг дээрээс гутал авч босно гэдэг аягүй санагдлаа. Өрнөх дарга үзэж байсан сониноо орхиж намайг хараад:

	— Цогт долоо дугаар ангиа төгсөөд арван жилдээ сурах уу? Техникумд явъя гэж бодож байна уу? гэхэд би

	— Техникумд явах бодолтой байгаа гэвэл Дэлгэрмаа их л сонирхсон бололтой харснаа, харцаа буруулав. Өрнөх дарга хэсэг зуур нэг зүйл эргэцүүлэн бодоод.

	— Чи сурлага сайтай хүүхэд. Бүрэн дунд сургууль төгсөөд дээд сургуульд орвол зүгээр юм сан даа. Эн дээ арван жилийн дунд сургуулийн ууган төгсөлт хийвэл бүр ч сайхан. Ээж чинь одоо ер алзахгүй. Улс амьтан цөм нэгдэлд орно. Хийх ажил ч мундахгүй гэлээ. Одоо л түргэхэн явъя гэж намайг босохыг завдтал даргын авгай.

	— Дэлгэрмаа чи тэр бодож чадахгүй байгаа бодлогоо Цогтод үзүүлж, хэлүүлээд авахгүй юу гэвэл охин зовсон янзтай инээснээ цүнхтэй номоо шүүгээний урдаас авч уудлаад, томьёоны ухааны сурах бичиг, дэвтэр хоёр гарган миний дэргэд ирж:

	— Энэ бодлогын хариу ер гарахгүй юм гэнгүүт дан дээлийнхээ урд хормойг гурил болгосондоо гэнэт зовсон янзтай түргэн түргэн арчив. Тэгэхэд нь миний сэтгэл дамаа сэртхийж сайх зантгар гутлаа үл мэдэг өргөж харвал бага зэрэг шороо... бас ч танагтай байсанд муу зантгар гутал минь аятайхан харагдах шиг болж билээ.

	Дэлгэрмаагийн хариуг нь гаргаагүй тэр бодлого амархан бодчихож болмоор байсанд миний сэтгэл уужирч бүх биеийн үл үзэгдэх «хүлээс» тайлагдах шиг болж, гэрийн доторх тавилга ч тодорч, суудлаа засан их л додигор болоод ирж билээ...

	Тэр цагаас хойш түргэн урсгалт Идэрийн гол цөнгөө хэд дахин түржээ. Хүний амьдрал нэг хэвдээ байдаггүй «учир би хаврын улиралтай алс Европ тивд золгож, Орос газрын цагаан хус цэцэглэхийг үзэж явав.

	Зөвлөлтөд хоёр жил сургууль хийгээд амралтаар ирэхэд манайх Нарийн тээлийн хярын зусланд гарсан байв. Жалгын хоёр салааны модонд хөхөө ховшиж, өнгийн цэцэг дэлгэрээд мөн ч сайхан байсан сан.

	Манай нутгийнхан цөм нэгдэлд орчихсон, нэг нь баян нөгөө нь ядуу гэж ялгараад байх юмгүй болсон шиг ер нь л таатай байж билээ. Ээж минь айлын дагалдан хоньчин болсон учир хонь хяргаад өдөр бүр л завгүй. Нэг шөнө ширүүн бороо орж хүмүүс тав алдав. Ээж минь дахин дахин гарч орж байлаа.

	— Ээж ээ та унтахгүй яагаа вэ?

	— Тэнгэр битүүрч бүрхээд бороо ширүүсэх төлөвтэй байна. Хяргасан хонь хэцүүдэх болов уу гэв. Би ч гэсэн тэр шөнө тавлаг унтаж чадсангүй. Гэтэл ашгүй маргааш өглөө нь тэнгэр онгойж бага үдийн хэрд нар гарлаа. Тэгж байтал манай хотынхон Өрнөх, дарга ирнэ гэлцэн хотынхоо шавхайг малтаж байв. Ээж бас шавхай малтах гэж гутлаа тайлах зуур.

	— Даргыг ирэхэд ажлаа ягшуулаад сууж байвал зүгээр юм сан. Энэ хавар Өрнөх даргыг өөр газар, шилжүүлнэ гэхэд нь нэгдлийн гишүүд түүнийг явуулахгүй гэж аймагтаа хэл мэдээ хүргээд аваад үлдсэн дээ гэв.

	Өрнөх даргатай уулзана гэхээс үнэндээ би удаан хугацаагаар аянд явсан эцгээсээ гирвэшсэн хүүхэд шиг байж билээ. Тэр орж ирмэгц л «За тэгээд Цогт хүү сайн суралцаж байна уу?» гэнэ дээ. Тийм асуултад би харин ам бардан хариулахтайгаа гэж бодож байлаа.

	Гэрийн хаяа шуун хэвтэж байснаа босож хувцсаа өмсөөд ном дэлгэн унштал дарга ч ирж би ч гүйж гарав. Тэр бээр нар салхинд борлосон царайнаасаа тод ялгарах танан шүдээ яралзуулан инээгээд »

	— За сайн явж ирэв үү? Эрдэм ном ч асуулт юу байх вэ дээ гэлээ. Дарга маань турж горзойгоод нурууны нь үл мэдэг бөгтөр улам ахисан шиг харагдахад «Нэгдэлжих хөдөлгөөн удирдахдаа их хүч хөдөлмөр зарсны гэрч биз» гэж эрхгүйеэ саналаа.

	— Таны ажил амжилттай юу гэхэд тэр.

	— Ажил ч яах вэ санаа нийлсэн олны чармайлтаар урагшаа ахиж л байх юм. Босгон бүтээх зүйл гэдэг толгойтой үснээс олон. Одоо та нар шиг мэдлэг чадвартай мэргэжилтэн л хэрэгтэй байна даа гэв. Биднийг ийн хүүрнэж ахуйд ээж гал дээр тогоо тавьж ус хийгээд уур нүдүүр учрууллаа, 

	— Манай сургуулиар сонин юутай вэ? Захирал хэвээрээ биз? гэхэд минь Өрнөх дарга, 

	— Захирал хэвээрээ, дунд сургууль гурав дахь төгсөлтөө саяхан хийгээд хуваарь гаргачихсан даа гэвэл түүний санаачлагчаар сургуулийн бүх талын асрамжид өсөж хүмүүжсэн хэдэн хүүхдийн нэг Дорж миний санаанд юун түрүүн орлоо. Тэгтэл дарга миний асуух гэснийг гадарласан юм даг уу

	— Өнөө... Дорж сургуулиа сайн төгсгөөд чиний хойноос Москва орох гэж байгаа шүү дээ. Дорж техник их сонирхоно, механикч дагаж ажилласаар байгаад кино хэнээс ч дутахгүй тавьж сурсан. Тэгээд ч кино зурагчийн дээд сургуульд хуваарилагдсан. Чи харин цаадхыгаа мэдэж яваарай. Чи юу эс андах вэ, манай Дорж өнөө л ноолгордуу хэвээрээ гэв. Би урлагт авьяаслаг нөхрийгөө тийм сургуульд явах болсонд баярлахын ялдамд:

	— Та их ядарсан царайтай байна. Ноднин амраагүй дуулдсан, энэ жил амарна биз дээ гэж хэлэхэд Өрнөх дарга:

	— Би тийм ядарсан янзтай байна гэж үү? Ингэс хийгээд амаръя гэтэл ажил бас болж өгөхгүй. Нэгдэл маань хүн хүчээр дутмагхан. Энэ жил жаахан газар ногоо тарьж туршсан чинь тариалангийн маань талбайн хажуухан талаас ус гараад сандаргаж байна. Ер нь энэ жилийн хур тунадас унах нь хэтрээд баярлуулахаасаа гомдоох тийшээ хандах нь. Нар буцахаар бороо бүр ч ихэснэ гэв. Тэр бээр хэсэг зуур бодол болон духайж сууснаа тэргүүн өргөж.

	— Эрдэм ном ч, та нар улсынхаа буянаар бишгүйдээ л сурлаа. Түүнийгээ харамгүй бүрэн зориулах учиртайг юу эс андаа ч... Мань мэт нь ч яах вэ их төлөв хар муйхраар л яваа улс. Би ч хувьдаа, миний хийж яваагийн зиндааны албыг чамлахгүй хүн болно гэж чамд итгэдэг шүү. Эдийн засаг сайхан мэргэжил, тэгэх тусмаа бүр нэгдлийн эдийн засаг судалж үзвэл бүр сонин доо гэлээ. Энэ нь надад нэгэн шинэ санамж болох нь илэрхий.

	Миний нүдний өмнө талийгаач эцгийн минь дүр тодрох шиг боллоо. Өрнөх даргын үг сургамж надад аавын минь сургаал шиг элгэмсэг халуун санагдана. Төрүүлж өсгөсөн эцгийнхээ ачийг хариулж чадаагүйн адил даргынхаа ачийг хариулаагүй л явна. Хариулах учиртай юм шүү.

	 

	1965 он

	 

	
«АНХНЫ ДУРЛАЛ»

	 

	Би гудамжаар хөл солбиулж явсаар гэртээ ирлээ. Байгалмаа маань найз Бүрнээтэйгээ ярилцаж сууна. Нүүр чинэрч бүх бие халуу оргиод байсан учир

	— Цонхоо нээхгүй яасан юм бэ гэтэл минь тэр хоёр намайг сониучхан хараад Байгалмаа эхлэн ам нээж

	— Дэлгүүрээс юм авч ирж гийгүүлж байгаа чинь энэ үү гэхэд нь би:

	— Дэлгүүр хаачхаж... гээд гадуур цамцаа тайлан дэргэдэх сандал дээр тохож тавиад хагас тайчин орондоо оров.

	Салхинд гэнэт гараад ч тэгсэн юм даг уу хэдэн хундага архи, бүхий биеийг чинэрүүлэн нозооруулаад ирлээ.

	Зүүрмэглэж байгаад хөнжил дотроо эргэнгүүт зэрвэс хартал Байгалмаа миний гадуур цамцны энгэрийн халаасыг уудлах гэж харагдсанд би цочин өндөсхийгээд юу эрсэн юм бэ гэтэл минь

	— Мөнгө хаана байна? Жижүүрийн дэлгүүрт очиж идэх юм олж ирье гэв. Би ухасхийн босож

	— Аль вэ тэр мөнгийг чинь олоод өгье гэтэл урдаас

	— Энэ чинь юу юм бэ? гээд дөрвөлжилж эвхсэн захидал өнөөх олон хүүхдийн зургийг надаас өрсөн гаргаад ирлээ.

	Харанхуй шөнөөр сураг чимээгүй алга болчхоод архи ханхлуулж ирэх болсны чинь учир энэ үү? Чи зүгээр дуртай газраа л тэнэж явахгүй яах гэж эргэж ирсэн юм, бэ гээд Байгалмаагийн царай час улайж гар нь чичирч харагдлаа.

	 

	* * *

	 

	Огцом хавчиг шатаар өгсөн найзынхаа үүдэнд ирээд цахилгаан хонхны товч дартал хөнгөн алхааны чимээ гараад хаалга ч нээгдсэн юм.

	Зочны өрөөний хаалга татаад орхитол дугуй ширээн дээр хүйтэн зууш шил савтай алим жимс өрсөн харагдав. Гэтэл

	— Найзаа! Ийшээ! гэж гэрийн эзэн намайг дохиод унтлагынхаа өрөөнд орохыг урилаа.

	Тэр, гэрлийн нэгэн товч дарахад бүүдийж сүүмийсэн цэнхэр гэрэл аслаа. «Юм болгон нь өвөрмөц сонин хүн шүү» гэж би дахин бодов. 

	Найзын минь нэрийг Зоригтөгс гэдэг. Би анх энэ нэрийг сонсмогц баатар үйлстэнд зохих нэр юм аа гэж бодож билээ.

	Зоригтөгс хөрөнгө эдлэлийнхээ «дээж» болсон босоо том толиныхоо өмнө очиж зогсоод инээж нэг үзэж уурсан догширсон дүртэй болж нэг тольдсоноо гэр зуур өмсдөг халаадаа нөмрөв. Гэрийн халаад өмсөхөд хүртэл учир начир байдгийг би тийнхүү анх мэдэж авлаа. Тэгж байтал Зоригтөгс цаг руугаа хяламхийнгүүт «ийм орой болчихсон хэрэг үү» гэж дуу алдаад намайг нэг л тээр шаасан маягтай харснаа гэгэлгэн дуу аялан гал зуухныхаа өрөө рүү орж 24, 48-ын чихэртэй жижиг шаргал таваг миний өмнө хандуулсхийн тавив. Тэгснээ дөнгөж сая өмссөн халаадаа тайлан орон дээрээ хаямагц энгэртээ хармаатай сурагч маягийн цоохор цамц өмсөн дахин толины өмнө очоод бага зэрэг халзан дух руугаа үсээ унжуулсхийн самналаа. Тэгээд хөдөлж аашлах нь хүүхдэрхүү болчхов.

	Тэднийхээс аваачих номоо үзэж суутал завсраас нь хоёр захидал гарч ирснийг хажуу, тийш нь тавьтал Зоригтөгс, 

	— Найз минь наадахыгаа түргэхэн уншаад хэдий хэр насны ямархан хонгоруудад тохирмоор ном болж вэ зөвлөөд орхиоч! Өвгөн чинь хэлэх ярихдаа хэдэн үг эвлүүлэхээс биш бичихээрээ ганц өгүүлбэр ч олигтой найруулж чаддаггүй юм шүү дээ гэлээ.

	Эхний захидалд «... Сэтгэл гэдэг дэнсэлж хэмжиж болдоггүй хачин хорвоо юм даа. Би өөрийгөө хэзээ ч бүсгүй хүнд сүйд болон дурлахгүй гөжүүн зантай хатуу сэтгэлтэй хүн гэж боддог. Гэтэл чамайг харснаас хойш хоол ч орохоо байлаа. Урьд нь тууж романаас анхны дурлал гэгчийн тухай бишгүй л уншаад энэ «анхны дурлал» гэдэг хүний сэтгэлийн аливаа хөдлөлөөс илүү хүчтэй юу л байгаа аж дээ гэж санадаг сан. Гэтэл өнөөдөр түүний амт зовлон хоёрыг зэрэг амсаж урхидуулчхаад байна. Ер нь тэгээд хожуухан ирсэн анхны дурлал шиг зовлонтой юм ертөнцөд байдаг бол уу? Яая гэх вэ? «Хүн гэж хүзүү толгой сүлжиж яваа хойно амьдралын жам юм биз дээ» гэсэн байх буюу нөгөө захидалд нь: Эвэлмаад гэж бичин доогуур нь зураад «Хорвоогийн хоног элээх үнэхээр хэцүү байна. Шөнө ч тайван унтаж болохгүй юм. Чи зүүдэнд ороод... Заримдаа танай хар хүнд жанчуулж ч байх шиг...

	Би урьд нь хэзээ ч ийм зовлонд нэрвүүлж байсангүй. Хожуу ирсэн анхны дурлал гэдэг бүр ч хэцүү юм шив дээ» гэх зэргээр уншиж байснаа, 

	— Эвэлмаа (Энэ эмэгтэйг Зоригтөгстэй явдгийг би мэдэх юм) чинь нөхөртэй юм уу гэвэл Зоригтөгс инээд алдаад

	— Яалаа гэж дээ харла! Наад зурвасыг чинь уул нь өөр хүнд өгөхөөр бичээд дөнгөж сая нэрийг нь засчхаад байгаа юм. Өөрчилнө...өөрчилнө гэв. Ингэж байтал хонх тасалданги зөөлөн дуугарах чимээгээр мань хүн толиныхоо өмнө нэг эргэснээ хоолой засаж хаалга чиглэн алхахдаа «Наадахыгаа далд хийчих далд...!» гэлээ.

	Би сандрахдаа тэр «анхны дурлалын» захидлыг гадуур цамцныхаа энгэрийн дотуур халаасанд шалавхан хийв.

	Үүд онгойлгоод алхах чимээ нь сонсогдохтой үгүйтэй нэг хүнийг нөгөө талынхаа өрөө рүү найр тавин оруулав бололтой.

	Тэнд хэсэг зуур болсноо Зоригтөгс миний дэргэд ирж ширээн дээрээс гэрэл зургийнхаа цоморлогийн дэвтрийг аваад зад редакторлаж эхлэв, 

	Цоморлогийн хуудас бүрийг түргэн түргэн эргүүлж хэдэн хүүхний зураг аваад дэвтрийн хамгийн сүүлчийн хуудсанд байсан нэгэн хөөрхөн охины зургийг цоморлогийнхоо эхний хуудсанд өөрийнхөө өнгөт гэрэл зурагтай зэрэгцүүлэн хиймэгц авч явахдаа цоморлогийн хуудаснаас «буусан» хэдэн хүүхний зургийг бас л далд хийнэ үү гэлээ. Удалгүй нөгөө өрөөнөөс хөнгөн хөгжмийн аялгуу сонсогдож тэдний ярилцах нь үе үе дуулдах төдийхөн байлаа.

	Тэгэхээр нь би сайх хүүхнүүдийн гэрэл зургийг гарган үзэж эхлэв. Сайхан алаг нүдтэй, шулуун хамартай, тайрмал үстэй бүсгүйн үл мэдэг хажуу тийшээ харж авхуулсан зураг байна. Тэр зургийн ард «Анхныхаа дурлал, ариун хайрыг надад бэлэглэсэн чамдаа хэзээд үнэн!

	Дэлгэрцэцэг чинь Москва 1961 он» гэжээ.

	 

	Нөгөө нэг нь үйтэнхуар дээл өмссөн гурамсалж сүлжсэн урт гэзгээ энгэр лүүгээ тавьсан гуч орчим настай болов уу гэмээр мөн л нүдэнд дулаахан хүүхний инээмсэглэсэн зураг ажээ. Тэр зургийн ард «Та анхныхаа дурлалыг арай буруу хүнд өгч дээ. Гэвч таныг зөв санаж хүссэн ёсоор чинь энэ зургийг дурсгая» гээд гарынхаа үсгийг үл гаргагдахаар зурж

	«Тэрэлж 1962 он» гэжээ.

	 

	Гурав дахь зураг нь миний танил хүүхнийх байв. Тэр зургийн ард «Чиний надад ингэж сүйд болж байгааг анхны дурлал гэж үнэмшихэд бэрх! Гэвч миний төлөө сайхан сэтгэл тавьж, намайг хайрлах болсон чинь үнэнтэй. Чамтай өнгөрүүлсэн тэр нэг оройг би хэзээ ч мартахгүй» гэжээ.

	Би үнэхээр нүднийхээ хараанд үл итгэм завдаж байлаа. Миний сайн танил энэ бүсгүй өөртөө сэтгэлтэй болсон олон сайн залууг халгаагаагүй билээ. Ер нь тэр бардамхан зантай биеэ сайхан авч явдаг хашир догьхон, юмны учир мэдсэн ёстой л хад хайрцаг шиг хүүхэн. Түүгээр ч барахгүй нөхөртэй нэг хүүхэдтэй юм. Гэтэл Зоригтөгс ингэж жолоо алдана гэдэг үнэхээр гайхам. Тэгэхдээ бүр сав саяхнаас тийнхүү Зоригтөгстэй учирсан бололтой.

	Ингэж байтал нөгөө өрөөний хаалга дуугармагц би тэдгээр сайхан хүүхний патиарыг мөн л гадуур цамцныхаа дотуур хоёр халаасандаа хуваан хийв. Зоригтөгс ч намайг нөгөө өрөөндөө орно уу гэж урилаа. Тасалгааны гол дахь дугуй ширээнд хэдхэн минутын өмнө зургийн цоморлогийн дэвтрийн эхэнд «дүрээ залуулсан хүндэт» охин сууж байна. Хацар нь улайж босон, надад турьхан цагаан гараа өгөөд олон хуниастай жодгор банзлаа шуусхийн цомцойж суув. Түүний ичингүйрэн духайхад ширээний голд тавьсан том савтай цэцэг таатай хаалт болж өгөх ажээ. Тэр зуур би «энэ охин арван наймаас төдийлөн хэтрээгүй настай бололтой. Манай найзад нас биеэр тохирох л хүн юм» гэж бодлоо.

	Зоригтөгс цагаан болор саван дахь жимсний архинаас нэг хундаганд хийж, хүрэн болор саван дахь цагаан архинаас хоёр зэнзгэр хундага дүүргэж «сайхан танилцсаны төлөө» хэмээн эхлээд охинтой, дараа нь надтай тулгаад тэндээ л нэг чаминхан балгалаа. Харин дараа нь ярвайж:

	— Архи аягүй юмаа, улсууд яаж уудаг бол, гэж хүүхдэрхүү инээн нүд ирмэж, 

	— Та жаахан суу л даа гэж найр тавилаа. Тэр үед манай чацуутан үнэхээр ч хорин долоо хүрсэн гэхэд үнэмшигдэмгүй надаас ч овор багатай юм шиг харагдав. Зоригтөгс архи бараг уудаггүй болов ч гэртээ архигүй эс байдаг ажээ.

	Тэгээд дараа нь Зоригтөгс надад ойрхон ойрхон хэдэн хундага балгуулаад

	— Орой ч боллоо. Таныг баахан удаачхав аа даа. Гэрийнхэн тань харж байгаа байх... гэхэд нь би учрыг даруй ойлгож тэдэнтэй салах ёс гүйцэтгэн номоо авч гарлаа. Намайг дөнгөж босго алхмагц хаалганы түгжээ торхийв.

	Энэ бүхний учрыг тайлан ярихад минь Байгалмаагийн царай жаахан шингэрч

	— Чи Зоригтөгстэй найзлаад аяыг нь даах юм биз дээ! Элдэв янзын хүүхэн эргүүлж суръя гэсэн хүн л түүнтэй найзалдаг байхдаа. Цаадах чинь их марзан уржнан надад нэг хачин юм бичиж өгсөн юм. «Анхны дурлалыг минь хүлээж авна уу ч гэх шиг. Тэр надад анх дурлаад байхдаа яах вэ дээ» гэхэд сэтгэлд минь нэг юм зурсхийж манайд сууж байсан Байгалмаагийн найз хүүхэн инээж, тэр хоёр жиг жууг хөхрөхөд ер нь би хөгөө тарих нь аягүй бол бас Бүрнээгийн зургийг ч гэсэн Зоригтөгсийнхөөс өвөртөлж ирж болох юм гэж бодож билээ.

	Би үнэхээр хачин найзтай болжээ та минь!

	 

	1965 он

	 

	
ГОЛЫН ТОХОЙД

	 

	Нэг дохиогоор хөдөлсөн шиг ангийн бүх сурагч уралдах мэт гүйн гарч ирэв. Хар хүрэн даашинз дээр цас цагаан хормогч өмссөн охид шаазгай шиг алаглан ямар нэг юманд яарсан мэт байдал харцанд нь тодорхой.

	Сургуулийнхаа дөрвөн давхар цагаан байшингийн урд ярилцан хөгжилдөж байгаа хөвүүд охидын царайд зуны дунд сарын нар өнгө жавхаа нэмэн өгөх мэт ажээ.

	Сөөсгөр халимагтай, монхордуу хамартай бор хүү ди ра ри ра, ди ри ри ри ра гэж аялан алгаа хавсарч арван зургаат дэгэн догон гишгэснээ:

	— За нөхөд өө! Өнөөдөр хичээл уншихаа больё. Сүүлчийн шалгалтыг маргааш цөмөөрөө амжилттай өгч чадна! Ингэхээр бултаараа гол дээр очиж усанд шумбая гэхэд тойрч зогсон нөхөд нь «Тэгье, «Зүйтэй» гэцгээтэл бүдүүн булчинтай цулцгар хацартай цагаан охин:

	— Ганболдын санал дээр нэг зүйл нэмчихье. Бас юм угаая гэв. Ганболд дуугүйхэн зогсох нэгэн бор охиныг зэрвэс харснаа

	— Миний саналыг цөм дэмжих биз! Харин хичээл унших нэг хүн байлаа ч гэсэн бид түүний саналыг дагана. Яагаад гэвэл маргааш бид арван жилийн сургууль төгсөгчдийн үнэмлэхийн хүснэгт бөглөх сүүлчийн дүн тавиулна. Нэгнийгээ хичээл уншиж байхад бид цэнгэж явж таарахгүй, тийм биз дээ гэхэд сурагчид ам амандаа «тийм ээ тийм» «зүйтэй-зүйтэй» гэцгээв. Ганболд нүднийхээ булангаар сайх бор охинд харц чулуудаад орхивол тэр нь мярсхийтэл инээгээд «Чиний хэлдэг зөв» гэх шиг нэг л учиртай зөөлхөн харав. Тэр охиныг Баярмаа гэдэг. Баярмаа уул нь хичээлээ дахин нэг унших бодолтой байсан авч Ганболдыг усанд шумбахад хамт явах завшаанаас яахан татгалзах билээ.

	— Гэр гэртээ очиж угаах юм, саван аваад явцгаах уу гэж түргэн хэлтэй цагаан охины инээмсэглэн хэлэхэд Ганболд, 

	— Гэр гэртээ харьчихсан та бүхний цуглахыг хүлээж суувал үсэнд минь буурал орчихно биз дээ гэж уран зохиолынхоо багшаас сонссон үгийг их л хэвлүүхэн хэлбэл нөхөд нь инээлдэв. 

	Тэгтэл нөхдийнхөө дунд бацаан гэж нэршсэн цозгор жаахан бор хүү «Замдаа манайхыг дайраад саван, миний цамц, хөнжлийн даавууг аваад явъя» гэхэд аманцар цагаан охин:

	— Мань хүн харин бүр гэр ойртоогоороо завших нь шив гэтэл Ганболд:

	— Манай охидын хэн нь ч, гэсэн Бандийн хөнжлийн даавууг булаацалдаад л угааж өгөх юм байгаа биз дээ гэж хошигноход бүгд шуугилдав.

	Тэд, түр зуурын хугацааг ч гэсэн хамт өнгөрөөх гэж зориуд гол өгсөн явсаар хүн амьтангүй сэлүүн тохойд хүрч ирэв.

	Шумбагчдын санаа бодолд адил цэвэр байя гэсэн шиг голын ус зун цагийн гэшгүй тунгалагхан мэлтэлзээд нар хэлбийх үеэр бүлээдсэн байлаа. Шингэн цэнхэр униар татсан тэртээ уулын оройд хөхөө донгодох сонсогдоно. Хөвүүд өөр өөрийн дуртай дуу аялан хувцсаа тайлж тэгэхээс тэгэх гэсэн юм шиг хандсан зүг рүүгээ шидлээд голд үсрэн үсрэн орж булхав.

	Охид ч бас хувцсаа тайлж нэг дор нямбайлан хураагаад богино өмд, хөхний даруулга төдийтэй үлдэж эрэгтэй найз нарынхаа хамаа намбаагүй тараан шидэлсэн хувцсыг «бидний үүрэг энэ» гэсэн шиг цуглуулаад эвхэн янзалж, өөрсдийнхөө хувцасны дэргэд эмх цэгцтэй тавив. Баярмаа нэгэн улаан цоохор цамц газраас автал нүдэнд дулаахан харагдаад явчихжээ. Энэ хэнийх билээ гэж бодмогц л Ганболд өмсчихсөн явдаг нь сэтгэлд сэртхийв. Тэгмэгц түүний царай халуу оргиж, ийш тийш зэрвэс харвал нөхөд нь дор бүрдээ л нэг хэсэг хувцас тэвэрчихсэн, зарим нь шуун дээгүүрээ өчнөөн төчнөөн өмд, цамц тохон тавьчхаад явж байлаа. Эрэгтэйчүүдийнхээ цамцыг охид угааж эхлэхэд үргэлж бөмбөг тоглож явдаг эзнийхээ байдлыг илтгэх мэт шорооны үнэр шингэсэн цамцыг Баярмаа усанд дүрэн, хөөсөртөл савандаж гарлаа. Энэ ангийн сурагчдын олонх нь эмэгтэй учир Бандийн гэрээс авч ирсэн цамцнуудыг нэмээд ч охин бүрд цамц оногдож хүрэхгүй байв.

	Голын нэгэн хэсэг харгианы доохноо, урсаж байгаа эсэх нь үл мэдэгдэм гүнзгийгээс хөвүүдийн толгой үе шомболзон, нэгэн үе далдран тэдний хөл гараараа зэрэг зэрэг сэлэх тоолон бяцхан тохойд ус тогоонд даргилан буцлах цай шиг оволзон боргиотож, нарны гэрэлд усан дусал цацарч харагдана.

	Охид амрагийн дууны үг нь эс ч аяыг нь гиншиж намуухан гэгэлзүүлэх нь ангир галууны ганганалдах адил агаад амьдралын ээдрээнд эвдрээгүй гоо цэвэрхэн биеийг нь харахад хаврын улиралд газар дэлхийд хишиг хайрлаж тэнгэрээс буулгаж ирсэн юм уу гэмээр ажээ. Охидын дуулах тунгалаг өдрийн нэгэн өвөрмөц эгшиг болж, хөвүүдийн зүрх сэтгэлийн хамгийн эмзэг хэсгийн хэлбэлзлийг бөмбөрүүлэн гижигдэх мэт ажгуу. Шумбагчдын дундаас Банди бяцхан жараахай шиг годгонон сэлсээр охидын дэргэд очоод тэдний дотор хамгийн мариалаг том биетэй аманцар цагаан охин руу ус цацлахад хөвүүдийн зарим нь «Эр хүн дээ, » гэж нөгөө зарим нь «Мань, хүн еэ еэ бөө бөө» гэцгээн хөхрөлдөхөд аманцар цагаан охин «Очиж очиж энэ муу бацаан юу вэ» гэчихвэл эрэгтэйчүүдээс хэн нэг нь «Бандийг маань голчхов оо» гэв. Аманцар цагаан охин Бандийн урдаас ус цацалсаар очоод түүнийг гүнзгий рүү шургатал нь түлхчхээд буцан сэлэхэд охид «болж болж» хэмээн шуугилдав. Хэсэг зуур хөгжилдөн шуугилдсаны дараа охидын дуу чангарч хөдөлгөөн түргэсэн зарим нь бүр дэвхцэн гүйж, 

	 

	Урт аяны хүлэг минь 

	Үүрсэж намайг дуудна аа хө

	Удаан жилийн найз нар минь

	Газрын холоос санагдана хө

	 

	гэж эрэгтэйчүүдийн ойроос дуулах дуртай болсон дууг хоолой нийлүүлэн аялав.

	Охидын цээлхэн хоолойноос жигд жигд амьсгалаар ундран гарах цангинуун дуунд бургас модны мөчир ч найган ганхах мэт, голын тохой ч тэлэн уужрах шиг санагдана.

	Охид угаасан юмаа зүлгэн дээр дэлгэлээ. Ганболд ташаа далдалсан усанд орж зогсоод, 

	— Та нар энэ нимгэн газраар ор! Харин бидний сэлж байгаагаас доогуур орж болохгүй шүү гэж хашхирав.

	Охид хөтлөлцөн голын захын хайр чулуун дээгүүр хөл нүцгэн явахдаа нарийн дамнуурга дээгүүр тэнцэж ядах шиг харагдана.

	Махлаг биетэй сайх аманцар бусдаасаа түрүүлэн ус руу орж толгой цухуйлган хөвлөө. Охидын задарсан гэзэг салхинд хийсэж, зарим нь үл мэдэг чичирнэ.

	Баярмаагийн нэг харахад Ганболд эрэг дээр гараад ирсэн зогсож байлаа. Гүнзгий ногоон цээл рүү Ганболдын орох гэж байгааг Банди охидын дэргэдээс ажиглаад, 

	— Ганболдоо! Найзаа! Наагуур чинь гэмтэй шүү. Эргүүлэгтэй байж мэднэ нааш ир! гэхэд бусад нөхөд нь охидын хамт Бандийн хэлснийг дэмжиж, 

	— Болохгүй найзаа! Ганболдоо! Осолтой гэцгээв.

	Ногоорон харагдах ус руу хараад Ганболд «Би үүгээр дажгүй сэлнэ дээ. Эднийг ингэж бүгдээрээ сүр болон эмээж байхад би год хийж ороод загас шиг шумбаад гарч ирвэл Баярмаа яах бол гэж бодоод ухасхийн үсэрч ус руу орлоо. Түүний үсрэхийг мэлмэрч ширтээгүй болов ч хэнээс ч түрүүн олж харсан Баярмаа «Ганболд яаж байгаа юм бэ! Яана аа» гээд царай нь зэвхий даахад бусад охид цөм хөмсөг буулган сандарч голын хайр дээгүүр туруутай амьтад шиг тэжгэнэтэл гүйлдсээр эрэг дээр гараад түүний зүг хурдаллаа. Эрэгтэйчүүд охидоос сүүлдэсхийж очоод Ганболдоо гэтэл чимээ сураггүй, ногоон цээл харанхуйлан гөлийж байв.

	— Яана аа алга болчихлоо гэж хашхираад Баярмаагийн нүдэнд нулимс мэлтэлзэхийг хэн ч ажигласангүй. Эрэгтэйчүүд:

	— Би оръё, би оръё. Урсах байх доогуур оръё гэцгээхэд аманцар охин, 

	— Бүгдээрээ хамт оръё гээд хөтлөлцөв. Банди эрэг даган хэд харайснаа ус руу үсрэн ороод шумбатал нэлээд доогуур голын цаад эргийн ёроолоос толгой шомболзон бөртөлзөж Ганболд шумбасаар гарч ирлээ. Гол рүү хөтлөлцөн орж явсан охид хөвүүд нэгэн зэрэг хашхирч Ганболдын наагуур нөхдийн нь толгой хэд хэдээрээ шомболзов. Охид голын эрэг дээр гарч ирсэн хойноо дор бүрдээ сандарснаа гайхан бие биеэ харж байхдаа Баярмаагийн сормуусанд тун жижиг нулимс бөнжгөнөж байхыг нэгэн зэрэг ажиглав. Аманцар нөгөө охин, 

	— Манай Ганболд ч ёстой эр хүн юмаа гээд Баярмааг тэврэн дээш өргөж нөхдийн зарим нь түүний хацар хөлийн булчинг өхөөрдөн алгадав. Баярмаа болсон улаалзгана шиг улайчихлаа. Охид түүнийг зориуд хүндэтгэх мэт хөтлөөд түрүүн орж байсан гүехэн харгианы тушаа ирж хөтлөлцөн голын захын хайр дээгүүр мөн л эмзэглэн алхахад Баярмаагийн тавхай хөндүүрлэн өвдөж байлаа. Тэр сандарч гүйхдээ хурц ирмэгтэй чулуун дээгүүр эвгүй гишгэснээ мэдсэнгүй.

	Ганболд голын цаад эрэг дээгүүр биеэ наранд ээнгээ, 

	 

	Бургас модны альхан талаас

	Бултаж нуугдсаар ирэх бол доо тэр минь

	 

	гэж дуулан алхана. 

	Охид ч шумбаж эхэллээ. Баярмааг усанд орохыг Ганболд хараад «Мань хүн урсаад явчхаасай. Би тэгвэл үсэрч ороод л шумбаж гүйцээд л тэвэрсээр гарч ирнэ дээ. Энэ урсчхаасай. Гаргаж ирэх юм сан» гэж санана.

	Ялдам зантай хонгор чи минь Ямархан бодолтой явна вэ дээ Олны дундаас намайг чи Онцолж үздэг үү, а үгүй юу гэсэн үг эвлүүлээд хайрын вальсын аяар дуулж явна. Түүний дууг Баярмаа сонсож байна.

	 

	1965 он 

	 

	
ХОЁР ГӨРӨӨЧИН

	 

	Улаанбаатар хотын Сүмбэр, Паалиа гэгч хоёр хүн тэр жилийн намар самар түүхээр хангайн нэгэн их хөвчид гарчээ. Тэд хугацаат хоногийн ажилд зүтгээд багагүй олз олж буцах болов.

	Самарчид цөөрөн цөөрсөөр байсан авч тэр хоёр буцахыг төдийлөн яарсангүй «Албан газрынхаа өгсөн даалгаврыг биелүүлсний дараа ганц өдөр ан хийчих юм сан» гэж бодоод Сүмбэр винтов буугаа тослон зүлгэж байлаа.

	Шөнө дөлийн үед Сүмбэр нойрноос сэрмэгц орноос сугаран босож нүхнээсээ гарах гэж байгаа хашир тарвага шиг майхны хаяагаар цээж духайлгаад буцаж ормогц Паалиагийн хөнжлийн сэжүүрээс татаж:

	— Хөөе! Паалиа, хөөе Паалиа гэхэд цаадах нь нугаларч хунирсан бүдүүн хүзүүгээ хөдөлгөх гэснээ чадалгүй түсгийсэн бүх биеэрээ тойвтой эргэхэд тамхины бохь ханхалсан амьсгаа нь урдаас сэнхийв.

	— Өвгөөн. Гадаа цас орж байна: Маргааш өглөө эрт ангийн мөр хөөе Тэгэх үү? гэвэл Паалиа зовхио ч нээж чадалгүй.

	— Тэгье тэгье гэв. Сүмбэр нөхрийгөө дахин дуудаж «За чи хичээж эрт босно шүү» гэвэл «За за» гэнгүүт хурхирлаа.

	Нар битүү байхад Сүмбэр ухасхийн босож гэрэл асаан цэргийн хүн шиг шалмаг хувцаслаад ийш тийш гүйж албаар чимээ гарган Паалиаг сэрээх гэвэл тэр нь огт мэдсэн янзгүй гэдрэгээ харж цүдгэр гэдэс дээрээ гараа тавьсан чигээр хурхирч байв. Сүмбэр ганцаараа явъюу гэж бодсоноо «Анд заавал хамт явна шүү гээд байсан хүнийг яаж орхих вэ!» гэж санаад бас л хөнжлийг нь сэжүүрээс дугтчин

	— Хөөе дээшилж үзээрэй! Бушуулаарай гэв. Зовхио анивалзуулсаар нээвэл дэргэд нь амьтны чихтэй малгай өмсөж буу үүрсэн хүн зогсож байсанд Паалиа сочин давхийснээ

	— Аа за явна аа гэж цулцгар хацартай нүүрэн дээрээ могжгор бүдүүн хуруутай гараа тавилаа. Тэгэхэд Сүмбэр бага зэрэг цухалдаж:

	— Хөөе! Явъя гэж чангахан хэлчхэв. Паалиа ч өндийж өмд цамцаа эрж тэмтэчсээр нойр нь сэргэлээ. Тэгэвч хуурай нунтаг юм цацсан юм шиг нүд нь аргасаар байв. «Анд хамт явъя гэж хэрэггүй л дахин дахин хэллээ. Ийм эрт харанхуй шөнөөр явдаг нь юу вэ дээ» гэж санаад Паалиа хэд дахин эвшээж баруун хөлийнхөө гутлыг зүүн хөлдөө углаж суув. Түүнийг хараад Сүмбэр байж ядан холхиж «За өвгөн минь түргэлээрэй. Үүр цайхаас өмнө тайгын гүнд орно шүү» гэв.

	Тэр хоёр хөдлөв. Паалиа «аяга цай уух юм сан. Энэ аль хэдийн босоод хооллож ундлаад аваа даа» гэж санан майхны гадна зоосон чулуун тулган дээрх хонин тогоо руу эргэн харсаар алхлаа. Бусад майхны хүмүүс анир чимээгүй унтаж байв.

	Цас онгойгоод удсан бололтой баруун хойноосоо үүл нь шуугдаж буй шөнийн тэнгэрт одод анивалзаж, цасан дундаас тодрон барайх өтгөн ойн чигээс угтах хүйтэн амьсгалд Паалиагийн бие жихүүцнэ. Сүмбэр чимээ анир гаргахгүй түргэн шалмаг алхаж байхад Паалиа очиж онож гишгэе гэсэн шиг нүх рүү гишгэж сүр сархийн мунгинаж хэсэг газар хороов. Тийн жаахан явтал түүний хөлс дааварлаж бие жихүүцэхээ болив.

	Хоёр анчин үнэгэн харанхуйгаар жалгын дээхнээ гарлаа.

	— Энд жаахан байзнаж үүр цайхаар газрын баримжаа харъя гэж Сүмбэрийн шивнэн хэлэхэд Паалиа хэржигнэсэн баргил хоолойгоор:

	— Тэгье тэгье хэмээн түргэхэн дэмжиж амсхийн амьсгаагаа дарав. Сүмбэр хөдлөхдөө хүртэл учиртай Чимээ огт гаргахгүй.

	Намрын цаст шөнийн үүр тэмдгэрэх үеэр Паалиагийн хөлөрсөн биеийг хувцас нь хайрч эрүү хавжигнуулам болсны дээр хоолой нь загатнаж ханиалгамаар оргиод явчихлаа.

	Үүрийн гэгээнд шинэхэн цастай газар гялан цалан хийж ойн халзад суугаа анчин Паалиагийн сэтгэлд цас дарсан унангуут мод битүү цагаан даавуутай хөнжилд тавтай нойрсон буй хүн шиг санагдав. Сүмбэр ийш тийш ажсанаа «Жаахан өгсье. Чимээ битгий гаргаарай» гэв. Паалиа хуурай гишүүн дээр байн байн гишгээд чад пад хийлгэнэ. Огцом өндөрлөг өөд гарахад Паалиа тун шалмаг явсан болов ч Сүмбэрийг гүйцсэнгүй. Паалиаг хөх хөх дэл байцастай өндөрлөгт гарч ирэхэд Сүмбэр жалгын эхний чөлөөг огтолж цаад биен дэх ширэнгэ рүү амьтан шиг дөрвөн хөллөх шахан гүйгээд орчхов. Паалиа нөхрийг нэгэнт гүйцэхээ байсан тул түр амсхийж амаараа гарчихаа шахсан зүрх уушгины «сагасныг» дарж суулаа.

	Тэгтэл өндөрлөгийн оройд үүлэн чөлөөгөөр нар тусч ойн чөлөөний цас нүд гялбуулав. «Одоо хойноос нь явбал зөвдөх бол уу» гэж Паалиагийн бодож бохь авч зажилъя уу гэтэл буун дуу пин хийж бүх ойгоор нэг чимээ чихэнд хадаасанд тэр ч цочин ухасхийв.

	Хэдэн хувь өнгөрсний дараа зэгэл саарал дээлээ шуун бүсэлсэн Сүмбэр ойн чөлөөнд гарч ирээд:

	— Паалиа! Нааш ир гэлээ. Паалиа ч тэр зүг (өөрийн бодсоноор) харвасан сум шиг түргэн оджээ.

	Сүмбэр бие гүйцсэн гур бууджээ. Паалиа түргэн түүний дэргэд очмогц урам зориг орж гулдран үүрэв. Тэр хоёр уулын ойгоос буулаа.

	— За хоёулаа шалавхан явъя. Самарт гарах цагаас өмнө харилгүй горгүй гэж Сүмбэр хэлэв.

	Хэдийгээр уруу газар болов ч цасан дундуур гур үүрч явна гэдэг бас ч амаргүй. Тэгэвч анчин хүний бэрх түвгийг Паалиа үнэхээр ойлгож явлаа. Түүний онгосон ногоон цувны ар тал руу гурын шархны цус урсана. Тэр хоёр майхныхаа гадаа ирэв. Нөхөд нь дөнгөж л дээшилж байв. Тогооч өвгөн Паалиагийн өөдөөс нүд жартайлган егөөтэй харж:

	— За тэгээд амьтны хамраас цус гаргаж чадав уу даа? гэвэл:

	— Чадахгүй яах вэ гэж хэлээд майхны дэвсгэр дороос төмөр хутга авч гутлынхаа түрийнд нийлэх нь хэзээ язааны туршлагатай анчин шиг маягтай. Майхнаас түүнийг гарахад Сүмбэр гураа ярах гэж байсанд Паалиа

	— Чи ороо хөө би хуулчихъя юу байх вэ гэв. Тогооч өвгөн гарч ирээд:

	— Аа сүрхий гур намначхаж хэн нь буудсан бэ дээ гэвэл анчин Паалиа эс хариу хэлэв. Өвгөн хариу хүлээх мэт бөгцийн зогссоноо:

	— Чи цай уугаад наадахаа өвчихгүй юү гэвэл Паалиа

	— Ганц гур хуулахын өмнө нэг их цай цүү болоод юу хийх вэ. 

	— Өглөө ундгүй... явсан хүн гэтэл

	— Ганц өглөөний унд уусан уугаагүй яах вэ гэв, 

«ДАЛДЫН ХҮЧ»

	 

	Хэдэн жилийн өмнө. Миний бие хөдөө аж ахуйн дээд сургууль төгсөх гэж байсан цаг. Арга эвий нь олоод нийслэлд үлдэж ажиллах гэж санадаг байлаа. Тэр учрыг нэг удаа найз Нямсүрэнд хэлбэл:

	— Би чамайг ажлынхаа газар авах талаар ярина гэлээ. Хэнтэй ярихыг нь би сонирхсонгүй. Нямсүрэн маань надаас урьд манай сургуулийн зоо-техникийн анги төгсгөөд Улаанбаатарын нэг байгууллагад албан хааж байсан авч боловсон хүчин мэдээд авчих эрх мэдлээр дээгүүр биш билээ.

	Түүнээс хойш хоёр сар өнгөрөв. Үнэхээр намайг хотод хуваарилсан учир би Нямсүрэнд их баярлаж байв.

	Ажил аваад удаагүй байсан үе. Нэг өглөө Нямсүрэн надтай уулзаад:

	— Хоёулаа хөдөө ажиллахаар явна даа. Тун сайхан. Би чамайг шинжилгээний ангийн бүрэлдэхүүнд оруулж авч явахаар санал тавьсан гэлээ.

	Малын бэлчээр судалж худаг ус малтах зураг гаргах гадаадын хэдэн мэргэжилтний хамт бид хоёр гарав. Сайн нөхрийн ачаар санасан бүхэн бүтэж байна даа гэж бодоод би хөл газар хүрэхгүй хөөртэй байлаа.

	Хурц нар шарсан зуны үрт өдөр дорнодын нүд алдам талын ухаа толгод хэсүүчлэн ажлын хамаг хатууг хийж явахаас би огт халширсангүй. Харин ч таатай санагдаж Нямсүрэнгийн оноот ажлыг ч булаан хийж явлаа. Ингэх нь ажил сурах, найзын ачийг хариулах хоёр зорилгоос үүдэн гарсан юм.

	Бид төлөвлөсөн ажлаа давуулж бүтээгээд намрын эхэн сард буцаж ирэв. Цаг хугацаа гэдэг харвасан сум шиг өнгөрч нэг мэдэхэд л сүлд мод засах болчихсон байлаа.

	Манай байгууллагын жилийн тайлангийн хурал болж дарга илтгэл тавилаа. Илтгэлд Нямсүрэнгийн маань нэр хэд дахин гарч бас шагнал урамшил ч хүртлээ. Миний нэр гарсангүйд гайхсан ч үгүй, харин «Уг нь би Нямсүрэнгээс илүү ажилласан болов ч намайг шинэ тутам хүн учир нэр дурдаад юу хийх вэ гэж санаа биз» гэж бодлоо.

	Хойтон жил нь Нямсүрэн бид хоёр нэг нэг ном бичлээ. Найзын минь ном хянах коллегийн хэлэлцэхэд баахан шүүмжлэгдсэн боловч онын засваргүйгээр хэвлэлд шилжжээ. Минийх хянах коллегийн хурлаар зөвшөөрөгдсөн болов ч хэвлэх олон номын дугаарын хойно ороод саатчихав. Би найзтайгаа нэг өдөр уулзаж:

	— Өвгөний чинь ном саатаад байна. Чи номоо яаж тийм шуурхай хэвлүүлчхэв ээ гэтэл тэр

	— Даргаар гарын үсэг хийлгээд бас яамны хэвлэлийн тасгийнхантай яриулчихсан гэв. Бидний ном хэвлэлээс гарч ирлээ. Нэг удаагийн хурал дээр дарга сонсгол тавихдаа «Нямсүрэн шиг бүтээлч ажиллаж хүнд тустай юм хийх хэрэгтэй» гээд номоос нь жишээ татаж ярилаа.

	Бид бүхний ажил хэвийн байдлаар үргэлжилж хэдэн сар өнгөрсний эцэст манай байгууллагын дарга өөр газар шилжив. Шинэ дарга ирж бидний ажлыг нарийн шалган дүгнэдэг боллоо. Харин Нямсүрэнгийн маань нэр төдийлөн эс дарагдаж, тэр өөрөө дуу шуу цөөтэй залирхаг жижиг хар нүд нь уйтгартай болчих сон юм шиг санагдах болов. Найз минь нэг өдөр миний ажлын тасалгаанд хувцастайгаа орж ирж энэ тэрээ гэж ярилцаад цонхоор гадагш ширтэн, 

	— Найз нь өөр газар шилжих санаатай байгаа гэсэн.

	Тэгээд ч удаагүй Нямсүрэн маань халагдахад надад ч таатай бус байлаа.

	Хожимхон нэг өдөр гудамжинд явж байтал намайг хүн дуудах шиг болов. Эргээд хартал Нямсүрэн, манай хуучин дарга хоёр инээд алдан алхаж явна. Хуучин дарга маань далбагар цэнхэр бүрх малгайгаа дагз руугаа хэлтийлгэн тавьсан учир хөлс бурзайсан халзан дух нь гялалзана. Нямсүрэн бүх хувцсаа сольжээ. Найз минь надтай уулзмагц гар бариад

	— Дарга бид хоёр нэг дор ажиллаж байгаа шүү дээ гэснээ даргынхаа мэдэхгүй гадаад хэлээр шивнэсхийн

	— Найзын чинь тушаал цалин хоёр жаахан ахисан шүү!

	Чи мэргэжлээсээ хөндийрчих нь гэхгүй бол миний хойноос очоорой. Чамайг татаж авах талаар ярина аа гэлээ.

	Би ийнхүү найзынхаа «далдын хүч»-ийг ойлгосон юм

САНАЛ

	 

	Хэдэн жилийн өмнө нэг суманд болсон явдлыг өгүүлбэл албан тасалгаанд Дэмчиг, Хас хоёр сууж байжээ. Тэд сумын клубийн эрхлэгчээр хэнийг томилох тухай хэлэлцэж байсан нь тэр ажээ. Тэдний ширээн дээрх тамхины үнсний сав «Цагаан далайн суваг» гэдэг тамхины ишээр дүүрчээ.

	— Би ч хувьдаа Хайдавыг л клубийн эрхлэгчээр тавьчихъя гэж санаж байгаа шүү. Манай Хайдав юм юмтай л хүн дээ. Дуулна, хөгжимдөнө, шүлэг, сайхан уншина, ер нь авьяаслаг хүн гэж Дэмчигийн хэлэхэд Хас өврөөсөө ууттай тамхи оготор гансаа гарган тамхиа нэрээд:

	— Бодох л хэрэгтэй юм даа. Хайдав ганц хоёр хөгжим дуугаргах нь дуугаргадаг байх...клубийн эрхлэгч эрхбиш хөгжимд дүйтэй хүн байлгүй яах вэ? Гэхдээ тэгж хүн хүн рүү харц чулуудаж шүлэг уншдаг нь ч юу л бол. Манай хэдэн хүүхэд хүртэл Хайдавыг дуурайж байгаа нь энэ гэж элдэв долоон юм цээжилж уншдаг боллоо. Надад нэг л таатай биш байна гэвэл Дэмчиг:

	Яагаад тэр билээ? Клубийн эрхлэгч яруу найраг сонирхдог байх тусмаа сайн бус уу?

	— Тэр яах вэ гэж Хас хэлээд «Хайдав ер нь баахан саваагүй ул суурь муутай л хүн байгаа юм. Өнөөдөр шүлэг... маргааш хөгжим... нөгөөдөр удирдан зохион байгуулагч байх ёстой шүү дээ. Тэгэхлээр дун нуруутай уул шугамаа яг барьсан... олонтой нэг их хутгалдаад байхааргүй зарчимтай хүн байвал сайн сан» гэв.

	Дэмчиг нэгийг бодолхийлсэн янзтай баахан сууснаа:

	— Хайдав ямар ч ажлыг тун дориун хийдгийг бид мэднэ шүү дээ. Тэр хэзээ ч нуруу алдаж байгаагүй. Хайдав Сумын Хувьсгалч Залуучуудын Эвлэлийн үүрийн нарийн бичгийн дарга байсан. Бас сүү тосны заводын мастер, худалдаа бэлтгэлийн ангийн нягтлан бодох байхдаа шаг хийтэл ажиллаж явсан хүн.

	Хас гансныхаа үнсийг мөнгөн цохилуурт цохиж дахин тамхи нэрээд:

	— Тийм нь ч тийм ээ. Гэвч клубийн эрхлэгч уг нь санаа сэтгэлийн хувьд тогтвортойхон хүн байвал зүгээр юм сан. Дэмчиг хэлсэн нь:

	— Хорь шахам жил хэн янгүй хэд хэдэн газар ажиллаж болох л доо. Ажил сольсон нь Хайдавын буруу биш ч байж болно гэхэд Хасын царай хувьсхийж:

	— Клубийн эрхлэгч хүн зан суртахууны талаар тогтвортой байх ёстой. Гэтэл Хайдав анх ажилд орохоосоо эхлээд л тар нь танигдсан хүн юм даг. Тээр жил Хайдав айлын хүүхдийн сэвлэг авсны найрт согтож сумын даргын авгайн гарыг чанга атгаж чихэнд нь зохисгүй үг шивнэсэн удаа бий. Тэр тухай нэг хүний мэдээлэл одоо ч хүртэл бий гээд хүмүүсийн хувийн хэрэг элдэв мэдээлэл бүхий хавтсыг их л нямбай нээж «Та бүхний сонсголд толилуулахад, нөхөр Хайдав албан тушаалтан буюу эмэгтэй хүнийг хүндэтгэнэ» гэдгийг уландаа гишгэсэн бөгөөд гэр бүлийн талаар тогтворгүй этгээд болох нь нэгэнт танигдав. Айлын хүүхдийн сэвлэг авах найр дээр... гэх зэргээр тэр мэдээллийг уншаад «ийм баримт байгаа юм. Гол төлөв үдэш шөнийн цагаар олон уран сайханчтай ажилладаг албан тушаалд гэр бүлийн талаар тогтворгүй хүн тавьчихвал горгүй дээ. Бас манай дарга, хариуцлагатан нарын гэр бүл уран сайханд сонирхолтой байдаг. Тэдний нэр хүндэд ч муугаар нөлөөлж болох юм» гэж хэлэв. Дэмчиг олон жил тус суманд алба хаасан Хасын бодлыг тааварласан тул:

	— Бид түүнийг судалж учрыг олсоон. Хайдав тэр жилийнхээ өвөл гэрлээд одоо зургаан хүүхэдтэй болсон байна шүү дээ гэвэл:

	— Зургаа! гэж Хас давтан өгүүлээд:

	— Энэ л миний сэтгэлийг түгшээж байгаа юм. Тийм олон хүүхэдтэй хүн клубийн ажлыг удирдаж чадна гэж үү. Баахан нялх хүүхэдтэй орооцолдсоор байтал нь албан ажил хэцүүднэ биз дээ. Зургаан хүүхэдтэй хүнд ажил хийх цаг үлдэх үү! Хайдав дэмий байх аа, харин өөр хүн юу байна вэ бодъё, хувьд ийм л саналтай байна гээд тэр тамхиныхаа уутыг бүсэндээ хавчуулах гэснээ больж, гансаа ороон, өвөртлөөд суудлаас боссон нь цааш ярилцахгүй гэсний тэмдэг байжээ.

	 

	1965 он

	 

	
СОНИН ЮУ БАЙНА ВЭ?

	 

	Москвагаас миний танил нэг бүсгүй захиа ирүүлжээ. Түүнд өгүүлэхдээ «... Би замдаа сайн явж ирлээ. Намайг бас хоёр гурван хүн үдэн гаргаж өгсөн. Тэд лав ажилгүй улс байсан биз...» гэх зэргээр алиалжээ.

	Би түүнийг галт тэрэгний буудлаас үдэж мордуулна гэдгээ хэд дахин амлачихсан нь үнэн.

	Тэр өдөр энэ тэр ажил гэж гүйсээр бугуйныхаа цаг руу ч харах заваар маруухан өнжжээ. Нэг мэдэхэд Улаанбаатар-Москвагийн галт тэрэг хөдлөхөд цөөхөн минут дутуу байв. Амьсгал гэнэт дээр гарлаа. Миний хүслийг биелүүлье гэсэн шиг том улаан автобус бөөн цагаан тоосон дунд л давхиж харагдана. Түүнд амжаад суучихвал, хотын төвд бууж, тэндээсээ «Амгалан-вокзал» гэсэн сүрлэг улааны дөрөөнд нэг гишгээд зүүгдчихвэл галт тэрэг хөдлөхөөс өмнөхөн амжин хүрч магадгүй байв. Яаруухан алхаж явтал миний танил нэг гайхал зориуд зам тосон гуйвсаар ирж явна. Би аргагүйн эрхэнд түүнтэй уулзаад

	— Сайн байна уу гэнгүүт яарч яваагаа зориуд мэдэгдэн зөрөх гэтэл тэр, 

	— Хөөе, чи битгий их зан гаргаарай гээд урдаас омогтой ширтэв.

	— За тэгээд сонин юутай вэ гэдэг өнөө хүн хүний аманд хэвшил болсон үгийг нэг мэдэхэд алдчихжээ. Согтуу маань, 

	— Сониноос өвгөн чинь гээд намайг сугадан авахад түүнийг дагаж явсан бүрзгэр шар залуу ч дөхөөд ирлээ.

	— Өвгөн чинь яарч явна. Энэ ирж яваа автобусанд сууя гэтэл

	— За надад тэгж битгий ярь. Тэгвэл чи яах гэж сонин юутай гэсэн юм бэ. За ийшээ жаахан явъя гэж чаргуулдав.

	— Тэгж болохгүй найз аа. Би хүн гаргаж өгнө тун яарч байна гээд учирласан урин харцаар хартал.

	— Чи зүгээр бай. Ямар миний занг мэдэхгүй биш. Сониноос өвгөөн. Найз нь ойрдоо нэг хань бүлтэй болъё гэж бодох боллоо гэх үеэр автобус ирж зогсов. Би байж ядахдаа «Хүүе, найз аа. Дараа сонсъё. Автобус ирчихлээ» гэж цухалдтал мань хүн.

	— Сониноос өвгөн чинь, өнөө хэнийг гээд хэл нь ороолдож яагаа вэ чиний өнөө...» гэсэн нь надад нэг л битүүлэг эгдүүтэй санагдсанд

	— За тэгээд цааш нь гэвэл

	— Сониноос өвгөн чинь, чиний өнөө сууж байсан байшингийн тэнд ёстой нэг уулын согоотой танилцлаа хэмээн авч ч болохгүй байж ч болохгүй юм хэлээд дороо нулимав.

	— Өө тийм үү, сайн байна. Өвгөн чинь одоо явъя гээд мөн л эелдэгхэн харилцтал сайх нөхөр

	— Сониноос хөөе, Няндаг гуайн охин жирэмсэн болчхож...

	— За хө, би явъя

	— Чи байз л даа гэж тэр ширүүн гараараа миний шуун дээрээс базан чаргууцалдаж, 

	— Сониноос хөөе аль вэ чи жаахан азна л даа. Би чамд хэрэг болох сонин юм ярих гэж байна шүү.

	— За бушуу л би явъя.

	— Тэгвэл ч харин дэмий шүү. Чи яах гэж сонин юу байна гэж маяглаад байсан юм бэ? Ай, 

	— Би энэ үед л чухам зөрж өнгөрөх үедээ «Сонин юу байна» гэж хэлсэн нь тээр ар талд хангинан сонсогддог хүмүүсийг нэхэн санаж билээ.

	— Найз нь чиний сониныг дараа тухтай сонсъё гэтэл

	— Өвгөөн, сониноос бэрд Сампил юу болсон юм бэ? Өнөөдөр надад нэг архи авч өглөө гэдэг байна.

	Цагаа хартал галт тэрэг хөдлөх цаг өнгөрсөн байж билээ.

ХИШИГ

	 

	Бурьяахан хөвүүн Базар би

	Буетыен өмнө ханхалзана

	 

	гэж халмагхан залуу эр гөлийж дуниартсан нүдээр урдаас эгцлэн ширтэнэ. Үүнээс цааш муу зан түүнд байхгүй. Хааяа бас

	 

	«Сэлэнгэгиеэ татуурга нь гүнзгий шээ

	Сэнхэрхэн борын минь хоолой гоо

	Сэвэрхэн басхад байвч л хөө

	Сэтхэлтэй гансад минь хүрнэ гүй дээ»

	 

	гэж аялах дуртай. Түүнд илүү зан байхгүй. Олсныгоо хураах бодолгүй нэг л гэм нь жаахан балгачихна. Том алаг нүд ширвээ хар сахалтай догь эр. Эхнэр Гэнэмаа нь баахан Хойргохон. Тэр эмэгтэй хийсний хэрээр далий авдаг ажилтай. Гэнэмаа нэг орой ажлаас ирмэгц

	— Чамд мөнгө байна уу? гэж эрсхэн асуув. Базар үүн тухай ийм цочмог асуухыг төдий л сонсоогүйн учир эхнэрийнхээ царай өөд гайхсан янзтай ажив. Гэнэмаагийн царайд тоглоом тохуу хийсний янз нэгээхэн ч үгүйд тэр харц шилжүүлж:

	— Чи мөнгөөр яах нь вэ? гэсэнд Гэнэмаа ширэв татаж

	— Юу мөнгөөр яах нь вэ гэж! Мөнгөөр хүн яадаг билээ дээ. Базар эвдэрхий баян хуур оролдож сууснаа.

	— За чи минь юун ширүүн хайрхан болчхов доо гэвэл

	— Чамаас бусад нь гэр орондоо цалингаа авч ирэх юм. Чи л болсон хойно дандаа гашуун уснаас өгч байдаг. Ийм янзаар байвал ч... за за бушуу л хэдэн төгрөг өгөөд орхи! Би хүнээс дутуу явахдаа яадаг юм бэ? Хувцас авна гэжээ. Өглөө жаахан оройхон босож, үдэш эртхэн унтаад Базарыг хэдий ч цагт гуйвж дайваад ирэхэд юу ч хэлдэггүй сул талтай эхнэрээ гэнэт ийн өгүүлсэнд тэр бүр ч гайхав. Учир нь юу вэ? хэмээвэл Гэнэмаад ажлын нь газрын нэг хүүхэн баахан дээрэлхжээ. Нэг удаа бүх хувцсаа сольж сүүлийн үеийн загвартай болгомогц түүнийгээ мөнх юм шиг боддог гэнэхэн бодолтууд бас ч бий шүү дээ. Гэнэмаа тэр хүүхнээс дор явахгүй гэж чармайдаг ингээд ч нөхрөөсөө анх удаа мөнгө ийм шаргуу нэхжээ. Тэгтэл балгах донтой Базарын халаасанд мөнгө байсангүй.

	Одоо яах билээ? Энэ сард би бүх хувцсаа хорондоо заавал солих юм шүү! ажилдаа л мэрийе гэж тэр боджээ. Урагшгүй нөхөртэйгөөс хойш ингэхээс өөр яах билээ. Тэр сард Гэнэмаа тун шаргуу ажиллав. Засвар үйлчилгээний артелийн ханын сонинд Гэнэмаа анх удаа гарчээ. Хүүхнүүд Гэнэмаагийн гэнэт шаламгай болсны учрыг тааж олохгүй байлаа. Шивэр авир яриа ч бишгүй л гарчээ. Яг сарын сүүлчийн цалин тавих үеэр тэр гэртээ байв. Ахиухан мөнгө лавтай гарсан, шалавхан авч мөнөөх гайхалтай гоё хувцас авах мөнгөндөө нэмэрлэх юм сан гэж тэр яарчээ. Тэгээд ч цалин буудаг өдөр Базарыг аргагүйн эрхэнд явуулжээ. Ажилчдын цалин олгоод нярав төмөр авдраа цуургалж түлхүүрээ өвөртлөх үеэр Базар орж очив. Үнэмлэх баримтыг хянан үзсэний сүүлд нярав түлхүүрээ гаргав. Базарын нүдний өмнө эмэгтэй голдуу хүний нэр мөнгөний тоо ярайсан хүснэгт дэлгэв. Гэнэмаа гэсэн нэрийг оллоо. Ард нь зэгсэн тоо харагдав. «Үгүй энэ чинь юу билээ манай эхнэр ийм их мөнгө авах учиргүй дээ. Би андуурч байх шиг байна» гэж санаад гайхжээ. Үгүй ер хачин юм даа гэж амандаа үглээд хуруугаараа Гэнэмаа гэсэн нэрийн араас зураас татах маягаар тэр мөнгөний тоонд хүргэв. Эргэлзээгүй мөн! өөрийнхөө дүр байдлаас ангид тийм хачин хашир нямбай хүн ирснийг нярав нүднийхээ шилний дээгүүр нухацтай ажигласнаа:

	— За хүү минь гарынхаа үсгийг шалавхан зурж үзээрэй. Би өөр ажилтай, одоохон гарах санаатай байна гэсэнд

	— Энэ ер нь манай эхнэрийнх мөн байгаа даа. Ийм их мөнгө авдаггүй юм сан гэтэл нярав

	— За түргэлж үз! Хүн нэг байрандаа мөнх зогсож байдаг уу! Гэнэмаа ажилд гойд шалмаг боллоо гээд бичигдсэнийг үзэхгүй юу гээд ханын сонин уруу заав. Базар ч урамшсан гэж учиргүй гарын үсгээ зурж мөнгийг авлаа. Их мөнгө авсандаа балмагдаад тэр няравт Базар баяртай гэхээ ч мартаж орхижээ. Гэрийн зүг алхаж явтал нүдэнд нь «Туул» зоогийн газар харагдав.. Базар нүдээ анив. Тийшээ зүглэх ч юм биш хэрэв тэндхийн хаалга татвал эхнэрийнхээ урмыг хугалж мэднэ. Би түүнд ямар мөнгө нэмэрлэх биш! Тэр амьтан чинь сайн хувцас авна гэх нь түмэн зөв! Амьтны бүсгүй үр шүү дээ! Надад түүн шиг ээлтэй хань хаанаас олдох вэ?гэж бодоод урагш хүчлэн алхлаа. «Туул»-д дөхөөд иртэл шилэн хундаганы дуу чихэнд нь сонстох шиг болов. Тийшээ харахгүйг хичээлээ. Баруун гараар зүүн энгэрийн дотуур халаасыг тэмтэртэл мөнгө тэвхийж байв. Гэтэл нэг бодол оров. Авгай минь анх удаа ийм өндөр цалин авч байгаа нь надад нэг ёсны баяр юм даа. Бага зэрэг тэмдэглэчихдэг хэрэг үү гэж өөрөө өөрөөсөө асуулаа. Гэтэл өөр нэг Базар

	— Тэгж болохгүй хүүхэн чинь чухам л энэ мөнгийг хүлээж байгаа шүү чи тэвчиж үзээрэй! гэх шиг болов. Базар маань үнэндээ хоёр өөр Базар болжээ. Яадаг юм бэ! Миний эхнэр гэдэг чинь миний л эхнэр шүү дээ. Өөр хэнийх ч биш! Тэгэхээр энэ хэдэн зуун төгрөг чинь манай юм, миний юм аминыхаа арав тавыг зарчих толгой байхгүй явна гэж юу гэсэн хэл бэ? ёстой эр хүний аз хийморь муу байгаа даа! Наанадаж 100 грамм цаашилбал хагас литр юм балгалгүй яах вэ! гэтэл өөр нэг Базар

	— Үгүй ээ, тэгж болохгүй. Чи бишгүй дээ л уудаг шүү дээ. Одоо эхнэр чинь наад мөнгийг чинь хүлээж байна. Явъя явъя Базар минь гэж гараас нь татах мэт болов. Тэгтэл зоогийн газрын хаалга тийшээ аяндаа явчих гээд байхыг бодвол толгой нь тийш залж буй хэрэг биз! Ингээд алхаагаа аажууруулж байтал хэн нэг нь мөрөн дээр нь алгадав. Цочисхийн эргэж харвал архины үнэр ханхийж согтуу Дандий зогсож байлаа. Тэр:

	— Муу хог чамтай уулзах гэж ирлээ. За оръё жаахан бууя гэлээ. Нэг мэдэхэд Базар зоогийн газрын булангийн нэг ширээний ард ийш тийш савчин гуйваад

	— Миний эхнэрийн хишиг! мэдэв үү! би баярлаж байгаа хүн! гэснээ хамгийн сүүлийн тавьтыг ширээн дээр шидээд

	— Аль вэ? аваад ир! Базарын балгах аз хариагүй ээ! Муу хүүхэндээ маргааш ургахын улаан нарнаар шинэ шинэ хувцас авч өгнө! Түүнийгээ өмсчихөөр манай эхнэр үлгэрийн дагина л гэсэн үг! ажил хийхийг ч мөн үзүүлээд өгнө дөө. Энэ хэдэн төгрөгийг чинь юмны чинээ санахгүй намайг «чи үр үр! би олохдоо л олно» гэдэг юм ёстой үлгэрийн дагина даа гээд хашхиртал хэн нэг нь зөөлөн гараар зүүн мөрнөөс нь угзрав. Эргэж хартал эхнэр нь... амьсгал давхцуу зогсож байлаа. Түүний нүүрээс улаа бутарна. Базар ч, хий нь гарсан бөмбөг гэлтэй харагдана.

ОРЛОГЧ «ЖИНХЭЛСЭН НЬ»

	 

	Хөдөө нутгийн нэгэн албан газар ийм явдал болсон юм. Тэндхийн даргын жолооч Өлзийг орлогч дарга Цамба байсхийгээд л шууд дуудан машин хөлөглөх болов.

	— Жинхэнэ дарга ойрдоо голдуу явган орлогч нь дандаа машин хөлөглөх болжээ. Ямар учиртай юм бол гэж Өлзий бодолхийлэн «Орлогч дарга» гэсэн хаягтай тасалгааны хаалгыг татав.

	— Тэрэг юманд явахад бэлэн биз! Бензин тосоо авсан уу? гэж орлогч дарга цаас шагайсан чигээрээ асууж, Өнгө нь ухаарсан савхин цамц өмссөн тагдгар бор залуу:

	— Тэрэг бэлэн. Харин жинхэнэ даргад хэлэх... гэтэл Цамба

	— Аа хө, би мэдэж байна. Чи яваад даргын өрөөнөөс тамга аваад ир! гэж тушаангуй хэлээд хэлхээстэй түлхүүр өгөв. «Манай дарга тамгаа хүртэл орлогчийнхоо мэдэлд өгдөг нь юу вэ! Ер нь ойрдоо дарга маань дуу шуу хурааж үе үе санаа алдан нэг л жигтэй байх болжээ» гэж бодсон Өлзий даргынхаа ширээний нүдийг нээж тамгыг нь тэр даруй орлогчид авч ирэв. Үүнийг үзүүлэгч нөхөр Цамба амралтаараа рашаанд орох болсон учир шилдэг эр хонь хоёрыг Найдангийн сууриас олгоё» гэсэн бичгийн дор жинхэнэ дарга гарын үсэг зурах зайд тамга дарав. Тэгж байтал нэг эмгэн гаднаас жинхэнэ даргын дэргэдүүр мэнд үгүй өнгөрч «Энэ л нэг чухал хүн» гэж бодсон янзтай орлогч даргын өмнө очиж:

	— Даргаа миний гэр бүр тамтгаа барлаа... гэтэл Цамба:

	— За, за, мэдэж байна гэснээ жинхэнэ даргыг «Та нааш ирээч» гэж дуудав. Жинхэнэ дарга элбэгдсэн пальтоныхоо урд хормойг өшиглөн, хувин хүрээтэй саравчаа засасхийж Цамбын ойр очив.

	— Би одоо юманд явах гэж яарч байна. Та энэ эмгэнд бор эсгий нэгийг олгохоор цохоод өгчих гэв. Тэгээд Цамба машиндаа сууж хөдлөхөд дөрвөн дугуйн эргэлтээр манарах тоосон дунд жинхэнэ дарга бүртэлзэн хоцорчээ.

	— Хн, би юунд тийм гэм хийв дээ. Үгүй. Хэдийгээр би тэр өдөр ухаан алдталаа согтож, Цамбын эхнэрийг чангаасан ч гэсэн нэг их «нөлөөтэй» юм хийсэн биш дээ.

	Гай дайрч энэ золиг хөдөөгөөс эргэж ирээгүй бол учир ургах байсан юм. Хэрэв би тэгж алдаагүй сэн бол өдийд энэ нөхрийг юу гэж толгой дээрээ гаргах билээ. гэж бодсон жинхэнэ дарга цухалдахдаа:

	— Аль вэ, наад өргөдлөө бушуу өг гэж эмгэнийг зандрав. 

	 

	1966 

	 

	
ХОНИНЫ БУУРАЛ

	 

	I

	 

	Эргэн тойрон цав цагаан цас, нүд гялбуулна. Цасан дээр ув улаан цус сэтгэл сэртхийлгэнэ. Түүнээс холгүй бараан юм бөртийж торойн харагдана. Дөхөн очвол, шодон сүүлтэй, хондлой буурал морины тэс хөлдүү сэг. Тэр морины толгой алга. Эзэн нь хэн бэ?

	 

	II

	 

	«Энэ цагаан зуд уу, улаан мөртэй шүү» гээд хижээл насны хууз эр Цамба галд гараа ээж, бодол болсон янзтай суутал эхнэр нь гаднаас гутлынхаа улыг үрсээр эсгий үүдээ арай ядан өргөж бээрсэн «улаан юм» орж ирээд, 

	— Чи эртхэн үхрийнхээ хойноос явж үз! гэвэл

	— Хүүг явуулчих нь яагаа вэ. Би адууныхаа толгойг нааш эргээе гэж Цамба уцаарлангуй хэлэхэд, 

	— Номхон унаа байх биш! Энэ нялх амьтны чинь хөр цасан дунд явган явуулах уу гэж эхнэр нь үглэв.

	Хэдийгээр зудад турьгүйдэж, догшин морины тэнхэл буурсан ч урин цагт тахиулж арьсаа язлам таргалсан онгон морьд, бие чихрүүлэм хүйтэн өдөр унаанд муу хүнийг шидчих тэнхээтэйгээ байжээ.

	 

	III

	 

	Өнөөх цас хаачив? Түүний шимээр гуу судаг нөмөр газар даган хэнз ногоо цухуйжээ. Бүлээн хавсарга салхинд уруул нь омголтож царай нь харласан Цамба уулын ар луу өнгийж адуугаа харчхаад өвөлжөөнийхөө хойд асгат өвөр луу морио хөтлөн бууж явснаа элгэн хүрэн цохионы шилд дөхөж ирмэгц морио тушиж орхив. Тэгээд хонины хүүхдүүдийн гаргасан жим даган алхсаар гол цохионы хажуугийн бага цохионы оройд тавьсан морины толгойн ясыг ширтэн хараад:

	— Эвий хөөрхий эзэндээ тустай өлзийтэй адгуус байсан юм гэж бодов. Зудын хатууг нугалаад хаашаа ч хөдөлж чадахгүй болтол турьсан үед нь буурал морины ачтайг эзэн нь мэдэж түүнийг өргөж байгаад өеөдөж үхмэгц эрдэнэт толгойг нь хурц мэсээр авч шинэ цасан дээр цус дуслуулж, шүтдэг хүрэн цохио өөд явсан байжээ.

	 

	IV

	 

	Цамба ганцхан жилд өвгөрчихлөө гэж тэр нутгийнхан хэлэлцэх болсон нь үнэнтэй. Мал малын захтай Цамба зудаар зутарч, балчир хүү, эхнэр, ээж нь шодон буурлыг үхсэнээс хойш номхон унаагүйдэж ажилд нэмэрлэх нь багасав. Цамба нутгийн хүмүүсээс номхон морь эрж, заримд нь алдарт хурдан зээрд, жороо хээрээ зарж өртөнд нь номхон морь авъя гээд ч олсонгүй. Учир нь зуд турхнаар хангайн бартаат газар отор нүүдэл хийх, мал хариулахад номхон морь шиг ачтай амьтан алга байв.

	Одоо Цамба буурал морины толгойг эцгийн шарил шиг хүндлэн эргэж очиж бодол болов. Ярвигтай ажил гармагц л үглээ эхнэр нь «номхон унаагүй» гэдэг үгийг цухуйлгах болжээ. Унаж яваа сайвар цэнхэр морь нь цохионы шилд хантайраасай толгой хаялан зогсоно. Энэ цэнхэр, хурдан зээрд аль нь ч гэсэн хөөрхий муу буурал морины ачаар олсон шүү дээ. Би мал тууврын замын хүнс хэрэглэл, ийш тийш сум алгасан дамжуулж худалдах бараа юмыг шодон буурал мориндоо ачаад, олон өдөржийн газар туулж, олз олоод, сайн морьд, хайнагийн гунжнууд худалдан авч амжсан даа. Гэсэн атал энэ буурал морийг юүлнэ гэж даан ч нэг их санахгүй явжээ гэж бодно.

	 

	V

	 

	Өглөө нар унины углуургад тусаагүй байхад шодон буурал эмээл тохуулаад, зуны урт өдөржин хонь хурга хариулах, ийш тийш бэлчсэн үхэр тугал эргээх, шилэрсэн үнээ эрэх, сүү тасагт өглөө оройн саам ганзагалан хүргэх зэрэг ажилд ээлжгүй шогшиж даваа гүвээг өдөрт хэд хэд давж, уужим хөндийг дахин дахин туулж нэг голыг мөн ч олон удаа гаталдаг байлаа.

	Хонины буурлыг янз бүрийн зан араншинтай, хөгшин хөвөө, эрэгтэй эмэгтэй хүмүүс эдэлнэ. Зарим ууртай жаал тухайлбал эзний хүү түүнийг хашигналаа гэж жолоо дугтчин, амгайгаар завжийг нь идүүлж, бүр гааран яргай ташуур эрдэнэт толгой руу нь буулгана.

	Хөөрхий хонины бууралд тавтай идээшлэх хугацаа тун ховор хазаартайгаа ус уусан болж, явуут дундаа шим муутай өвсөн толгой шүүрч иднэ. Тэгэвч тэрүүн шиг хатуу эдэлгээ даах морь ховор. Номхон буурлын нуруу цоорч идээ бээр гоожсоноо, сүүлдээ бороолж эдгэрээд цагаан үс ургажээ. Бас урд хойд олмоороо олойртжээ. Түүнийг номхон болохоор хэн хүнгүй яаруу бачуу аахар шаахар ажилд унаж давхих мөртөө бас ширүүн. Нэг өдөр үнээ тугал нийлэх болоход хаяа нийлсэн айлын налиг эрх бүсгүй номхон буурлыг зайдагнаад «гуядахад тангарлаа, бас мундаа нурууны нь гүвгэр хэрзгэр яс... бөгс холгочихлоо... Тэгээд тугал эхтэй нь нийлүүлчихлээ» гэж уурсан нармай самалдаг руу нь хөх махыг нь чичиртэл ороолгож билээ.

	 

	VI

	 

	Найр наадам болоход Цамба сайн мориныхоо дэлийг нь сумлан засаж, гоёмсог эмээл хазаар зүсэнд нь тааруулна. Сайн морьд сузага уяан дээр толгой хаялан, хүн хүний магтаал сонсож байхад янгиа эмээлтэй дээсэн ногттой шодон буурал хэний ч анхааралд үл өртөн хүн малын хөлд шал болсон уяаны дэргэдүүр тушаатай дэгж, шим шүүс нь барагдсан ногоо зулгаана. Буурал морь хөгширч араа шүд муутай болсныг хэн ч үл мэднэ. Шилдэг морьдын ам ангайлгаж, шүд үзэн, нас тодорхойлдог бол шодон буурлыг хэн тэгж анхаарах билээ. Харин сумын наадамд гоёж очихыг ядан байгаа охид хөвүүдийг урьдаас ажил сайн хийхгүй бол баярт шодон буурлыг унуулж явуулна гэж томчуул айлгана. Найр наадамд хүмүүс явсан хойно гэр сахисан эмгэд хүүхдийн уналгад шодон буурал зүтгэнэ. Нэг байтугай хэсэг айл өрхийн наанаа «ойр зуурын» нэртэй авч, цаанаа тун ч нүсэр ажилд номхон буурал өдөржин шөнөжин шогшжээ. Шөнө дөл хүн амьтан нойрон дундаа байхад шодон буурал хотын захын ул болсон газар дээр хоёр гуравхан алд аргамжааны хэрээр гадас тойрон эргэлдэнэ. Тэгээд үүрээр хамгийн түрүүчийн айл өрх татах үеэс нүүр гараа ч угаагаагүй нойрмог жаал ирж шодон буурлын зоонд бөгс холгоно гэж тохом тавин мордмогц баруун солгойгүй гуядаад үхэр хураахаар одно.

	 

	VII 

	 

	Номхон буурлыг эмээлтэй ч бай зайдан ч бай морь унаж сурах сан гэж хэнээ туссан жаалууд ноолоод сойлгыг нь зулгааж гүйцнэ. Хонины буурал хэчнээн олон хүүхдийг нуруун дээрээ гаргаж унадаг болгосныг бас хэн ч үгүйлж үзсэнгүй.

	Номхон буурал эмээл хөглөсөн байсан ч өвс рүү хүзүү сунгахаас биш балчир эзнээс тангарч зугтдаггүй билээ.

	 

	VIII

	 

	Буурал морины толгойн ясны дэргэд эзэн бодол болон сууна. Яаж нэг эдэлгээ даах номхон морь олж авъя даа байз гэж бодол болно.

	Ноднин намар халтар сөлөөр номхон буурлыг сүрэгт нь тавьсан боловч хээр азарга түүний минь ижил буруу юм шиг хасаж хөөгөөд тавтай байлгаагүй. Ер нь адгуус ч гэсэн хань ижлээ цаг ямагт үгүйлж, хэрэв ижил дундаа байваас өнгө засдаг шиг байна. Муу буурал морь минь шоовдор мэт ганцаараа тэнээд ч тэр үү, нэг л олигтой тэвээрч өгөөгүй юм.

	Үхсэн буурлын эзэн ингэж бодон сууна. Даан ч хожимдсон ухаарал юм даа хөөрхий...

	Эргэн тойрон нов ногоон, сэтгэлд ялдам. Элгэн цохио хүв хүрэн. Морины толгойн яс цав цагаан.

	 

	1967 он

	 

	
ОДОНГИЙН СҮР

	 

	Дариганга нутгийн нэгэн сумын төв. Энд тэнд байшингийн цонхны гэрэл асах унтрах ээлжлэн салхи хүүгж харанхуйд нохой хуцах сонстож байв.

	Клубийн бололтой жижиг байшингаас хүмүүс гарч ирэх нь үүдэнд асаасан томоос том чийдэнгийн улайн анивалзах гэрэлд бүдэгхэн харагдах аж. Намар буцаж өвөл ирж байгаа цаг улирлын зэвэргэн байдал хотын залуу сурвалжлагч Цэрэнгийн сэтгэлд гуниг төрүүлж байлаа. «Аль түрүүн мэдсэн бол клубт нь ордог байжээ. Ядаж эндхийн чийдэн олигтой асахгүй юм. Одоо ч нэгэнт хожимджээ. Ямар ч гэсэн мэдээ сурвалжилгаа өнөөдөртөө багтаан машиндуулаад маргаашийн онгоцоор сониныхоо газар илгээе. Өнөө бичээч хүүхэнд хэл хүрсэн бол даруй ирнэ биз» гэж бодоод Цэрэн сумын захиргааны даргын өрөөний цонхоор гадагш харж зогслоо.

	Салхи хүүгэн цонхны шилний завсраар исгэрч шороо үнэртэж байв. Тэгтэл клубийн гэрлийн урдуур нэг хүүхэн алхаж яваа харагдав. Урьд өдөр нь Цэрэн, тэр бичээч хүүхнээр мэдээ сэлт цохиулсан учир зүс таних болжээ.

	Зүүн хацрынхаа доохноо шалз мэнгэтэй хар үстэй хүүхэн хэрэв бага зэрэг майгагүй бол ганц бие сурвалжлагч хархүүгийн сэтгэлд үнэхээр нийцэх байжээ. Түүний инээхэд хацрыг нь бяцхан хонхор тодорч эрүүл агаартай тал нутгийн бүсгүйн нэг содон чанар болох цагаан шүд тана адил өнгөтэй яралзах нь Цэрэнгийн сэтгэлийг төдхөнөө хөвсөлзүүлж дэргэдээс нь холдомгүй санагджээ.

	Хүүхэн орж ирмэгц үл мэдэг инээмсэглээд.

	— Таныг баахан хүлээлгэчхэв үү дээ гэхэд Цэрэн:

	— Зүгээр зүгээр гэх зуур түүний зүг харц чулуудаад орхитол хүрэн торгон дээлийг нь энгэр дээр алдарт эхийн нэгдүгээр зэргийн одон гялалзаж харагдав. Тэр одон чийдэнгийн гэрэлд гайхсан нүднээ тусахдаа «алтан гадас» одонгоос дутуугүй сүр хүндтэй харагдах шиг болжээ.

	— Бичээч машиныхаа ард сууж цаас зэхэв. Цэрэн ч нооргоо түүний солгой гар талд тавив. Орчны нам жимхэн байдлын дунд бичгийн машины чад чад хийх дуу бүр ч чангарсан шиг.

	Цэрэн, хүүхний байдлыг дахин сайтар ажиглав. Түүний хуруу гар хүүхдийнхээс ялгалгүй. Ядам хуруундаа хийсэн бөгжний нь ногоовтор туяатай сондор шигтгээ гялалзах агаад царай байдлыг харвал, дөнгөж хорь хүрснээс хэтрээгүй янзтай. Цэрэн сайх хүүхэнд жирийн бус үг хэлж түүнтэй дотно танилцаж Улаанбаатараас захиа бичих «Бүрэн эрх» олж буцъя гэж санавч өнөөх алдарт эхийн одон үг хэлэх зоригийг мохоов. Өдий хар багаасаа алдарт эхийн одонтой, тэгэхдээ бүр нэгдүгээр зэргийнхтэй байдаг нь юу ч вэ? гэхээс нэгэн үе өөрийн азгүйд харамсмаар авч, хүүхний нүдний зовхинд үл мэдэг үрчлээ ч суугаагүй бас цээжин биед нь харц тусгавал хоёр хөх нь бараг эгц урагш томбойж байх нь яриагүй идэр онгон мах бодыг гайхуулна. «Энэ гуч хол гарсан болов уу. Уг нь ийм одонтойг нь мэдсэн бол насыг нь сурагладаг байж. Эвлэлийн үүрийн нарийн бичгийн даргаас тоглоом наргианаар асууж болох юм гэж бодоод мөнөөх хүүхний хүзүү, уруул, үс, өмссөн гутлыг хүртэл дахин ажиглав. Яриагүй л найман хүүхдийн эх болж амжаагүй байлтай бүсгүй нүдэнд буужээ. «За арван долоотойгоо эхэлж жил дараалан хүүхэд гаргасан гэвэл хорин зургаа хүрсэн байж болох юм. Энэ ер нь гэгснээс зайлсангүй...»

	Бүрэгхэн залууг энэ мэт элдвээр эргэцүүлэн байхуйд бичээчийн хуруу гар тун шалмагхан хөдөлж бичүүлэх зүйл ч гүйцэх дөхөж. Ямар аргаар үүнд учиртайхан хэдэн үг хэлье дээ. Гэвч алдарт эхийн одонт хүнтэй дэмий юм яриад ч яах билээ дээ гэж бодож байтал хаалга дуугарч, хижээл авгай орж ирмэгц, Цэрэнтэй мэндлээд бичээч охиныхоо царай өөд харж:

	— Очиж, очиж одонтой дээл өмсдөг нь юу ч вэ. Аль вэ наадахын чинь халааснаас авдрын түлхүүр авъя. Гаднаас аавын чинь танил ирлээ гэхэд бичээч хүүхэн энгэр лүүгээ харж царай нь улайгаад

	— Гэрэл унтрах үеэр хувцаслахдаа яараад... гэж шивнэх төдий өгүүлэв. Цэрэнг баярлалаа ч гэж хэлж завдаагүй байхад хүүхэн гарч одов.

	 

	1967 он

	 

	
МАНДАТ АВАХЫН ДАВААНД

	 

	Тус хүнсний артелийн ажилчин, ажилтан нийтээрээ нэг нь нийтийн төлөө, нийт нь нэгийнхээ төлөө гэсэн санаа эрмэлзлээр жигүүрлэж социалист ёсоор хамтран ажиллаж, сурч, амьдарч байна. Бид бие биеийнхээ зовлон жаргалыг хуваалцдаг. Манай артельд бүтээгдэхүүний гологдол гаргах явдал зөвхөн урьдын дансны үдээсэнд гээгджээ. Нийтийн хэв журам зөрчигч нэг ч хүн байхгүй гэх зэргийн хэдэн өгүүлбэр хэн бүхний амны уншлага болж, тэдгээр өгүүлбэрийг артелийн ханын сонин, дарга нарын илтгэл зэрэгт орсныг цуглуулбал олон боть болохоор байв. Хотын орчинд урь унаж уулын цас буухын үеэр тэр артелийнхан «социалист үйлдвэр» болж мандат авна гэж их л хөөртэй байжээ.

	Үнэндээ ч тэр артель сүүлийн үес нэрд гарч шилдэг ажилчин олонтой болсон юм.

	Нарийн боовны цехийн дарга малигар цагаан хүүхэн ажлынхаа халаадыг тайлан шүүгээнд өлгөж, гадуур хувцсаа өмсөөд үйлдвэрийнхээ хаалгаар тов тов алхлан гарч явтал «Гандиймаа! Хүүе! бригадын ахлагч аа!» гэж хэл нь ороолдсон сөөнгөдүүхэн паргиа хоолойтой хүн дуудав. Гандиймаа цочмогхон эргэж харвал өөрийнх нь даасан социалист хөдөлмөрийн төлөө бригадын гишүүн Сагсай гэгч хархүү нүдээ гөлийлгөн эгцлэн ширтэж гуйван дөхөж явлаа. Гандиймаагийн зүрх рүү нэг юм чичих шиг болов. Тэр хэдэн хурам мэл гайхсанаа:

	— Үгүй чи чинь яаж явна аа гэж чичрэнгүй дуугаар өгүүлэв.

	— Би ч яах вэ! Таны нэр төрийн гай тийм биз дээ! гээд хөлөө арай чамай солбиулан алхаж яваа Сагсайн энгэр задгай, гадуур цамцны мөр шохой болж, өмдний нь өвдөг шороодсон байлаа.

	Гандиймаа биднийг хүн ажих вий гэсэн шиг будмал сормуустай том алаг нүдээ ийш тийш эргэлдүүлэн «манай цехийнхнийг социалист хөдөлмөрийн бригадын мандат авахад энэ л түвэг чирэх нь... ялангуяа бусад бригадынхан харчихвал яана» гэж санаад «үдийн завсарлага боллоо... Ажилчид гарч ирэх нь» гэсэн утга авцалдаа муутай хоёр өгүүлбэр хэлээд түүнийг хүнгүй улаан буланд бараг чирэх шахам оруулав. Сагсай, сандал дээгүүр тээн ойчсоноо гулжилзан босож ирээд зүүрмэглэсэн хүнийх шиг нүдээр Гандиймааг эгдүүтэй ширтэж, 

	— Та нарт би гомдож байна. Муу ээжийг минь нас барахад та нар чин сэтгэлээсээ санаа тавьсан уу! Үгүй... Бригад бригад л гэнэ та нар хүнийг алаг үздэг шүү. За тэр ч яах вэ, хамгийн гол нь миний санаачлалыг та дэмждэггүй. Би ямар ч гэсэн чиний магтдаг Чулуунаас дутуугүй юм хийх гэж оролдсон. Гэтэл та нар бүтээгдэхүүний гологдол гаргадаг хүнийг чимээгүй өнгөрөөдөг мөртөө миний санаачлалыг дэмжээгүй гээд цээжээ урагш түрэхэд Гандиймаа зүрх дэлсэж:

	— Хн Сагсай минь! Намайг ч яах вэ. Чи бригадынхаа гишүүд, артелийнхаа нэр нүүрийг бодооч! Өнөөдөр манай энд дээд газрын шалгалт ирэх гэж байна. Хэрэв чи ийм байх юм бол манай цехийнхэн социалист хөдөлмөрийн бригадын мандат яаж авах юм бэ? Манайх мандат авч чадахгүй бол артель маань социалист хөдөлмөрийн үйлдвэр болж чадахгүй юм шүү дээ гэж үгээ дээр дээрээс нь давхцуулан өгүүлтэл, Сагсай улам гаарч:

	— Чи битгий сургаад бай! Ийм сургаалыг дуулахаараа боллоо.

	— Еэ, чи даанч дээ! Чамайг түрүүн архи ууж ажлын цаг хийдүүлэхэд манай бригадынхан наанадаж чиний нэрийг, цаанадаж төлөө бригадынхаа нэрийг бодож чимээгүй өнгөрөөсөн. Чи бод л доо. гэтэл Сагсай «Боллоо. Та нар тэгж л хуйвалдаж бай. За яах вэ? чи...» гэхэд Гандиймаа «Сагсай би чамайг дэмждэг шүү! Танай эхнэр эртээд зодуулчихлаа гээд нүд нь хөх булуутаж уйлж унжиж ирэхэд би бас чамайг бодож нуугаад л өнгөрөөсөн гэж хэлтэл Сагсай улам даварч, 

	— Тийм ээ та нар нэрээ бодож тэр явдлыг дарж өнгөрөөсөн. Үнэн! Бусад газрын социалист хөдөлмөрийн төлөө бригад тиймгүй шүү гэв. Тэднийг хүүрнэж байтал даргын ярих дуулдав. «Амьтны нүдэнд нэг янзтай байгаач» гэж даргын нь анхааруулдаг үг Гандиймаагийн санаанд агшин зуур харван бууж, тэндээс даруй гарахыг завдтал

	— Та нар чинь юу болоод нэг дуу тэнгэрт, нэг дуу газар хадаагаад байна вэ гэсээр дарга нь хөмсөг зангидан орж ирвэл

	— Энэ Сагсай гэж Гандиймаа эрх хүүхэд мэт өгүүлэв. Дарга ч ширүүн дуугаар, «Та хоёр наашаа хүрээд ир» гээд албан тасалгаагаа чиглэж, яаран алхахад нь элбэгжүү өмдний нь шуумаг ханхалзаж харагдав.

	— Та нар чинь яачихсан гашилчихсан тархинууд вэ! Энэ амьтны зам дээр хашхичаад... гэж даргынхаа зэмлэн хэлэхэд Гандиймаа юу ч үл дуугарав. Харин Сагсай:

	— Тийм, би гашилчихсан хүн. Та нарт гай тарьж байгаагаа мэдэж байна гээд гараа зангидан даргынхаа ширээг дэлсэхэд монцгор улаан хамартай буурал орсон халимагтай тэр хүн түшлэгт зөөлөн сандлаасаа өндөсхийн:

	Гандиймаа! Социалист хөдөлмөрийн мандат авах гэж байгаа бэлтгэл чинь энэ үү? гэвэл Сагсай харцаа улам гөлийлгөн даргын зүг гуйван дөхөж:

	— Тийм, та нарын социалист хөдөлмөрийн бригад шиг бригад, манай орны хаана ч байхгүй бригадынхны гарыг би нэг удаа харсан дахиж горьдохгүй.

	Гандиймаа? Цаана чинь шалгалтынхан ирэх цаг боллоо. Наадахыгаа аваад гарч үзээч, яая даа! гээд дарга гарынхаа алганд хумсаа шигдтэл атгаж, дахин дахин ханиаж хоолойгоо застал Сагсай:

	— Та нар шударга биш. Хүнийг ялгаварлаж үздэг гэж хэлээд гар зангидан даргадаа бүр тулаад ирэв. Гандиймаа Сагсайн ханцуйнаас барьж аваад «сэргийлэх дуудъя даргаа!» гэвэл «тэгвэл яаж социалист хөдөлмөрийн үйлдвэр гэгдэх вэ. Ядаж энэ гайхал шалгалт өнгөрөөж байгаад ууж болдоггүй» гэж бодоод утас залгах гэж байсан Гандиймаагийн гараас харилцуурыг шүүрэн авч тавив. Гэтэл Сагсай даргынхаа мөр лүү дэлсээд авав. Нүд нь орой дээрээ гарсан Гандиймаа «Болохгүй нь даргаа! цагдаа дуудъя» гээд харилцуурыг дахин автал дарга «Сахилга бат алдах, ууж согтуурах явдал огт гарахаа байсан» гэж дээш мэдээлснээ бодоод:

	— Гандиймаа минь би яах вэ, наад бригадынхаа гишүүнийг аваад гарч үз! гэж арга нь барагдсан шинжтэй хэлснээ, 

	— Сагсай чи сонсооч! Чиний гомдлыг дараа хэлэлцье. Болно биз дээ. Удаахгүй. Энэхэн удаа уучилж үз! гэж гуйтал утасны хонх дуугарав. Даргын сүр сүлд бүр алга болчих шиг болов. Дарга Сагсайг дөлгөөхөн нь аргагүй харж зогсоод «Чи бас тэгэмгүй сэн дээ, Бид артелийнхаа нэр төрийг бодож байна. Гандиймаа наад утсаа ав» гэлээ. Харилцуур чихэндээ ойртуулмагц Гандиймаагийн нүд орой дээрээ гарав. Тэрбээр «за, за, одоохон ирэх нь гэвэл тархинд нь сандралын улмаас цус харвах мэт болсон тэр дарга:

	— Гандиймаа чи үүнийгээ аваад түргэн гарч үзээч! Би гуйя гээд гайхаш нь тасарсан янзтай ширээн дээгүүр хий тэмтрэв. 

	 

	1967 он

	 

	 


МИНИЙ ШИНЭХЭН ХОНГОР

	 

	Би Анагаах ухааны дээд сургууль төгссөний диплом өвөртлөөд дайллагад баяр хөөртэй орж билээ. Тэгээд цааш яаснаа сайн мэдэхгүй нь халуун ундаа даах савгүйд сэн хэрэг биз.

	Нар мандах үеэр би чинь хархан үстэй гоолигхон бор хүүхний дэргэд байж байлаа. Санамсаргүй таарсан хонгор минь давхраат алаг нүд, жигд цагаан шүдтэйг нь яана!

	— Би чамд бантан хийж өгөх үү гээд тэр минь инээмсэглэв. Эргэн тойрноо харвал хоёулхнаа байлаа. Түүнээс хойш бүжгийн хүрээлэн кино театрт намайг шинэхэн хонгороо дагууланхан сэтгэл ханамжтай явж байсныг танил нөхөд минь андахгүй.

	Би хүүхдийн эмчээр ажиллав. Амбулаторид үзлэг хийхээс гадна найз нар, танил нөхдийнд уригдан очиж, хүүхдийн булбарайхан цээж чагнан эмийн жор бичиж өгч явдаг болов. Түүнээс хойш удалгүй хүмүүс, намайг муугүй эмч гэж үздэг болсон нь шивэр авир ярианаас дуулддаг байлаа.

	Нэг өдөр шинэхэн хонгор Гандиймаагаа дагуулан салхинд гарч, цэцэрлэгт зугаалахаар тайвуухан алхаж явтал нимгэн цоохор цувтай өндөр өсгийт гуталтай хүүхэн тов тов алхлан ирж:

	— Сайн байна уу? гэж инээмсэглэн мэндэлсэнд би мөн:

	— Сайн, сайн байна уу гээд инээмсэглэтэл Гандиймаа намайг хяламхийх шиг санагдав. Сайх хүүхэн ч зөрж өнгөрлөө. Тэгтэл манай хонгор «Энэ хүүхний хөлийг, шал майга юм. Инээж байгааг нь ээ. Өөрөө инээчихлээ л гэж бодоо байх даа...» гэсэнд би танил хүүхнийг маань муу тийш нь хандуулах гэсэн шинэхэн хонгорыгоо санааг гадарлаж «Энэ хүүхэн...үгүй эднийх эртээд надаар хүүхдээ үзүүлсэн юм» гэтэл Гандиймаа надтай хөл нийлүүлэн алхалж явснаа алдаж эхэллээ.

	Бид хоёр залуучуудын цэцэрлэгийн дотуур орж явган хүний зам даган зугаалагч олон хүнтэй дайралдав. Ер нь энэ цэцэрлэгт, бямба гаригийн орой хөл хөгжөөн ихтэй байдаг. Урьд нь манайхтай айл байсан охин, дүүгээ хөтлөөд зугаалж явлаа. Тэр намайг хармагц танилын урьхан харцаар ажихад нь би юуны урьд «Их зантай болчхож» гэж хэлэлцэх вий гэхээс болгоомжлон «сайн байна уу Энхээ» гээд хариу сонсъё гэж хүлээлгүй зөртөл Гандиймаа:

	— Энэ охин хэддүгээр ангийнх вэ? гэсэнд

	— Аравдугаар ангийнх гэвэл, 

	— Хар багаасаа юун жигтэй бүдүүрчихсэн юм бэ дээ! гэв.

	Цааш хэд алхаад баруун гар тийш эргэх зуурт «Гай газар дороос гахай модон дотроос» гэгчээр «Сайн байна уу» гэх танил дуу дахин сонстоход би сандарсхийж хажуу тийшээ харвал ашгүй, миний найз хархүү явжээ.

	— Сайн, сайн байна уу гэтэл тэр «Чи ангийнхантайгаа уулзаж байна уу? Сая энд Алимаа явж байна. «Чамайг цэцэрлэгийн хайсны хаалгаар орчихлоо, гэж тэр надад хэлсэн» гэхэд цааш нь олон юм ярих вий гэж төвөгшөөсөн би ч түүнээс салан холдохыг яаравчлав. Найз минь тэгсхийгээд миний бодлыг гадарласан мэт шалмагхан алхлан одлоо. Гандиймаа минь өлмийгөө ширтэн хэдэн мөч дуугүй алхсанаа «Алимаа гэж хэн юм бэ!» гэв. Тийм асуулт гарна гэж би мэдээд урьдаас бэлтгэлтэй байсан учир түүнийг бараг хэлж дуусаагүй байхад нь залгуулаад «Анагаах ухааны дээд сургуульд надтай хамт таван жил суралцсан юм» гэж томоохон өгүүлбэр ширүүхэн хэлсэн авч миний шинэхэн хонгорын санаа амрах яагаа ч үгүй бололтой.

	— Алимаа гэж дунд сургуульд байхдаа дандаа муу суралцаж анги улирдаг байсан сэвхтэй годгор хөх хүүхэн үү? гэхээр нь

	— Үгүй гоолигхон цагаан хүүхэн бий шүү. Сурлагаар ч сайн! гэвэл.

	— Одоо л зарим хүнд тийм сүрхий харагдахаар болчхож л дээ. Түүнээс биш царай муутай л юм байсан даг. Тэр Алимаа энэ жил Анагаах ухааны дээд сургууль төгссөн байх учиртайдаа гэж өөрийнхөө төсөөлөн бодож байгаа хүнийг мөн гэж батлахыг оролдлоо.

	Би тэр орой хэр зэрэг зугаалсан бэ уншигчид аа!! Та төсөөлөн бод л доо. Бушуухан харихыг яарч явтал миний ээжтэй үерхдэг Дугармаа гуай дайралдлаа. Би, түүнийг хэзээний хүндэтгэдэг учир зориуд тосон очиж, амрыг нь эрж хэдэн үг солив. Энэ авгайтай уулзсан даруйд Гандиймаа дуугүй явсан боловч гэрийнхээ үүдэнд ирээд:

	— Манай Улаанбаатарт залуумсаг зантай авгайчууд зөндөө байх юм аа. Хөгширч унах гэж байж, тэдний маяглахыг нь яана. Зарим нь залуухан эр харахаараа байж ядсан мэт саамганаж харагдах юм. Эрэгтэйчүүд ч гэсэн тэдний өдөхөд хайлчих шиг болдог гэх зэргээр үглэж байв.

	Тэр оройноос хойш би шинэхэн хонгорынхоо хамт олны хөл хөгжөөнт газар явахаас зүрхшээх болж билээ. Ажил дээр байхад дэндүү олон утасдахыг нь яршигтай гэхгүй бол миний хонгор харин надад хоёр гурав хоног түвэг их учруулсангүй. Тэгтэл нэг үдэш манай саахалтын танил охин орж ирээд «эгч таныг хүүхэд үзэж өгөөч!» гэж байна. Хүргэн ахыг гадаадад явчихсан хойгуур Манай дүү гэнэт халуурлаа. Хүргэн ахыгаа гадаадад явсныг Гандиймаагийн дэргэд юунд хэлэв дээ гэхээс би байж сууж ядав. Тэгэвч тэр охин миний зовлонг яаж гадарлах вэ дээ «үгүй» гэх эрх үгүй тул тэднийд очсон юм.

	Эргэж ирээд хаалганыхаа хонхыг дарж шатаачих шахсанаа би хүнд хэлэх дургүй юм шүү. Тэр шөнө миний хонгор:

	— Эмч түүний дотроос хүүхдийн эмч шиг шал дэмий мэргэжил алга... гэж батлахыг улаан цайм оролдлоо. Би түүнийгээ тайвшруулахын тулд

	— Удахгүй өөр тасгийн эмч болно гайгүй гэвэл Гандиймаа:

	— Ямар тасгийн гэж байна.

	— Эмэгтэйчүүдийн эмч болъё гэж бодож байна гэлээ.

	— Тэгээ! Тэг! чамд тийм л ажил таарна. Чамайг танихгүй эм хүйстэй амьтан энэ Улаанбаатарт алга. Гайгүй байна аа, чам шиг нь... гээд хөнжлөө нөмрөн цаашаа харж хэвтлээ.

	Намайг мэргэжлээ солихыг үнэндээ хэн ч зөвшөөрөөгүй учир Гандиймаа намайг сүүдрээс минь дутуугүй дагадаг боллоо. Тэгээд би арга барахдаа тэмдэглэлийн жижиг дэвтрийн хуудсыг бүсгүй хүний нэрээр дүүргэж ард нь аль түрүүнд санаанд орсон утасны дугаар бичиж гэр дэх ажлынхаа ширээн дээр мартсан болж орхидог боллоо. Түүнээс хойш хонгор минь хэчнээн олон хүний албан тасалгаа гэрийн утсанд залгаж тэдний уурыг хүргэснийг бүү мэд! Нэг орой чарлан уйлж бяцхан дэвтрийг минь урж хаяад чемоданаа барин гарах гэхэд нь би түүнийхээ магнай руу унжсан шанх мэт тайрмал үсийг илбэхэн тал өгьюү гэтэл, тэр улам гаарч намайг «үлгэр жишээ шалиг амьтан» гээд хаалга саван гарч шат руу дэгдэн гүйх чимээ сонстоход зүрхнээс минь зүүлттэй байсан үл үзэгдэх туухай унах шиг сэтгэл амсхийж билээ.

	Гандиймаа бид хоёр танил эмэгтэй хүнтэй дайралддаггүй номын дэлгүүрээр тайван явж байхдаа нэг төгрөгөөр худалдаж авсан тэр бяцхан дэвтэр хэн хэний маань амьдралд ийнхүү санамсаргүй тус хүргэдэг байна шүү.

	 

	1967 он.

	 

	
ШАГНАЛ

	 

	Хотын баруун захад нэгэн багахан албан байгууллага байдаг. Тэр байгууллага хоёр том хашаатай. Нэгэнд нь хэдэн цагаан байшин бий. Нөгөөд нь хэдэн цагаан гэр бий. Байгууллагын ажилтан ажилчид байшинд ажиллаад гэрт суудаг нь тэр ажээ. Тэд хоорондоо эвтэй амь зууж, улсын ажлыг муугүй залгуулдаг юм.

	Тэр байгууллагын ажилтан Сэд дэлгүүрээс авсан шинэ Шаахайгаа анх удаа өмсөөд ажилдаа очтол «гай газар дороос» гэгчийн үлгэрээр гэнэт ус ихтэй бороо орж хотын захын гудамжинд шалбааг тогтоод гадуур явах ажилтай Сэдийн гуталд халгаа учруулж орж ирмэгц гутлаа сайн цэвэрлэж байхыг эрхгүйеэ шаардсанд тэр бээр байшингийн шатны доорх хонгилд хэвтсэн бөөн таарыг олж конторын үүдэнд хөлийн үрчүүр тавьжээ. Гэтэл маргааш нь байгууллагын ажлын төлөө амь биеэ хайргүй зүтгэдэг тэргүүний хүнийг шалгаруулан шагнах ажилчдын ээлжит хурал болж, байшингийн үүдэнд хөлийн үрчүүр тавьж «шинэ санаачилга» гаргасан Сэд шагнал хүртжээ. Түүнээс хойш хэд хоносны дараа нэг удаа байгууллагын дарга тасалгаандаа хүн дүүрэн цуглуулав. Ямар нэг зүйлийн тухай бодлогоширч ядарсан цонхигор царайтай мөр дарга ширээнийхээ араас аажим босож хоолой засаад:

	— За та нөхдийг цуглуулсны учир нь энэ байгууллагын ажилд амь бие хайргүй зүтгэж байгаа хүнд ээлжит шагнал олгох тухай хэлэлцэх гэсэн явдал болно. Бидний энэ хурал сайхан уламжлал болж байна. Нөхөр Сэдийг конторын үүдэнд гутал арчих үрчүүр тавьж «сайхан санаачилга» гаргасны хувьд шагнасан. Мөн чухал ажилтай үед конторынхоо түлхүүрийг мартан сандарч байхад минь яаравчлан очиж авч ирсэн нөхөр Самбаад Сэдийн саналаар өндөр шагнал хүртээснийг та бүгд мэдэж байгаа гэхэд Самбаа нь «Хэрэв би найзтайгаа уулзаж дэлгүүрээр орох далим олох гэж даргын мартсан түлхүүрийг авч ирээгүй бол шагнал юунд хүртэх билээ. Юм нэг нүдээ олоход сүрхий шүү» гэж бодож байв. Дарга цааш нь яриагаа үргэлжлүүлж би захиргааны зүгээс бичиг хэргийн эрхлэгч нөхөр Саруулын нэрийг энэ удаагийн шагналд дэвшүүлэх санал байна. Нөхөр Саруул манай тэргүүний ажилтай эмэгтэй бөгөөд түүний сайн санааны үрээр бид ийм саруул тасалгаанд сууж байна. Та нар тэр цонх руу хар л даа! Саруулаас өөр хэн ч ингэж цонх арчсан удаагүй. Саруул энэ цонхыг ийм сайхан болгож арчсанаас хойш энэ тасалгаанд би гаднын хүмүүсийг нүүр бардам хүлээж авч цонхоороо юм харан та нарын ажлыг нарийн хянаж суух боллоо. Ийм учир хотын бараа баазаас авсан өнөөх тунгалаг толиороо Саруулыг шагнавал ямар вэ гэсэн санал байна гэсэнд хамгийн түрүүн Сэд ам нээж:

	— Даргын санал маш зүйтэй. Би үүнийг чинь бүр аль эртнээс бодоод л явсан юм. Цэвэрлэгч байсаар байтал цонхыг ийм болтол арчина гэдэг юу гэсэн үг вэ! Энэ бол ёстой шинэ санаачилга мөн. Цонх сайн арчсанаас хойш манай даргын нүүрэн дээр өглөөний нарны үүлтээр ягаан туяа тусаад хэчнээн сүрлэг харагдах болсон гээ. Ийм учир тэр гоё толь олддоггүй ховор, буурдаггүй үнэтэй ч гэсэн нөхөр Саруулын тэр их хөдөлмөр идэвхийг урамшуулахад багадмаар санагдана гээд суухдаа Мөр, Саруул хоёрын царайг ээлжлэн харав.

	Энэ үед Саруул үг дуугүй цомцойн суугаад «Би чинийхээ л ачаар шагнал хүртэх нь! Чамайг болзоондоо ирэхийг харж суух гэж цонх арчаагүй бол би юуны тулд байгууллагын шагнал авах билээ дээ» гэж санаж байлаа. Хурал тармагц Саруул шагналаа дааж ядан хөл нь газар хүрэхгүй харьжээ.

	Түүнээс хойш хэд хоног өнгөрөв. Тэнгэр бүрхэг цасан шамарга хаялж байхад байгууллагын яруу найрагч Сүлд царай зүс ч үгүй болчхоод даргын конторын цонхны тушаа урт модон сандал дээр дуу шуугүй духайн сууж байв.

	— Манай байгууллагынхан намайг л үнэлэхгүй юм даа. Хэд хэдэн удаа хүмүүс шагналд нэр дэвшээд шагнууллаа. Би л сураггүй. Би энэ байгууллагын ажилтан ажилчдыг хөдөлмөрт зоригжуулан дайчилж чадаж байгаа ганц хүн! Гэтэл шагналын сураггүй. Ажлынхаа газрын тухай миний зохиосон дуу байхгүй бол байгууллагын нэр хүнд бага байх сан даа: Эртээд тоглосон концертод миний зохиосон дууг Баясгалан дуулаад хоёр дахиулсан. Тэгээд ч Баясгалан байгууллагын шагнал хүртсэн. Гэтэл дуу зохиосон би л юу ч үгүй. Шон босгоогүй бол шаазгай юунд суух вэ! Хэрэв би тэр дууг зохиогоогүй бол Баясгалан яаж шагнуулах вэ! гэж «яруу найрагч» Сүлд бодлогоширно. Сүлд ийнхүү гунин суухыг хамгийн түрүүн олж харсан Самбаа дэргэд нь оч иж

	— За өвгөөн! Юу болоо вэ! Эхнэр чинь бий биз гэж асуутал Сүлд:

	— Яагаа ч үгүй эхнэр ч бий гэлээ. Самбаа түүний царайг гайхан ажиглаж байснаа гэнэт нэгэн зүйлийг санасан бололтой даргынхаа контор луу харайлгав. Нөхөд нь түүнд золтой л дайруулчихсангүй. Нүд нь орой дээрээ гарсан Самбаагийн орж ирэхэд дарга сочин өндөсхийснээ

	— Юу болоо вэ гэвэл

	— Дарга минь дарга минь! Ёстой нэг шагнууштай хүнээ бид мартаад тун их гомдоож байгаа юм байна шүү! Сүлд одоо царай зүс ч үгүй бүрзийгээд бараг уйлах шахан сууж байна. Би хүний сэтгэлийг бас мэднэ л дээ. Тэр, дотор сэтгэлийн их зөрчилд оржээ.

	Дараагийн ээлжид Сүлдийг л шагная. Тэр чинь манай байгууллагын сүлд дууллын үг зохиосон хүн! Хэчнээн их хүч хөдөлмөр гаргасан гэж санана. Би тэр бүгдийг мэднэ. Тэр жорлонд орохдоо хүртэл амандаа юм үглэн толгой холбож явдаг. Тэгээд ч гурван бадаг дууны нэгдүгээрийг нь дан «А» гаар хоёрдугаарыг нь дан «Ц»-гээр гуравдугаарыг нь дан «О»-гоор нэг ч алдалгүй толгой холбож чаджээ. Эхнэрийг нь ярианаас үзвэл Сүлдийн нойр үл хүрэх бөгөөд хэрэв дугхийвэл толгой холбон дуу аялж зүүдэлдэг байсан бол байгууллагын сүлд дууллыг зохион дуусгаснаас хойш мэдрэлийн ядаргаа нь гарч нам унтах болжээ гэвэл Мөр «Ийм гай байх гэж энэ удаа миний нэр дэвшиж магадгүй гэж чих тавиад аж ахуйн эрхлэгчээр ганц хоёр үнэтэй юм бэлтгүүлсэн минь талаар болох нь ээ, энэ гайхлыг чинь шагнах уу яах вэ» гэж бодоод

	— Самбаа минь чамд баярлалаа. Бид чиний саналыг анхаарч үзнэ гэв.

	Самбааг гарснаас хойш Мөр гүн бодолд дарагдаад; Энэ байгууллагыг толгойлон хөдөлгөж, удирдах байгууллагын зүгээс онц эс магтуулсан боловч муулуулаагүй гэлдрээд байхад эд миний нэрийг шагналд дэвшүүлдэггүй... юу ч гэх вэ дээ! Урьд шөнө шагнал авлаа гэж зүүдэлсэн юм сан... гэж санажээ.

	Дараагийн ээлжит хурлаар Сүлд шагнал хүртэв. Энэ мэтээр байгууллагын ажилтан нар бие биеэ нэр дэвшүүлсээр байгаад нийт хүн шагнал хүртэж хоёрхон хүн үлджээ. Мөр хэчнээн мөрөөдөвч нэр нь дэвшсэнгүй. Түүнээс гадна Зүтгэлийн нэр гарсангүй. Чиргүүл аварга том тэрэгний жолооч Зүтгэл хүйтэнд хөрж, халуунд халж дөрвөн цагийн эргэлтэд ууланд мод хийж тээж буулгадаг юм. Тэр, цаг үргэлж ажилтай байдаг учир шагналд нэр дэвшүүлэх хуралд оролцож байсан удаагүй. Хүн шагнууллаа гэж сонсдог боловч түүнийг үл анзаарах бөгөөд өөрөө ч юм горьддоггүй ажлаа л хийж явдаг хүн. Зүтгэлийн ачаар тэд тохилог байшинд гал өрдөж суудаг учир улсаас орон сууц нэхдэггүй юм. Зүтгэл одоо аварга тэрэгнийхээ жолоог мушгин дуу аялаад Улаанбаатараас алсын замд гарч явна. Мөр гуай одоо өмднийхөө халаасанд гар хийж Саруулын арчсан цонхоор гадагш хараад бодлогоширч зогсоно.

	Бусад нөхөд нь ажлынхаа чөлөөгөөр бөөгнөрч суугаад авсан шагналаа хэрхэн эдэлж хэрэглэж байгаа тухай хүүрнэж байна.

	 

	1967 он.


ӨНЧИН НАВЧ

	 

	Уулсын оройд будан сууж, тогорууны цуваа бал мэт хөх саарал үүлсийн цаагуур далд орно. Өглөө цэцэрлэгийн дотор хяруу цавцайна. Сэвэлзэх салхи хүйтэн амьсгал орж, хангайд бугын шогшоо эхэлдэг үес, хөлтэй хотын талбай гудамжийг таримал улиас, бургасны навчис дардаг цаг. Тариа хураахаар явсан оюутнуудын түрүүч ирж, сургуулиудын хичээл эхэлж, оюутан залуусын амьдрал сэтгэл догдлуулсан учралаар дүүрэн байв.

	Цагаан гэгээ тасарч тэнгэрийн хаяа үл мэдэг сийлэгдэн байх үдэш оюутан Норжмаа өөрийн эгч түргэн тусламжийн эмч хоёроор сугадуулж түшүүлсээр төрөх газрын шат өөд өгслөө.

	Ээжийнхээ дэргэд эцэггүй хүүхэд яасан ч гаргахгүй юм шүү гэж шүд зуусаар хөдөөгөөс эргэж ирсэн. Одоо харин ээж минь дэргэд байгаа болоосой гэж тэр бодсоноо «За яах вэ дээ, эгч минь байна. Харин Булган л нүдэнд бүү үзэгдээсэй. Түүнийг бодоод ч тусгүй» гэж санажээ.

	«Норжмаа минь? Чамайгаа хэнээр солих билээ дээ. Хэнд ч өгөхгүй» гэж Булганы хэлж байсан үг чихэнд нь сонсогдох шиг болоод Норжмаагийн дотор гэнэт харанхуйлж, нүднээс нь нулимс, бөмбөрөхөд эгчийг нь хоолой зангирч «Миний дүү зүгээр, тэгдэггүй юм. Эгч нь...» гэхэд Норжмаа «Өвдөж байна» гэж арай чүү дуугарав. Үнэндээ түүний зүрхээр хатгах шиг болж байлаа.

	«Би үнэхээр хүүхэд төрүүлэх гэж байна гэж үү. Тэгэхдээ бүр намайг орхиод, амьдралын өөр зам хэдийнээ сонгочихсон түүний хүүхдийг гаргах гэж үү. Арван есхөн насандаа зөв замаас хазайж, амьдралдаа ийм баларшгүй хар толбо тогтоочих гэж дээ. Даанч... Би өнөөдрөөс хойш хэнд хэрэгтэй юм бэ» гэж тэр боджээ.

	Ой ухаандаа аливааг тунгаах чадвар мөхөстсөн эх нь турь муутай гарынхаа алганд хумсаа шигдтэл тас базаж байхуйд, хэрхэн амьдрах хувь заяа нь хараахан тод бус байгаа хүний үр мэндлэв.

	Эх баригч бүсгүй инээмсэглэн, 

	— Хүү, за хүүгээ хардаа гэж цагаан даавуунд ороосон улаан нялзрайг үзүүлэхэд эх болж бие махбодоо хувирч байгаа энэ мөчийг Норжмаа ухааран, ядрангуй царай дээгүүр нь инээмсэглэл үл мэдэг зэрэглээ адил эрвэгэнэв.

	Эхийн харц бодлогошронгуй гөлгөр харагдлаа. Тэр адар өөд нүд цавчихгүй ширтэнэ. Тэр «дэлгэц» дээр монхордуу хамартай, зориудын хиймэл инээмсэглэлтэй бор залуу саяхан төрсөн хүү хоёр нь зэрэгцэн... ээлжлэн үзэгдэх шиг болно. Тагнай хатан амаа цангаж байгааг ч эх анзаарсангүй. Тэгж байснаа бүсгүй хөмсгөө зангидаж, харц нь ямар нэг аюулын өмнө тулж очсон хүнийх шиг болов.

	— Миний дүү чамд итгэх, чамайг гэх хүн олон гэж эгчийн нь хэлсэн санагдлаа.

	Яг энэ үед түүнд нэг залуу зурвас бичиж суужээ. «Норжмаа Чи хүүтэйгээ сайн байгаа биз. Та хоёрыг төрөх газраас гарч ирэхийг бид (би гэмээр байсан боловч зориуд ингэв) хүлээж байна. Та хоёрыг аз жаргал угтана. Бадрал» гэжээ.

	Энэ нэр Норжмаагийн сэтгэлийн гүнд халуун илч хуримтлуулж нүүр улайлган өөрийн эндлийн тухай зүрх чичрэн бодоход хүргэлээ. Бадралынхтай айл бууснаас хойш Норжмаа томоотой, бодлогошронгуй тэр бор залуутай танилцсан юм. Ганцаархнаа амьдардаг Бадралын сэтгэлийн орчлонг Норжмаа хэрхэн өөр болгосноо эс мэднэ. Бадралыг эзгүй хойгуур усчин ирэхэд тэдний төмөр лаазыг дүүргэхдээ Норжмаа шалан дээр ганц ч дусал ус дусаагаагүй байхыг үзээд нямбай хүүхэн юм даа! гэж гэрийн эзэн санадаг байжээ. Норжмааг гэртээ оруулж дасгахын тулд тэр түлхүүрээ зориуд тэднийд орхидог болов. Тэр ч байтугай Норжмаа заримдаа Бадралын замбараагүй орхисон бийр, будаг, харандаа сэлтийг эмхлэн янзалж, аяга тавгийг нь хүртэл угаадаг байжээ.

	Норжмаатай түр ч болсон уулзаж хэдэн үг солих сон гэж Бадрал бодох боловч тийм завшаан олдохгүй байлаа. Бадралыг нэг өдөр ажлаас тараад ирэхэд Норжмаа хураалттай түлээн дээр суугаад, наанаа алсын бараа харж цэвэр салхи амьсгалж байх мэт авч, цаанаа уйтгартайнхан янзтай байлаа. Яагаад тэгнэм билээ. Ер нь сүүлийн өдрүүдэд Норжмаагийн дуу цөөрч, магнай дээрх бор толбо нь бүр ч тодрон бүсэлхийгээрээ үл мэдэг бүдүүрчээ. Хөөрхий би ч мөн азгүй юм даа, жаахан түрүүхэн танилцсан болоосой гэж Бадрал гонсойн бодоод түүнтэй учрахын хүслэндээ хөтлүүлж, тэднийд орвол, 

	Норжмаа гэрийн баруун хатавчнаас дээхнээ эрээн хулдаасаар бүтээн зассан ширээний дэргэд буруу харан сууж байснаа доод зовхинд бөнжгөнөсөн өнчин нулимсыг арчиж, хэн нэгэн хүний гэрэл зургийг цүнхэндээ сандрангуйнхан хийгээд, даруй суудлаас босож, пийшин дээр байсан данхтай цайнаас улаан цоохор шаазанд дүүргэн өгөхдөө гар нь салганан чичирч байлаа. Бадрал цай ойчих зуур Норжмаагийн хөдөлгөөн байдлыг ажиглан, дуугүй суухаас зүрхшиж сэтгэл засахын тулд

	— Танай хичээл яасан эрт тардаг болоо вэ гэвэл Норжмаа

	— Тийм... үгүй... тийм ч гэж... Би өнөөдөр эмнэлэгт очоод... гэв. Хүүхдийн эцэг хэн бол гэсэн эрэлхийлэх бодол, ярихад халгаа учруулах боловч ам хуурай байхгүй юм сан гэж, 

	— Танай гэрээс захиа ирж байна уу гэвэл

	— Ойрдоо чимээ сураггүй, эжий минь сайн л суугаа байх даа гээд тэр шүүрс алдсанаа Бадралаас зовсон бололтой ерийн тайван буй дүр үзүүлэх гэж зүүн энгэр лүүгээ унжуулсан мөнөөх гэзэгнийхээ үзүүрээр оролдон урдаа дэлгээстэй номыг утгыг нь төдийлөн ухааръя гэсэн янзгүй гүйлгэн харж байлаа. Норжмаагийн сэтгэл зовуурьт бодлын гарт автсан нь түүний харцны тогтнон мэлмэрсхийхээс илт байжээ. Юу бодоо юм бол. Мэдээж түрүүчийн гэрэл зурагт л хамаг учир бий дээ гэж Бадрал санасан билээ.

	Төрөөд гурав хоносны дараа Норжмаа орноос босож хамт байгаа эхчүүдтэй ярьж суудаг болов.

	— Хүүхдээ анх хөхүүлэхдээ энэ хүүхэн уйлчихсан шүү. Хөх чинь өвдөөгүй биз гэхэд үгүй гэнэ билээ хэмээн нэг асрагч Норжмаагийн тухай өгүүлэхэд нөгөө сувилагч

	— Харин хүүхдээ хөхүүлснээс хойш энэ хүүхэн овоо дуу шуутай болчхож... гэж ярив.

	Үүр цайх үеэр Норжмаа босож, цонхоор гадагшаа ширтлээ. Гудамжаар ганц хоёр хүн явж харагдахад «Эдний нэг нь Булган байгаасай» гэж гэнэт бодов. Цонхны тушаах улиасны мөчирт үлдсэн хэдэн далбагар навч бараг цөмөөрөө тасраад хийсчихлээ. Нэг багашаахан шар навч салхинд савчивч арай ч хөсөр унахгүй байхыг Норжмаа ажиглан зогсож байтал, сая төрсөн нэг эмэгтэйг сувилагч нар гаднаас оруулж ирэв. Түүнийг Норжмаа эргэж хармагц царай нь зэвхийрч орон дээрээ бараг үхэтхийн унаад, ирсэн хүүхнийг дахин ажиглавал Булганы шинэхэн амраг Уранчимэг гэгч байлаа. Норжмаагийн бүх бие халуурах мэт болон чичрэв.

	Уранчимэг гэгч хөнгөндүү сэтгэлтэй, урьд нь төрхгүй харчуудын хүссэнийг болгоож ирсэн эгчмэд хүүхний гол төлөв бусдаас сурсан арга мэхэнд Булган урхидуулж, түүнтэй нөхөцсөөр хүүхэдтэй болж Норжмааг орхисон билээ. Булганыг зангаа хувирган зайлж одсоноос хойш хэд хоногийн дараа Норжмаа давхар биетэй болсноо мэдэж харамсал гэмшлийн эрхэнд шаналсан ажээ. Норжмаа Булган хоёрын суух гэж байсныг Уранчимэг мэдэхгүй. Харин Норжмаа, түүний үерхдэг хүүхнүүд Булганы яаж явааг юу эс андах вэ. Болсон явдал, байгаа байдлаа бодох тутам Норжмаагийн тэнхэл алдран хоол унд ч хоолойгоор нь давахгүй байлаа.

	— Тэр нэг орой юунд үдэшлэгт очлоо Хэрэв тэгээгүй бол Булгантай танилцахгүй өнгөрөх байсан юм гэхээс толгой руугаа гар зангидан дэлсмээр санагдав.

	— Уранчимэг гэж та байх аа? Танай хар хүн үүнийг өгч байна гэсээр сувилагч хүүхэн халуун савтай хоол цай хуйлсан бичгийн хамт авчрахад Норжмаа хөнжилдөө шургав. Түүний дараахан их эмч залуу орж ирээд, 

	— За Уранчимэг бие чинь сайн уу хэмээн түүнд ойртон сууж

	— Чи баахан ядрангуй байх шив. Цай хоол гэрээсээ хааяа авчруулж болно шүү. Булган маань ч гэртээ ч тогтож сууж чадахгүй байгаа бололтой. Өнөөдөр гурав дахин ирлээ гэхэд Норжмаагийн сэтгэлд нэгэн дуртгал зурсхийж «Өө энэ эмч чинь тэр үдэшлэгт Булгантай хамт очсон залуу болох нь ээ» гэж санаад хөнжлийнхөө зөрлөгийн сиймхийг ч битүүлэв. Олон дахин угааж хэврэгшсэн дэрний гэрийг түүний нулимс нэвт цохижээ. Гаднаас хүнд нүсэр алхаатай сувилагч авгай орж ирээд

	— Норжмаа гэж та юу гэж хөнжлийн нь сэжүүрээс татахад тэр хөдөлсөнгүй.

	— Энд юм тавилаа шүү гээд сувилагч явчхав. «Ямар ч гэсэн энд би бусдад муугаа үзүүлэхгүй юм шүү. Ялангуяа энэ хүүхэнд...

	Чи эндсэн ч тэвчих учиртай. Тэгэхгүй бол юу ч болж мэднэ. Ер нь даруйхан л эндээс гарах юм сан» гэж Норжмаа боджээ. Тэр хөнжил дотор бугдайн хэвтэж нулимсаа жаахан татраагаад өндийж хартал орны толгойны тушаах намхан шүүгээн дээр нугалж хуйлсан зурвас хэдэн шоколадны хамт байжээ. Энэ Бадралын хэд хоногийн өмнө бичээд өгьюү байюу гэж эргэлзэн хадгалж явсан зурвас ажээ. Танил зураач залууг сэтгэлийн ийм үг бичнэ гэж Норжмаагийн санаанд огт ороогүй биз ээ. Түүнийг уншаад бүсгүй гайхан зовниж шаналах нь түр завсарлаж атал Уранчимэг Норжмаагийн ядрангуй байгааг ажиглаад

	— Найзаа чи шөл уухгүй юу. Хар хүнээ би балга шөл ч олигтой хийж чадахгүй байх гэж бодож байсан. Санаснаас догь гээч гэхэд нь Норжмаагийн мэдрэл рүү зүүгээр шивэх мэт болсонд тэр

	— Баярлалаа, би юм идмээргүй байна гэвэл Уранчимэг ч байг гэсэн янзтай хялмайсхийн дуугүй болов.

	«Миний бие сайн. Охин сайн. Чи минь бид хоёртоо зоволтгүй. Чамайгаа үнсье. Өнөөдрийн үдэшлэгт битгий очоорой, чамаасаа гуйя Уранчимэг чинь» гэсэн зурвасыг Булган тогтоон уншиж духайсхийн алхаж явснаа халаасан даа хийгээд шууд гэрийн зүг яарав. Тэр орой жижүүрийн эмч хижээл эр, тасалгаандаа их л тайван байдалтай алхаж дуу аялан шүүгээнээс зузаан ном гаргаж ширээн дээр тавиад, олбогт сандлынхаа түшлэгийг налан суутал хаалгаар цагаан халаад гялсхийн сувилагч хүүхэн босгоор хөл тавимагц

	— Нэгийн дөрөвдүгээр тасагт өнөө халуураад байсан хүүхэн саянаас бүр дэмийрээд уналаа гэв. Тэр нь Норжмаа байлаа.

	— Би эндээс явна. Намайг зайлуулаад аль! Ээжээ! Ээжээ! Та охиноо аваач дээ гэж хашхиран ихэр татан уйлаад толгой руугаа дэлсэн буй Норжмааг тэр үед хэн ч харсан танимааргүй байлаа. Өнгөцхөн үзвэл хүүхний сэтгэлийн гэнэтийн юм шиг ийм хувирал хүмүүсийг хирдхийлгэв. Эмч нар түүний хувийн амьдралын түүхийг даруй лавлахаар сургууль гэр лүү нь утасдав. Өндөр хянган хамартай, санчиг нь бууралтсан профессор Норжмаагийн царайг нүд цавчилгүй ажиглаж, үргэлжлэн үглэхийг нь нэгд нэгэнгүй сонсож бодлогошрон сууснаа.

	— Эдний тасагт хэвтэж байгаа эхчүүдийн ажил, ар гэр, байдал төлөвийг даруй сэмхэн судал гэж эмч сувилагч нарт цэргийн дарга мэт эрс шулуун даалгалаа.

	Энэ үед Уранчимэг төрөх газрын үүдний сахиул мэт сууж байгаа нөхөртөө зурвас бичихдээ: «...сонин болгоход надтай нэг тасагт байгаа багахан бүсгүй бараг л солиорчих гээд байна. Чааваас тэр бодвол салхи шиг тогтворгүй харчуудын нэгд хаягдаад эцэггүй хүүхэд төрүүлснээс зайлахгүй...» гэж өгүүлжээ.

	Тийн гэнэт тэвдүүлсэн залуу эхийг бусдаас тусгаарлан хэвтүүлэх тусгай өрөө засах гэж сувилагчид сандран гүйлдлээ.

	Профессорын даалгасан судалгааг хэрхэн хийх тухай нэг тасалгаанд эмч нар зөвлөж байх хооронд бие нь гал мэт халуурсан Норжмаа ухасхийн өндийгөөд

	— Булган Миний Булганыг ирүүлээд өгөөч дээ гэж нулимс бүрхсэн алаг нүдээрээ профессорын царай өөд ширтэн харвал эрэх мэт болохуйяа. Уранчимэгийн дотор зарсхийн цээж нь бачуурав.

	Гадаа жихүүн салхи ширүүсэж цонхны тушаах улиасны сайх тэсвэртэй өнчин навчийг тастан хийсгэв.

	 

	1967 он. 

	 

	
НАЙРАН ДЭЭР 

	 

	Найр ид дундаа орж байхад, дэлгүүрийн зохион байгуулагч Ёст

	— Зүгээр, зүгээр! Одоо болно. Би нэг их уух биш дээ. Хн, Бадамаа гуай та юу хэлнэ вэ. Би танайд яалаа гэж нэрэлхэх билээ. Тэгээд ч өнөөдөр зөндөө уучихлаа.

	Зүгээр, зүгээр. Дүүргээд хэрэггүй. Би одоо уухгүй, нэмж тун болохгүй, 

	Намхайн яриа. Өнөөдөр би одоо баяртай байна аа. Манай Чоймболын нас одоо сүүдэр тавь одоо хүрээд байна. Ингэхэд одоо над хэлэх үг байх юм аа.

	Тэгэхлээр бидний хэн маань ч одоо бие биеэ дэмжих ёстой. Би Чоймболыг дэмжиж явсаан, Чоймбол ч гэсэн намайг мөн одоо дэмжиж байсныг үгүйсгэхгүй

	Эхлээд нөхөр одоо Чоймбол миний одоо удирдлагад ажиллаж байсаан. Тэр үед бол дадлага одоо туршлагаар багахан тийм одоо нэг залуухан хүн байсан. Манай социалист нийгэмд хүн хөгжиж одоо дэмжиж байдаг болохоор Чоймбол ч мөн тэрчлэн өссөн л дөө. Дараа нь нөхөр Чоймболын удирдлагад би ажиллах болсон. Тэр цагт би бага зэрэг эндсэн явдал бий. Харин тэр үед нөхөр Чоймбол намайг дэмжих тийм одоо основ одоо үндэс муухай байсан л даа. Харин цаашдаа намайг дэмжих боломж гарсан Тэгэхдээ яах вэ. Би угаасаа ажлын одоо туршлагаар муугүй, одоо байсны улмаас арай одоо өөр постод гарсан байгаа. Тэр цагт харин би улс төрийн боловсролоор муухан одоо байсны улмаас нөхөр одоо Чоймболыг ам одоо хэлээр дайрсан ч явдал бий. Түүнд нөхөр Чоймбол юм боддоггүйг үзвэл аргагүй л одоо хатаасан болд шиг тийм одоо хатуу хомнийст болсон нь илт байсан. Би энэ тухай өөрийн эхнэр Янжинд ярьж, нөхөр Чоймболын тэр одоо сайхан чанараас эзэмшихийг сануулж одоо тийм явдалд юм одоо санаад байдаг хүн л дээ.

	Наашдаа тэгээд бид бие биеэ халуунаар одоо дэмжиж байх нь улам ч чухал болох нь мэдээж шүү дээ?

	За тэгээд нөхөр Чоймболыг зуун одоо хорин нас хүрч, зургаадай одоо таяг тулахыг ерөөж энэхүү хундагыг өргөе.

	Ёст : Ингэсхийгээд өндөрлөе. Бадамаа гуай! Болно болно. Нэмээд хэрэггүй Тулгасныхаа би аль хэдийн балгачихсан шүү дээ. За яах вэ, нэгэнт хундагалчихсанаас хойш тогтоочихъё Эрүүл мэндийн төлөө.

	Пүрэвийн яриа — Манай найз Чоймбол зуугийн талыг насалж ингэж сайхан найрлаж байгаад би их баяртай байна. Бид хоёр аль дээр нэг газрын талх хороож ирсэн юм.

	Бид хоёр сайхан нөхөрлөхөд хэн... Манай Бадамаа зууч болж өгсөн юм. Бадамаа Чоймболтой гэр бүл болоогүй бол Чоймбол бид хоёр танилцахгүй ч байсан байж мэднэ.

	Бадамаа бид хоёр ч хар багаасаа нэг голын усанд шумбаж өссөн улс даа. Манай Бадамаа одоогоо бодвол хөөрхөн охин... охин юу байх вэ. Хүүхэн байсан юм.

	Бадамаа бид хоёр эхлээд хамт хурга хариулдаг байсан. Сүүлд нь хоёулаа хамт хонь хариулдаг болсон. Тэгэхэд ч мөн ч сайхан байжээ. Аргагүй сайхан байж. Тийм биз дээ хө Бадамаа!

	— За яршиг. Наадахаа балга!

	— Балгалгүй яах вэ, энэ хундагыг би...

	Ёст: Уулаа, уулаа, одоо болно. Өндөрлөе. Нэмбэл сүйд болно. Маргааш ажилтай. Эхнэр маань ч гэртээ намайг хүлээж суугаа байх. За нөхөд өө, энэ хундагыг энд цугласан та бүхний аз жаргалын төлөө өргөчихье

	Рэгзэдмаагийн яриа — Найз аа! Битгий шахаач дээ! Жаахан наашханаа суу л даа. Үгүй яана аа үүнийг! Чи согтсон байна шүү. Үгүй боль доо. (Настай улс байхад) аль вэ болиоч! Яасан ичдэггүй амьтан бэ? Яршиг зүгээр?

	Ёст : — Яалаа гэж танайд тав алдах вэ? Харилгүй болохгүй. Болно, болно. Над нэмсний хэрэггүй. Би нэг их уух биш. Харин наад жимсний уснаасаа хийчих! Өө бас л архи дүүргэчхэв үү! За үүнийг өргөөд явцгаая! Орой ч болж байна. Үгүй, үгүй нэмэхгүй шүү. Одоо боллоо.

	Цэцгээгийн яриа — Жимээ чи дүү гаргаач! За боль доо, жимсэнд явахдаа чи жигтэйхэн гоё дуулаад л байсан гэнэ билээ. За маяглах гэж. Тэгвэл намайг хамар хоолойны эмчид үзүүлээд өгье л дөө. Энд бэлээхэн мэргэжлийн эмч сууж байна.

	За яршиг даа юундаа нэг их үнэрхдэг юм бэ.

	Ёст :— Даргаас эмээх гэж үү. Манай дарга ч гайгүй л дээ. Одоо өөрөө улаан зээрд болчхож...

	Болно, болно, миний хундаганд жаахан рашаан дүүргэчих.

	Архи нэмэх хэрэггүй! Үгүй! Үгүй! Миний цөс муу, ходоод ч базаахгүй, мэдрэл ч гэсэн сайн биш. Архи ахиухан уучихаар агсан тавих гээд байх болсон юм. Тэгээд ч би амсахаас биш хэтрүүлэхээ байсан.

	Еэ, хэн гуай. Бас л хатуу архи хийчхэв үү.

	За нөхдийн ажлын амжилтын төлөө. Сайхан танилцсаны хувьд энэ хундагыг тогтоочихъё.

	Соёлтын яриа — Биднийг энд ингэж цуглан наргих аятайхан боломж олгосон явдалд Чоймбол гуай, Бадамаа гуай эдний хүүхдүүдэд энэ завшааныг ашиглан талархлаа илэрхийлье. Чоймбол гуайнд ингээд сууж байхад юм болгон нь таатай, цэвэр цэмцгэр байгааг ч үзсэн эднийх нэлээд соёл ч айл болох нь илэрхий байна. Бадамаа гуай ч гэсэн манай дэлгүүрийн тэргүүний соёлч хүн!

	Бид ийм тэргүүний хүмүүсийн соёлч ахуй амьдралаас юм тусгаж авах учиртай.

	Хөдөлмөр бол нэр төр алдар гавьяаны хэрэг! Соёлч байдал ч мөн түүний нэг тал! Бид наргиж цэнгэж байхдаа ч гэсэн боловсон ёс баримтлах учиртай. Би Герман орны сувиллын газар эмчлүүлэхээр очиж байсан. Тэнд хоолны сэрээ зөв барихаас эхлээд л нарийн журамтай байдаг. Ай, та юу гэнэ ээ?

	Та дараа нь ярь л даа! Боловсон ёсонд ч хүний үг таслах учиргүй. Ер нь тэгээд Чоймбол гуайг, эхнэр хүүхдүүдийг нь хүндлэх хэрэгтэй шүү дээ.

	Миний яриагаа товчлох эсэх нь танд холбогдолгүй гэдэгт би итгэж байна. Энэ мэтээр л бүдүүлэг авирлах явдал эвгүй байгаа юм. Нийтийн дунд биеэ авч явахыг та сурах ёстой.

	Уг нь би жаахан юм яръя гэж бодсон. Тэгтэл энэ нөхөр таслуулчихлаа. Сэтгэл нэг л эвгүй оргиод хэвийн тайван байдлаа алдчихлаа.

	За ингээд хүнсний... дугаар дэлгүүрийн хамт олон цаашдаа Чоймбол гуайнхаа ажлын газартай халуун шефийн холбоотой ажиллана. Манайхаас та бүхэн тарган мах, шинэхэн цөцгий, сайн сүү авч байна гэдэгт би найдна. Манай дэлгүүрийнхэн орон сууцаар баахан гуцуухан. Энэ л харин бидний соёлч амьдрахад муугаар нөлөөлж байна. Энэ талаар Чоймбол гуай ч бас анхаарна гэдэгт би эргэлзэхгүй.

	— За ингээд энэ гитар энэ номыг хамт олныхоо өмнөөс Чоймбол гуайдаа дурсгая, Чоймбол гуай гитараар хөгжимдөхийг сурч байгаа биз дээ. Энэ бол соёлч амьдралын нэг түлхүүр шүү. Одоохондоо сураагүй бол сурч болно. Энэ бол герман хэлээр бичсэн ном, герман хэл мэднэ биз дээ. Мэдэхгүй бол сурахад ч хэцүү биш л дээ. За ийм байна.

	Ёст — Харьж үзье. Архи балгадаггүй болохоор амархан согтчих шиг боллоо. Энэ удаа ч Чоймбол гуайнхаа найран дээр сэтгэл хөөрөөд уучихлаа. Бие муудаж магадгүй нь. Даргаасаа мартаагүй дээрээ маргаашийн ажлаас чөлөө авчихъя байз.

	 

	1967 он.

	 


НӨХРИЙН ЦАМЦ

	 

	Анир чимээгүй дүнсийсэн налгар шөнө тавтай зүүрмэглэж байсан ан гөрөөс ч буун дуунаас сочиж, нарсан ой нам тайван байдлаа алджээ. Ер нь дайн самууны хөл ихтэй үед хүн малаар зогсохгүй орчлонгийн хорхой шоргоолжхоноос эхлээд мянга түмэн салаа мөчирт сагсгар модод хүртэл амгалан эс байх билээ. Газрын хөрсний гүнээс судас адил салбарлаж үй түмэн үндсээрээ эх дэлхийтэйгээ ээж хүүгийн хүй шиг бат холбогдон тэнгэрийн нар, гэрэл гэгээний зүг тэмүүлэн ургасан модонд сум тусаж шархнаас нь өтгөн давирхай цус мэт дусална.

	Тэр жилийн хавар хаяагүй тарчиг байсан нь ертөнцийн улирлын уг жамаас гадна, догшин Барон тэргүүт Оросын цагаантны цуст мөр Монгол нутагт хүрсэнтэй эн тэргүүн холбоо бүхий байлаа. Малчин айлын хотны нохойг хүртэл алаад, мал сүргийг нь туун одож аль өөдтэй өнгөтэйг нь цөлмөн дээрэмдэж, Барон эзнээ сүржин магтаж сүлд болгон дөвийлгөгч цагаантны цэргийн түйвэргэн нь амь тэмцэн үхлийн үүдэнд очсон хүний болчимгүй явдал лугаа адил байжээ.

	Хөвчийн ойг гүн нойрноос сэрээсэн үүрийн гэгээ дорноос сэм сэмээр мяраан ирж, тас шувууны далавч мэт нэлэнхийдээ нэвсгэр бараан шөнийн далдалж нуусан бүхнийг амьтны нүднээ ил гаргахуйяа тэр орчмын ойт уулын ар биеэ хоргодон, догшин эзнийхээ зарлиг ёсоор монгол орос тэмцэгч ардын амин холбоог таслах, ийш тийш зэвсэг хэрэглэл тээх, найрамдлын аливаа элч явахыг хянан хяхаж байсан нэгэн харуулын хэсгийн байдлыг ч мөн ил гаргаж орчлон гэгч бүгдийг мэдрэгчдийн «нүдний» өмнө дэлгэн үзүүлэв.

	Хаврын бүлээн хавсарганд ханзарч хайлсан цасны ус шөнөдөө газар өнгөлөн зайрмагтаж хоноод, үүр тэмдгэрэхийн үест харимал хүйтний хошуу хүн мөрийг жихүүцүүлж байлаа.

	Ойн гүн рүү буюу асга хонгил, хонхор газар тогтсон хар цас тоос шороонд дарагдан доош сууж, цагаан цэцэг өвчнөөр хүнд өвчилсөн хүний нүүр шиг барсайн цоохортсон нь эхлээд ид өвлийн шинэ цас адил гялалзсан дүртэй ирээд, сүүлдээ даржинхан болж ирсэн Барон Унгерний үйж дүйж цуглуулсан далан нөхөөстэй дээл адил эрээн тарлан цэргийн хүч тамир сульдаж буйг элэглэн үзүүлэх мэт санагдах ажээ.

	Үүр бүр манхайн цайж уулын цаанаас нараа нааш ир хэмээн даллав. «Энэ догшин жанжны гараас бурхны авралаар нэг гарч, бор гэрийнхээ барааг харж, талынхаа аргалын утааг үнэрлэх сэн» гэж гуч гаруй насны хавтгай хөх царайтай тагжгар эр Содном бодолхийлэн шүүрс алдаж, Оросын цагаан хааны үлдэгдлийн нэг ёстой л энэ мөн гэмээр оготор хар буугаа тэвэрч зүүрмэглэн завдавч, дэргэдээ байгаа тэгш мөртэй, гоолиг цэх биетэй улаан цэргийн даргын хөдлөхөд, сочин мөнөөх буугаа цээжиндээ улам улам наалдуулан тэвэрсээр нүднийхээ нулимсыг асгаруулан эвшээж суулаа. Баригдан ирсэн улаан цэргийн дарга Сергей Павловыг сахиж байгаад, Барон цэргийн гол нэг штабт хүргэн, хэрцгий байцаагч нарын гарт хүлээлгэн өгөх үүрэг хүлээсэн хамниганы хар Даш гэгч тэргүүтэй гурван эр, орчлонгийн нэг үүрийг нарсан ойн цоорхой дахь хадны агуйн аманд ийнхүү угтав.

	Хамниганы хар Даш гэгч бол зоримог шулуун зан төрх, гудиггүй байдал заргач хэлэмгийгээрээ нутаг хошуундаа зартай эрийн нэг билээ. Бас цэргүүд түүнийг цочмог уурлавал яахаа ч буцахгүй эр гэлцэнэ. Тэр муригар шодон гэзгээ бахим луг мөрөн дээрээ хаяж эрдэнэ мэт ховорхон махор гэдэг тамхиныхаа шавхрууг элдэв янзын ургамлын үндэстэй холин татан ханиахын сацуу урьд үдэш агуйд түлсэн галынхаа чандруу дээр хэдэн мөчир шидэж, хэт цохин түүдэг асаагаад, дэргэд нь хормойгоо яран сууж гараа ээж байхдаа ийн сэтгэрүүн: 

	— Хуучин юм ул болж, шинэ юм зул болж байгаа цагт бид хэд гэж ийм амьтад Барон эзнээс хишиг горьдлоо ч сохор зоос алган дээр унахгүй байх аа. Замын хүзүү нэг л буруу тийшээ эргэчхэв бололтой. Ээ мэдэхгүй хөөрхий, энэ орос дарга ч гэсэндээ чааваас, бидний гарт орчхоод хүлээстэй хэвтэж байх ч гэж дээ. Ер нь цаг төрийн самууны үест ч эр, хүн, эр хүндээ чоно болдгоос зайлаа гэж үү. Хаа хол газрын амьтны үр монголд ирж, юуны тулд ингэж мань мэтэд толгой мэдүүлж байна вэ. Угтаа эд Барон жанжны л эсрэг тэмцэж байгаа улс болж таарах нь гэж байтал сахиул гурвын нэг Намхай гэгч шүдээ дандаа зуугаад байгаа мэт шижээргүй байрын гонзгойвтор бор царайтай хүн хажуудаа байсан Павловын зүг хяламхийн:

	 

	[image: Image]

	 

	— Энэ үхээрийг хүргэж өгч санаа амрах юм сан. Бид гол хүч, харуул туршуул ангиудыг аль алинаас нь нэлээд холдон тасарчихна даа гэхэд Даш:

	— Тэгсэн, Энэ орос даргыг нар хөөрөхийн үест аваад явцгаая гэв. Хөлдөө боомь дөнгө хийлгэж, гараа ардаа хүлүүлсэн Сергей Павлов хад налж суух зуур өөрийгөө сахиж буй гурван монгол эрийг цэнхэр нүдний харц тогтоон ажиглаж «энэ годгор гэзэгтэй гавшгай төрхтэй эр арай илүү ухаалаг хүн юм даа. Намайг баривчилсан хэдийг бодвол, энэ гурав арай ч илүү зөөлөн сэтгэлтэй, гүндүүгүй хүмүүс бололтой. Юу болдог бол. Яалаа ч гэсэн хувьсгалын нууцтай л хамт үхнэ дээ. Монгол Ардын Намынхны нааш цааш хил нэвтрэх замын байдлыг Дорж бид судалж, хэдийгээр хэрхэн зорчвол зохихыг товлосон болохоор миний энэ удаагийн хэрэг бүтэх нь тэр. Бас Бароны хүчний байршил төлөвийг олон газар нягталж мэдээг нийлүүлэн, хувьсгалт цэргийн төв штабт хүргэсэн дээ» гэж бодож байлаа.

	Тэд, гишүү хугалж чимээ гаргахаас болгоомжлон, бүтэн мөчрүүдийг тэр аяар нь гал руугаа шидээд, тагжгар Содном тэп тап алхан модны мөчирт өлгөөстэй байсан бөөн зовлогыг гишүүнд шорлон гал дээр шарж, өнгий нь борлуулмагц нөгөө хоёр ч хутгаа гаргаж гурвуул тал талаас нь огтлон шүүсийг нь гоожуулан идэцгээв.

	Тэр гурвын мах зажлахыг ажихад, хэд хоног хэл дээр юм тавиагүй бага дарга Сергей Павловын ходоодны шүүс асгаравч Бароны цэргийн хоолноос амсаж нэг хоног амьд явсанд орвол хоосон байж өлдсөн дээр гэж бодов.

	Содном, «Зайлуул, энэ орост бөөн мах огтлоод өгчихвөл зүгээр сэн» гэж бодовч наад хоёрын хэл ам татлах вий гэхээс болгоомжлон аман дээр гарч ирсэн үгээ цааш нь залгина.

	Даш : «Эр хүн, эр хүндээ хайртай. Энэ орост балга ус, үмх мах өгчих юм сан гэвч, эрхбиш би нөгөө хоёрыгоо ахалж яваа ухаантай болохоор эд маань алтан хошуу өргөчихвөл, бас нэг сумаар зүрхээ шагнуулчих бол уу?» гэж санана. Гэтэл нөгөө Намхай:

	— Бидний хэн нь ч ингэж явахыг байг гэхгүй. Энэ хүнд, хэрчим мах, аяга ус өгчихвөл яана гэхэд Даш Содном хоёр тэгье гэсэн шиг бие биеийнхээ нүүр өөд зэрэг харав. Намхай шарсан махныхаа сайн болсон хэсгээс огтолж хэд хэрчээд, 

	— Хөөе, нөхөр чи иднэ ээ хэрэгтэй гэж өгөхөд, Сергей толгой сэгсэрсэнд Намхайн урам нь хугарсан маягтай

	— Байг, нохой долоо, яасан сэхүүн амьтан бэ гээд шидэмсээр багласан ханзархай маажиг гутлынхаа хошуугаар, дэргэдээ байсан бөөрөнхий модыг өшиглөж, сэтгэл дурамжхан байгааг илтгээд өнөөх хэрчмэл махаа үмхлэн хутгаа түрийлэв.

	Энэ байдлыг ажиглаж суусан Павлов, «Чааваас, зөв санаж байхад нь гомдоочхов уу даа. Эд уг нь эгэл жирийн монгол хүмүүс байж таарна. Гагцхүү эдний ухамсар мэдлэг дорой, хүлцэнгүй номхныг дайсан ашиглаж төөрөлдүүлэн тэмцлийн нь замаас хазайлгасан хэрэг шүү дээ» гэж бодно.

	Цэлмэг тэнгэрийн дорно хаяанаас дээшлэн бүхий нарны гэрэл нарсан ойн дээгүүр шаргал туяа цацаж салхигүй бүгчимхэн өдөр болох янзтай. Тэр өдөр «их цэргээс» хүмүүс ирж харуулынхныг шалгах нь болзошгүй байсан учир Содном Намхай хоёр орчныхоо байдлыг сэрэмжлэн ажиглахаар хоёр тийшээ гарч, Даш улаан цэргийн бага даргыг сахин хоцорчээ..

	Павлов «Эд өнөөдөр намайг аваад явах байх... Түүний наана өөрийгөө суллуулах тухай энэ нөхөрт үг тусгаад үзвэл яах бол... Бүр бишдэх бол уу. Тэглээ гэхэд юу базаах билээ» гэж бодсоор мэддэг хэдэн монгол үгээ эвлүүлж ядаж аман дотроо давтан уншиж байгаад:

	— Даш! гэж нэрээр нь зориуд, зөөлөн дуудвал цаадах нь Павловын нүүр өөд гайхсан харцаар ширтэж:

	— Юу гээ вэ гэвэл

	— Чи монгол хүн, би орос хүн. Би танай монголд тусална аа хэрэгтэй.

	— Аа тийм... 

	— Чи Сүхбаатарыг мэднэ ээ 

	— Мэдэлгүй яах вэ.

	— Тэр зоригтой, сайн хүн. Тэр надад тусална аа. Би түүнд тусална аа. Хоёулаа явна аа. Сүхбаатарт очно оо гэвэл Дашийн гярхай янзтай онигор хар нүд оч адил гялалзаж, 

	— Еэ тэр хэцүү байна аа. Би бол чамайг барихгүй байсаан. Гэтэл Бароны хоёр харуул чамайг барьсан. Тэд сүүлд нь Барон жанжинд намайг ч чамайг ч хэлнээ. Тэгэхээр яан аа лав ингэнэ ээ гэж хоолойгоо огтлуулж болзошгүй гэсэн санааг хуруугаараа төвөнх дээгүүрээ хөндлөн хөрөөдөж дүрслэн ойлгуулав.

	— Эндээс явна аа хэрэгтэй гэхэд Даш

	— Бодно оо хэрэгтэй гэв. Павлов хэсэг зуур дуугүй байснаа, 

	— Чиний хоёр нөхөр итгэлтэй или үгүй гэхэд Даш, 

	— Сайн мэдэхгүй гэв.

	Тэгж байтал даан удалгүй Намхай Содном хоёр ирлээ. Тэд ч үймээн самууны тоосон дунд нуруу амсхийлгүй зүтгэн, ай чуу онд орсон яндан морьдоо эмээллэж, Павловын хөлийг суллан «тууж» хөдлөв. Тэд дор бүрдээ бодол болжээ.

	— Хөөрхий, энэ амьтныг тарчлааж цааш харуулах байх даа, богд минь! гэж Намхай бодно.

	— Эр хүн долоо дордож найм сэхдэг гэж үг бий. Нэгэндээ тус болж явбал үйлс бүтнэ. Зайлуул, энэ хүнийг суллаад тавьчихъя дүүрсэн хэрэг. Харц ардын төлөө Сүхбаатар гэдэг хүн тэмцэж байгаа гэдэг нь ч үнэн бололтой. Гэтэл миний л мэдэхээс энэ барон жанжин хүн ардыг алж тонохоос өөр юу ч хийсэнгүй. Аман дээрээ монголыг сэргээж, шашин дэлгэрүүлж, олон үндэс угсаатныг жаргаана гэх боловч ачир дээрээ яахаас буцахгүй байна. Тэгээд ч бараг дийлэнх цэрэг догшин жанжнаас хол явахыг эрмэлзэх болжээ. Зарим нь ардын намын талд орсон дуулдана. Тэгэх нь онохоо ядахгүй. Харин миний хувьд ч аль аль талыг нь барилгүй яваад амь мэнд нутаг буцвал зол болох биз. Ийм дайн тулаан гэдэг надад огт ээл болох зүйл биш бололтой. Даруй нутагтаа очиж, бөөс хуурснаасаа нэг салах юм сан.

	Энэ хоёр маань ч дотроо нутгаа л зүглэхийг бодож! байгаагаас зайлахгүй. Зүүн нутгийн улс зам ч нийлнэ. Ингэхээр орос даргыг суллаад тэр хувьсгалд нь нэмэр болбол яана. Миний хувь нэмрийг хэн ч анзаарч мэдэх билээ. Гэсэн ч яах вэ зөв санаатай хүнд тус хүргэвэл болох нь тэр.

	Бароны цэрэгт буу үүрч явсанд орвол хонины бэлчээрт шилбүүр барьж явбал ямар жаргалтай байх билээ. Даш ингэж бодсоор жолоо татаж, 

	— За нөхөд минь цагийн байдал эргэчхэв бололтой. Иймд бид амар мэнд дээрээ нутгийн бараа харсан дээр биз ээ гэхэд тэр хоёрын хэн нь ч ам нээгээгүй боловч тэгэх нь зөв гэж боджээ.

	— Бид энэ хүнийг зохих газар нь хүргэж өгье. Тэгэх хооронд та хоёр, оргосон байхад надад хал бал нь зөөлөн тусах биз. Хээрийн галын илч шүтэж, нэг тогооноос хооллон зовж зүдэрч явсных уулзан золгож явъя гэв.

	Тэр хоёр хамниганы хар Даш гэдэг зориг шийдэмгий сүрхий эрээс эмээж оргох сон гэдэг хүслээ илчилж чадалгүй өдий хүрсэн учир чухам хөл газар хүрэхгүй баярлав. Тэр хоёр шууд салаад явчхаж чадалгүй нүдний аяга дүүрэн нулимс мэлтэлзүүлэн байхуйд Даш, 

	— Яарсан дээр шүү. Нөгөө гайхал яргачид одоохон хүрээд ирж мэднэ гэв. Даш Павловыг тууж, орогнож байсан агуйнаас зайлан, очих газрын чигийг өөрчлөн явж байгаад агаарт мэлтийх нарны зүг зааж

	— За нөхөр минь! Энэ чигт яв. Би таныг суллая гэв. Тэр Павловыг хүлсэн эрч сайтай нарийн олсыг тас огтлов. Павлов Дашийг тэвэрч эр хүний ёсоор хууз шанаа дээр нь үнслээ. Даш өнөөх махор үндэс холимог тамхинаасаа цаасанд ороож Павловыг тамхилан бас үлдсэнээ тэг дундуур нь хувааж орос нөхөртөө өгөв. Оросын махор монгол нутгийн ургамлын үндэс холимог тамхи татаж хэсэг суугаад Даш, 

	— За сайн нөхөр минь хожим уулзамз. Сүхбаатарын үйлст дахин тус хүргэхийг ерөөе. Би эндээс буцна. Та замдаа болгоомжтой яваарай гэхэд Павлов

	— Та надтай явж Сүхбаатарт очно оо хэрэгтэй, 

	— Бароны цэрэгт орж монголынхоо эсрэг тэмцсэн хүн одоо Сүхбаатарын цэрэг болох ичгүүртэй. Би одоо харина. Хоёр нөхрийн хойноос явна.

	— Сүхбаатарын цэрэг болно хэрэгтэй гэхэд Даш толгой сэгсрэв. Ямар ч гэсэн тэр цэргийн албанаас бүр залхаж гүйцжээ. Павлов мэддэг бүх үгээ хэлж дохиод хамт явахыг ятгасан боловч Даш дагасангүй. Тэр, нутгийн зүг оргон одохыг яарчээ. Тэр хоёр салах ёс гүйцэтгэхийн үест Павлов дотуур цамцаа тайлж, улаан мөр нь ил явахад хүрсэн Дашид өгөв. Тэгээд тэд бие биесээ байн байн эргэж харсаар ой дотор бараа тасарлаа. 

	Даш эмээл дээрээ хазгай суун нарсан ойн чийглэг агаараар цээж дүүрэн амьсгалж, бүр нэг уужран, сэтгэл нь шулуудсан янзтай сажлуулж явна. Тэр, хямралт орчныхоо дунд хэнээс ч илүү тайван байлаа. Үдийн нар биеийг нь нозооруулан ээж, газрын хөрснөөс дэгдсэн хур чийг өлсөж сульдсан цогцост нь тэнхэл өгөх мэт санагдана. Түүний үсэнд буурал суужээ. Эхнэр хүүхэд минь яаж амь зууж байгаа бол? Бичиг мэддэг сэн бол сайхан захидал бичиж даруй илгээх юм сан гэж бодож байтал, хажуу талаас нь

	— Нөхөөр, зогс! гэх хахирган дуу сонсогдсонд, тийш харц шилжүүлбэл, цагаантны цэргийн офицер, орос монгол хэдэн цэргийн хамт ирж явлаа. Тэр офицер Дашаас «Өнөө улаан цэргийн бага дарга хаана байна» гэж хэлмэрчээр дамжуулан асуухад

	— Оргуулаад алдчихлаа гэж хариулбал, сайх офицер ихэмсэг ярвайн алхалж түүнд бүр дөхөөд, гар бууныхаа амаар эрүү өөд нь ёворч

	— Содном Намхай хоёр хаана байгаа вэ гэж асуухад

	— Мэдэхгүй гэсэнд

	— Тийм үү гэнгүүт буу тасхийхэд бараа бологсод нь хирдхийн сочив.

	— — Чи хэлэх үү, үгүй юу! Тэр дайсныг яасан бэ! гэж офицерын дахин хашхирахад Даш өөрийгөө шархтаагүй байгааг мэдэж, сая сүрдүүлэхээр хий буудаж гэж ухааран

	— Хаа явааг мэдэхгүй гэж хариултал, 

	— Тэгнэ ээ чи бас! Урвагч болхи нохой, Их цагаан хааны үр садын эгнээнээс урвавал юу амсдагийг чамд үзүүлнэ дээ гэснээ огцом эргээд дагуулж яваа цэргүүддээ. хандаж

	— Улааны тэр зулбасгыг даруй ол! Эс тэгвэл толгой дараалан хүйс тэмтрүүлнэ гэдгийг мэдээрэй гээд шазуур зуув. Тэгснээ, аймшиггүй эр Дашийн царай өөд гөлөлзөн харж, бусдад, дээрэлхэхийг ид бах болгох гэсэн янзтай албаар хүйтэн инээмсэглэх мэт болоод, түүний зүрхэн тус буу шагайж гох дарахад Павловын өгсөн цамцыг дөнгөж сая өмсөөд байсан нь Дашийн цээжний халуун цусанд нэвт цохиулав гэсэн үүнийг Боролдойн Дугар гэгч хамниган эрийн үнэн явдлаас ургуулан зохиолоо.

ХАВИРГАН ДӨРӨӨ

	 

	Үүдэнд нь хүний хөлийн чимээ гарч

	— Разрешите войти гэж хэлэхэд гал түлж суусан эмгэн:

	— Сахиус минь юу гэнэ вэ? гээд газар тулан босож өвгөндөө ойртож зогсов. «Өдийд хэл ам нь ч мэдэгдэхгүй хэн ирдэг билээ» гээд өвгөн үүд рүүгээ хазганан очиж «За ор!» гэв. Хөдөс давуугаар далан нөхөөс тавьсан эсгий үүдийг энд тэндээс нь тэмтчин сөхөж ядсаар, сахал үсэндээ баригдсан орос хүн орж иржээ. Тэр тулганы доохон суухыг завдахад Ерөөлт өвгөн «дээшээ дээшээ» гэж найр тавилаа. Тэгээд Ерөөлт зүүн хоймор ханын толгойд өлгөөтэй цахиур буундаа ойр, эмгэн нь цайныхаа нүдүүрийн дэргэд суув.

	Эмгэн гэнэт ирсэн зочинд данхтай цай, аяга авч өгөөд гал дээр чанаж байгаа мах эргүүлэхэд, үнэрээс нь Никитиний арааны шүлс асгарч дотор аягүйцэв. Аяга цай ууж дуусаагүй байхад зочны цэнхэр нүд сэргэж магнай дээгүүр нь хөлс дааварлан, царай нь улайсхий хэд эмгэн:

	— Хөөрхий амьтны үр, аргагүй ядарч дээ чааваас гэвэл өвгөн:

	— Та хаанаас ирэв гэсэнд цаадах нь үл ойлгох тул оготор нэхий дээлээ тайлан, хир болсон гадуур цамцныхаа энгэр лүү суйлж, баахан бичигт хуудас гарган өвгөнд үзүүлэв. Өвгөн түүнийг нь ширтэж, ширтэж, 

	— За хөөрхий, юу юм бол доо! Арай л баривчлах татвар татах «эрхийн» бичиг биш бололтой гэснээ эргүүлэн өгч

	— Ленин, Ленинийг мэднэ ээ гэхэд орос хүн хэсэг зуур гайхсанаа, 

	— Да да Ленин гээд нүдэнд нь оч гялалзах мэт болов. Энэ хоёрыг хэл улаа ойлголцох гэж ядаж байх хооронд эмгэн хоолоо болгож гаргалаа.

	Никитин тэднийд цадтал хооллоод, ор засуулж хэвтсэн боловч нойр үл хүрнэ. Тэр дэрэн дороо хийсэн боодолтой бичгээ байсхийгээд л тэмтэрч үзнэ. Тэр нь цагаантны нэг бүлэг цэргийн толгойлогчоос барон Унгернд бичсэн захидал, монгол цэргийн эсрэг хэрхэн довтлох талаар тэдний саналаа солилцсон баримт, газрын зураг сэлт ажээ.

	— Ямар ч гэсэн хувьсгалд дагаар орно. Би дайсны төлөвлөгөө тагнаж мэдсэнээ хувьсгалчдад мэдээлж нийтийн хэрэгт туслах учиртай. Монгол Зөвлөлтийн цэргийн ангийг яаж олж очъё доо байз. Намайг гэнэт алга болчихоор авга ахаас минь эхлээд цагаантнууд мөрдөн эрж байгаа. Тэдэнд л баригдчих вий! Энэ мэт бодолд дарагдсаар байтал үүр тэмдгэрэв.

	— Үүн шиг урт шөнө байдаг бол уу! Өчигдөр ууланд буга хармагц шарсан махны үнэр ханхийх шиг болж байсныг бодвол нэг удаа ч болсон цадаж авлаа гэж санаад өндийтөл өвгөн мөн зэрэг өндийгөөд «юу хэрэгтэй вэ?» гэсэнд Никитин явах гэсэн учрыг дохиогоор ойлгуулав.

	Түүнийг агуйд буцах болоход эмгэн тарианы гурил шар тостой зуурч савлаад үүргэвчинд нь хийж өгөв. Ерөөлт, Никитинийг агуйд нь хүргэхдээ дүрвэн ядарч яваа хүн юм гэж ойлгон авчээ. Тэгээд гэртээ ирж бамбай ширдэг, ямаан өшиглүүр, хуучирсан чонон дахаа аваачиж өгөв. Ийнхүү тэр хоёр бие биеийн хэлийг үл мэдэх боловч сэтгэлээрээ ойлголцон танилцлаа.

	«Энэ... улааны талын хүн шиг байна. Тэгэвч юмыг яаж мэдэх вэ! Амьтан хүнд дуулгалгүй азнасхийн байдлыг нь харъя!» гэж өвгөн шийджээ.

	Маргааш өглөө нь нар унины углуургад тусах үеэр өвгөн алаг морио авчирч хөллөөд, эмээлээ тэрэгний арал дээр даруулсанд эмгэн нь «За бас хайчих нь вэ?» гэвэл

	— Насангийнх жаахан түлээ буулгаж өгөөч гэсэн юм гэж амандаа хүнгэнэн өгүүлсэнд:

	— Хаврын шуурганаар морь бие хоёроо ганц өдөр ч болсон амраах нь яана даа, ядаж модноос тэргээр яаж түлээ ачих вэ дээ!

	— Цагаалсан түлээ... гэж өвгөн унтууцангуй хэлээд морио хөтлөн алхав. Эмгэн түүний хойноос харж «Ойрдоо нэг их барагддаггүй л ажилтай боллоо. Эднийх ч харганад боох өвс намаржаанаас татаж өгөөч гэсэн гэнэ. Тэднийх ч ойн захад хураасан өвс зөөж өгөөч гэлээ гэх юм. Өдийд ч бас өвс тоосны ажил нимгэрдэг сэн дээ. Энэ хавар л гэж хөл толгойгүй ажилтай цаг ирлээ» гэж боджээ.

	Наранд ээвэр нөмөр газрын цас хайлмагтав. Өвгөн уулын бэлийн зам даган сажилж явсаар хашаанд нуруулдсан өвсний дэргэд ирж тэргээ орхиж, морио эмээллэн мордоод, их ой тийш шогшуулав.

	Түүнийг модны чөлөөгөөр гарч ирэхийг журамт цэргийнхэн хармагц «Ерөөлт гуай ирлээ» гэж шуугилдан маузер буутай ханхар цээжтэй хүдэр бор дарга өвгөнийг угтан мэндлээд «Сайн хүн санаагаараа» гэж хүрээд ирэв үү! Та бидэнд бас л нэг тус хүргэж үз! Голын цаана баахан зэвсэг ирсэн. Манай хэдэн хүн харж байгаа. Түүнийг л сэмхэн нааш авчирмаар байна. Зам дагуу дайсан их бий шүү... гэжээ. Ерөөлт өвгөн тэндээс мордож хөдлөхдөө нэг юм хэлэх гэсэн янзтай, жолоо татан эргэхэд партизанууд «Та юм хэлэх гээ юү!» гэтэл «Үгүй» гээд явчихлаа. Уг нь тэр «энд нэг хүн бүгж байна» гэж хэлье гэснээ юу ч гэсэн байзная гэж боджээ.

	Журамт цэргийнхний зэвсгийг мөн л өвсөн дотор нуун ачиж хүргээд, өвгөн үдэш болсон хойно гэртээ ирж, баахан бодол болсноо тэр дороо мордож, Никитиний орогнож байгаа агуйд очив. Тэр даарч жихрээд бүр ч ядарсан байлаа. Өвгөн түүнд ойртон сууж «Сүхбаатартай уулзах уу» гэвэл Никитин урьд нь бишгүй дуулж хүндлэх болсон нэр сонссондоо баярлан «Да да» гэв. Юу ч гэсэн үүнийг журамт цэргийн ангид хүргэж өгье гэж өвгөн эрс шийдээд Никитинийг гэрээ дайруулан хооллож, хонуулаад үүрээр гаднах өвсөө тэргэнд ачин дунд нь хонхойлж

	— Чи энд суу! гэж дохиход Никитин өвсөн дотор нь орж суув. Өвгөн өвсийг даруулан татаж морио хөтлөн одлоо.

	Хээр хоносон сар, тарлан цастай хөндийг гийгүүлж, үүрийн гэгээнд гэрэл нэмэн дүнхийж байлаа. Өвгөний сэтгэл нэг л түгшүүртэй ажээ. Энэ хүн зөвийг санаж яваа бол, би мөн тус болох учиртай. Тэр үзүүлээд байдаг бичиг нь манайханд үнэтэй юм байж мэднэ гэж өвгөн боджээ.

	«Хөөрхий муу өвгөн эмгэн хоёр сайхан сэтгэлтэй улс юм. Намайг нааш гарахад, эмгэн нь эхийн өрөвдөлт харцаар ширтэж, сүү цацаад баахан юм хэллээ. Бодвол, намайг сайн сайхан яваарай л гэж ерөөж байгаа биз. Тэгээд гэртээ байсан хуурай идэш хоолныхоо баргийг над өгчихлөө» гэж бодоод Никитин өвс дотроос нүүрээ цухуйлган орчныхоо байдлыг ажиглаж, энд тэндээс дайсан гэнэт гараад ирэх вий дээ. Тэгвэл өвгөн бид хоёр сайнаа үзэхгүй гэж зовсоор явлаа.

	Гол дагасан бургасан шугуйн хажуугаарх өндөр өвсийг дарсан ханзарч гүйцээгүй цасан дундуур морин тэрэгний зөрөг зурайжээ. Монгол цэргийн ангийг чиглэсэн энэ замыг хэн гаргав гэдгийг дайсан хараахан мэдээгүй байв. Үүгээр Ерөөлт өвгөн алаг морь хоёр олон удаа зорчжээ.

	 

	* * *

	 

	Өвгөн ирсэн замаараа буцаж явлаа. Алаг морь нь нэвсийтэл ачсан өвстэй тэргэнд зүтгэж, түүний дугуй чийхарч байна.

	Өвгөн тэрэгний урд суудлаас бууж өвсөө тойрон хараад «юмыг яаж мэдэх вэ» гэж Никитиний сууж явсан хонхрыг зориуд битүүлэв, Тэгээд гэрийн зүг жолоо заллаа. Ийнхүү яваа өвгөнийг хэдэн гамин цэргийн нүд нууцхан газраас ширтсээр байв. Өвгөнийг отож байсан гамингуудын зарим нь голын эрэг дороос, зарим нь шугуй дотроос гарч иржээ. Нэг гамин жадны үзүүрийг өвгөний цээжин тус тулгаж «Хай чи, юу ачиж явна. Улааныхнаас яс горьдсон муу нохой» гэж занахад, багтаамжаар тун ч бага болов уу гэлтэй хавчиг толгойт гамин тэргэн дээрх өвсийг бууныхаа жадаар олиод «Бушуухан, энэ ачааг буулга» гэж монголоор хэлэв. Ерөөлт өвснийхөө татлагыг тайлж, задлан буулгахад дотроос нь юу ч гараагүй боловч гамингууд нэг бут өвсийг ч задлан хаяад «Монгол цэргүүд хаана байна вэ? Тэдэнд чи юу зөөж өгсөн бэ? Хэл!» гэж зандрахад өвгөн толгой сэгсэрлээ. Тэгэхэд нэг гамин нулиман газар дэвслээд, бууны жадаар өвгөний гуя руу сүлбэсэнд хөөрхий түүний өвдөг салганан чичрэв. Гамин улам хилэгнэн «Чи хэл» гэж монголоор хазгайхан зандрахад өвгөн хөмхий зууж, гартаа атгаж байсан яргай ташуураар гамингийн хулхи руу буулгахыг завдтал өөр нэг гамин бууны бөгсөөр өвгөний нугасан дундуур хүчтэй дэлссэнд тэр нүд нь эргэлдэн гуйвсаар савж уналаа. Тэр хэдэн гамин өвгөний дэргэд улай үзсэн хон хэрээ шиг цуглан шуугилдаж зарим нь түүний хувцсыг тайчин нэгжив. Тэд юу ч олоогүй учир шаралхаж бууны бөгсөөр түүнийг ёврон зодож, бүр сүүлдээ өшиглөв.

	Тэгснээ тэргийг нь хэмхлэх гэж баахан оролдоод дийлэхгүй болохоор нь орхиж, алаг морины нь цулбуураас шүүрэн авлаа. Алаг морь эзнээсээ холдохгүй гэсэн шиг хойшоо суухад, гамин цэрэг ороолгож давхилдан одов.

	Өвгөн хэвтэрт оржээ. Насны дордлого ирсэн болоод ч тэр үү шарх бэртэнгэ нь эдгэрч өгсөнгүй. Нэг өглөө янхир биеэ дааж ядан орноосоо өндийж эмгэнийгээ дуудаад, «муу алаг морь минь гамингуудын гарт тамлагдаж явах шиг байна. Би урьд шөнө тэгж зүүдэллээ. Юмыг яаж тухайлах вэ. Бие нэг л биш... Журамт цэргийнхэн эмээл, хазаар, ногт чөдөр, дөрөө олом, жирэм зэргээр дутуу гуцуухан юм байна билээ. Тэдэнд миний эдэлж явсан тоног хэрэглэлээс өгвөл зүгээр сэн. Нөгөө Никитин хүүг ирвэл бэлэг дэмбэрэл бодож миний хадгалж явдаг шинэ дөрөөг өгөөрэй. Түүний дөрөө ямагт бат яваг...! гээд өвгөн цааш олон үг хэлж чадалгүй, дэрэн дээр толгойгоо гудайлгав. Эмгэн орныхоо урд сөхөрч суугаад өвгөнийхөө толгойг түшин маань уншив.

	Ерөөлт өвгөнийг хөдөөлүүлснээс хойш арав гаруй хонолоо. Борис Никитин гэгч гялалзсан бага дарга орчны байдлыг тагнангаа Ерөөлт өвгөнтэй уулзаад ирье гэж ангийнхаа даргад учрыг гарган түр чөлөө гуйсанд дарга нь ч зөвшөөрчээ. Тэгээд монгол цэргийн даргын хамт мориор гарав. Замын цас хайлан гуу судгаар жаахан горхинууд урсаж газрын чийг үнэртээд бүх юм амилж байгаа мэт таатай байлаа. Захгүй цэнхэртсэн тэнгэрийг ширтэн өөрийн чөлөөтэй болсныг түүнтэй зүйрлэн бодож, тунгалаг агаар амьсгалаад Никитиний сэтгэл бүр ч хөдөлжээ. Хоёр дарга «Өвгөнтэйгөө уулзаж нутгийн ардуудтай холбоо барин унаа мал олуулах талаар хэлэлцье» гэж тохиролцон явсаар гол руу орж иртэл шар ус гүйж зарим хэсэгтээ цөмрөх шахсан мөсөн дээгүүр гамингийн хэдэн цэрэг морио хөтлөн гарч яваа харагдав.

	— Хүүш тэр, өвгөний алаг морь мөн байна гэж Никитиний хэлэхэд монгол нөхөр нь тийш ажиглаад. «яриагүй мөн шүү» гэв. Тэр хоёр жолоо татаж замын чигийг өөрчлөн, модон дундуур сэмхэн явж, зүүн гар тал руу нь буугаад голын шугуйд оров. Никитин буугаа мөрнөөс авч алаг морь хөтөлж яваа гаминг хараалан буудаад орхитол, дайснууд сандарч, газар тэрийн унасныгаа өргөн босгох гэж оролдлоо. Энэ зуур ачаатай алаг морь үргэж цулбуураа чирэн цааш давхисанд нэг гамин мориндоо мордоод түүнийг хөөхөд нь Никитин дахин буудав. Тэр гамин газар шурган унаж үлдсэн хэд нь сандран зугтаалаа.

	Манай хоёр ч алаг морины хойноос давхив. Гамингийн бууны сум ачсан алаг морь эзний гэрийн зүг яаран давхив.

	Эмгэн орныхоо урд суугаад Никитинийг ирнэ гэж мэдсэн юм шиг айлын хэр чинээг илтгэсэн сайх хавирган дөрөөг гялалзтал зүлгэн арчиж байтал уяан дээр алаг морь нь янцгаав.

	 

	1967 он 

	 

	
ҮХЭР ЧУЛУУ

	Тэнгэр битүү бүрхээд голын тэртээх ууланд цас бударч байлаа. Дондогийн морь эзнээ хүлээсэн янзтай уяаны шонгийн дэргэд хөл сойн зогсжээ. Юмчинмаа өглөө эрт босож, хотоо эргэхийн завсар морийг нь авчраад эмээллэсэн байв. Хэн миний морийг эмээллэж өгдөг билээ! гэж Дондог өөрөө өөрөөсөө гайхширан асуув. Эр хүн байж, эгэл доройхон бүсгүй хүнээр морио эмээллүүлж байх!.. гэж бодохоос ичих шиг болжээ. Тэгэвч энэ хотод Юмчинмаа түүний ээж Дэжид эмгэн хоёроос өөр хүн байгаагүй учир хэн түүнийг дооглох билээ. Дондог үнэгээр үсэлсэн савхин малгайныхаа сөхсөн чихийг буулгаж эрээн ороолтоор хүзүүгээ ороов.

	Юмчинмаа түүний араас зайдуухан дагасхийж дуугүй алхана. Дондог уяанаас морио хөдөлгөж:

	— За сайн сууж байгаарай! гээд инээмсэглэхэд Юмчинмаа түүний царай өөд эгцэлж харж чаддаггүй хэвээр, мөн л инээмсэглэн духайж байснаа:

	— Чи одоо манай үүгээр хэзээ ирэх вэ? гэж асуусандаа ичингүйрэн улайв.

	— Би удахгүй ирнэ. Чи ч энэ хэдийг онд оруулна гэхэд хэцүү л байна даа. Харин би танайд жаахан хивэг өгүүлэх тухай ярина гэв.

	Дондог мориндоо мордлоо. Юмчинмаа дахиад л ганцаардах мэт болж сэтгэл нь үелзээд, ямар нэг хүнд гомдсон юм шиг нүдэнд нь нулимс гүйлгэнэв. Дондогийн толгой гүвээний цаагуур морины явдлын аясаар шоволзон шоволзсоор далд оров.

	Зуд турхны улмаас бод, бог малын суурийнхан алсын оторт явснаас хойш ганц гэр өвөлжиж байгаа тэднийд ирэх хүн ч цөөн. Хааяа бригадын дарга тоо бүртгэгч нар үзэгдэнэ. Харин малын бага эмч Дондог ирж төлөг борлонг нь үзээд явсан нь Юмчинмаагийн сэтгэлийг догдлуулжээ. Гэрт орохоор гармаар, гадаа гарахаар эргэж ормоор санаа сэтгэл нь нэг л тогтворгүй болжээ.

	Тэр арван найман нас хүрч шинэ жилтэй золгож байхдаа өөрийгөө том хүн болов гэж огт санаагүй сэн бол өнөө өглөө «Би ингээд л том хүн болчихсон гэж үү» гэж бодож гэр орныхоо доторх байдлыг ажиглав. Тэгтэл хоймрын ширдэг дээр ганц ширхэг танан товч хэвтэв. Тэр товч хань ижилгүй эр хүний цамцны товч байжээ. Юмчинмаа ээжийнхээ нүдийг хариулан, тэр товчийг авч, ихэд олзуурхан нандигнаж, хоргойны өөдсөнд ороогоод нандин юм хийдэг дөрвөлжин хайрцагт хадгалав.

	Тэр, тэнхээ нь доройхон байгаа эхдээ цай уулгаад, хотондоо орой, бэлчээрт гаргалгүй тэжээж байгаа хэдэн төлөг борлондоо өвс тавьж өглөө. Хамар нь шуухитнасан төлөг борлон хотны хоймор модон хайсаар тасалж барьсан битүү саравч хашаанд ногоон өвс зулгаана.

	Юмчинмаа хотныхоо дэргэд зогсоод Дондогийн одсон зүг ширтэв. Бараа ч алга. Цас хаялж эхэллээ. Энэ жил зуд болоогүй бол манайх заавал айлтай хамт буусандаа гэж тэр бодов.

	Дондог...надад үнэхээр сайн болжээ. «Удахгүй ирнэ» гэсэн. Ингэж бодохоос л дэгж дэрвэн гүймээр... Дондогийг өнгөрсөн зун сургууль төгсөөд ирмэгц нь л Юмчинмаа түүнтэй нүүр учирч намхавтар нуруутай, өтгөн хар хөмсөгтэй цоглог харц бүхий түүнд татагдсан юм. Юмчинмаа анх тэр залуутай хэрхэн учирснаа дүрслэн бодох гэж оролдов. Түүний чинэрсэн халуун хацар дээр унасан цасан ширхэг дорхноо хайлж байлаа. Гадаа зогсмоор

	Ноднин зун Юмчинмаа тун ч цэнгэлтэй зуссан шиг санагдав. Дондогийг тэр суурийн нутгаар ирэх үест Юмчинмаа хонио Идэрийн голын хөвөө дагуулан мариалуулж явжээ.

	Тэнгэрийн баруун хаяаны зүгээс ирсэн Идэрийн гол шуугин урсана. Нарлагхан өдөр ёроолын нь чулуу алаглан, зарим хэсэгтээ боргиотон оволзож, гүн тохой газраа нүүгэлтэн ногоорно. Голын харгиа ус руу түрж орсон хадан хошууны үхэр чулууг цохилон чимээ нэмж урсана.

	Юмчинмаа хад дамжин гарч тэр үхэр чулууны дээр суух тун ч дуртай. Тэр голын усанд толгойгоо угаасны дараа үхэр хадан дээр гарч суугаад үсээ самнан сүлжиж байтал хадан хошууны цаанаас үл таних эрэгтэй хүн:

	 

	Ганган хонгор морь минь ээ хө 

	Ганзага цацлам жороо доо хө

	 

	гэж хоолойгоо үл мэдэг чичрүүлэн аялах нь сонстов.

	Юмчинмаа толио бушуухан өвөртөлж, үсээ түргэн түргэн сүлжлээ. Энэ хэн юм бол оо... Сайх хүний аялах дууг сонсох сон гэмээр байтал тасалдаж хоёр хүний дүнгэр дүнгэр ярилцах дуулдлаа.

	Хадан хошууны шилийн харгуйгаар морьтой хоёр хүн гарч ирэхэд, Юмчинмаа бригадынхаа зоотехникчийг танив. Харин хажууд нь яваа нь хэн юм бол доо?

	Тэр хоёр зориуд замаас гарч Юмчинмаагийн дэргэд ирж түүнтэй мэндлээд хэдэн үг солив. Бригадын тоо бүртгэгч Юмчинмаагийн царай өөд эгцлэн харж, нүдээ ирмээд:

	— Энэ залуу манай нэгдэлд малын эмчээр ирсэн Дондог гэдэг хүн танилц даа. Өвчилсөн мал байвал үзүүлээд ав! гэхэд Юмчинмаа харц буруулж:

	— Манайд өвчтэй мал байхгүй гэв:

	Нүдээрээ сонин инээмсэглэдэг тэр залуугийн дүр яагаад ч юм бэ, Юмчинмаагийн сэтгэлд хоногшив.

	Орой нь гэртээ ирмэгц үерхдэг найз Хорлоодоо өдөр уулзсан залуугийн тухай яримаар санагдсан учир тэднийд гүйн орлоо. Гэтэл найз нь түүнийг угтан инээмсэглээд, 

	— Хоёулаа гарах уу! гэв. Хорлоо сайхан учрал тохиолдсон мэт нэг л баяр баясгалантай байлаа.

	— Найз аа! Өнөөдөр манайд малын бага эмч гэж нэг залуу ирлээ. Тэгээд л яваад өглөө гэж Хорлоо урдаас нь өгүүлэхэд Юмчинмаагийн харцны гал буурах мэт, ямар нэг үнэтэй хайртай юмаа гээчихсэн юм шиг сэтгэл нь үймрээд «Надтай бас уулзсан» гэж зориглон хэльюү гэснээ үл дуугарав. Мэдээж хэрэг тэр хоёр цааш төдий л ярьж чадсангүй.

	Хөнгөн шингэн цайлган санаатай Хорлоо түүнээс хойш Юмчинмаад арай л дуу цөөнтэй болчих шиг санагджээ.

	Удалгүй, Идэрийн голд ирсэн тогоруу буцаж, хөгжилтэй дэлгэр зуны баясгаланг аваад одох шиг болов. Тэднийхэн ч салан нүүжээ. Өвөл Хорлоо мал оторлохоор зэргэлдээ сумыг алгасан одов. Юмчинмаа ганцаардасхийн үлдэв.

	Түүнээс хойш Дондог эмч бригадад хоёр ч удаа ирсэн ажээ. Мал үзээд эм тан тараагаад л яваад өгнө. 

	Юмчинмаа Дуурсан уулын хад бараадуулж хонио хариулна. Сахлаг үстэй борлонгууд хад дамжин гүйж, бүр сэргэх шиг болно.

	Тэр өглөө үүр тэмдгэрээгүй байхад босож, үдшийн бүрий болтол төлөг борлонгуудаа арчилж, Идэрийн голоос мөс үүрч, уулнаас харгана түүнэ. Нэгдлийн дарга нь хэд дахин ирж уулзахдаа, 

	— За хүү минь хичээж үзээрэй! Энэ хэдээр мал «хийчхээд» болох нь тэр. Алс яваад замын ая даахгүй амьтад байсан, бас ч овоо сэргэсэн шиг байна шүү гэхэд Юмчинмаа урамшина. Удалгүй нэгдлийн төвөөс хивэг, шахмал тэжээл хүргэж ирэх сураг дуулдав. Тэр үед л Дондог ирэх болов уу гэж харсаар, завчлан оёж буй дээлээ дуусгах гэж яаран, үдэш дэн барин сууж, бас Дондогийг ирэхэд амттай сайхан цай хоол хийж өгч, хадгалсаар байгаа галуун хүзүүт охь архиар зочилно гэж бодож байлаа.

	Тэгтэл ч Юмчинмааг нэг өдөр хонинд яваад орой харихад нэгдлээс малын тэжээл нэгэнт авчирч өгсөн байлаа. Тэр тэжээлийг үл таних хүн хүргэж ирсэн гэж ээж нь хэлсэнд Юмчинмаа мөн л гомджээ. «Удахгүй ирнэ» гэж Дондог хэлсэн. Түүнээс хойш чимээ сураггүй. Юмчинмаа торойх бараа бүрийг харуулдана. Нэгэн үе тэр малаа эмчид үзүүлмээр байна гэж бригадынхаа даргад хэльюү гэснээ зүрхшин тэвчжээ. Цас улам зузаарч, гуу суваг гатлахын аргагүй хунгарлав. Тэнгэр цэлмэвч жавар тас хайрна. Гадаа үлдээж тэжээх малын тоо нэмэгдсээр, татсан өвс багаслаа. Хориод км-ийн цаанах хаваржаанаас өвс зөөх хэрэгтэй болов. Бригадын дарга оторт гарсан малчдаа эргэхээр явсан дуулдлаа. Саахалт нутагт Юмчинмаад тус болох чадвартай хүн хуруу дарам цөөхөн, хэний гарыг харах билээ. Юмчинмаа номхон буурал мориндоо тэрэг хөллөөд хэд дахин өвс зөөв.

	Дондогийн сураг ч дуулдахгүй удав. Хэдэн төлөг борлонг минь онд орно гэж Дондог тун ч итгэхгүй байсан. Тэгэх тусам нь чармайх юм шүү гэж бодсоор байв. Бүсгүй, ядарсан төлөг борлонг болбол цасны усаар услахгүй гэж, буурал морио хөтлөн модон тэрэг хяхтнуулж мөс зөөж авна. Ээж нь хэдий тэнхээ дорой ч мөс хайлж мал услах, тэжээл тавьж өгөх ажил хийнэ.

	Дондог ирсэнгүй гурван сар өнгөрлөө. Хаврын хавсарганы үе эхлэв. Төлөг борлон нь улам өнгө алдаж цөмийг нь тэжээе гэхэд тэжээлийн хүрэлцээ муудлаа. Нэг борлон үхчхэв. Юмчинмаагийн сэтгэл бүр ч бүүдгэр болов. Царай гар нь саарьтаж өнгө алджээ.

	Нэг өдөр тэр өнөөх дурсгалт үхэр хадныхаа дэргэд очив. Голын мөс арзайж, шороо даржээ. Юмчинмаа хадан дээр гарч алсын замыг ширтэвч, хэн ч үл үзэгдэнэ. Удахгүй ирнэ гэж тэр юунд намайг хуурав даа гэж бодсон түүний дотор харанхуйлав. Юмчинмаа нэгэн үе шөнө нойр муутай, бодол болж дэрэн дээрээ нулимс унагадаг болов. Уулын өвөр, нөмөр газрын цас ханзрав. Төлөг борлонгууд хаврын хавсарганы ая даахгүй өеөдөж эхэллээ. Юмчинмаа төлөг борлонгоо хүч тамирыг нь харгалзан заримыг нь өвлөөс хадгалсан ойрын хадны нөмөрт бэлчээж заримд нь элдэв зүйлийн тэжээл өгч, арай дөнгүүр онд орсны нь алсхан бэлчээж хариулдаг байв.

	Ханзарсан цасан дороос хур борог гарч, малын идэш нэмэгдэвч хачиг хувалз турьдсан малыг зовоодог цаг ирлээ. Бас цоохорлож хуучирсан цас малд олигтой унд болохгүй байжээ.

	— Ямар ч гэсэн малаа л ногоотой мэнд залгуулчхаад Дондогтой уулзахдаа нүүр бардам байх сан даа гэж тэр бодоод, борви бохисхийлгүй гол гэр хоёрын хооронд мөс зөөж, жаахан үлдсэн өвсөө бараг мал бүрд хуваах нь халаг гурван хэсэг малладаг төлөг борлонгийн аясыг бодож өдөр өнгөрөөсний учир хоёр хацар нь хонхойж нүд нь гяртайн царай нь холцруутжээ. Хэрэв хэдэн төлөг борлон маань одоо алзахгүй байх гэж бодох болов.

	Хаврын туниагүй цагаан нар уулын цаагуур тонгойх үед Юмчинмаа намаржаанаас авчирсан аргал түлшийг гаднаа буулгаж морио тэрэгнээс гаргаж байтал өвөлжөөний хойд талын хад асгаар идэшлэж байсан хэсэг хонь гэнэт үргэн хуйларч наашаа давхив. Юмчинмаа ухасхийн мориндоо зайдан мордоод гуядан хашхирч цогиуллаа. Хэдэн муу төлөг борлон эзнийхээ дууг сонсмогц майлалдан зарим нь өнхөрч унан боссоор угтаж ирэв. Хадны ёроолд нэг борлон тийчлэн гэдэс нь түмбийж, нэг төлөгний хоолойноос цус гараад нүд аньсан байв. Малын дайсны бараа ч алга. Түүнээс хойш хэдэн шөнө нойр хүрсэнгүй. Хэчнээн зүдэрч өдий хүргэсэн халзан төлөг, хөх шүдлэнгийн арьсыг харах тутам харамсана. Дондогт, бригадын даргад юу гэж хэлнэ. Нэгдлийн дарга хүрээд ирвэл царайг нь яаж харна! Тэр орой хэрэггүй л түлшинд явж дээ. Ийм азгүй явдал болох гэж.

	Түүнээс хойш хориод хонов. Хаврын цагт ховорхон тохиолдох намуухан үдэш билээ.

	— Тэнгэр гэнэтхэн дулаарчих чинь юу вэ! Цагийн аяс уу гэхэд арай л эрт байна. Гэнэт дулаарахын сүүлч нь ч чанга л ирдэг дээ гэж ээжийнхээ хэлэхийг сонсоод Юмчинмаагийн залуугийн гэнэн тайвшрал тогтоол усны зөөлхөн долгио шиг замхарч сэтгэл бас л түгшиж байжээ.

	... Дондог гэнэт хүрээд ирэв. Юмчинмаа хонь малын хотон дотор орохдоо өмсдөг урагдаж ноолорсон хөвөнтэй дээлээ солиогүй байсандаа байж ядан ичиж боохойд хазуулсан хоёр малын тухайд хоолой чичрэн өгүүлтэл:

	— Өө тэр яах вэ! Өвчнөөр үхсэн гээд л акт биччихье гэж Дондог хэлэв. Юмчинмаагийн ээж юун дориун хүү вэ гэж баярлав. Харин охин нь эргэлзлээ. Дондогийг юманд унагачихвал яана. Ер нь өөрийн хийсэн гэмийг яг үнэнээр нь хэлье гэж шийдэв.

	— Хэрэггүй битгий акт бич юм үнэнээрээ дээр гээд... чангахан зоригтойхон хэллээ. Гэтэл энэ нь зүүд байж... Дондог ингэж л ирж дээ! Тэр хэзээ ч манайд орж ирэхгүй байх гэж Юмчинмаа гэнэт бодлоо. Тэгтэл юу гэсэн үг вэ! «Удахгүй ирнэ» гэж тэр осолгүй хэлсэн. Би буруу дуулаагүй. Тэр «удахгүй ирнэ» гэсэн.

	Хаврын ааш зөөлөвтөр байлаа. Бригадын захиргааны шийдвэрээр нутгийн хоёр хүн ирж, тэднийхнийг соргог хаваржаанд нүүлгэн буулгажээ. Хаваржааны орчны хур өвс халиурч чийг татаад, бүлээн салхи сэвэлзэнэ. 303

	Алсын оторт гарсан зарим суурь наашлан нүүж байгаа сураг дуулдав.

	Идэрийн голын мөс ханзарч шөнөдөө дуу чимээ тасрахгүй боллоо. Юмчинмаагийн сэтгэл нэг л гонсгор, өөрөө өөртөө гэм хийсэн мэт санагдах болжээ. Өдөр хоног урт унжруу нь бүр ч бэрх.

	Тэр нэг дулаан өдөр өнөөх Үхэр чулуу нэрт хадныхаа дэргэд очоод цөн түрэхийг харж суулаа. Хадан хошууны шилээр төлөг борлон нь налгар бэлчин идээшилнэ. Том том цөн бие биетэйгээ мөргөлдөн хагарч, хэдэн тийш бутарна. Янз янзын хэлбэртэй цөн цагийн ямар ч бэрхэд үл хувирагч үхэр хадыг мөргөн мөргөн бяцарч дүрсээ алдаж харагдана. Үхэр чулуу хэзээ ч зангаа хувиргадаггүй ямар ч бэрхшээлд нугардаггүй амьд махбод шиг санагдана. Тэр бүхнийг Юмчинмаа зугаацан харж, голын хөвөөнд суусаар байлаа.

ТООРОЙН СҮҮДЭР

	«Газ-69» машины урд суудалд сууж яваа гуч гаруй настай эр нүдээ жартайлган талын хязгааргүй уудамд хараа шалгах гэсэн мэт урагшаа ажаад, «Хонгортож халиураад, тал газрын намраа гэж...» хэмээн сүүрс алдав. Жолооч тамхи зууж утаа савсуулан урд замаа ширтэн явна.

	Буцаж байгаа цагт хүний сэтгэл юуханд ч гэсэн гэгэлздэг гэж санаад ч юм уу, тэр жолооч залуухан болоод ч тэр үү, хажуу дахь хүнээ бодлогошрон сүүрс алдаж байхыг төдий л анзаарсангүй. Хүнд дурсан санах хүсэн мөрөөдөх юм даанч их. Бас зүрхэнд хоногшсон гуниг уйтгар үе үе сэргэх ч удаа бий.

	Бартаат бэрх замд ч ажрахгүй хурдалдаг суудлын тэрэгний хажуугаар цагаан зээр сүрэг, сүргээрээ хуйлран давхиж, зарим нь аминдаа аюул учруулж болзошгүй аяны саваагүй хүний унааг гайхан ажих гэсэн мэт эргэн харж зогсоно.

	Шавартай тойрмын захаар өнгөрч сийрэгхэн цагаан дэрсэн дундуурх улбаа замаар тэднийг давхихад цорын ганц тогоруу ямар нэг юм үгүйлэн эрэх мэт дуугаран дуугаран, цүүцгэр нарийн хөлөө хун шиг ээлжлэн тавьж алхана. 

	— Энэ жил энд урт сайхан намар болжээ. Тогоруу одоо хүртэл буцаагүй байна шүү гэж дуу цөөнтэй жолооч залуу зам ширтсэн чигээрээ өгүүлэхэд, нүдний нь харц үе үе нэг чигт тогтон бодлого болж явсан Бадрах:

	— Тийм байна. Аягүй бол, энэ тогорууны ижил нь ч юм уу, үр нь ч юм уу энэ талд үрэгдсэн байж магадгүй. Нэг л юманд хоргодоод байгаа юм шиг харагдана гэв.

	Нарнаас өөр дээхэн харагдах юмгүй агаад тэнгэрийн хаяатай нийлэн замхарсан их талын зам, аяны тэднийг хөтөлнө. Донсолгоогүй таатай байсанд жолооч машиныхаа хурдыг нэмэн довтолгосон учир цор ганц тогоруу тэднийг бараадсан янзтай баахан дэгдсэнээ төдхөн ард хоцров.

	Тэр ганц тогорууны байдал Бадрахын бодлыг бүр ч гүнзгийрүүлж төрсөн нутгийнхаа намрыг эрхгүйеэ дүрслэн санахад хүргэв. Түүний унаган нутаг Тарвагатайн нурууны ар, Идэрийн голын сав билээ. Хангай газар хадлан авч уулын бэл, ойн чөлөө нуга судаг, голын хөндийгөөр нуруулдсан, бухалдсан өвс нэвсийж аагтай үнэр нь сэнхийн хөмсөгний чинээ ч үүлгүй хөх тэнгэр тунарч тогоруу шувуу зэл татан ганганалдаж, Тарвагатай нурууны салбар Өндөр Хайрханы тийш нисэн одох үеэр тэдний өвөлжөөний урд талын оройн наранд ээвэр уулнаа оршдог гарын таван хуруу дарж гурав дахин тоолом тооройн төгөл хамгийн түрүүн шарладаг билээ. Бадрах багадаа ахыгаа дагаж сайртай нүцгэн хөлөө улдтал хонь хурга хариулж явдаг байжээ.

	Гэтэл тээр жилийн намар ах нь цэрэгт татагджээ. Цагийн байдал ширүүн болохоор цэрэгт мордох нь гарцаагүй тул насныхаа эртэд цэргийн алба хаагаад авъя гэж бодсон юм даг уу, арван есхөн насандаа хүү нь нутгаасаа ганцаар алсын моринд дөрөөлөхөд ээж нь сүү өргөж уужныхаа ханцуйгаар нулимсаа арчин хоцорчээ.

	Хүүхдийн нь эцэг 1932 оны эсэргүү хөдөлгөөний үед амь үрэгдсэн учир тэр авгай, хүүгээ цэрэгт мордоход сайны хажуугаар саарыг бодон сэтгэл нь түгшиж байв. Монголын зүүн хилээр япон гэгч дайсан өнгөлзөж байгаа гэсэн яриа ухуулан таниулагч, халагдсан цэрэг, хот орсон наймаачны үгнээс дуулдах болоод байсан учир цөвүүн юм болж магадгүй гэж эх бодож байжээ. Оонын хоёр эвэр шиг ижил ах дүү хоёр тэгж салснаас хойш олон намар өнгөрчээ.

	Хэдийгээр илч харимал ч гэсэн намрын нар битүү машины дотор нэвтрэн бүгчимдүүлж, үе үе нозооруулан завдавч Бадрах доод зовхиндоо үл мэдэг гархин үрчлээ суусан нүдээ жартайлган, машиныхаа цонхоор гадагш ширтэж явснаа, 

	— Энд түр зогсъё гэхэд жолооч хархүү «Зам хороохгүй яах гэсэн юм бол, цусаар урс» гэж дотроо хараагаад цааш хэсэг давхиснаа тоормосоо гэнэт гишгэж машинаа зогсооход, Бадрах урдах салхивчны шил рүү золтой л мөргөчихсөнгүй. Бадрах угийн үг дуу цөөнтэй учир энэ удаа мөн л юу ч эс өгүүлэн, машинаас бууж эргэн тойрныг ажиглан хэд алхаад сүүрс алдсанаа дотогш нь татах шиг болов. Тэгээд тэр шар өнгөтэй том ширэн цүнхээ суудлынхаа араас авч нээн, гялгар цаасан хүүдийтэй мах, нэг шил «нийслэл» архи гаргаад газар тухлан завилж суулаа. Гэтэл жолооч нь «Саяхан айлд хоол идэж орхисон мөртөө яасан цадаж ханадаггүй нөхөр вэ. Эртхэн зам хороох юм сан» гэж бодоод, машиныхаа моторын бүхээгийн тагийг сөхөн тонгойж байтал Бадрах:

	— Хөөе чи нааш ир. Энд суу гэснээ шилтэй архинаас жижгэвтэр мөнгөн аяга дүүргэн хийж, ядам хурууны үзүүр дүрэн дээжийг хангай дэлхийд өргөн ёсолж түүнийгээ балгаад дараа нь жолоочдоо хийж өгтөл тэр, 

	— Энэ ч замд явахад нойр хүргэхээс өөр нэмэргүй ус даа гэсэнд Бадрах «Яах вэ амсчих» гэв. Бадрах чанасан махнаасаа хэд огтлоод мөн жолоочийг «ид» гэж шахлаа.

	Нар, баруун тийш цайвартан мэлтийх тэнгэрийн хаяа руу ойртож, голын эргийн хэсэг шугуйн захны бургасны сүүдэр газар дэрлэн унасныг Бадрах өргөн хар хүрээтэй шилээ энгэрийн халааснаас гарган зүүж ширтээд, цувныхаа халаасанд гараа хийж хэдэн мөч зогсож орчин тойрныг ажиглав. Тэгээд тэр өвөлжөөнийхөө урд хярын хэдэн тооройн сүүдэрт ахтайгаа сүүлчийн удаа сууж байснаа саналаа. Тооройн сүүдэрт явган сууж өвдөг салаавчлаад, 

	— Ах нь ч одоогийн татлагаар цэрэгт явчих байх аа. Миний дүү эжийдээ ижил сайн хийж өгч байгаарай. Сургуулиасаа гарсны хэрэггүй шүү гээд бодлогоширч байсан нь Бадрахын сэтгэлд зураг мэт урган буужээ.

	Тэр, зүүн урагшаа хараа шилжүүлбэл, нуувч нүх энд, тэндгүй харагдахад «Миний ах энэхэн хавьд л амь үрэгдсэн байх даа. Тэр жил ахын минь сураг чимээ тасарчхаад байхад, ээж минь «Миний хүү удахгүй хүрээд ирэх вий. Ойрдоо дандаа зүүдэнд минь үзэгдээд байна» гээд эмээлийг нь олонцгийг хүрэн улаан цэмбээр бүрж, олом жирмийг нь шинэтгүүлж байж билээ. Бас цэнхэр чисчүү дээл эсгээд хүүгээ ирэхээс нааш дүүргэнэ гэж шөнө дөл болтол дэн барин оёж байсан. Тэр дээлийг ажин эжий хэчнээн ч жил хадгалав даа» Бадрах ингэж боджээ.

	Түүнийг аравдугаар анги төгсөөд их сургуульд явах болоход уг нь арслан хээтэй байсан боловч хожимдоо утаа тоосонд дарагдан борлосон авдраа ээж нь уудалж, хуучин ямбуу баадан задлан, том хүүдээ хийсэн тэрлэгийг гаргаад «Миний хүү ахынхаа дээлийг өмсөөд яв даа» гэмэгц нүдний нь нулимс цайлалзаж байжээ. Ээжийн нь бор авдрын үнэр шингэсэн тэр дээл Бадрахад юу юунаас тодхон дурсагдав.

	Бадрахын ээж том хүүгийнхээ эмээл хазаарыг одоо ч гэсэн тун нямбай хадгалж байдаг билээ. Ноднин жил сумын наадмын үеэр тэр нутгийн нэг хүүхэн гоёх гэж талийгаачийн эмээлийг гуйхад Бадрахын ээжийн царай хувьсхийж, 

	— Эгч гуай нь хүнээс юу ч харамлаж яваагүй. Харин хүүгийнхээ эмээлийг бусдад тохууламгүй санагдах юм. Хүү минь ч ирэхээсээ өнгөрсөн...гэсэн ч яах вэ... гээд цааш юу ч хэлсэнгүй. Энэ бүх үйл хөдлөл дүр зургийг Бадрах нүдээр үзэх мэт санаад, 

	— Ах минь энэ хавьд л...магадгүй миний одоо сууж байгаа газар ч юм уу амьсгал хураасан байхдаа гэж бодов. 

	Аяны хүн задалсан юмаа эмхлүүлэн далд хийж, цүнхээ байсан байранд нь тавиад, нарны гэрэлд хоёр өнгөөр солонготон харагддаг хуучивтар ногоон цувныхаа товчийг тайлж, яагаад ч юм бэ зангиагаа сулруулан энэ талын агаараар тавтайхан амьсгалъя гэсэн янзтай машинаа тойрч хэд алхаж, дэлбэрсэн бөмбөгний хэсэг болов уу гэлтэй ширэмний хэлтэрхий нэгэн нуувчийн дэргэд байхыг олж харав. Ах минь яг энүүхэнд ийм хүйтэн зэвсэгт өртсөн байж мэднэ гэхээс нуруугаар нь нэг юм жирсхийх шиг болжээ. Түүний гүехэн нарийн үрчлээ суусан магнай, шарангуй туяатай цайвар царай цус багадсан хүнийх шиг зэвхий даав. Жолооч түүний байдлыг ажиж «Манай нөхөр ер нь юу бодоод ингэж хачин болдог билээ. Явах юм сан» гэж санаад «За хөдлөх үү дээ. Орой болж байна. Жимсний станц хүрч хонохыг бодъё» гэв.

	Бадрах юу ч гэж хэлэлгүй суудалдаа суумагц жолооч ч хоонсоо огцом гишгэн хөлөө татаж, машинаа гэнэт ухасхийлгээд хурд нэмлээ. Бадрах ар тийшээ эргэн «Газ-69» машины арын бяцхан цонхоор ямар нэг юм эрэх мэт харж, ахыг минь шарил оршсон газар чухам хаана байгаа бол гэсэн шиг хоргодсоор ахуйд жолооч хурдны оньсыг улам чанга гишгэхүйеэ сорви адил нуувч нүхтэй тал газар улирсан түүхийн хуудас шиг сугаран хоцорч байлаа.

ЦАГААН АРСЛАНГИЙН ЗҮРХЭН ДЭХ СУМ

	 

	(Улс төрийн шог)

	 

	Тансаг рестораны дээдсийн суудалд өнөө орой чухам хэн хэн морилон ирэх бол гэж хүлээн хүлээн бусадтай харилцах үг яриа хийгээд намжирдах хөдөлгөөнөөрөө гартахгүйг гайхуулсан халмаг хүний түрийвчтэй мөнгөнөөс хувь хүртэж дадсан хижээл аягач орж ирэгсдийн зан байдлыг хаалга нээгээд хэд гишгэхээс эхлэн алдаа нь үгүй таньж үйлчилгээний тохирсон арга сийлэхээр ширтэнхэн жааз хөгжмийн тавцангийн хажуухантай зогсож, сэрүү татан шуугих усны оргилуурын дэргэдэх толинд дүрсээ холоос харан маяг засаж байв.

	Тэгтэл ч нэвт гэрэлтэх шилэн хаалганы цаана өрнөдийн ёсны цаг баримтлах нарийн дэг журмыг сахиж заншсан, эрхэмсэг дээдсийн дүрт хижээл хоёр эр яг арван найман цагт гар барьж бие биеийг тэврэн үнсээд, мөн аль нэгийгээ хүндэтгэн түрүүнээ оруулах гэж малгай аван нэг нэгэндээ мэхэлзэн арга буюу холын зочин байрын ноёныг нөгөө дөх нь урдаа авч орлоо.

	Үйлчлэгч эр ч мөрөндөө тохсон алчуурыг нэг засаж хүндэт суудал эзэлж суугаа хоёр баяны дэргэд гүйн хүрч, оройн мэнд асууж чинээлэгчүүдийн хэр хэмжээг сорих амтат хоол, тив тивийн яармагийн алтан медалийн дурс зурагтай сэрүүн ундаа тэргүүтнийг цахилгаан машинаар бичсэн цэс харахын завдалгүй нэрлэн, эрхэмсэг ноёдын хоолны тавгийн толионд эелдэг дүрсээ харуулахад ч бэлэн ааш аястай үйлчилж эхлэв.

	— Ноён Жон Грин алс холын орны үнэт эрдэнэсийн чулуугаар хийсэн сэрүүн тунгалаг шилнийхээ дээгүүр хүндэт зочныхоо царай өөр харж;

	— Чамд ч «Африкийн хоол» аргагүй л зохиж байх шив дээ. Эрхэм минь, чи тэндхийн халуун нарыг хийн дөлийн илчний чинээ ч бодохгүй болоо юү даа. Ийм өнгө жавхаатай байгаа минь миний сэтгэлд таатай байна гэхэд нөхдийнхөө дунд овсгоот Цагаан арслан гэгддэг ноён С. чамин зассан ширвээ сахлаа нэгэнтээ имрээд:

	— Шонхор минь! Бидэнд тэсвэр авхаалж чухаг. Африкийн газрын тос оргилж байхад Цагаан арслан наранд нозоорч хэвтвэл чухам юу болох билээ. Дусал хөлсийг ч алтан доллар болгож, өвөг дээдсээс уламжилсан сан хөмрөгийг эс арвисгавал халуун нарны цоонол дор хар арьстны дунд нойр хагас тийчилж хэвтэхийн хэрэг юу билээ.

	— Ёстой доо арслан минь! Гэхдээ дээд язгуурт цагаан хүмүүс хар арьстны «тавгаас» нэг их олон жил халбагадахгүй байх. Боломжтой байгаа энэ үед л ялангуяа газрынх нь тосыг нэг мөсөн ховх сорчих шидэт хоолойг ч болсон санаачлан хиймээр байна шүү.

	— Санадаг л санаа. Чи газар дээр нь очвол зүгээр сэн! Шонхор минь чамайг морилж очвол, хар хүүхнүүдтэй байгалиас заяасан махбодыг тохуурхан харж, нэг оройг ч гэсэн зугаатайхан нөхцөөвөл аштай юу.

	— Харчуулыг л залхуугаа хүртэл харлаа. Одоо ч шатахуун үйлдвэрлэх үнэт түүхий эдийн тухайд л яримаар байна. Ер нь тэгээд энэ ертөнц дээр эрээ цээрээ алдсан юм бишгүй гарах болжээ. Аягүй бол Африкийн адгийн арьстнууд бидэнтэй эн тэгш эрх зэрэгтэй болох нь шиг байна. Бодохоос элэг эмтрэх юм. Хэдэн минутын өмнө нэвтрүүлгээс сонссон мэдээ бүр ч ойг минь гутаачихлаа

	— Юу тэр билээ.

	— Яагаа вэ! Тэр Кейптаунд профессор Бернардийн хийсэн мэс засал.

	— Эрхэм минь сонссон мэдээгээр шүдний эмч Филип Блайбергийн зүрхийг авч оронд нь гэнэтийн ослоор амь эрсэдсэн хар арьст залуугийн зүрх суулгажээ.

	— Эрхэм минь энэ тухай бүү дурс! Үгүй ер бодохын ч арга алга. Өндөр язгуурт дээд төрөлт цагаан арьстны цээжинд өнгөт арьстны зурх цохилж байж таарах уу та минь! Ингэж хэлэхийг сонсмогц Цагаан арслан гэгдэгч баян барьж байсан сэрээгээ тавагт унаган ёсорхог соёлч хүний төрх намбыг хоромхон алдаж:

	— Эрхэм минь би чихэндээ итгэхгүй байна. Ийм бузар явдал сонсох гэж энэ ертөнцөд хүн болсон гэж үү дээ.

	— Сэтгэлээ барьж тайвширч хайрла! Арслан минь! Чи тун ч тэвчээртэй шүү дээ?

	— Цагаан арьстны нэр төрийг тэгж гутаах гэж байх уу. Дээд язгуурт ариун цуст цагаан арьстныг даанч... гээд тэр тавагтай хоолоо цааш түлхэж.

	— Хоолойгоор юм орох янз алга! гэхэд наадахыг нь сэтгэлд «Эрхэм минь чамд тун тусгүй юм сонсгочхов доо. Тэр бодлоос даруй ангижирч газрын тос дамжуулах хоолойны талаар сайныг мөрөөдье, эрхэм минь! гэж хэльюү гэх бодол төрснөө энэ гайхлын толгойг яасхийн эргүүлж ахиулан хожоотой наймаа хэлэлцье дээ» гэхээс тогтож сууж чадамгүй тулсан түүний хоолойгоор мөн л хоол давахгүй болчхов. Хулхиныхаа хонхрыг ч гэсэн газрын тосоор дүүргээд, Африкт хар арьстны хөлс цусаар гар угааж суухыг хүсдэг тэр арьсны үзэлтний зүрхэнд мэс засалч Бернердийн гавьяа сум мэт шигдэв. Тэгээд ч Цагаан арслангийн муухай зан нь хөдөлж. «Ар тийшээ буцъя... өөрийн мэдлийн хэдэн негрийг чухамхүү ертөнцийн хөрснөөс арччихаад баялгийг нь түлхүүрийг ганцаараа эзэгнэн өвөрлөх сөн» гэж улам хорсон занав.

	Арьсны үзэлт Цагаан арслан гэгч тэр баян суудлаас босохдоо сэтгэл үймэрсэн шинжтэй харагдахгүйг хичээх агаад хажууд нь ашиг горилсон зальт нэг наймаачин бас хэдэн зоос ч болсон чулуудах болов уу гэж горьдсон аягач хоёул царай баргар зогсож харц нь цагаан арсланг даган давхив. Арьсны үзэлт тэр ноён рестораны хаалга руу зүглэхдээ үүдэнд тааралдсан хүдэр негрийг хармагц «Миний баян санг бүрэлгэн сүйтгэх хүний нэг энд явж байна» хэмээн эгдүүцэн тэсэж цөхөн шүд зуун занаад сэжиглэх мэт цэрвүү холуур алхан хялалзаж явлаа.

	Аягач хүн олз олоогүйдээ харамсан тэдний хойноос ширтэж:

	— Нарийн нямбай, соёл иргэншлийн энэ оронд тавагтай хоолоо ингэж хэвээр нь орхидог хүн байдаг юм аа бас гэж бодолхийлэн тэр хоёр баян яагаад гэнэт хямарсны учрыг ч ололгүй алмайран хоцорчээ.

ХҮҮХНҮҮД

	 

	Атрын сангийн аж ахуйн шинэхэн төв. Дарга Дамдинжав, наран шингэхийн өмнөхөн гэрийнхээ гаднах хэдэн бөөрөнхий модны нэгийг сандайлж суугаад хүрэн толгойлсон тариан талбайг ажиглав. Жил илүү хугацаанд залуу дарга энэ оройнх шиг ийм тайван байсан нь нэгээхэн ч үгүй билээ. Тэр хэдийгээр томоохон сангийн аж ахуйн агрономичоор хэдэн жил ажилласан ч гэсэн атар газар үр тарианы том аж ахуй хөл дээр нь босгоно гэж багагүй сандарсан нь мэдээж.

	Дамдинжавын харц бөмбөг тоглон шуугилдах залуусын зүг шилжив. Тэгээд залуу дарга ингэж бодов: «Манай хэд ч аргагүй хийморьтой залуус шүү. Эд, хэчнээн бэрх ажлын нурууг нугалж өгөв дөө. Ийм шижгэр эрчүүд байгаагүй сэн бол яаж бид шинэ аж ахуй байгуулж өдий зэрэгт хүргэх билээ. Зарим нь жаахан сагсуу, нэг хэсэг нь цочмог ууртай, гартаа бүлтэй, зарим нь зүүн тийшээ гэхэд баруун тийшээ эргэх зөрүүд байхад нөгөө хэсэг нь техникт ойртмогц гараа шалбалчихдаг мөртөө архи балгаад ажлын талбайд унтах зэргээр намайг багагүй зовоосон ч гэсэн чухам эд маань л онгон зэлүүд газрыг өгөөмөр баян болгож, тохилог төв суурин барилаа. Эрчүүд гэдэг арай л анги тэгээд олуулаа дарвихаар бүр ч таатай. Үе тэнгийн ийм олон залуу эр олж авах гэж Улаанбаатар хотын захиргааны хөдөлмөрийн товчоо, залуучуудын эвлэлийн хорооны босгыг элтэл алхсан минь оножээ.

	Үнэхээр тийм. Дамдинжав аж ахуйдаа ийм шижгэр эрчүүд олж авахаар нойр хоолоо мартан зүтгэж, авхаалж самбаагаа сорьсон юм.

	Тэр, эхлээд нийслэл орохдоо юу юуны түрүүн ахтайгаа уулзаж, зөвлөгөө авчээ. Арга ч үгүй биз! Түүний ах Улаанбаатарын шилдэг нэгэн сургуулийн захирал юм. Ах нь дүүгээ шинэ сангийн аж ахуйн дарга болсонд хундага өргөн баяр хүргэж ийн захижээ.

	— За миний дүү юуны өмнө дан шижгэр залуу эрсийг л уургалж ав! Еэ дээ болж өгвөл, эмэгтэй хүн л битгий олныг аваарай! Ах нь тэдэнтэй ажиллахын бэрхшээлийг амталж хаширсан хүн! Захирал болсон жилээ «Тус сургуулийг үлгэр жишээ сургуулийн зэрэгт хүргэнэ» гэж олны өмнө амласан минь ёстой нэг нүүр хийх газаргүйдэн түлэгдэж билээ. Тэр хичээлийн жилийн эцсийн шалгалтаар манай сургууль сурлагын дөнгөж жаран хоёр хувьтай гарсан юм. Тэр юунаас шалтгаалав гэвэл яах аргагүй эмэгтэйчүүдээс болсон гэж энүүхэндээ би л хэлнэ. Манай багш нарын ная нь хөхүүл хүүхэдтэйн дээр жар шахам хувь нь жирэмсэн гээд Санжжав нүдээ анив.

	— Тэгээд яасан хэрэг вэ? гэж Дамдинжавын лавлавал:

	— Яах юу байх вэ! Байсхийгээд л бүлээрлээ, энээ тэрээ гэж хэд хэдэн багш чөлөө авна. Зэрэгцээд хэдэн хүүхэн хөнгөрнө. Тэд наана хэлбэл ерэн хоног, цаашилбал зуун тав ч юм уу аягүй бол түүнээс дээш хоног сургууль дээр үзэгдэхгүй. Тэгэхдээ бүр цалин аваад гэртээ суухыг нь яана. «Еэ хөөрхий, хөгжлийн бэрхшээл гэдэг мөн ч сүрхий шүү. Энэрэнгүй хууль дүрэм гэж байна. Яая гэх вэ? гээд би амаа татаж явлаа. Тийм нөхцөлд хүүхдийн хүмүүжил сурлагын чанар ямар болох нь мэдээж биз дээ. Тэр жил би гурван эрэгтэй багшаа чухам л бурхан адил шүтэж бараг л далайсан газар нь далд орж, далласан цагт нь ил гарах нь халаг байв. Золтой л тэдэнд өндөр шагнал амлаагүй маань аз болов.

	Зэ ээ, Дамдинжав минь сургуулийг хөдөлгөхөд ч бас учир бий. Харин сангийн аж ахуй өөр шүү. Шууд үйлдвэрлэл гэдэг чинь өчнөөн төчнөөн сая төгрөгтэй л хүзүү холбочихно. Ажлын дан ганц шижгэр эрчүүд гэдэг мөн ч ихээхэн бэрхшээлийг хөнгөлж өгнө дөө. Сахилгаар гол нь еэ дээ шижгэр эрчүүд л олж авах нь ононо шүү гэжээ. Дамдинжав ч мөн л иймэрхүү бодолтой явжээ. Хөдөлмөрийн товчоогоор орох гэж явтал тэнд тэгэхээс тэгэх гэсэн юм шиг нуруу туруу, бие бялдар ижил чацуу охид хүрэн паспорт барьж дугаарлан зогсож байв. Өхөөрдөм хөөрхөн хар нүд, улаа бутарсан хацраас Дамдинжав далдnрч харцаа буруулсхийн тэдний хажуугаар өнгөрч, байцаагчийн албан тасалгаанд оржээ.

	— Оргилбулагийн дарга олж ирэв үү! Асуулт юу байх вэ. Хүн л гэж яваа биз дээ гээд бүдүүн шар хүн инээмсэглэв.

	— Ажилчин элсүүлэх л гэж явна.

	— Хэд л бол хэдэн ажилчин хуваарилж болох байна. Атар газар зорихоор залуучуудын эвлэлийн илгээлт өвөртөлсөн зуу гаруй охин, таныг хүлээгээд зогсож байна гэвэл, Дамдинжав:

	— Манай аж ахуйд эрэгтэй хүн л тун хэрэгтэй байна.

	— Юу гэсэн хэл вэ? Талын цэцэг шиг охидын дундаас тэргүүн сайчуул хөдөлмөрийн баатар төрөхгүй гэх аргагүй биз дээ.

	— Баатарт хүрэхийн наана бартаа их байна аа.

	— Тийм биш ээ хө! дарагдаж ядарсан цагт энэ хэдийгээ харахад хүртэл биед чинь тэнхэл ороод явчих биш үү.

	— Ямар ч гэсэн эмэгтэй хүн цуглуулахаа азнах уу даа.

	— Бид танай аж ахуйд хамаг шижгэр залуусаа хуваарилсан. Одоо эрэгтэй хүн өгье ч гэсэн алга!

	Шар талын сангийн аж ахуйн дарга Түмэнбаяр навчгар цүнх сугавчлан хөлсөө арчин арчсаар орж ирэв.

	— Ажил хэрэг урагштай биз дээ гэхэд Түмэнбаяр:

	— Яах вэ, овоо л зүгширч байна. Харин хүн хүч дутаж тун горьгүйтэх нь... Тэгээд танайхаар ороод гаръя гэж ирлээ гэвэл байцаагч:

	— Хэсэг охид л үлдээд байна.

	— Юун сайн юм бэ? Манай аж ахуйд шилжүүлчих гэв. Үүнийг сонсоод Дамдинжав «Түмэнбаяр гуай ч хэрсүүжилгүй өтөлж яваа хүн байна даа. Таяг бэлтгэхийн оронд охид гэж явдаг нь юу юм бэ гэж бодож суув. Хөдөлмөрийн товчооноос Шар талын сангийн аж ахуйд жараад охид хуваарилав. «Ганц хоёр ч гэсэн эрэгтэй хүн өгч магадгүй» гэж Дамдинжавыг хүлээж суух зуур охид ажлын томилолт авч наймхан нь үлджээ.

	Дамдинжав аргагүйн эрхэнд эмэгтэй хүн зайлшгүй ажиллавал зохих орон тоо «Бөглөх» таван охин авахаас биш дээ гэж санаад, тэдгээр охидтой уулзаж жирэмсэн эсэхийг нь шалгаж үзэх шахаж арай бор боргил нь аль вэ дээ гэж баахан ажиглав. Тэгж, тэгж эршүүд бор охин хоёр, царайгаар тааруу охин хоёр, өрөөсөн нүд муутай охин нэгийг зориуд сонгон авчээ.

	Ингэж л зүтгэж явж хэдэн эр хүн цуглуулсандаа гэж Дамдинжавыг бодож байтал нар шингэв. Түүнийг гэртээ орохоор эргэж харвал, ахлах ня-бо нь уруухан царайтай зогсож байлаа.

	— Дарга аа! Тантай уулзах гэсэн юм гээд тэр, түгдэрч дуугүй болов.

	— За манайд оръё.

	— Үгүй, танайд орохоос зовж байна гэсэнд Дамдинжав гэрээсээ өнгөрч алхаллаа.

	— Та үнэндээ гайхах байх!..

	— За юу гэж

	— Би эндээс халагдъя гэж бодож байна гэсэнд Дамдинжав сочих мэт болов. «Ар өврийн хаалга татаж байж, олж авсан сайн ня-бо баруун гарын минь хүн ийм үг хэлэхийн хүртэл би юу ч ажиглалгүй явлаа гэж үү?»

	— За яагаад тэр билээ.

	— Манай эхнэр Цогоогоос салахаа байсан. Бүр сүүлдээ Цогоо Мянганбуу хоёр манай хүүхнээс болж муудалцсан байна гэвэл, ийм байдалд хүрсэн гэж даанч төсөөлөөгүй дарга бүр ч гайхав. Очиж очиж хүний баруун зүүн гар хоорондоо зодолдох гэж байх уу даа! гэж бодоод Дамдинжав цухалдлаа.

	— За Ванчиндорж минь! Бид цөм ажилд зүтгэж ядарч явна. Манай ажил тун ч эгзэгтэй үедээ орсныг чи мэдэж байгаа. Үүсгэсэн хэргийнхээ үрийг үзэх хэрэгтэй шүү дээ. Чи тэвчиж үз. Бид ч аль болох нааштай арга хэмжээ авъя гэхэд Ванчиндорж:

	— Арга хэмжээгээр ч яах вэ. Би үр хүүхэдтэй хүн. Тэднийгээ өнчрүүлэхийг хэн хүсэх вэ? Эндээс л даруйхан холдъё, Нөхөдтэй эв түнжин хагарч мэднэ.

	— За яалаа гэж... Бид ярилцана.

	Нойр хагас хоносон дарга өглөө эртлэн албан тасалгаандаа очмогц эвлэлийн үүрийнхээ нарийн бичгийн даргыг уулзана уу гэж хэлүүлэв.

	Хэзээ ч урьдчилан бодож байгаагүй шийдвэрлэхэд хамгийн бэрх асуудал өмнө нь тулгарах шиг болжээ. Тэгтэл хаалга тогшив. Сайх өрөөсөн нүд муутай охин орж ирэв.

	— За юу гэж явна? гэж Дамдинжавын асуухад:

	— Даргаа?! Би чөлөө авах гэсэн юм.

	— Юу гэсэн үг вэ. Ургац хураах цаг тулчхаад байхад...

	— Улаанбаатар орж биеэ үзүүлэх гэж...

	— Эндхийн эмч яасан юм бэ?

	— Намайг эмэгтэйчүүдийн эмчид үзүүлж зөвлөгөө ав гэсэн юм.

	Дамдинжав нүдээ бүлтийлгэж тэр охиныг ажигласнаа ч огт анзаарсангүй. Сайх охин ичиж царай нь улайв. Тэр бүсэлхийгээрээ урьдынхаас ижилгүй бүдүүрчээ. Охиныг гарсны дараа дарга их эмчээ дуудуулаад сууж байтал нярав Зузаан ирж:

	— Дарга минь би нэг юм мэдүүлэх гэж явна. Шатахуун тос даруй татаж авахгүй бол бүх трактор зогсоход хүрэх нь байна.

	— Саяхан бишгүй л шатахуун татаа биз дээ.

	— Тэгэх нь тэгсээн. Гэхдээ энэ хэдэн «Беларусь» ч цангасан тэмээ ус ууж байгаа юм шиг л залгичих юм. Би мөн, энд тэндхийн аж ахуйд арав гаруй жил нярав явахдаа ийм их шатахуун зарцуулдаг нэг ч тракторчтой учирч яваагүй.

	— Шинэ тракторууд яахаараа тийм их шатахуун иддэг байна аа?

	— Трактор яах вэ? Тракторчдын дэмий тэнэх хэтрээд байна. Энэ хавийн бүх л аж ахуйн бригад ферм рүү манай тракторчид шөнө өдөргүй давхих юм.

	Юу хийж тэр вэ?

	— Хэн мэдэх вэ?

	(Эвлэлийн үүрийн нарийн бичгийн дарга их эмч хоёр бараг зэргэмжээ орж ирэв.)

	— Энэ Нямааг эмэгтэйчүүдийн эмчид заавал үзүүлэх шаардлагатай юм уу?

	— Үзүүлбэл л зүгээр юм сан, Хүүхэд нь ч гажигтай байгаа юм.

	— Үгүй ер, ид ажлын үеэр энэ мэтчилэн явдал удаад байвал ч... өөр жирэмсэн хүн олон байна уу?

	— Байхаар барах уу. Манай хэдэн охин цөм жирэмсэн шүү дээ, даргаа гэж их эмч хэлэв.

	— Тэгээд нөхөр мөхөр гэж байна?

	— Сайн мэдэхгүй, Энэ олон залуусын хэн нь ч юм бэ, бүү мэд. Урьд шөнө хэдэн тракторч Улаанбаатараас саявтар ирсэн ганц хүүхний мөр дээрээс болж зодолдоод хоёр нь бэртсэн байна гэхэд үг хэлэх янзтай өндөлзөж суусан нярав Зузаан:

	— Юу гэх вэ, та минь! Дан эрэгтэй энэ олон залуу улс гэдэг чинь юунаас ч дуулгаваргүй онголзуулаад... Юу гэх вэ, та минь! гэхэд эвлэлийн үүрийн нарийн бичгийн дарга

	— Сүүлийн хэдэн сард бүр ч гаарч гүйцлээ. Хамгийн гол нь эмэгтэй хүн цөөтэйгөөс л шалтгаалж байна гэвэл гурван залуу тракторч ажлын талбайгаас шууд Улаанбаатар явсны учир Дамдинжавт бүр ч тодорхой болов. Тэд баахан зөвлөлдөөд таржээ.

	Шар талын сангийн аж ахуйн дарга тэр нэг өдөр аж ахуйдаа жаран охин элсүүлэн авсныг тохуурхан сууснаа Дамдинжав нэхэн санав.

	Хэд хоногийн дараа Оргилбулагийн сангийн аж ахуйн даргын «ГАЗ-69» Улаанбаатарын хөдөлмөрийн товчооны гадна зогсож байжээ.

	Янз бүрийн гачигдал тооцсон адармаатай хүмүүстэй харилцаж сурсан сайх байцаагч

	«Танд би эс хэллэ үү! Одоо ганц ч охин алга даа» гээд ёжтой инээмсэглэв.

	«Ид ажлын цаг туллаа. Хүн хүч иймэрхүү байдаг» гэж бодохоос залуу дарга тайван суух аргагүй болжээ.

	Дамдинжав Улаанбаатараас нэг ч эмэгтэй ажилчин олж чадалгүй буцав. Түүнийг зэргэлдээх сангийн аж ахуйн төвөөр дайрч ирэхэд нэг гудамжаа гурван хүүхний дэргэд дөрөв таван "белорусь" трактор, арваад залуу харагдав.

	— Эд бас хэдийдээ ингэж танилцаад орхив гэж бодоод дөхөн очтол тракторчид үргэсэн зээр шиг тал тал тийшээ зайлан одов. Жолооч гурван бүсгүйн дэргэд тулж зогсмогц Дамдинжав машины хаалгыг нээж:

	— Энд хаанахын тракторчид, юу хийж яваа юм бэ? гэвэл хүүхнүүдийн нэг нь нөгөөгөө нударч ичсэн янзтай нүүр улайлгаж:

	— Оргил булагийнх гэсэнд

	— Тэр тракторуудын хойноос яв! гэж Дамдинжав жолоочдоо тушаангуй хэлжээ.

	 

	1968 он.

	 

	
ДОГШИН САХИУСНЫ НОМХРОЛ

	 

	Орон сууцын хоёрдугаар давхрын нэг тасалгаанд хүн хашхирах, таваг шаазан хагарах чимээ сонсогдов. Тэнд нэг төрхгүй хүн суудаг билээ. Жирийн цагт гэмгүй царайтай, харин бага сага юм балгасан үедээ зангаа хувиргадаг тархигүй хүмүүс байдгийн нэг нь тийнхүү шуугиан дэгдээжээ. Түүний нэрийг би мэдэхгүй харин хүмүүс «Догшин сахиус» гэх юм билээ.

	Өвлийн үдшийн бүрэнхий болох үеэр Догшин сахиус гэртээ өөрийн ухаангүй ирэхэд эхнэр нь байхгүй байжээ. Тэр эхийн үгэнд үл орох учир унтаж өгөхгүй солиотой мэт дэмийрэн хашхичин, хавьтсан бүхнээ нудрах буюу өшиглөөд өнхөрч байв. Чимээ шуугиан дэгдсэн нь орон сууцын тэр орцын ахлагчийн чих дэлслээ. Орцын ахлагч Догшин сахиусныд орж ирмэгц

	— Ийм орой болсон хойно хүн амьтны тайван байдал алдуулаад та яасан бүдүүлэг хүн бэ гэхэд Догшин сахиус өөрийн ухаан орж, 

	— Чи юу юм бэ? гэж босоод орцын ахлагчийг зодохыг завдав.

	Орцын ахлагч орон сууцын даргыг хүүхдээр дуудууллаа. Орон сууцын дарга хижээл насны бүдүүн эр орж ирээд

	— Чи согтсон байна. Одоо унт! гээд илүү хүндтэйгээ орцын ахлагчид үзүүлээд орхих гэтэл нөгөөх Догшин сахиус бүр гаарч, 

	— Ээ та Самдан гуай юу. Хэрээ хэрээнийхээ харыг гайхна гэгчээр хэн нь хэнийгээ хэлэх вэ! Та бас над шиг ингэж л байдаг шүү дээ гэх нь тэр. Тэгэхлээр сууцын даргын царай минчийж

	— Энэ ерөөсөө ахмад хүний үг авахгүй, хүмүүжилгүй этгээд байна. Ингэхлээр ахмадын зөвлөлийн даргыг дуудъя гэж орцынхоо ахлагчид тушаах янзтай хэлэв. Ахмадын зөвлөлийн дарга буурал сахалтай өвгөн орж ирлээ.

	— Энэ нөхөр архи ууж ирчхээд хүн амьтан үймүүлээд болдоггүй. Орон сууцын дарга, ахмадын зөвлөлийн гишүүний хувьд унт гэж хэлэхэд минь урдаас элэг доог тохуу хийгээд байна гэж Самданы хэлэхэд өвгөн

	— Хүү минь! Одоо түргэхэн унт гэж Догшин сахиусны баруун мөрөн дээр гар тавьтал тэр гэнэт сочсон мэт ухасхийн Самданыг цохиод авлаа. Нөгөө гурав согтууг барин авч ноцолдлоо. Өвгөн давхацсан амьсгаагаа дарж ядан уухилангуут нэгдүгээр давхарт байдаг мэдрэлийн эмч нөгөө хэнийг залж үүнд унтуулах тариа хийлгүүлье гэв.

	Цагаан халаад өмссөн эмч харахаараа Догшин сахиус бүр ч догширдог учир нь тэр бас архинаас гарах эмнэлэг нэг удаа хийлгээд авсных ажээ. Догшин сахиусны өшигчин цамнахыг эмч хараад, 

	— Үүнийг ерөөсөө цагдаад хэлж унтуулбал таарна гэв. Ингэж байтал хаалга дуугарч эмэгтэй хүн орж ирлээ.

	— Энэ чинь юу болж байна гэж эхнэрийнхээ дуугарахыг сонсмогц Догшин сахиус хий нь гарсан гүзээ шиг шолбойгоод, орон дээрээ гарч хөнжлөө нөмрөхөд чимээ ч тасрав. Хүүхэд гүйж цагдаагийн газар очоод учрыг хэлбэл тэр цагдаа.

	— Авгай нь гэртээ алга уу гэхэД, хүүхэд

	— Дөнгөж сая л харьж явна билээ гэвэл

	— Тэгвэл би очихын хэрэггүй биз дээ гэжээ.

	 

	
ТЕХНИКЧИЙН ЭЗГҮЙД

	 

	Хэдэн жилийн өмнө билээ. Нэг сангийн аж ахуйд хар үнэг өсгөж эхэлжээ. Монгол хүн таван хошуу малаа дөрвөн цагийн эргэлтэд бэлчээр дагуулан маллаж, арвин туршлага хуримтлуулсан ч өөр янз бүрийн адгуус, амьтан өсгөн үржүүлэх дадлагаар төдий л зузаан биш байсан цаг.

	Бага үдийн хэрд сангийн аж ахуйн баруун толгод дээгүүр тоос татуулан гарч ирсэн ГАЗ-69 машин зочид буудлын үүдэнд зогсов. Хар саравч зүүсэн хижээл насны бүдүүн эр машинаас уухилан бууж, хүрэн савхин дээлийнхээ халаасанд гар шургуулан угтах хүн хүлээгээ юу гэлтэй, дээгүүр харан зогсож байтал монгол дээлтэй ахимаг насны жолооч нь түүний албан хэрэг бүхий хавтсыг авч өгвөл, тэр хүн дээгүүр харсан чигээрээ авч сугавчлаад зочид буудлын хаалга чиглэн алхав.. Урдаас нь буудлын үйлчлэгч малигархан шар хүүхэн гарч ирэхийг үзээд «Миний эхэлж үг дуугарах зиндааны хүн хараахан биш» гэж зочин хүн санав уу гэлтэй хүүхнийг огт хараагүй мэт байлаа.

	Үйлчлэгч хүүхэн:

	— Та нар байр авах гэж явна уу? гэхэд жолооч нь:

	— Тийм ээ хүүхээ. Энэ дарга сангийн аж ахуйн удирдах газраас яваа юм гэсэнд «Байр өгье» гээд хүүхэн уриалагхан эргэж, үүдний жижүүрийн ширээнээс зузаан дэвтэр гаргаж хэдэн хуудас эргүүлэх зуур:

	— За бүртгээд авчихъя. Томилолтоо үзүүлнэ үү? гэж хэлснээр жолооч өврөө суйлав. Харин савхин дээлт дуулаагүй юм шиг зогсож, зочид буудлын дотоод тохижилт хэр болохыг хянамгайлан ажиглаж буй бололтой адар өөд өлийн ширтэж:

	— Энэ дээрээс чинь бороо цасны ус гоожсон юм уу?

	— Тийм, зуны үерээр жаахан ус нэвчиж... гэвэл 

	— Үгүй ер нь ийм юм барих гэж дээ. Мөн хэцүү еэ гэжээ.

	Үйлчлэгч хүүхэн үүргийн ёсоор томилолтын нь хуудсыг үзэхийг хүссэн боловч тэр хүн гаргах янзгүйд жолооч нь:

	— Манай даргыг наанаа биччихдээ хүү минь. Нэр нь Цэвээн. Удирдах чухал албаны хүн гэв.

	Хүүхэн тэдэнд байр зааж өглөө. Цэвээн тэр тасалгааны босго алхмагц эргэн тойрон ажиж:

	— Энэ чинь танай үндсэн юу... гол зочид буудал биш биз?

	— Мөн. Манай аж ахуй ерөөсөө ганцхан ийм буудалтай.

	— Ахай, энэ олон орыг хараач! Сургуулийн хүүхдийн нийтийн байр шиг. Өөр тохилогхон өрөө алга уу.

	— Бий нь ч бий. Манайх дээд зэргийн өрөөндөө албаны тусгай хүмүүсийг байлгадаг юм.

	— Мөөн. (үйлчлэгч ирсэн хүнд хоол унд захиалахаар яаран гарав)

	Цэвээн жолоочдоо хандаж:

	— Чи цаад хүндээ олигтойхон таниулаад орхиоч. Энэ олон амьтны дунд яаж байх вэ дээ гэснээр жолооч үг дуугүй гарав.

	Цэвээн малгайгаа авч шингэн буурал халимгаа жишүү хойш нь самнаж, үе үе хоолойгоо засаж суув. Цэвээн түйвэргэн залхаагч долоон хүүхэд, яншаа эхнэрээсээ түр холдсондоо чих амар явжээ.

	— Манай дотоод дүрмээр бол энэ хүн тусгай өрөөнд байрлах учиргүй ч юм байна. Гэхдээ яах вэ, өөрийнх нь хүссэнээр оруулчихъя даа гэж үйлчлэгч хүүхэн жолоочид хэлэв. Тэгээд үйлчлэгч «Удирдах газраас урьд нь ийм хүн ирж ер үзэгдээгүй. Бодвол саяхнаас тэндхийн ажилд орсон юм болов уу. Жолоочийг нь ч гэсэн танихгүй юм» гэж боджээ. Цэвээн хавтсаа сугавчлан дээд зэргийн өрөөнд ормогц хувцсаа тайлж тухлан сахлаа хусав. Үйлчлэгч хүүхэн тийм ч наана хүн биш тул хоол ундыг зориуд түргэвчлэн бэлтгүүлээд «даргын» суугаа өрөөнд орж:

	— Та үдийн хоол зооглоно уу? гэж хэлээд ямар нэгэн гэдэн годон байхгүй, ёсч намбатай ухран гарсан нь Цэвээнд сүрхий таалагдаж «Намайг элэг барьж болохгүйг энэ хүүхэн ойлгож сүйд болж байна даа, зайлуул гэж санажээ.

	Үс нь буурал ч хэрсүү суугаагүй хүн хааяа байдаг шүү дээ. Тэдний нэг нь Цэвээн юм. Жилийн өмнө тэр түр сургууль хийснээс хойш суга дэвшсэн нь энэ билээ. Цэвээн тавагтай шөл хэдэнтээ халбагадаж:

	— Та нар чинь хоолондоо ногоо яасан бага хэрэглэдэг юм бэ? гэсний хариуг хэн ч хэлээгүй учир сайхан хоолыг дор нь гулгуулж орхив. Хоолны дараа Цэвээн сангийн аж ахуйн ерөнхий механикчийг дуудуулав. Дарга нь гадаадад явсан, намын хорооны дарга, ерөнхий агрономич зэрэг удирдах хүмүүс үр суулгах талбайд гарсан учир шинэ албан ажилд дөнгөж хүлээн авсан механикчийг Цэвээн дагуулж, шалган зааварлаж эхлэв. Түүний орсон газар бүр бараг өөгүй сайн байсан тул зааварлах тушаах авьяасаа үзүүлэх завшаан түүнд олдож өгөхгүй байжээ. Оройхон хэрд хар үнэгний байранд ирэв. Цэвээн үнэг малладаг нэг хүүхний дэргэд очиж:

	— Энэ үнэгнүүдийн чинь өнгө зүс яагаад ийм өөр өөр байна вэ? Хүүхнүүдийн шуба хийнэ гэвэл стандартад таарах юм уу? Мэдээж хэрэг маллагаа нь жигд бишээс шалтгаалж байгаа даа. Эсхүл тэжээл тааруулахгүй байгаа биз. Үнэгэндээ ямар хоол өгч байна вэ? гэхэд:

	— Мах л голлож өгдөг юм.

	— Аль вэ тэр мах нь хаана байна?

	— Үгүй та минь юу гэсэн үг вэ. Амьтан гол зогоохын аргагүй зовлого байна шүү дээ, Нөхөд минь гадаадаас авчирсан сайн үүлдрийн амьтан сүйтгэж улсад хохирол учруулах нь дээ. Тэр хараач та минь. Ийм хоол идээд наад амьтад чинь яаж тэсэх юм бэ?! Одоохон тарган мах авчирч өг! гэж тушаал буулгав.

	Зоотехникч маань л ийм мах өгч бай гэж жор зааж өгсөн юм сан. Үнэг маллагч эмэгтэйн хэлтэл:

	— Юу гэнэ ээ, хаана байна. Тэр зоотехникч чинь.

	— Манай зоотехникч эмч хоёр зэргэлдээх сангийн аж ахуйд туршлага судлахаар явсан.

	— Үгүй нөхөд минь энэ чинь дэндүү хариуцлагагүй байна шүү, Цэвээн тэмдэглэлийнхээ дэвтрийг гаргаж хар үнэг «зовлого» зоотехникчид нь арга хэмжээ гэж уйгуржин монголоор таталган өвөртлөв.

	Удирдах албаны хүний шийдвэр биелүүлэхээр тэд ч сандарч, орой нь үнэгэнд тарган мах өгч, маргаашийн хоолонд гэж өөхтэй мах зэхжээ. Цэвээн өгсөн шийдээ газар дээр нь шалган үзэж:

	— Вот ийм л байх хэрэгтэй гэж дүгнэв.

	Тэгтэл маргааш нь бараг бүх үнэг туулгаж хор идсэн юм шиг дараа дараагаар үхэж эхлэв. Яах билээ, ийх билээ гэлцсэний эцэст зоотехникч малын эмч нар» таа утасдав. Тэр хоёр ч чухал зөвлөгөөний суудал онгойлгон орхиж шөнөдөө давхин ирж, үнэгний байранд шууд очиж шинжлэв.

	— Хэн бидний зааж өгсөн хоолны жорыг зөрч гэсэн юм бэ гэж мэгдсэн зоотехникч ширүүхэн асуусанд үнэг маллагч нэг авгай::

	— Удирдах газраас ирсэн хүн хоолыг нь шалгаж үзээд тарган мах даруй өг гэсэн.

	— Хэн тэр вэ? Хэн тэр вэ? Энэ амьтанд хэтэрхий тарган мах зохидоггүй юм. Цөм пологтож үхэх нь гарцаагүй болж гэхэд эмч мэргэжилтнүүдийн нүд их болсон харагдав.

	 

	* * *

	 

	«ГАЗ— 69» Улаанбаатарын орон сууцын нэг хороололд ирж зогслоо. Цэвээн хавтсаа сугавчлан буухад, жолооч нь:

	— За баяртай гээд тэргээ асаан давхиж одов.

	Цэвээн гэрийн зүг тайван алхахдаа «Танилтай хүн талын чинээ гэж сайхан юм даа. Хөдөө малын хөлийн тоосонд дарагдаж явахын оронд шил толь болсон байшинд сууж, иймэрхүү «амархан» зааварлах явж байна. Болоо, болоо. Харин ажилдаа л тун чармайлттай мэдлэгтэй дүр үзүүлэхгүй бол мэргэжилтэн олонтой өдий цагт нэг л өдөр «түлхүүлчих» нь шүү. Хөдөө хэдэн жил ажилласнаа бодсоор шат өөд уухилан өгсөв.

	Тэр, гэртээ ормогц шууд ширээнд сууж цаас дэлгэн үзэг зэхвэл эхнэр нь түүнийг гайхсан янзтай харж

	— Чи чинь юу болоо вэ! Замынхаа тоосыг гүвж, аяга цай ч уухгүй бичиг цаас руу тонгойгоод унах чинь! 

	— Хишш, тэгэлгүй яах вэ. Ажлын хариуцлага! гэж товчхон хэлэв.

	Цэвээн бараг л шөнөжин сууж хуруу зузаан илтгэх хуудас бичив. Түүний хэсгээс уншвал... Хар үнэгний хоолны чанарыг шалган үзэхэд маш муу байсан тул газар дээр нь арга хэмжээ авч, өөрийн биеэр биечлэн оролцож тарган махан хоолтой болголоо. Харин уг ажлыг гардан ажиллаж байсан зоотехникч дээр арга хэмжээ авах санал оруулж байна... гэх зэргээр бичжээ.

	Маргааш өглөө нь ажил цуглах цагаас өмнө албан тасалгаандаа очиж сайх илтгэх хуудсаа уншин, энд тэнд нь нэмэлт оруулж байтал нөхөд нь орж ирцгээв.

	— Цэвээн гуай сайн явав уу?

	— Сайн, сайн! Яриагүй гэж хэлээд Цэвээн «Дарга бий юу? Орлогч ирсэн үү?» гэх мэтийн асуултынхаа хариу сонсож суутал даргын туслах хүүхэн:

	— Цэвээн гуай таныг дарга дуудаж байна гэчхээд «за» гэхийн завдалгүй гарав. «Намайг өөр чухал ажилд томилох нь юм бол буу» гэж бодсон Цэвээн дөмгөрхөн алхалсаар даргын албан тасалгааны хаалгыг болгоомжтойнхон татав. Тэнд намын хорооны товчооны гишүүд сууж байлаа.

	Олон хар үнэг гэнэт үхсэний шалтгааныг дурдсан мэдээ бронз шугамаар дамжин, Цэвээнээс түрүүлж ирснийг тэр яахан мэдэх вэ? Дарга товч сонсгол хийхэд Цэвээний цахир хөвөөт нүд аягандаа багтаж ядна уу гэлтэй эргэлдэж царай нь чинэрэв. Дарга цааш хэлэхдээ:

	— Нөхөр Цэвээн эндээс зарим ховор эм хэрэглэл аваад, тус сангийн аж ахуйд маргаашийн дотор эргэж оч. Нөхдөөсөө уучлал гуйж, түрүүчийнхээ мулгуу шийдвэрийг залруулж ир гэв. Цэвээн яах ч учраа олохгүй балмагдан сандарснаа «Надад болох уу» гээд суудлаас босож:

	— Одоо очиход ч үнэхээр эвгүй байна... гээд ярих гэтэл тэртээ булангаас намын хорооны нарийн бичгийн дарга намхан шар хүн:

	— Намын хүмүүс бид дутагдлаа илэн далангүй засаж мэргэжил мэдлэгээ дав даруй дээшлүүлэх нь зүйтэй хэмээн тас нясхийхэд өөр нэг нөхөр

	— Таны үндсэн мэргэжил юу билээ? гэхэд

	— Тогооч гэж... зөөлхөн дуугарвал Цэвээний дотно найз боловсон хүчний эрхлэгч ширээний буланд гутлынхаа өлмийг ширтэн дуу шуу ч үгүй сууж байлаа.

	— За ийм байна. Одоо яв! Унаа албан томилолтын зардлын талаар жич ярилцана гэж дарга хэлэв. Цэвээн суудлаасаа босож гарахыг завдсан атал хаалга олохгүй сандрав. Чингээд дадсанаар нь гуанзныхаа эрхлэгч явсан бол юунд ингэж нүүр улайх билээ гэж боджээ.

	Түүнийг сангийн аж ахуйн зочид буудлын үүдээр хавтсаа сугавчлан ороход өнөөх бүдүүн шар хүүхэн малилзтал инээн тосож мэндлэнгүүт бүртгэлийнхээ дэвтрийг нээж:

	— За та томилолтоо үзүүлчих дээ гэхэд Цэвээн ч уриалганхан өврөө уудлав.

	— Дарга минь, манайх жаахан бэрхшээлтэй байна. Люкс өрөө энэ удаа зайгүй дээ гэхэд Цэвээн:

	— Зүгээр, зүгээр гэж ээрэн хэлэв.

	Хүүхэн «зүгээргүй гээд ч яах вэ дээ» гэж тохуурхан бодоод Цэвээний урьдын маадгар тайван хөдөлгөөн алга болсныг ажиглан инээд нь хүрч байв. Цэвээн өөрийн эрхээр амарлингуй суух ямар ч аргагүй болсон учир зочид буудлаас төдхөн гарсан авч хаашаа явахаа шийдэж ядан хэсэг үүлгэртэн зогссоноо юу ч гэсэн үнэгний байр луу очъё гэж тийш алхав. Тэр хавиар хүн үзэгдэхүйд баярлаж явтал нэгэн шамшгар өвгөн:

	— За та хаа хүрэх нь вэ? гэж дуудсанд Цэвээн зог тусаж:

	— Үнэг малладаг өнөө... хэн сэн билээ. Нэг авгай хаана байна вэ? гэвэл Чухам хэнтэй нь уулзах хэрэгтэй сэн бол. Ийш нь хүн оруулахгүй шүү гэхэд Цэвээн.

	— Танай дарга ирсэн үү?

	— Урьд шөнө ирсэн.

	— Зоотехникч?

	— Аль уржигдар ирсэн.

	— Би энд ажилтай явна гээд Цэвээн үнэмлэхээ гаргавал:

	— Та хүлээзнэж бай. Манай хүн толгойтой бүгд хичээл хийж байгаа.

	— Юун хичээл вэ?

	— Аа нэг зугаалагч төвөөс ирээд, зоотехникчийн эзгүйд сүйд хийсэн юм байх. Тэгээд тэр мэт хүний үгэнд хөл алдахгүй гэж ажилчин бүрд үнэг маллах зоотехникийн ухаан зааж байна аа, хүүхээ! гээд манаач өвгөн зам хөндөлсөн зогсжээ.

	 

	1968 он.


МАЛГАЙ

	 

	Бид орлогч даргынхаа барааг харахаас эмээдэг байж билээ. Тэр аашилж загнадаг ч хүн биш, зан муутай ч дарга биш матаж гүйдэг ч хүн биш. Гэхдээ л биднийг залхааж байжээ. Орлогч даргын бараа харагдвал үзээгүй юм шиг өнгөрөөж байя гэж агрономич бид хоёр хэлэлцэж тохирсон билээ.

	Тэр жил би тариа хадаж байлаа. Комбайн сааталгүй, тэнгэр цэлмэг, ажил овоо урагштай байжээ. Нэг өдөр агрономич ойрмогхоноос намайг дуудав. Би нэг мөр гүйцээгээд комбайнаа унтрааж агрономчийн дэргэд очтол тэр нэг хэрчим тарвас өгөөд.

	— Амныхаа цангааг түр ч гэсэн гарга гэлээ. Бид хоёрын суухыг орлогч дарга Жамбаа гуай харчихжээ, тавиад хүрч ирдэг байна шүү.

	— За та нар чинь яагаад ингэж налайчхав. Агрономич та удирдах хүн байж ингэж уруу татаж болохгүй дээ. Нөхөд минь өнгөрсөн нэг минут эргэж ирэхгүй гэж мэднэ биз. Энэ үгийг хэн хэллээ. Аль вэ? Хүрлээ чи хэлээд орхи. За тийм, тэгвэл «Цаг бол алт» гэж хэн хэллээ. Мөн..зүйтэй. Нөхөд минь цагийг зөв ашиглах тухай манай Намын хорооны товчооны хэддүгээр тогтоол хэдний өдрийн хэдэн цагт гарлаа. За тийм, Тэгвэл ингэж байж таарах уу? гэж шалгааж байтал нь би Жамбаа даргын дэргэд байгаагаа мартаж, тарвасын жижиг хальс шидэж орхижээ. Жамбаа дарга түүнийг юунд эс ажих билээ..

	— Агрономич чи Хүрлээгийн юу хаясныг харав уу? Арвилан хэмнэлт бол социализм байгуулахын юу нь гэдэг билээ? Ширхэг будааг ч ариглаж арвилах ёстой. Нэгэнт мөнгөөр авсан тарвасаас хаях юу байх гээд тамхиа ороох зуураа гар нь чичгэнэж яльгүйнхэн асгаснаа шалавхан хөлөө жийж үрэн таран хийв. 

	Би тариагаа хадах сан гэхээс байж ядан өндөлзөж Жамбаа даргын бэрх харцанд мөн л өртөж орхив. Тэр магнайнхаа арьсыг үрчийлгэн намайг тун ч зэвүүцэнгүй харснаа:

	— Ийм л тэвчээргүй байгаа юм. Социализм байгуулахад нөр их тэвчээр хэрэгтэй гээд яриа нь шинэ сэдэв рүү орлоо.

	Жамбаа даргын таниулга эхэлснээс хойш цаг гучин минут өнгөрсөн боловч чухам юу юу ярьсныг нь нарийн тогтоож чадсангүй, Лав л арвилан хэмнэлтийн тухай өдий төдий иш татаж, хөдөлмөрийн хуулиас, эрүүгийн хууль руу шилжиж орсноо дахиад л цаг ашиглах тухай лекцэлж билээ. Яг тэр үед нь би тэвчилгүй цагаа харж Жамбаа даргын царай хувьсхийжээ. Тэр намайг ширүүн харж хэлсэн нь.

	— Нөхөр минь, хүний яриа ялангуяа ахмад хүний үгийг тэвчээртэй сонсож тэднийг хүндэлж сур. Залуу үеийг хувьсгалт дайчин уламжлалаар хүмүүжүүлнэ гэдэг бол чухам эндээс л эхлэх учиртай юм гээд урсгаж гарлаа.

	Агрономичийн нойр хүрсэн янзтай нүд анилдан завдахад Жамбаа дарга түүнийг бас хяламхийж:

	— Үгүй, залуу улс та нар хатуужилтай байгаач, ганц хоёр шөнө нойргүй ажиллаа юм биз. Би залуудаа эх орныхоо дархан хилийг манаж байхдаа... гээд шинэ сэдэв эхэллээ. Жамбаа даргыг өөр тийш харахыг нь овжиноо завдаж цагаа харж амжтал бид хоёр цаг хагас сул зогссон байв. Миний комбайныг эвдэрчээ гэж бодсон бололтой бусад комбайнчид дөхөж ирснээ Жамбаа даргын барааг хармагц даруй учрыг мэдэж холдон одов.

	Уулын сүүдэр хүүшилж сэрүү оров. Нөхөд минь наран сөрөг ухаа тоос татуулан шаргал талбайн нэг талаас бараан зурвас гаргаж харагдав. Орлогч даргынхаа таниулгыг аргагүйн эрхэнд бид хүндэтгэн сонсжээ. Тэгтэл ашгүй жинхэнэ дарга орлогчийгоо дуудаж агрономич бид хоёр тус тусынхаа ажилд яаран оров. Түүнээс хойш би Жамбаа даргын барааг холоос хармагц зам даялах буюу эсвэл үзээгүй мэт өнгөрөхийг хичээж явдаг болсон юм.

	Харин дараа жилийн нь хавар би «ахиад нэг удаа гэнэ алджээ. Намайг гудамжинд явж явтал кино механикч дуудаж «Мотор оруулалцаад өгөөч» гэв ээ. Би түүнд дэм өгч, клубт гадуур хүрэмтэйгээ санамсаргүй явж байтал Жамбаа даргатай халз тулгарчээ. Би хаашаа ч зайлж амжсангүй. Зайлъя ч гэсэн сандарсандаа тэр намайг дагуулж контурт аваачлаа. Би тэнд нар чанх орой дээр байхад ороод, жаргах үеэр гарсан юм.

	Жамбаа дарга намайг яриагаа тэмдэглэж ав гэсэн учир бүр ч ядаргаатай байжээ.

	Би таниулгын сэдвийг олшрон унжрахаас болгоомжтой огтхон ч илүү дутуу хөдөлгөөнгүй, тэр ч байтугай ханиахгүйг хүртэл хичээн биеэ барьж суусан юм. Ашгүй дарга маань санаа тавьж «Үүнээс хойш зөв боловсон хувцаслаж урлаг үзвэрийн газар орохдоо гадуур хувцсаа заавал тайлж бай. Мэдэв үү. За ингээд яв» гэх нь тэр. Би ямар ч илүү хөдөлгөөнгүй цэргийн хүн шиг цэх алхан гарч одлоо.

	Тэгтэл харин нэг бүдрэхээр долоо бүдэрнэ гэгчээр би малгайгаа Жамбаа даргын өлгүүрт мартжээ... Авъя гэх хэцүү, орхиё гэтэл уг «дутагдал» хүндэрч маргаашийн ажлын хамаг цаг үрчхэж болзошгүй санагдав. «Нэгэнт өнөөдөр амралтын өдөр тул дүүрсэн хэрэг гэж эргэж ороод үзье» гэж шийдээд хаалгыг нь тогшвол орлогч даргын «За» гэх сөөнгөдүү нарийхан дуу тасалдан улам ч доожоогүй сонстов.

	— Даргаа уучлаарай! Энд би малгайгаа мартчихаж гэтэл минь.

	— Залуу хүн байж ийм л одоо салан задгай байгаа юм даа гэж. Жамбаа дарга шогшроод «Аль вэ, наашаа суу» гэх нь тэр. Хэрэв охин нь гүйн ирж:

	— Ааваа, ээж таныг хоолоо халуунд нь ид гэж байна гээгүй сэн бол амралтын өдрийн тэр шөнө бид хоёр лав л нойргүй хонох байв. Түүнээс хойш Жамбаа даргатай дайралдчих вий гэхээс миний яс бүр хавтайх болсон билээ.

	 

	1968 он

	 

	
БОЛГООМЖ

	 

	Намын үүрийн дарийн бичгийн дарга намайг дуудаж, тус газар аж ахуйд тоо бүртгэл хяналт сул байгаа тухай хэвлэлд шүүмжлэл бич гэлээ. Энэ ч үнэндээ цагаа олсон оновчтой даалгавар байв.

	Би баримт сэлт цуглуулан улсын хөрөнгө завшсан буюу ажлын хариуцлага алдсан этгээдийг нэр цохон шүүмжилж таван хуудас бичлээ. Эхлээд би өгүүллээ намын үүрийн нарийн бичгийн даргад үзүүлтэл:

	— Зүгээр болж. Тэгэхдээ чи газрын даргад уншуулаарай гэж зөвлөв. Хоёр хоногийн өмнө болсон хурал дээр дарга маань шүүмжлэл, өөрийн шүүмжлэлийг өрнүүлэх хэрэгтэй гэж ярьсан учир би ч хийсэн ажлаа цэгнүүлэхээр шулуудан, даргынхаа албан тасалгааны хаалгыг татсан юм. Дарга зууж байсан янжуураа үнсний сав ирмэгдүүлэн тавиад, намайг үрчлээт мөрөг дух, тармаг хөмсөгнийхөө доорх хонин шар нүдээр нухацтай ажигласнаа:

	— За юу гэж явна вэ? гэв. Би учрыг хэлсэнд тэр түр зуур бодолхийлснээ

	— Ай, дааг, ингэхэд чамд сонины идэвхтэн сурвалжлагчийн үнэмлэх байна уу гэв.

	Тэр бээр ширээн дээр хааш яашхан тавьсан шилээ зүүж миний үнэмлэхийг уншаад:

	— Өөр үнэмлэх алга уу?

	— Байхгүй

	— Тухайлбал томоохон сонины сурвалжлах идэвхтний үнэмлэх!

	— Байхгүй

	— Төв хэвлэлд юм бичдэг үү?

	— Бичдэг гэтэл дарга нэгийг санасан бололтой нүднийхээ харааг тэлээд:

	— Ингэхэд чи чинь намын гишүүн мөн билүү гэв.

	Дарга маань хоёр хоногийн өмнө намын гишүүдийн манлайллын тухай сонсгол тавихдаа намайг нэр цохон сайшааж ярьснаа мартчихсан байх нь ээ гэж би бодлоо.

	Тэр, унтарсан янжуураа авч зуугаад халаасаа хэд тэмтэрснээ

	— Чүдэнз байна уу гэхэд нь гаргаж өгвөл

	— Аа чи чинь тамхи татдаг юм бий, архи уудаг уу?

	— Үгүй.

	— Огт амсдаггүй гэж үү! гэснээ за яах вэ ойлгомжтой байна. Бичсэнээ нааш нь... гэлээ.

	Тэр, хөх будгийн харандаа, барьж миний бичсэн хуудаснаа харц тогтоов. Эхлээд баахан хайнгууд янзтай гүйлгэн уншиж байснаа зогтусан хойшоо гэдийж сандлынхаа түшлэгийг налаад:

	— Ерөнхий нягтлан бодохын нэрийг энд заавал оруулах хэрэг байна уу даа. Хэдийгээр ноцтой алдаа гаргадаг ч гэсэн олон жил ажилласан төлөв томоотой хүн юм шүү дээ.

	— Үндсэн баримтын дагуу л оруулсан юм.

	— Мөөн! Баримт ы! Баримт ч баримт, гэхдээ энэ нөхөр чинь манай удирдлагын бүрэлдэхүүнд зүй ёсоор ордог хүн шүү хө гэв

	Дарга магнайныхаа арьсыг хөмсөгнийхөө хооронд бөөгнүүлэн хунируулж цааш нь шуналтай нь аргагүй хэсэг уншсанаа нэг өгүүлбэрийн дээгүүр харандааныхаа балыг хугалах шахам зураад миний царай өөд зэвүүцэнгүй харж:

	— Орлогч дарга Загдын нэрийг хэн энд оруул гэсэн юм бэ?

	— Хэн ч оруул гээгүй. Би л болсон явдлаас жишээ...

	— Ахай мөөн! Ингээд дарга маань хэн нэг нь харчих вий гэсэн шиг яарч Загд гэсэн нэрийг сохлон баллав.

	Дарга цааш нь бүр үсэг бүрийг бүртгэх мэт уншсаар бас л хэдэн мөрийн доогуур зурмагц харандаагаа ширээн дээр шидэж:

	— Чи ер нь ингэхэд манай энд хэдэн жил ажиллаж байгаа билээ!

	— Гурван жил.

	— Мөөн! Тэгнээ тэр... урьд нь хаана ажиллаж байсан бэ?

	— Худалдаа удирдах газар.

	— Ухай албан тушаалаас буусан хэрэг үү!

	— Үгүй би саналаараа... гээд ярих гэтэл дарга үг тасалж:

	— Удирдах газрын хэлтсийн даргын нэрийг энд ингэж дурдаж болох уу? Нөхөөр! Бодоорой! Эд чинь албан тушаалын хувьд дээгүүр «постод» байгаа, цаашдаа ч байх улс шүү дээ.

	Түүнээс гадна... удирдах зарим хүний хариуцлага сулын улмаас... гэж чи бичиж, энэ зарим хүн гэдэг чинь хэнийг хэлээд байна вэ? гэж дарга надаас асуугаад урдаас минь нүд цавчилгүй ширтэв.

	— Орлогч дарга, ня-бо нарыг... л гэтэл минь

	— Ухай орлогч, ня-бо нарын нэр ч тэртэй тэргүй гараад л байна шүү дээ гээд хэсэг дуугүй суув. Тэгээд:

	— За хө, чи үүнийгээ намын үүрийн даргад үзүүлсэн үү?

	— Үзүүлсэн гэвэл дарга:

	— Мөөн гээд бас л дуугаа хураачхав. Тэгж тэгж тасалгааны агаарыг тэр чигээр нь сорох мэт тун урт амьсгалаад арай гэж цааш нь уншив. 

	Өгүүллийн сүүлийн хэсгийг үзээд дарга овоо тайвшрах шиг боллоо.

	— Харин ээ хө нярвын нэрийг оруулах уу, яах вэ!

	Уг нь манай тэргүүний л хүн байсан юм сан гэв. Ингэж уншсаар дарга сүүлчийн хуудасны хэдэн мөрөнд харандаа хүргэсэнгүй толгой дээш өргөж:

	— Зүйтэй! энэ зүйтэй! гээд морин тэрэгчин Самданы нэрийн тушаа цэг хатгав.

	Дарга маань тэгээд бүр нэг санаа нь амарсан бололтой.

	— Бид үүгээрээ ярилцана. Чи явж бай гэж надад хэлэв. Үнэндээ тэрэгчний нэрийг өгүүлэлд ер хэрэггүй оруулснаа би ч ухаарч авлаа.

	Маргааш нь дарга намайг дууджээ. Сонинд өгөх шүүмжлэлийг хэрхэн засах тухай зөвлөнө гэдэгт би итгэж байлаа.

	Ширээнд нь ойртон зогстол:

	— За чи үүнийгээ ав! Юмыг товч тодорхойнхон бичиж сураач! Иймэрхүү юм засаж залруулах л гэж хамаг цагаа барчих юм гэж уцаарлан өгүүлэв.

	Би ч эрээн цоохор хэдэн хуудсыг даруй авч гараад үзтэл «Тооцоо тоо бүртгэл будилаантуулж нэр бүхий хэдэн хүн, улсын хөрөнгө сүйтгэж байхад морин тэрэгчин Самдан сонор сэрэмж алдан албан газрын агуулахаас бараа таваар ачиж тэдэнд хүргэн өгч байжээ» гэсэн өгүүлбэрийг «хурц» шүүмжлэлийн үндсэн баримт болгон бичсэн байв. 

	 

	1968 он.

	 

	
ЖИЖИГХЭН ХҮН

	 

	Тэр бид хоёр хаашаа ч гарсангүй. Харин хэдэн шил хоосолжээ. Нүд нь талимааран нөгөөх маань яриандаа бүр ч халж байлаа.

	— Ахынхаа ачаар өвгөн чинь цалин өндөр хөнгөхөн ажил хийж байна. Дарга маань намайг хил давуулж юм үзүүлнэ гэсэн. Үнэндээ манай ах дарга хоёр үй зайгүй найз, ёстой нэг толгойн хос чих гэсэн үг. Чи хэрэг болбол өвгөндөө хэлээрэй. Юуны төлөө энэ хотын худалдааны удирдлагад байдаг ахтай гэх билээ. Би бас чамд тус болж чадна шүү.

	— Найз нь тэгж явах хэрэггүй гэж боддог.

	— Үхсэн хойноо, тэгж яривал ч харин арын хаалга татдаггүй хэн байгаа юм бэ. Ганцхан чи л байх даа. Гайгүй ээ, чамайг аяндаа тэр «хаалгаар» орчихсон цохиж явахыг чинь харна даа.

	— Ай хө, тэр арын хаалга гэдэг чинь тийм хавтгайдаа юм уу?

	— Ямар ч байлаа гэсэн...

	— Хүүе, найз аа, чи хашруудыг ямар гэж санана. Манай дарга... үгүй мөн сүрхий эр шүү.

	— За, яаж байна?

	— Хүүе, чи миний бага эгчийг танина биз дээ. Манай дарга тэр хоёрыг хоорондоо ямар гэж санана. Энэ ханагарууд уу, залуу бид хоёроос л давуу гэж мэдээрэй. Үгүй мөн ч туршлагатай шүү. Тэгэхэд хорин хэдтэй өөрсдийнхөө байж байгааг хар л даа. Еэ үхсэн хойноо. Дэргэдээ хоёр хүүхэн суулгачхаад ганц орой цэнгэчхэж чадахгүй л байна шүү дээ.

	— Найзаа, чи наад орон дээрээ хэвт. Дуг хий. Их согтож байна шүү гэж би хэллээ. Тэр маань хэд хэдэн урт амьсгаалаад хурхирч эхлэв. Энэ нөхрийн амнаас бас ийм үг гардаг юмаа гэж бодохоос миний хөх инээд хүрэв. Би ч удалгүй унтчихаж... Нэг мэдсэн чинь «Хүүе найз аа» гээд нөгөөдөх маань намайг татаж, би ч өндийлөө. Гудамжны чийдэнгийн гэрэл цонхоор тусаж манай өрөөний юмс тодхон харагдаж байв. Тэр, гадуур хувцас өмсжээ. Би босож чийдэнгээ асаалаа.

	— За өвгөн чинь явалгүй горьгүй. Авгай загнана. Ёо, ёо, ёо толгой, толгой... Бүр баларчээ. Бид хоёрыг согтууд өөр хүн орж ирээгүй биз?

	— Үгүй.

	— Нээрэн биз.

	— Нээрэн байлгүй яах вэ.

	— Өвгөн чинь согтуудаа болоод эвгүй юм ярьчихжээ найзаа! Чи тэр тухай үг цухуйлгаж болохгүй шүү. Хэрэв миний хэлснийг гадагш нь гаргавал өвгөн чинь ажил ч үгүй аягүй бол хоол ч үгүй болно гэсэн үг. Найз аа, хичээгээрэй. Захих юм ганц энэ.

	— Чи ийм орой болсон хойно яаж харих вэ? Унтаад өглөө яв л даа.

	— Зүгээр зүгээр найз нь явчихна. Надад зоволтгүй. За найз аа, миний ярьсныг л, еэ дээ бусдад бүү цухуйлгаарай.

	— За, яалаа гэж дээ.

	— Хэрэв түүнийг амнаас алдвал найз нь чамд гомдохын наагуур гомдоно шүү. Тэр бол миний амьдралын нууц байгаа юм. Чи сайн бодоорой. Өвгөн чинь ямар дээд сургууль төгссөн мэргэжилтэй биш. Тэгэхэд өнөөдөр...

	— Тийм ээ, тийм, чи надад итгэ. Би хэнд ч дурсахгүй.

	— Би итгэж байна л даа. Гэхдээ чи өөрийнхөө хамгийн сайн найзад ч гэнэ алдаж болохгүй шүү.

	— За яалаа гэж дээ.

	— Чи уг нь мөнгөний авдар л гэсэн үг л дээ. Гэхдээ чи бас... ялангуяа эмэгтэйчүүдэд үг алдуузай. Цаадуул чинь радио долгионоос дутуугүй тарааж цацна шүү. За өвгөн чинь явъя.

	— Тэг дээ гээд би ч бүр салахын түүс болов. Тэгтэл нөгөөдөх маань үүдний зүг хэд алхсанаа, зогтусан эргэж:

	— Найз аа, чи шүүхийн Доржтой их түнш юм аа. Цаадах чинь мөс муутай шүү. Итгэж үг хэлэх юм бол эргээд л араар чинь тавьчихна гэхэд нь би уурлаж:

	— Чи юу хэлэх гээд байна аа. Чиний ярьсанд үг гэж хэрэгсэх юм огтхон ч алга гэвэл нөгөөдөх маань:

	— За найзаа! Өршөөгөөрэй! Би чамд итгэж байна л даа. Нөгөөдрөөс надтай яриарай. Би ажилдаа байж л байна.

	— За тэгье. Баяртай!

	— Үгүй хүүе, чи бид хоёртой урьд орой дайралдсан саарал цувтыг хэн гэдэг сэн билээ.

	— Дорлиг.

	— Юу хийдэг... ямар мэргэжлийн хүн бэ?

	— Шог найруулагч

	— Тэр ч ёстой хагархай хэнгэрэг шиг нөхөр байна билээ дээ.

	— Яаж байна вэ?

	— Харах царайнаасаа л нэг...

	— Тийм ч биш ээ. Даруу шударга залуу.

	— Шударга ы, тийм үү? гээд түүний царай хувьсхийж ногоовтор том нүд нь гэнэтийн аюулд тулгарсан амьтных шиг бүлтийв. Тэгээд:

	— Тэр танайхаар ирдэг үү? гэж асууж байна.

	— Чи ер нь хаашаа янзын нөхөр вэ гээд ойртон зогслоо.

	— Зүгээр найзаа, би явъя.

	— Баяртай.

	Нөгөөх маань ашгүй гарч явлаа. Намайг гэрлээ бөхөөж орондоо дөнгөж ортол хэн нэг нь хаалга тогшив. Босож очвол нөгөөдөх маань

	— Найзаа би байна... Үүдээ гэв. Би ч дотроо хараал тавих завдан түгжээ мултлав.

	— За яав, харихаа болив уу? гэвэл:

	— Явна аа, найз нь. Жаахан ус ууя. Дотор халуу шатаж байна. Найзаа нааш ирээч гэв. Би дуртай дургүй дөхөж очтол:

	— Чамайг нэг аятайхан хүүхэнтэй танилцуулж өгье. Тэр манай ахын охин юм гэхэд нь «зүгээр зүгээр» гэж хариултал тэр:

	— Архи уух үнэндээ шал хэрэггүй юм аа. Ялангуяа задгай амтай хүнд бол бүр ч дэмий. Хэрэв ууя гэж санавал хоёулхнаа л хааяа балгаж байя. Элдэв хүнтэй нийлж архи уувал амархан бүдэрч мэднэ шүү гэж байна.

	Арга ядахдаа би сүүлдээ хэлсэн бүгдийг нь дэмжих төрх гаргав. Тэр маань ч овоо уужирсан бололтой гарахыг завдав. «Ус ууна гэсэн чинь яалаа» гэж золтой л үг алдчихсангүй. Хэрэв тэгж хэлсэн сэн бол тэр бүр нойтон хамуу шиг салахгүй чилээх нь лав. Ашгүй явлаа. Өглөө албан тасалгаандаа орж иртэл харилцах утасны хонх хангинаж байв. Харилцуур автал:

	— За найзаа тавтай амрав уу. Би сайн явж харьсан. Өвгөнийхөө захисныг санаж байгаа биз. Хэрэв ам алдчихвал, чи бид хоёр хамт унах юм байна шүү. Бодоод байхнаа нь ийм л... гэж хэлэх сонстов. Би харилцуурыг золтой л шидчихсэнгүй. Гэвч харилцуурт ямар буруу байх билээ дээ.

ЗАЙДАН МОРЬТОЙ ХҮҮХЭН

	 

	(Болсон явдлыг найруулсан өгүүллэг)

	 

	Бэлдээ ортол модтой уулын жалгаас ижил зүсний хээр морьтой хоёр хүн гарч ирсний нэг нь ачаатай халиун морь хөтөлж, нөгөөдөх нь түүний араас сүүлдэсхийн сажлуулсаар хөндий огтлоод нэг давааны ам өгслөө.

	— За хүү минь энд түр буудаллаж нурууг амрааж амныхаа цангааг гаргая гэж дөч гаруй насны давжаа жаахан биетэй, хар хүний хэлэхэд

	— Аав аа! Энэ харагдаж байгаа сийрэг зураа модны тэнд буух уу даа гэж хэлээд охин өнгө нь гөлийсөн ширэм гөлөм шаржигнатал давирч, эцгийгээ гүйцэн очоод зуузай холбов. Тэд бэлтгэлийн мал тууж Ханхын Бор бургасны баазад тушаагаад буцаж яваа ажээ. Хижээл эрийн нэрийг Санга гэдэг. Тэр арван найм хүрч байгаа охиноо дагуулж гарчээ. Санга мориноос буумагц мөр нь гандаж онгосон хүрэн даалимбан дээлийнхээ салмайсан ханцуйгаар үрчгэр хөх магнай дээгүүрээ дааварласан хөлсийг арчаад, 

	— Аав нь ачаагаа буулгаж морьдынхоо эмээлийг авъя. Миний хүү аргал гишүү түүгээд ир! гэв. Санга бага наснаасаа мал малласаар сүүлийн хэдэн жил туж хээрийн гал түлэн, урин улирлыг нар салхинд өнгөрөөж ирэв. Энэ нь ч түүнд гэртээ байгаа юм шиг ерийн санагдах болжээ. Эхнэр хүүхэд нь Сангыг шинэ ногоо малын хамар хатгахын хэрд үдэж мордуулаад, намар усан зах мөхөөлдөх үест угтдаг болжээ. Тэр дөчөөд оны үестээ л товхийсэн мөнгийг мал тууж олоод, буцах замдаа гол төлөв морины арилжаа үсэргэн, хилийн орчим амьдран суудаг орос хүмүүсээс ховор чамин эд юмс олж ирдэг байлаа.

	Энэ удаа хир даг болсон хар түрийвч нь урьд урьдахаас зузаан байв. Тийм ч учир тэр «хэдэн сумын нутаг дамжин өнгөрөхдөө ойрмог газрын унага сайн морь олж авна даа» гэх буюу Дархадын зээрд тун шөрмөстэй морь юм сан. Даанч нутаг гүйгээд тогтохгүй болохоор нь зарчихлаа. Тэр гайхал дангиа (дархдыг хэлжээ) намайг морио аргагүйдэж зарах гэснийг мэдээд, хямд авах гэж мөн ч олон янзаар аашилж үзлээ шүү» гэж гомдож байлаа. Тохмын аяар хөлстэй морьд нь сахлаг өвс шир шир хийтэл хазаж, Санга чулуун тулга тулж байв.

	— Сампилмаа! Миний охин наадахаа аваад ирээ! гэхэд чинэрсэн хүрэн царайтай алаг нүдэн бор охин «За» гэх авч түүж хормойлсноо түргэн арвижуулъя гэж мэрийн ганц хоёр гишүү, хуурай аргал нэмж явна.

	Тэртээх их модноос гарч ирсэн бололтой хөх саарал морьтой гандмал газрын өнгө шиг ухаа дээлтэй хүн тэдэн рүү чиглэн явж явахыг Сампилмаа харав. «Анчин хүн юм болов уу гэхэд буугүй бололтой. Энэ лав алдуул мал сураглаж яваа хүнээс зайлахгүй ээ» гэж бодоод, Сампилмаа нутгийн дуу аялж байхад, аав нь гансаа зуучихсан бас л түлш түүж байв.

	Аав бид хоёр гэнэтхэн харина. Тэгэхээр ээж дүү нар бөөн баяр болно. Ээж маань надад амттай хурууд, шахам, аавд охь архи тавьж байгаа даа. Бас надад хөвөнтэй дээл хийсэн байх. Би дүүдээ сам, эжийдээ мөөг шиг дугуй цагаан малгай авсан. Ээж гоёхдоо л энэ малгайг өмсөж байвал таарах юм. Ингэж бодсоор хараа дээшлүүлтэл, өнөөх саарал морьтой хүн аавын нь дэргэд ирж байв. Тэр хүний морь үл мэдэг доголжээ.

	— Намайг очиход Идэрбаян байх болов уу. Цэрэг татлаа гэж дуулдсан. Тэр минь алс хол явчхаагүй байгаа даа гэж бодсоноо «За одоо очиж галаа түлье» гээд эргэж хартал, нөгөө ухаа дээлтэй хүн аавтай нь ана мана ноцолдож харагдлаа. Сампилмаа «Ааваа!» гэж хоолойгоо шахаж чичрүүлэн хормойлсон түлшээ асгаж газрын уруу гүйв. Гэтэл аавын нь өмдний өвдөг улаан болсон харагдлаа. Санга цус болсон чийрэг гараараа ухаа дээлтийн хутга атгасан гарын шуун дээрээс базаад хөмхий зууж

	— Миний охин түргэн зайл! Түргэн! Хоёр морио аваад... гэж хашхирахад Сампилмаагийн нүднээс нулимс цийлэлзэж

	— Яана аа. Аав аа! гэнгүүт дэргэдээ байгаа мориндоо мордоод ухасхийх гэтэл чөдөртэй байв. Шалмаг бууж үсрэн мориныхоо чөдрийг авмагц зайдан мордтол аав н

	— Миний хүү богцоо ав! гээд өнөөх хутгатай гарын шууг атгасаар ахуйд ухаа дээлт барьц тавиулах гэж угзчин өшигчинө. Санга хөмхий зуун ноцолдоод тун ч хөдөлгөхгүй байлаа. Үл таних ухаа дээлтийн байдлыг морьд хараад хамраа дуугарган хуйсганав. Охин нэг явах гэснээ аавыгаа орхиж зүрхлэлгүй эргээд дөхөж иртэл Санга, би хүчин мөхөствөл охиныхоо амийг үрүүлнэ гэж бодоод

	— Чи зайл! Бушуу зайл! гэж нүд нь цагаанаараа эргэлдэн хашхичив. Охин ч жолоо дугтчин мориндоо ташуур өгөөд, эхэлж харсан зүг рүүгээ давхилаа. Аавыг нь морь чөдөртэйгөө үлдээд ижлийнхээ хойноос дагаснаа эзнээ хүлээх мэт өвс хазалсаар хоцров. Сампилмаа хөндий уруудан давхисаар хүлгийнхээ жолоог зүүн гар тийш залан эргэж, нэг давааны араар хэдрэв. Морьд нь ч хөлөрч амьсгаадлаа. Сампилмаагийн энгэр нулимсанд нэвтэрчээ. «Би аавыгаа ингээд орхих гэж үү» гэж санахаас холдож чадалгүй, жолоо татан эргэж зогслоо. Энэ үед нар шингэсний дараахан цэлмэг тэнгэрийн хаяанаас шаргалтан байдаг туяа хөхөвтөр өнгөтэй болжээ. Салхи сэвэлзэж, хацар луугаа урссан нулимс хүйтэн оргиулж байгааг Сампилмаа дөнгөж мэдрэх төдий байлаа. «Аавдаа очно байгаа. Алуулсан ч хамт...» гэж санаад Сампилмаа эргэлээ. Гэтэл «чухам аав маань хаахна бий билээ. Би сая хаагуур ирлээ. «Эргэн тойрноо ажвал битүү ой үргэлжилжээ. «Би аль завсраар нь гарч ирлээ» гэж санаад тэр, хэсэг давхив. Юу ч үзэгдэхгүй. Ийнхүү Сампилмаа ухаан элий балай мэт давхиж орхисноо мэдлээ. «Айх аюул дайрлаа гэхэд сандарч болдоггүй юм гэж аав минь захидаг» хэмээн бодоод хажуугийн их уул давбал аавдаа түргэн хүрчихмээр санагдав. Дахин морио гуядан хэсэг цогиултал урьд нь хөвчид уул тулж ирээд замын бартаа сажлахаас өөр аргагүй болгов. Тэр, модны чөлөө харан сажлуулав. Морьд нь өгсүүр газар өөд хүзүү сунган тэмүүлж, Сампилмаа шилмүүст модны мөчир нүүр нүд ороолгохоос болгоомжлон бөхийж, морины туурайд гишүү хугарахаас сочин давхийж явлаа. Ой цаашаа улам өтгөрөх янзтай. «Орой бүрий ч болох нь одоо яана»

	Уулан дээр гарч ирэх үест бүгээн гэгээтэй байлаа. Ийш тийш айлын бараа ажив. Юу ч үзэгдэхгүй уулын өвөр лүү буувал хэсэг цагаан газраар явж болох ажээ. Сампилмаа зүг чиг алдсанаа мэдэж улам мэгшин уйлаад нэгэн хэд рүүгээ шогшуулсаар газрын намд орж ирвэл, ус урсах чимээ сонсогдов. Өтгөн бургасан шугуйн дундуур хур ихтэй жил тийнхүү горхи урсдаг ажээ. Түүнийг нэвтрэн гарвал бартаа бага болмоор санагдав. Нутгийн баримжаа барин явна гэж тэнгэр өөд харвал, түрүүчийн одод анивалзаж байлаа. Тэгэвч аавынхаа юу болсныг яаж мэднэ. «Аав минь намайг богцоо авч яв гэх үедээ дээрэмчний хутгыг булаах шиг болсон, нээрэн болов уу би буруу харав уу». Ингэж бодоод Сампилмаа их бургасны чөлөөнд жолоо татан түр зогслоо. Оройн сэрүүнд чийг даасан ойд усны чимээ хүмүүсийн шивнэх яриа шиг сонсогдож байв. «Нэг газар байгаад яах вэ. Аавдаа л ойртох юм сан. Энэ уулыг давдаг буруудлаа. Хуучин замаа дагавал яах байсан бол. Гэтэл бас, чухам хаагуур явснаа ч мэдэхгүй байсан шүү дээ гэж» бодоод бургасан шугуйгаас даруйхан гарч, түүнийг захлан уруудаж явлаа. Юу ч дотроо агуулж байдаг нь үл мэдэгдэх өтгөн шугуй аниргүй орчиндоо нэг л бараатай нэвсийх ажээ. Хүн нутагладаггүй зэрлэг онгон ой шугуй нэг юм хүлээж байгаа мэт дүнсийж, түгшүүртэй бодол төрүүлнэ.

	Очиж очиж муу хээрийн дээрэмчинд төрсөн охин, хүлэг морь, эмээл хазаар, хүүхдэдээ өгөх гэж авсан жаал зугаа зүйлийг олзлуулахгүй гэж Санга эрэмгий бодож ухаа дээлттэй тулалдсаар тийнхүү хүч түрэн хутгыг нь булааж аваад, сэтгэл нь жаахан уужирч охиноо зайлтал дээрэмчнийг хөдөлгөлгүй барьж зогссон билээ. Түүнээс хойш яасныг охин нь яахан мэдэх вэ. Сампилмаа хөндий уруудан бургасны чөлөө харан сүлжиж явтал оч улалзах шиг болов. Энэ эзгүй хээр юун гал байдаг билээ. Миний нүдний минь гэм үү гэж санаад цавчихгүй ажвал дахин юу ч үзэгдсэнгүй. Цааш баахан яваад орхитол шугуйн жаахан сиймхийд нэг гэр байв.

	Юутай азтай хэрэг вэ гэж Сампилмаа бодоод шууд гадаа нь очиж

	— Нохой хорио! гэвэл чимээгүй. «Бас л нэг гайтай газар биш байгаа даа» гэж сэрдээд орчныг нь харвал тэр айл энд буугаад удаагүй бололтой. Орчин тойронд мал ч харагдахгүй байсанд

	— Яасан битүү бөглүү газар ганц гэрээр байдаг айл вэ гэж бодохоос нуруугаар нь хүйт даах шиг болов. Жаахан зогссоноо ер нь буцъя гэж санаад мориныхоо амыг эргүүлэх гэтэл гэрээс Сампилмаагийн эхийн үе насны авгай гарч ирэв. Юм бүхнийг уядаан зөөлрүүлж бусдаас арай л илүү итгэл төрүүлдэг нь чухамхүү эх эмэгтэйчүүд билээ. Тэр авгайг хараад зугтахыг завдсангүй. Харин бөлцийн хавдсан зовхины дундаас сарны гэрэлд гялалзагч хархан нүдээрээ түүнийг зөөлхөн харлаа. Авгай ч бүсгүйн дэргэд очоод, 

	— Сайн байна уу. Сайн явж байна уу хүү минь! гэж эелдэг эвчхэн мэндлэв. Гэрт орлоо. Тулган дахь галын сүүмэлзсэн гэрэлд гэр доторхыг ажвал, зүүн хаяанд хөндий зассан танзан ор харагдана. Сампилмаагийн үеийн бололтой нэг багахан бүсгүй ханхай гэрийн хоймор дахь авдрын дэргэд цомцойн суугаад зулд шар тос нэмж байв.

	— Эвий харла. Хүү минь ядарч яваа биз дээ! гэж авгай уулга алдаад охиндоо

	— Миний хүү борц нүд. Хоол хийе.

	— Мал туугаад буцаж яваа гэнэ ээ. Хөөрхий минь хаа газрын хэн гэгчийн үр ийм хар багаасаа ингэж хатуу хүтүү ажил хийж явдаг билээ гээд Сампилмаагийн нүүр өөд хариу сонсохыг хүлээсэн янзтай харахад, 

	— Бид олуулаа аав минь хэдэн хүнтэй хойноос ирж яваа гэвэл авгай «юу гэнэ ээ» гэсэн шиг ширтэн цочирдсондоо төв царай гаргаж, 

	— Аа тийм үү хүү минь одоо амарч унтаад яв. Энэ харанхуйд эзгүй газар яаж ганцаараа явах юм бэ. Манай охинтой яваад морио аргамжчих. Ойр зуур өвс муутай. Жаахан зайдуухан аргамжчихаарай. Тэгж байтал аав, чинь гүйцэж ирэх биз гэв.

	Сампилмаагийн нойр хүрсэнгүй. Түүнийг авгай өөрийн охинтой зэрэгцүүлэн хоймор унтуулжээ. Өөртэйгөө бараг чацуу болов уу гэмээр тэр шинэ танил бүсгүй сэрүүн баахан хөрвөөснөө нам унтсанд Сампилмаа гайхсангүй. Авгай ч мөн унтчих шиг болов. Малын хөлийн чимээнээс ч сочим нам гүмхэн орчны дунд ус шоржигнон урсах сонсогдоно. Сампилмаа хэлсэн зоригоор нь аавыгаа тийм байхад орхиж зайлах гэж байх уу гэж өөрийгөө зэмлэн бодож хэвттэл хазаарын амгай шажигнан гадаа ирсэн хүн мориноос тэвхийтэл буух шиг болов. Сампилмаагийн сэтгэлд өдрийн ухаа дээлт дээрэмчний дүр зурсхийн ороод бие нь агзасхийв.

	Гэрийн эзэн ямар янзын хүн байхыг хэн мэдэх вэ.

	Юу ч гэсэн Сампилмаа нам унтсан янзтай хэвтэхээр шийдэв.

	Удсан ч үгүй нөгөө хүн гаднаас орж ирээд, юм ч идэж уулгүй шууд эхнэрийнхээ дэргэд очиж, ор сандайлан суугаад хувцсаа тайчив. Энэ бүх хөдөлгөөнийг Сампилмаа нүдээрээ эс харав ч чихээр сонсож тоймлон ойлгож байлаа.

	— За юу болов гэж авгай шивнэсхийн өгүүлэхэд нөгөө эр

	— Өнөөдрийн явдал тун азгүй. Нэг муу өлөгчин анчин хоёроос л боллоо гэх нь тэр.

	— Тэр өлөгчин чинь энд ирээд унтаж байна. Охины хойд талаар... гэж авгай шивнэв. Лав бидний гарт гэсэндээ авгай тэгж шивнээ биз ээ.

	Сампилмаа хярсан туулай шиг хөдөлгөөнгүй хэвтэн.

	— Юу ч гэсэн чи морио аргамжаад ир! гэж эхнэрийн шивнэхэд

	— Гадаа, барьсан мод үзэгдэмгүй харанхуй байна. Үүл их зузаарч байна гэснээ баруун хатавчнаас аргамжаа аваад гарч одлоо.

	Сампилмаа сэмхэн доошлон гулсаж эхлэв. Чимээ чагнан тэдний охины хөдөлж нойрмоглох үеэр шаргуу гулссаар хөлд нь очив. Тэгснээ урагшлан мөлхсөөр охины урдуур ороод хэвтчихлээ. Айлын охин үнэхээр санаандгүй унтаж байгаа бололтой байсанд Сампилмаа жаахан шахасхийгээд орхитол тэр нь эргэхдээ бүр цаашлан Сампилмаагийн дэр дэрлэв. Гэрийн эзэн орж ирээд эхнэрийнхээ дэргэд очмогц

	— Бороо асгарах нь... түргэлье гэв. Сампилмаа унтаж байгаа мэт амьсгалан хэвтсээр. Нөгөө хүн мөлхсөөр зэрэгцэн хэвтэж буй хоёр бүсгүйн дэргэд ирж бадируун гараар Сампилмаагийн толгойг тэмтэрсэнд тэр «аав аа» гээд хашхирахыг завдав. Тэгтэл ч нөгөө гар түүнээс холдон араар хэвтээ бүсгүйд хүрмэгц бачуурсан хоолой шахагдан гонхийв. Нөгөө эр газар нэг юм шидэж бүсгүйг хучлагаар нь ороомогц авгай шалбахан ирж хоёул түүнийг дамжлан гадагш гараад зүүн тийш чиглэн явах шиг болов. Сампилмаа ухасхийн босож хоймор байсан карабин бууг шүүрч мөрлөөд, гутлаа углаж бас гарт дайралдсан цустай хутгыг түрийлж, дээлээ эгэлдэргэлдэн харайж гараад, гэрийн баруун талаар тойрч морьд руу гүйв. Тэр бэлчээрлэж аргамжсан морьдынхоо аргамжааг тас тас огтлоод ачааныхаа морийг хөтөлж нэг мориндоо зайдан мордоод бургасан шугуйн дундуур одлоо. Тэр давхин холдмоор байсан авч замын бартаа газар хороолгохгүй байв.

	— Би ч нэг удаа амьд гарлаа. Аав минь амьд байгаа болов уу. Энэ ойгоос яаж түргэхэн гарах билээ гэж бодлоо.

	Тэгж байтал ой шугуй шуугьж байснаа тэнгэрээс борооны том том дусал унав. Усан бороо цутгахад хөтөлгөө морь чаргуулдаад дэргэд нь юу байгаа нь мэдэгдэхгүй болжээ. Түүний үсийг даган борооны ус урсаж, үе үе өөрийн мэдэлгүй мэлтэлзэн дуслах нулимс нь хурын усанд угаагдан арилж байв.

	Үүр цайхын өмнөхөн Сампилмаа их модноос гарав. Хуучин харгуй даган хатируулахад норсон хувцас биеийг нь хайран чихрүүлэх ажээ.

	Гэтэл ар талд адуу гэнэт янцгаасанд Сампилмаа цочин эргэж хартал чаргуулдаад байхаар айхын эрхэнд орхисон хөтөлгөө морь нь ижлийнхээ хойноос давхин ирж явлаа. Сая цочсоны улмаас Сампилмаагийн зүрх түг түг цохилсоор байв. Зайдан мориор удаан явсан учир бие нь бүр асгагджээ. Тэр, нар гарах зүгийг чиг барьж, энд тэндээс хүн гараад ирсэн ч зугтаж болохоор уужим хөндий уруудан хатируулсаар зам дагаж баруун гар тийшээ эргээд нэгэн жижиг хөтөл дээр гартал, урдаас нь морин төвөргөөн сонсогдож буу үүрсэн гурван хүн гарч ирлээ. Сампилмаагийн нүд бүрэлзээд явчхав. Тэр мориныхоо амыг эргүүлэн зугтахыг завдсанаа буутай хүмүүсээс зугтаагаад би яах билээ, нэгэнт өнгөрсөн хэрэг гэж бодов. Буу үүрсэн хүний нэг

	— За сайн явж байна уу гэж эелдэгхэн асуув. Сампилмаа давхацсан амьсгалаа арай гэж барин

	— Би мал туугаад буцаж явна гэтэл замын хүний хоёр дахь нь

	— Аа тийм үү гээд царай нь хувьсхийн ширүүвтэр харсанд Сампилмаа «амь өршөөгөөч!» гээд золтой л хашхирсангүй.

	— Та ганцаараа яваа юм уу?

	— Үгүй би аавтайгаа явсан.

	— Аав чинь хаачсан бэ? гэхэд нь

	Хэсэг зуур эргэлзсэнээ Сампилмаа:

	— Мэдэхгүй гэв.

	Ингэхэд эхэлж мэндэлсэн хүн энэ бүсгүйн айж сандарсныг мэдээд

	— Та биднээс айсны хэрэггүй. Бид албаны улс байна. Танай аавтай ч уулзсан. Аавын чинь аминд орсон анчинтай ч уулзсан. Харин тэр шоронгийн оргодол дээрэмчнийг бид эрж хайж явна. Тэр дээрэмчин буутай анчны бараа хармагц аавын чинь гараас алдууран зугтсан байна гэв.

	— Аав минь тэгээд амьд гэж үү?

	— Амьдаа амьд. Жаахан шархтай сумын төв рүү хүргүүлсэн. Сампилмаагийн нүд сэргэн гялалзаж тэр дээрэмчинтэй дайралдаж хэрхэн амь мэнд гарсан тухай ярьсанд албаны хүн, 

	— Чи тэдний бүгж байгаа газрыг зааж чадах уу?

	— Бараг чадна байх. Тэгвэл даруй явъя. Та үүнийг уна гэж албаны хүний нэг нь эмээлтэй морио Сампилмаад өгч өөрөө зайдан моринд мордов. Тэд ургах нарны доогуур зуузай холбон давхихад урьд шөнийн орсон борооноос тогтсон өвсөн шүүдэр морьдын хөлд мөнгөн өнгөөр гялалзаж байлаа.

	 

	1968 он

	 

	
ЗУРВАС

	 

	Улаанбаатарын орчим гучин таван градус хүрч хүйтрэв. Шог зураач Гүрнямын сууцын гурван тасалгааны алинд ч гар бээрч, тэднийхэн гэртээ байгаа мөртөө идэр есийн үеэр голын мөс цооноглож загасчлах адил дулаан хувцаслах болов.

	— Манайд цагаан баавгай ч осгох байх... гэж өрхийн тэргүүлэгч хошигнон өгүүлж орон сууцын конторын сантехникийн инженер техникч нарын чихэнд хонх уяв. Гүрням орон сууцын конторт очно гэж ажлаас хэд дахин чөлөө авчээ.

	Орон сууцын контурынхан ч шог зураачид уриалагхан хандаж шилдэг техникчээ хэд дахин томилж засвар хийлгэсэн боловч зураачийн тасалгааны хананд байдаг халуун хүйтний хэмжүүр арван градусыг заасан хэвээр байлаа. Инженерийн албан тасалгааны хаалгыг Гүрням дахиад л татав. Бие султай болов уу гэлтэй турьхан цагаан хүн зураачийн шинэхэн танил болжээ. Тэр зураачийн царайг бардамхан янзтай хараад:

	— За, та бас юу гэж явна вэ? Одоо ч сууц халаах тухай яриа даанч нэг цэглээ биз дээ гэж хэлэв. Инженер үнэхээр санаа тавьж өөрийн биеэр оролцон зураачийн сууцын уурын халаалгын хэлхээг засуулсан учир нүүр бардам янзтай байв. Шог зураач дотроо инээд нь хүрч:

	— Манай сууц дулаацсан. Бид ч шинэ жилээр тавтай байлаа.

	Харин таныг өнөөдөр манайд морилон очно уу гэж урихаар ирлээ гэжээ. Ходоод муутай ч гэсэн балгах хорхойтой инженер:

	— Юун таатай юм бэ? Ер нь танай сууц хэр зэрэг дулаацсаныг үзье гэв. Ажил тармагц инженер зураачийнд очив.

	— Хувцсаа тайл! Ийшээ суу! гээд зураач тэр инженерийг жирийн зочломтгой зан аашаар угтжээ. Пальто малгайгаа өлгүүрт өлгүүлсэн инженер олбогт сандал дээр тухлан суув. Ширээн дээр шинэ жилийн дайллагын дүүрэн таваг, чанасан мах, задалсан янжуур, ваартай архи, болор жүнз, хутга, сэрээ тэргүүтэн цөм зэхээстэй.

	Гудамжинд хацар хайрам хүйтэн байсан учир халуун цай, бууз, хатуу дарс сэтгэлд аяндаа баясал төрүүлэхэд «Тасалгаа хүйтэн байна» гэж хэлж зүрхлэхгүй суусан инженер суудлаас босож, уурын пийшинг дарж үзээд:

	— Бас л дутуу байна даа харла гэвэл зураач:

	— Одоо дажгүй, ялаагүй зун л гэсэн үг. Та суу энэ хундагыг өргөчихье гэв.

	Тэр хоёр хэдэн бэсрэг хундага дараа дараахан тогтоогоод, халуун хоол идэв. Гүрням багаасаа ангийн мөр хөөж өлчиржсөн учир барагтай хүйтэнд ажирдаггүй билээ. Тэр хувцсаа нимгэлж, 

	— Инженер ээ, гадуур цамцаа тайлчих, тухтай суу. Аль вэ энэ хундагыг... гэв. Инженер багтаамж арвин хундага дүүргэн цочмогхон хэд татчихсан тул даруй халамцсаных болов буу, гадуур цамцаа тайлж, сандлын түшлэгт тохон тавьжээ.

	Ахуй амьдралаас сэдэвлэсэн яриа уран зураг, улс төрийн сэдэвтэй болж өрнөсөөр бие биеийн нууцыг дэлгэхэд хүрэхийн сацуу инженер, гадуур цамцаа өөрийн эрхгүй тэмтэрчээ.

	Гүрням хүндэт зочноо шөнө оройхон үдэн гаргаж өгөөд даруй зузаан хувцсаа өмсөв. Энэ өвлийн хүйтнийг даахын хувьд зураач улам ч тэвчээртэй болжээ.

	Инженер согтуу харьж эхнэр нь түүний хувцсыг тайлж унтуулав. Тус өрөөнд тун ч бүгчимхэн. Хүүхдүүд хөнжлөө өшиглөн, чармаа нүцгэн унтаж байв. Халууцсанаас болоод инженерийн, эхнэрийн нойр хулжсан байжээ. Тэгтэл шөнө дундаас хойно нөхөр нь ёолж эхлэв. Архи ууснаас толгой нь өвдөө биз дээ гэж бодоод эхнэр нь төдий л тоосонгүй. Үүрээр инженерийн амьсгаа давхцаж, бүр ойр ойрхон ёолов. Өглөө түүний халууныг хэмжвэл дөчин градус хүрсэн байлаа. Хатгалга туссан инженерийг түргэн тусламжийнхан авч явжээ. Эмнэлэг хийлгэж халуунаа буурсны дараа инженер орноос өндийж ажлынхаа газрын ахлах техникчид зурвас бичихдээ: «Манай засварын чанар үзтэл муу байна шүү. Юуны түрүүн шог зураач Гүрнямын сууцын халаалтын сүлжээг дахин шалгаж, тэднийхийг өнөөдрийн дотор хэвийн дулаан болгож өгөөд, надад мэдэгд!» гэжээ.

	 

	1968 он. 

	 

	
ТӨГӨЛДӨР ХУУРЫН ЭГШИГ

	 

	Хөгжмийн зохиолч Гэлэгбармид энгэсэг будгийн үнэр ханхалсан танхимаас гадаа гарч ирэхэд, төв замын хөл хөдөлгөөн ч зогсож, цардмал талбай, барагшинд замыг сэвсгэр цас хучсан байлаа. Хотын замын өлөн тоос, үйлдвэр завод, айл өрхийн яндангаар олгойдох хөө тортог утаа хэншүүг, шинэ цас бүрмөсөн хөөн зайлуулсан мэт санагдав.

	Салхи ч үгүй намуухан. Битгий салхи хөдлөөсэй. Шинэ цас энэ чигээрээ хэд хоновол сайхан аа гэж хөгжмийн зохиолч бодов. Гэлэгбармид өөрийн зохиосон бүжгийн жүжгийн сургуулилтын явцыг үзэж бүжигчдэд зөвлөөд театраас гарахдаа босгосон буржгар захаа буулгаж, хавчиг саарал малгайгаа авч гартаа барин, нуруу үүрч яаралгүйхэн алхав. Түүний гишгэх тоолон гялалзтал тосолсон шаахайных нь хоншоор цасанд далд орж байлаа.

	Сэвсгэр цас, Гэлэгбармидын гутал хоёрыг туйлын эсрэг тэсрэг өнгөтэй гэж хэлж болох байлаа. Дөч хүрээгүй байхад санчигт нь хагалсан газрын хяруу мэт буурал сууж, хар хөмсөгний нь доохнуур давхар хүрээ татуулсан шилний нь цаанах зовхи эрт цэлхэрснийг эс тооцвол энэ нуруулаг цагаан хүнд залуугийн жавхаа бүрэн бий ажээ. Тэр сав л хийвэл гутлаа арчиж заншжээ.

	Тэр ч байтугай зарим хүний хэлдгээр бол «Гэлэгбармид гэртээ ормогц гутлынхаа улыг арчдаг» ажээ. Харин энэ шөнө тэр, гутлаа гамнах тухайд хором төдий ч бодсонгүй. Шинэ цас тунгалаг агаар түүний сэтгэлийг хөдөлгөн эзэмджээ. Цас дарсан цэцэрлэгийн хайсны дэргэдүүр өнгөрч яваа түүний сэтгэлд зэлүүд газрын өвлийн ой, зураг зурах үзэх мэт бууж байв. Цэцэрлэгийн модны навч шүлмүүсний мөчирт цас тогтсон нь шинийн хоёрын сар мэт харагдана. Хөгжмийн зохиолчийн санаа эзэнгүй ойд тэнэж явлаа. Гэтэл хажуухан талд нь бядуу дуутай хэн нэгний сулхан ихэр татах нь сонсогдов. Хээрийн бөглүү ойд санаа бэлчээсэн хөгжмийн зохиолч хирдхийн, зүүн мөрөн дээгүүрээ хяламхийж цэцэрлэг тийш хараад чимээ чагнавал нэг туниагүй нөхөр шорхийтэл нусаа татах нь дуулдлаа. Улаанбаатарт яваа шүү дээ. Энэ чинь юун хүн бэ гэж сониучлан харснаа, 

	— Муу амьтан байх вий гэж түдэсхийн дахин сайтар ажиглавал, хайсны тоосгон хашлаганы дэргэд бараан юм харагдлаа. Хүүхэд үү дээ гэхээс хөгжмийн зохиолч өөрийн мэдэлгүй тэр зүг хөл тавьжээ. Орчин тойрныг ажвал мөн л сэвсгэр цас...

	Гэлэгбармид тэнд суугаа үл мэдэх нөхрийн дэргэд дөхөөд иртэл, найм есөн насны эрэгтэй хүүхэд байв.

	— Чи энд юу хийж сууна вэ? гэхэд цаадах нь юу ч хэлэлгүй нусаа татлаа.

	— Ганцаараа явна уу чи? гэвэл тэр улам ихэр татан уйлав. Гэлэгбармид хайсан дээгүүр үсрэн цэцэрлэгт орлоо. Ганцаараа гэдэг үг хүүхдийн зүрхэнд нэг л ер биш ээр туссан бололтой, тэр цаанаасаа л шаналгаатай хэн нэг хүнийг эрэн дуудах мэт ихэр татан уйлсаар байлаа.

	— Танай гэр хаана байдаг вэ хүү минь гэвэл сайх жаал «дөрвөн буудалд» гэв. Жаал хүү үс нь элэгдэж зарим газраа хөрс нь гарсан хар туулай малгай, загасан нуруу хээтэй цэмбээр хийсэн хоёр тохой нь цоорсон пальтоны хуйх, хошуу нь халцарсан хар шаахай өмсжээ. Шаахайны өрөөсөн нь үдээстэй, нөгөө нь үдээсгүй харагдав. Бас түүний дэргэд ямар нэг хүнд юманд ямбий болтлоо даруулсан хоёр литрийн хөнгөн цагаан бортого хэвтэнэ.

	— Чи одоо харь. Чамайг би цагдаагаар хүргүүлье гэвэл хүү толгой сэгсрэв. Цагдаа гэхээр эмээж байгаа юм бол уу гэж санаад Гэлэгбармид нүднийхээ шилний цанг арчин, түүнийг ажиглангуут

	— Эсхүл ах нь хүргэж өгье, энд юу хийх вэ. Осгочих нь... Чи энэ тэнгэрийг харж байна уу! Цас орсны дараа дангинатал хүйтэрнэ... гэвэл

	— Үгүй ах аа би харихгүй гэж мөн л зовуурьтай ихэр татав.

	— За хүү минь тэгвэл явъя! гээд Гэдэгбармид жаалын гараас татаж босгоод, хувцасны нь цасыг гүвж өглөө. Түүний сайртай гар бээлийгүй учир пүмбийсэн хүйтэн юм баригдав.

	— За чи харихгүй бол манайд очно уу гэхэд хүү нусаа шорхийтэл татан 

	— За... гээд өнөө муу хавтгай болсон бортогоо шүүрэн авлаа. Цасан дундуур том жижиг дөрвөн мөр зурайв. Түрүүн тун ч тайван алхаж байсан Гэлэгбармид одоо бүр шалмаг явж байлаа.

	— Чи сургуульд явдаг уу

	— Энэ жил гарчихсан.

	— Яагаад

	— Дүүг харах хүн байхгүй болоод...

	— Ээж аав чинь бий юу?

	— Ханд ээж үү... бий. Аав хөдөө явчихсан. Ийм хариулт сонсоод Гэлэгбармид цааш нь юу ч асууж зүрхэлсэнгүй. Засмал замаар суудлын голдуу машин гэрэл гялбуулан хурдалж өнгөрнө. Айлуудын цонх бараг цөм харанхуй харагдав. Тэр хоёр алхсаар нэгдүгээр дөчин мянгатын хорооллын нэгэн том шар байшингийн хам хаалгаар орлоо.

	Охин Мичидмаа аавдаа хаалга нээж өгөв. Тэр, аавтайгаа ирсэн үл таних зочныг сониуч нүдээр ажиглан зогстол

	— Энэ жаалыг гал зуухны өрөөнд оруулж хоол унд өг! гэж аав нь хэлэв. Охин дүрэлгэр хар нүдээ эргэлдүүлэн зочныг гайхсан янзтай нэг харснаа:

	— Пальтогоо тайлаад ийшээ ор гэж хэвлүүхэн нь аргагүй найр тавиад ямбий болсон бортогыг нь дахин ажигламагц инээд нь хүрэн байж ядав.

	— Энэ бортого яагаад ийм болсон юм бол мэдэх сэн гэж бодохоос охин Мичидмаагийн инээд бүр ч хүрнэ. Тэгээд зочин хүүгийн пальтог шүүгээнд өлгөв.

	 

	* * *

	 

	Орой ажил тарах үеэр бүрэнхий болов. Ийш тийш тор савтай юм барьсан авгай хүүхнүүд, цэцэрлэгээс авсан хүүхдээ хөтөлсөн хүмүүс цүнх барин бодол болсон эрдэмтэн, гэрийн зүг хэтэрхий яарсан гоёмсог залуу бүсгүйчүүд үүгээр түүгээр зөрнө. Зэвэргэн саарал тэнгэрээс цас лавсан унаж хүүхнүүдийн пальтоны сорлог үстэй зах, хагас, түрийтэй гутлын хоншоор дээр оч мичид адил цасан ширхэг унаж, хөөрхөн хүүхнүүдийн сэрвэгэр сормуус дээр ч цасны од буугаад дорхноо хайлан замхарч юм л бол хөлөрч явдаг бүдүүн эрийн магнайд унасан цасан ширхэг бүр ч түргэн хайлах шиг болно. Будрах цасны түм буман ширхгийн наанаас замын дохионы ногоон улаан шар гэрэл ёлтгонож, автобус, ачааны суудлын олон машин зай зайгаа авч ядан урагш мөлхөх мэт хөдөлж жолооч нар байсхийгээд л тоормосны оньс гишгэхэд хүрч байв. Хөнгөн цагаан бортого барьсан тохой цоорхой пальтотой жаал хүү хоёр тийш ээлжлэн машины хөдөлгөөний чөлөө харсаар зам хөндлөн гүйж гараад хажуудаа зогсож байсан бүдүүн хүнээс

	— Ах аа цаг хэд болж байна гэхэд цаадах нь хүүхдийн зүг харах ч үгүй, толгой уулын хэрвээ чацуу зогссон чигээрээ

	— Зургаа хагас гэж хүүхдийн сонор чихэнд дуулдах төдий хэллээ. Тэр бүдүүн эрийн, «амнаас минь алт уначих вий» гэсэн янзтай хэлсэн «зургаа хагас» гэдэг нь жаал хүүд тун ч их тустай үнэтэй үг байв. Яагаад хэмээвэл, тэр жаал Амгалан хүрч дүү угжих сүү аваад долоо хагас гэхэд хотын баруун хойд хороололд байдаг гэртээ харьсан байх учиртай ажээ. Малгайлан манарах цасан хөшигний цаанаас нэг том улаан автобусны толгой цухуйв. Зогсоолд байсан хүмүүс түүнийг хармагц замын тэн гол руу уралдааны морь барих гэж буй юм шиг хуйлран бөөгнөрч зогсоцгоов. Бүдүүн эр жаал хүү хоёр ч бусдаас төдий л хожимдсонгүй. Урт улаан автобус цардмал замыг өнгөлсөн цасны хөнгөн ширхгийг хийсгэн хүйтэн салхи сэвэлзүүлсээр давхин ирэхийг ажвал цонхны нь гаднаас өчүүхэн сийлэг ч харагдахгүй пиг дүүрэн байлаа. Жолооч халширсан боловч аргагүйдсэн янзтай хаалга нээхэд «хүнээ буулга! Хүнээ буулга! Голоодоо шахаад өгөөрэй!» гэж кондуктор авгайн хашхирах сонстов. Хүмүүс ч орох хаалганы гишгүүр өөд ухаан жолоогүй юм шиг зүтгэцгээлээ. Бүдүүн эр жаал хүү хоёр багтаж орно гэхэд бэрх байв. Тэгэхэд хүүгийн чихэнд дүү нь хоол нэхэн уйлж хойд эх Хандын «Цусыг чинь ханачих нь шүү. Чамайг долоо хагаст ир гээгүй билүү муу гөлөг, хүүхэд өлсгөчихлөө» гэх нь сонсогдох шиг болов. Тийн ахуйд хүү бүдүүн эрийн суга доогуур орж, нэг ганган хүүхний өлмий дээр гишгээд автобусны хаалганд гар хүрмэгц зүүгдлээ. Тус зогсоол дээр хэсэг хүн буусан учир яаж ийгээд хэдэн хүн урагш ахин зогсохуйяа жаал хаалганаас зүүгдсээр байв. Автобус хөдлөхөд бүдүүн эр хоцорч, хүү мэрийн зүтгэв. Автобус хурдаа авч байтал замын зөрлөгөөр хөндлөн гарч ирсэн тоормос муутай машин зогсох гэж ядахад автобусны жолооч гэнэт хурд хассанд доторх хүмүүс эхлээд урагш, сүүлд хойшоо ханарч хаалганаас зүүгдэж явсан жаал хүүг түлхчих шахав. Хүү барьц ахиулах гэж оролдоод бортогоо алдчихлаа. Автобус ч хурд нэмэв. Бортогыг яаж орхих билээ. Хүү буун харайгаад навсгасхийн унав. Түүний нүдэнд Ханд авгайн ширүүн харц, бүсээ сулхан бүсэлсэн махлаг бүдүүн цогцос нэг харагдаад цааш ажвал, бортого нь зам дээр хэвтэж байв. Тэр цас болсон цав цагаан юм өндийгөөд, бортогоо авахаар доголон гүйтэл ачааны том цэнхэр машин хүүгээс өрсөн өнөөх бортогоны дээгүүр гараад явчхав.

	Жаал хүү хавтгай болсон бортогоо зам дээрээс авахад гунигтай хар нүднээс нь өөрийн эрхгүй нулимс бөмбөрч, холцруутсан бор хацрыг нь даган урсав.

	Одоо яаж харих билээ. Аав байхгүй бүр ч харилтгүй. Бортого ийм болгосон намайг Ханд эжий түлээгээр зодно гэж тэр бодов. Түрүүчийн зодуурын шарх, сая унахад хөндөгдөөд өвдөгний нь нүдээр халуу оргин өвдөж цус шүүрч байгааг хүү мэдэхгүй байв.

	Цас малгайлан орсоор байлаа. Автобус ч үзэгдэхгүй. Жаал хүү хэд хоногийн өмнө хөлдөж устсан чихээ дахин хөлдөөхгүй гэж саравч нь нүүр лүү унаж унжсан доожоогүй хар малгайныхаа чихийг буулгаж өмсөв. Энэ малгайг ээж нь амьд байхдаа худалдан авч өгчээ. Хүүгийн өмссөн гутлаас бусад хувцсыг ээж нь эрүүл саруул байхдаа авч өгсөн ажээ.

	— Миний хүү чихээ дааруулав гэж ээжийн нь хэлдэг байсан, Шинэ хувцас авч өгөөд алим чихрээр мялаадаг байсныг бодох тутам хүүгийн нулимс асгарна. Ээж минь надтай ганц удаа ч гэсэн ирж уулзаж болдоггүй юм байх даа гэж хүү бодов. Гэтэл «ээж нь бурхны оронд явчихсан эргэж ирдэггүй юм» гэж айлын эмээгийн хэлсэн санагдав.

	 

	* * *

	 

	Үүр тэмдгэрэх болоогүй. Тэр хавийн байшингийн цонх харанхуй байв. Гагцхүү хөгжмийн зохиолч Гэлэгбармид хөнжлөөс гэнэт сугаран босож, ажлынхаа өрөөнд ороод гэрэл асаан хаалга сайн хааж, төгөлдөр хуурынхаа урд суув.

	Хөгжим намуухан эгшиглэнэ. Цас будран унах хээрийн ой нам тайван. Тэгэхдээ өвлийн жихүүн хүйтэн амьсгал хацар хайрах мэт шөнө. Ойн дунд сүр бараатай аварга том унанги модыг цас даржээ. Түүний нөмөрт бор гөрөөс янзагатайгаа нойрсоно. Ертөнцийн нэг юманд нөгөөгөөс давуу тал байдаг хойно доо. Хус нарсны өтгөн ойн агаар хотын ямар ч дээдийн цэцэрлэгээс давуу тунгалаг агаартай. Амьдрал тэнд бас л өвөрмөц. Тийм ертөнцөд хөгжмийн зохиолч сэтгэлээрээ зорчиж байлаа.

	Олбогт вандан, тасалгааны хананд хадсан Моцартын хөрөг зураг, шилэн нүүрт царсан шүүгээний дотор өрсөн Шекспир, Толстойн ботиуд Шопений тухай ер нь гэр орны энэ орчноос хөгжмийн зохиолчийн бодол хэтэрхий холдсон юм шиг байлаа. Харин Моцартын хөрөг, юмыг нэвт шувт ойлгох гэсэн ухаалаг харц. Би ингэж л суудаг сан даа гэх шиг санагдам байжээ.

	Гал зуухны, угаалгын өрөөний аль нэгэнд дутуу хаасан крантнаас ус чол чол дусалж, гэрдэх хүмүүс зүүдлэн нойрмоглон унтаж байгааг тэр юунд анхаарах билээ.

	Түүний гарын таван хуруу хөгжмийн хар цагаан даралт дээгүүр бөмбөрч, цас бударсан ойн шөнийг дүрсэлнэ. Гэтэл ойн тэр унангиас зайтай хүйтэн агуйд бээрсэн өнчин янзага эхээ эрэн гинших мэт дуугарна.

	Төгөлдөр хуур ингэж ярьж байлаа. Өөр юу гэж ярив? Ширүүн салхи хөдөлж модны мөчрийг хооронд нь хавируулан сэвсгэр цасыг бутраан хийсгэнэ. Өлөн чононоос өнчин янзага зугтан амьдралын төлөө тулалдаан эхэлнэ.

	Тасалгаанд амилан хангинах төгөлдөр хуурын эгшгийг гудамжны цагаан дэнлүүнүүд цонхны завсраар чагнах мэт зогсоно. Тэр аялгуу шөнө гадаа хоносон харуулын цагдаагийн сонсголд хүрчээ. Хөгжмийн эгшигт уяраад гудамжны таримал мод догдлон хөдөлж, сэвсгэр цасыг шилгээх шиг болно.

	Энэ үед гэнэтийн зочин сайх бор хүү хөгжмийн зохиолчийн нэг орыг эзэлж амгалан нойрсож байв. Тэр баясгалантай зүүд зүүдэлсэн учир зовуурьт царай дээгүүр нь инээмсэглэл, усны ар дээр эрвэлзэх зөөлөн долгио шиг нэг үе тодрон, нэгэн үе бүдгэрэн байжээ.

	... Төрсөн ээж нь хүрээд ирж дээ

	— Чи хүүг минь юунд ингэж зоддог юм бэ. Чиний хүүхдээс ялгаа юу байна гэхэд Ханд авгай

	— Үнээс хойш тэгэхгүй гээд уйлж байлаа. Тэгэхэд ээж нь хүүгийн аавын царай өөд хараад

	— Чи ч гэсэн хүүг минь шоовдор байхад анхаарч болсонгүй юу. Хөөрхөн пальто авч өгөхгүй яагаа вэ. Ядаж чихийг нь хөлдөөлгүй байж болмоор юм даа гэж хэлэхэд аав нь дуугүй л байна. Ээж нь

	— Май миний хүү гээд шинэ шаахай, малгай хичээлийн гоё цүнх өглөө. Миний хүү ингээд сургуульдаа сур. Кино үз гээд бас аравтын дэвсгэр өглөө. Хүү хөөрөн дэгдэж

	— Ээж ээ би нэг төгрөгийг нь хамар хашааны жаалд өгнөө. Тэр надад эртээд киноны мөнгө өгсөн юм гэв.

	Үүр цайжээ. Гэлэгбармидын өрөөнөөс уянгалаг аялгуу улам ч дорвилог сонсогдоно. Өнчин янзага аюулт дайсны амнаас хүний авралаар зайлжээ. Хаврын урь унаж, ойн цас хайлан, хур өвсний доогуур ус шурган урсана. Чийгийн үнэр хамарт сэнхийх шиг болно. Хэцүү бэрхээс амьтныг аврах гэж шөнөжин тулалдсан хөгжмийн зохиолчийн нигүүлсэнгүй зөөлөн харц, хэний ч нүднээ дулаахан царай тун ч ядрангуй харагдлаа. Хаврын шувууны донгодох усны урсах, амьтны гүн ичээнээс гарах чимээ энэ гэрийнхнийг нойроос сэрээлээ. Бяцхан зочин ч нүдээ нухалсаар орчныг ажтал босоо том толь хүрэн царсан шүүгээ, өнгийн хээтэй хана, цоохор хивс үсээ самнан буй Мичидмаа охин харагдаж цаашдаа өнөөх ямбий бортого, Ханд эхийн хялайн харах дүр сэтгэлд нь дахиад ургалаа.

	 

	1968 он.

	 

	
ХАНЬ

	 

	Зориуд исгээд гаргачихсан юм шиг нимгэн зовхи, инээхээрээ алга болчихдог онигор нүд, нүүрийн доожоог дарсан унжуу хамартай энэ хүнийг Самбуу гэдэг.

	Тэр гүүрээр гармагц мотоциклынхоо хурдыг нэмэв. Хүйтэн салхи чихний нь хажуугаар шуугьж, дан даавуу өмд хуучин хөвөнтэй цамцыг намар оройн хүйтэн нэвтлэн, түүний биеийг жихүүцүүлэн байлаа. Тэнгэрт зэвхий саарал үүлс хуурвигнан, уулын оройгоор цасан шамарга будрах ажээ.

	Саяхан сүүлчийн шувуудын нүүдэл хошууран байсан цэлмэг тэнгэр чухамхүү Самбуугийн сэтгэл шиг гэнэт бүрхээ юу гэлтэй байв.

	Буцах цагийн зэврэн даасан байдал түүний зүрхийг хайрч, хэдэн хүүхдээ яаж нэг өвлийн бүрэн хувцастай болгоно доо гэхээс эрийн сэтгэл түгшинэ. Түших ханьгүйгээр миний өвөлжих эхний өвлийн хүйтний хошуу наашилжээ гэж тэр бодохоос өөрийн эрхгүй нулимс нь цайлалзана.

	Энэ хорвоо яасан ч хатуу юм бэ дээ. Хамгийн бага охины минь ядаж бага сургуулийн босго алхуулж байж, Цэвэлмааг минь аваачихгүй яав даа даанч...

	Самбуугийн туранхай гозгор шанааны дээгүүр халуун нулимс урсана.

	Онгосон тачир өвстэй гандмал газар хажуугаар сугаран өнгөрч, урд нь хөврөх зам дуусгаваргүй бэрх амьдрал шиг санагдаж байлаа. Самбуугийн эрүү дагжтал чичрэв.

	Түүний зүрх ханийн халуун бүлээн элч үгүйлэх мэт шанална. Тэгтэл урьд нь нэг ачааны машин явж харагдав. Улам хурдалсаар түүнийг гүйцэн очоод, дугаарыг ажвал, зүс үзсэн жолоочийн машин байжээ. Самбуу машинд тулж очоод унааныхаа хурдыг хасав. Машин салхи хагалан нүргэлж, чимээ нь нэгэн үе тасран, дахин тодорч сонсогдоно. Самбуу асуултын тэмдэг шиг тахийгаад хоёр гар нь бээрч эхлэв. Ингэж явтал замын баруун талд өндөр хар хүн гар өргөөд «Ява» мотоциклоо чирсээр Самбууд дөхөж ирлээ.

	Машин хурд хассангүй. Самбуу зогслоо. Савхин хүрмийн хуйх өмссөн, хөх царайтай тохигор чацлаг эр урт сарвуутай хар гартаа барьсан брезент бээлийгээр цэрэг ногоон өмднийхөө өвдөгний шороог савсаар Самбууд ойртон ирж:

	— Сайн явж байна уу? гэж унжуу зузаан доод уруулынхаа ямар ч оролцоогүй өгүүлснээ, 

	— Нөхөр минь надад нэг тус хүргэж үзнэ үү гээд Самбуугийн царай өөд ширтэхэд түүний гал нь буурсан хоёр нүдний харц аргагүй гачигдалтай байдлыг илтгэх аж.

	— За яачихаа вэ? гэж Самбуугийн асуухад

	— Бензинээр суучихлаа. Ядаж аккумлятор цэнэг бараг өгөхгүй болж байна.

	— Еэ харлаа, би ч бас л бензин гэж базаалтай юмгүй явна. За юу ч гэсэн урд яваа машиныг гүйцэн очиж бензин хэлье. Саваа өгөөд орхи! гэхэд тэр хүн арын суудал дээрээ даруулсан арван литрийн хонхойж цөмөрсөн бидоныг авч өгөв.

	Самбуу машины кабины зэрэгцээ ирж жолоочид нь зогсоно уу гэсэн дохио өгвөл, жолооч огцом тоормослон, Самбуугийн царай өөд хайшрагхан харсан боловч «За сайн явж байна уу?» гэсэн мэндийн нь хариуд үл дуугарав. Хүйтэн салхинд бээрснээс зэрлэг сонгино хөшиглөсөн юм шиг нулимс нь гоожсон Самбуу:

	— Энд манай нэг нөхөр бензинээр суучхаж, арван литр бензин өгч туслах арга байна уу гэвэл жолооч доогтойхон хараад:

	— Энэ хар хүйтэнд мотоцикл унаж явна гэдэг мөн их дураа!... Хотын баячуудад илүүчилчихмээр юм алга шив дээ гээд янжуур асааж зуув.

	Самбуу ийм хямсгар хүнд туйлаас дургүй учир сэтгэл зарсхийвч замд «суусан» нөхөрт тус болох сон гэхээс ширүүн үгийг зөвхөн цээжин дотроо үлдээж, 

	— Эрх биш зүс таних хүн байна. Яаж ийгээд аргална байгаа! гэж тун ч нөхөрсөг ялдамхан өгүүлээд, онигор нүдээрээ инээмсэглэх гэж бараг л ярвайх нь халаг болж «би танд талон өгье» гэж нэмж хэлэв.

	Жолооч, янжуураа сорж, чухал цагт бусдыг хясаж юмаа өндөр үнэ хүргэх гэдэг панзчин эр шиг ихэмсэг дуугүй сууна.

	Гэтэл ханхар цээжтэй тэр ярвагар хүний цаагуур нүүр буруулсхийгээд байсан эмэгтэй «Самбуу гуай байна, яана аа» гэж ичингүйрэн гэлбэлзээд, «намайг танивал жолооч дагаад сэвж явсан гэж хэлэх болов уу» хэмээн бодож байтал жолооч урагшаа бөхийж залуураа түшихэд хүүхэн мөн сүүдэр нь мэт дуурайн дагаж баруун мөрөн дээгүүрээ алсыг харан «Зайлуул хань бүлээсээ хагацсан юм Самбуу гуайд балга бензин өгчихгүй дээ» гэж санаад

	— Жаахан ч гэсэн юм байвал өгчхөөч дээ! Чааваас энэ хүйтэнд... гэж хажуугаас шивнэсхийж хэлсэн нь хямсгар жолоочийн хяслыг тэр дор нь аядаав. Жолооч, Самбуугийн хажуухан талаар тэнгэр өөд шүлсээ нэг хаяад

	— За шланкаа өгөөд орхи гэхэд Самбуу

	Ээ харлаа авч гараагүй шүү гэвэл

	— Бензин гуйхаа мэддэг байтлаа шланк авч явахад яадаг байна даа. Одоо яая гэх вэ! Арван литр бензин амаараа балгаж зөөлтэй биш! гээд түлхүүрээ түлхэн, урагш хөдлөхийг завдахад Самбуу сандарч, 

	— Та жаахан хүлээнэ үү. Би тэр нөхрөөс шланк аваад ирье гээд мотоциклынхоо асаагуурыг гишгэн сүрхийтэл асаагаад буцаж давхилаа.

	Самбууг нэг муу шланк, аваад эргэж ирэхэд жолооч, 

	— Ээ харлаа! Та нар чинь яасан тарчиг баячууд вэ. Энэ хуцын чив шиг юмаар чинь хэзээ соруулж гүйцэх вэ, цоорхой ч гэсэн энэ арай дээр юм уу даа гэсээр суудлынхаа дороос мундаг бүдүүн шланк гаргаж ирэв.

	Жолооч арван литр бензин өгч, талоныг халаасандаа хиймэгц кабиндаа үг дуу ч үгүй ухасхийн орж суугаад хаалгаа тасхийтэл хаав. Замын хүн дагжтал чичирсээр ямбий мотоциклоо оролдож суулаа. Самбуу олж ирсэн бензинийг өөрт байсан тостой бензинтэй холиод, нөгөө нөхөрт арай ч түлхүүлэн хийж өгөв.

	Гэтэл өндөр хар хүн:

	— За хөдөлье. Муу оготор улааныхаа ходоодонд юм хийж авснаас хойш хоёулаа, ийшхэнээ гүүтэй айлд очъё. Уг нь би тэндээс айраг авах санаатай, үүнийг авч гарсан юм гэж өнөөх бидоныг хошуугаараа заагаад

	— Гэтэл энэ хувхай бензин идээд гэж амандаа үглэв.

	Модот ам өөд өгсөхөд хөсөр унасан навчис цаасан цэцэг адил сэрчигнэхүйеэ, Самбуугийн сэтгэл улам ч үелзэн орчин тойрон урьд урьдаас нэг л буурай байх шиг санагджээ. Тэр оройнх шиг зэврүү хүйтэн салхи л энэ ертөнцийн аль өнгөтэйг гандааж, шимтэйг хатааж байгаа мэт ажээ.

	Мараатай газрын шавар адил өнгөтэй үүл улам ч тогтвор алдсан шиг язганан, зарим хэсэгтээ зузаарч, хар даруулсан зүүд адил тойвтой нэвсийнэ.

	Модны хаяанд дөхөж ирээд сайх хар хүн түрүүлэн зогсож гадуур цамцныхаа энгэрийн халааснаас нэг шил архи гаргаад

	— Сайхан танилцсаны хувьд үүнийг балгачихъя гэнгүүт баруун гар зангидан шилний ёроол руу нэг цохиход, архи дээгүүрээ цайран бөглөө бүлт үсэрч, угийн балгах дуртай Самбуугийн царайд хүүхдийн баярлах адил аяс тодров. Самбуу: 

	— За ингэхэд нөхрийн алдар хэн сэн билээ гэж их л ёсорхуу (өөрийг нь бодлоор) асуухад цаадах нь

	— Би Оргодол, а таных

	— Самбуу

	— Хаана ажилладаг билээ гэж Самбууг асуухад

	— ...р дэлгүүрт гэж цаадах нь дуулдах төдий хэлэв. Оргодол шилтэй архины амсрын үйрсэн лацыг ханцуйны үзүүрээр нэг арчаад, шинэ танилдаа өгөхөд Самбуугийн гар чичирч огиудас хүрсэн боловч хэд балгаж сэтгэлээ тавируулаад шилний амсрыг атган шувтарч эзэнд нь буцаан сарвайлаа.

	Ходоодоо халааж аваад цааш хөдөлсөн тэр хоёрт тэнгэрийн байдал ч зохирсон юм шиг санагдаж байв.

	Тэр хоёр Налайх хүрч гуанзны буфетээс нэжгээд зуу дараад цааш улам хорхойтож агентаас тус бүр шил архи авч ходоодоо баясгав.

	Өө яах вэ, өвгөн чинь хань ижлээ алдаад гутарч яваа хүн дээ гэж хэл нь орооцолдсон Самбуугийн өгүүлэхэд Оргодол

	— Ээ чааваас! гэж харуусал илтгээд

	— Эр хүн эр хүндээ хайртай гэдэг. Тус дэм хэрэгтэй бол надад хэлж байгаарай. Чиний ямар ч хэргийг өвгөн чинь 100 хувь үгүй гэхэд 80 хувь бүтээгээд л өгчихнө. Өнөөдөр хагас сайн өдөр жаахан балгачихад яах вэ дээ. Миний очъё гээд байгаа тэр айл сүрхий бэнчинтэй. Тэднийд айраг ууж, тавтай хоноод маргааш өглөө эрт жирийлгээд орж ирнэ. — Өвгөний чинь халаас хоосорчихлоо. Дахиад уулзахгүй юм биш... хоёр шилийг нэмээд авчихгүй юу гэжээ. Сайх хоёр агентын гадна ингэж ярилаа. Согтсон хүн бийлэгжүү болдог хойно доо Самбууг:

	— Авна аа авна гэсээр агентынд дахиад оров.

	Нэг мэдэхэд тэр хоёр тэртээх уулсыг чиглэн цагаан талаар давхиж байлаа. Айлын бараа огт үгүй. Салхины хүч намдав. Түнэр харанхуй эргэн тойрноос сэмээрхэн мяраан ирэх ажгуу. Тэр орчин ч бас л харанхуйд мансууран байна. Хоол хомс явахдаа тэдний балгасан архи ходоодноос халуу оргиулах боловч хүйтэн салхи залгих тутам ухааныг нь улам балартуулна.

	Самбууг ухамсраас ч гадуур мэт их зориг хөтөлж байв. Тэр барагтайхан жалга дээгүүр ч үсрэн гарч, толгод хөндий дээгүүр ч нисэн дүүлэхээс буцахгүй явлаа.

	Харанхуйд бөртөлзөх бараан юмсын дундаас хайрт Цэвэлмаа нь гараад ирэх шиг. «Самбуу минь чи болгоомжтой яваач дээ.» «Нааш ир!» гэж цуурай хадтал дуудах шиг болно. Нэгэн бодлын Цэвэлмаа нь хэдэн хүүхэд нь Самбуугийн хойноос уйлах шиг санагдав. Тэгээд Самбуу мотоциклынхоо хүчийг саав. Эс тэгсэн бол урь дахь ганга эрэг рүү шууд орчих байжээ. Бартаатай өндөрлөг газар ирснээ сая мэдэв. Оргодол ч мотоциклынхоо жолоог гуйвуулсаар баруун гар тийш эргэв.

	— Хөөш, нөхөөр! Өнөө очих айл чинь хаана байна вэ аа? гэж Самбууг наадахдаа ойлгуулах төдий хэлэхээ болоход

	— Мэдэхээ байлаа гээд Оргодол мотоциклоосоо бууж харагдана. Самбуугийн нүд эрээлжлэв. Тэр мөн л хань эрж согтуугийн мансуу гөлгөр харцаар түнэр харанхуй руу мэлрэхэд Оргодол мотоциклоосоо буучихсан явган сууж толгойгоо хоёр өвдгөн завсраа гудайлгаад нулимж байлаа.

	Самбуу, тэр өдрийн зам, нийлсэн сайх нөхрийн дэргэд очихоор хэд алхтал хөл нь гуйвж, бие нь эзэнгүй юм шиг савж унав.

	Хэдэн цаг өнгөрчээ. Тэр сочин давхийж сэрэв. Үүл салхинд хөөгдөн сэмэрч нимгэрсэн бололтой, сиймхийгээр нь цус багадсан хүний нүүр шиг цонхигор сар цухуйж, уул толгодын нугачаагаар бүдэг сүүдэр унасан байлаа.

	Самбуу нойрмог нүдний зовхийг арай гэж нээн өндийх гэтэл эрүү нь хавчганан дагжтал чичрүүлж, хөл нь хөрж мэдээгүй мэт болоод, биеийн тэнхэл алдран сулбайжээ. Тэр чухам л хүний орчлонгоос ямар нэг хар хүчээр гадагш шидүүлчихсэн юм шиг байв.

	Эзгүй хээр хаана байгааг үл мэдэх аж. Зүүдлээ юү гэлтэй. Түүний айдас хүрч жихүүцэн, юуны түрүүн эргэж хартал ямар ч бараагүй.

	— Хөөе! гээд наадахыгаа дуудах гэтэл эрүү нь хавчганаад үг эвлэж өгсөнгүй. Бослоо. Хэд алхав. Хэн ч алга. Хаашаа л харвал, сарны сүүмгэр гэрэлд уулын ар сүүдэртэн, гуу жалга ёроолгүй нүх мэт харлана.

	Тэр нөхрийг ийш тийш хайх гэж эзэндээ бараг захирагдахгүй болсон хөлөө арай гэж солбиулан гишгэтэл юуны ч бараа үл үзэгдэв.

	Зүрхийг нь ганцаардлын айдас хүйтнээр жигнэх мэт болон, бушуухан эндээс зайлъя гэтэл унаа нь алга. Тэр газрын өөд уруу хэд алхтал биед нь цус сэлбэсэн мэт овоо тэнхэл орох шиг болов. Гууны нөмөр лүү өнгийж хартал мотоцикл харагдлаа.

	Тэр гүйх гэж оролдсоор салганан очтол өөрийнх нь унаа байжээ. Тэгээд сайх нөхрийгөө үгүйлж, мөн л ийш тийш ажиглан зогсов.

	Монгол эр хүн ямар ч бэрх цагт морьтойгоо байхад эмээх нь нимгэрдэг гэлээ. Түүний адил мотоциклоо байсанд Самбуугийн сэтгэл тайвширч тэр ч байтугай унаагаа асаагаад, нөхрийг эрье гэж бодов. Самбуу урт хумстай, үзүүр нь сөрсөн хурууныхаа бээрээг гаргах гэж гараа хооронд нь үрээд мотоциклын түлхүүрийг мушгиж асаагуур дээр хүчээ шавхан гишгэтэл дүлий мэт байв. Оролдож ядаад гайхан ажиглатал бензин нь газар асгарсан байсанд тэр

	— Түй гээд таг дуугүй боллоо.

	Замын хүн мотоциклын карбюраторыг авч оронд нь хог дээр хэвтэх нь холгүй болсон, оронцгоо сандран шатахууныг нь савны крантыг таглалгүй орхин бензиний нь асгачхаад зайлан одсон гэж Самбуу огтхон ч саналгүй түүнийг хүрээд ирэх байх гэж горьдон харуулдсаар суулаа. Тэр эргэж ирсэнгүй. Сүүмгэр сар зузаан үүлний цаагуур нуугдаж, үнэгэн харанхуй нөмөрсөн хөдөө хээр анир чимээгүй дүнсийнэ. Самбуугийн гол харлаж, бүх бие нь хэвтэрт ороод хонолоо. Хүлээж байгаа хүнийх шиг туйлдан ядарч толгой нь эргэж байв.

	Хэдэн хүүхэд минь айж хоноо болов уу! Ингэж ч явах гэж дээ гэж гутрах тутам мөнхийн нойрондоо дугжирсан Цэвэлмаа нь амилан босож, олон үрчлээ суусан духтай ядрангуй царайгаар өөдөөс нь ширтээд

	— Чи минь яаж явна вэ? Бушуухан харья! Ард хэдэн хүүхэд хэцүүдлээ. Наад хувцсаа хараач!... гэх шиг болов.

	Самбуугийн хүйтэн хацар луу халуухан нулимс урсана. Түүнийг гэнэт «Цэвэлмаа!» гэж хашхиран дуудахад, бүрхсээр бүхий тэнгэрийн доорх эзгүй хээрийн тэр орчин сочсонгүй. Цуурай ч түүний дууг давтсангүй. Харин дэргэд нь тулгар гэдэстэй Цэвэлмаа нь хүрээд ирэх шиг болов. Самбуу өндийн босож нүднээ үзэгдэх хий дүрсийг тэврэх гэж байгаа юм шиг хоёр гараа сунган хэд алхаад зог тусав.

	Тэгээд тэр зангирсан хоолойгоор «Цэвэлмаа минь!» гэж шивнэсхийн хэлээд, толгойн үснээс хоёр гараараа базаж хатуу газар шурган унав. Амьдрал үнэхээр газраас хатуу билээ.

	 

	
ГАН ХӨЛӨГ

	 

	Өвгөн Дамчай ногоон чулуун соруултай гансаа зууж зүүн хоймроо завилан суужээ. Тэр, өглөө эртлэн босож морио эмээллэж уяад, нударгатай хүрэн даавуу дээлээ өмсөж хилэн үстэй ногоон малгайгаа халзан толгойдоо хэлтгий тавьж мөнгөн хэрэглэлтэй хэт хутгаа зүүснээс нь үзвэл хол явах янзтай.

	Эхнэр нь ойрын өдрүүдэд Дамчайн бодолд автагдаж бий учрыг гадарлаж байлаа. Лав энэ хүүгээ ирнэ гэхээр нойр хулжин санааширдаг зан нь хөдлөв бололтой гэж боджээ.

	Дамчай үнээ сааж яваа Лхамыг хүлээн, өглөөнийхөө цайг ч тавтай уулгүй бүрзгэрхэн сууж байгаа нь тэр.

	Лхам орж ирмэгц хувинтай сүүг хонин тогоонд шүүж юүлээд:

	— Та хаашаа явах нь вэ? гэвэл Дамчай:

	— Лувсангийнхаар буугаад сумын төв хүрдэг юм билүү гэв. Лхам

	— Өнөө дөрөөгөө авах болсон уу?

	— Үгүй чш үнэрхээд өгөхгүй юм. Ганц дөрөө төдийхөнд ч үнэрхэмгүй л явсан хоёр сон. Өтлөхөөрөө хүний зан араншин эвдэрчих юм шив дээ.

	— Дөрөө олдохгүй бол хүүгийнхээ хуучин хавирган дөрөөг чи аваад шинэ эмээлд нь цагаан дөрөөгөө хийхээс биш дээ.

	— Чи хүүг ирэхэд таваглах олигтой амт шимттэй юм хийж байна уу?

	— Чихэртэй ааруул, тоонолжин хурууд, түүхий сүүний бяслаг байна. Маргаашаас тогоо тавина. Чи л хувиа хичээж эмээлийг нь төхөөрч үз! Бүтэн жил шогшоод ганц эмээл бүтээж чадахгүй гэж юу гэсэн хэл вэ?

	— Эмээл хазаар төхөөрөх ч амаргүй болжээ. Дөрөө, хазаарын амгай, эмээлийн мод, олигтой хяр олдохгүй дэг шүү.

	— Хөөрхий Раднаа дархан амьдсан бол хазаарын хэдэн амгай хийгээд өгнө дөө.

	— Даваахүү мөнгөчин амьд сан бол эмээл хазаарын мөнгөн хэрэглэл юу гэж эрж явах вэ дээ.

	Хоёр хөгшин ийн хүүрнэв.

	— Нэгдлийн орлогч даргатай уулздаг юм бил үү!

	— Дамба дарга ч юм байвал өгнө дөө, 

	Дамчай мордохынхоо өмнө:

	— Чамд захих барих юу байна вэ?

	— Дээлийн даавуу, элсэн чихэр цаастай чихэр, бүсний шар дурдан гэж Лхам хүүгээ ирэхэд хэрэглэх зүйлсийг тоочин захив. Дамчай сумын төв рүү ергүүлэв. Контурын үүдэнд очиж «Дамбаа дарга бий юү» гэж сураглатал захиргааны бичээч хүүхэн:

	— Ган хөлөгтийн чуулганд сууж байгаа!

	— Хэзээ тарах юм бол?

	— Удахгүй тарна. Та уулзах бол жаахан хүлээж бай л даа гэв.

	Дамчай бичээчийн дэргэдэх сандал дээр сууж тамхиа нэрэн:

	Хүү минь ган хөлөг гэж чухам юуг хэлээд байна

	— Машин трактор комбайныг хэлж байгаа юм.

	— Мөөн мөн ёстой л ган хөлөг юм даа гэв. Одоогийн улс ч үнэхээр сайхан болжээ. Аргал түүхдээ ч машин, нүүхдээ ч машин, үгүй мөн санаа амар болжээ. Лувсангийн хүү сая миний замд мотоциклоор хонь эргүүлж явлаа шүү дээ. Ингээд бодоход ганц хоёр жилийн дараа морь унаж, мод тохох амьтан олдохгүй болох дог оо. Тэгээд ч эмээлийн мод гөлөм, дөрөө, хазаарын амгай зэргийг цөөн хийж байгаа биз дээ гэж Дамчай бодож суулаа. Бичээч хүүхний хуруу тун ч шалмаг хөдөлж, ядам хуруундаа зүүсэн бөгжний нь сондор шигтгээ цонхоор туссан нарны гэрэлд гялалзаж буйг өвгөн онийн ширтээд

	— Бичгийг хүртэл ингээд машиндчихаар ч... үгүй ер нь техник гэдэг хүний санаанд яаж багтав аа гэмээр юм. Ах нь бага байхдаа хуучин монголтой гэгдэж явсан болохоор орон нутагт шинэ засаг тогтсон даруй тал бичээч хэдэн сар хийсэн юм. Өөхөн дэнгийн гэрэлд нойргүй сууж, улаан шугамтай цаасан дээр засгийн тогтоол шийдвэр хуулдаг сан гэж хууч хөөртөл гаднаас шижгэр залуу эр орж ирээд түүний яриаг таслан бичээч хүүхэнтэй мэндлээд: 

	— Чуулган тараагүй юу. «ЗИЛ»-ийн жолооч Баттөмөр энд сууж байгаа биз

	— Бий, бий, яах нь вэ?

	— Манайх махгүй болчихлоо. Пэрэнлэй гуайн сууриас шөлний хонь авч ирэх гэсэн юм. Тэгээд л жолоочтой ярьж машин олох санаатай хонийг энүүхэн хооронд мориор дүүрээд ирэхэд юу байх вэ дээ «Завтай сан бол би ч авч ирээд өгчихсөн дөө» гэж өвгөн бодолхийлэн тамхиа нэрж суулаа. Залуу ч түр азнаж байгаад ирье гээд гарав. Түүнээс хойш удалгүй галч Данзан-Осор орж ирэв. Тэр, Дамчайг таних учир мэнд усаа мэдэлцсэний дараа Данзан-Осор:

	— Энэ ган хөлөгтийн чуулган гэдэг чинь хамаг ажил хэрэг унагаж гүйцэх нь шив гэвэл, бичээч хүүхэн:

	— За танд ямар ажил гараав гэж асуув

	— Манай албан газрын хог гэж дийлдэхээ байлаа. “Беларусь” авч урд гол руу асгуулахаас биш гэв. Дамчай түүний хэлэхийг сонсоод амаа хамхия гэсэн ч тун тэсэлгүй:

	— Хог зэргийг үхэр тэргээр зөөчхөж болдоггүй байна уу? гээд орхитол, Данзан-Осор энэ юу ч вэ гэсэн шиг хараад:

	— Тэр ч харин түвэг байгаа даа. Улс хөгжиж байхад машин техникийн хүчийг зүй ёсоор ашиглавал дээр биз дээ гэж мэдэмхий хэлсэнд Дамчай «алтны дэргэдэх гууль шарлана гэгчээр төв суурин газар хэдэн жил суусан хүн юмны цаад учрыг надаас дээр гадарлаж байгаа байлгүй» гэж санаад дуугүй болов. 

	Энэ мэтчилэн нүүж суух, түлээ модоо зөөх трактор авах гэсэн хийгээд зорилго нь мэдэгдэвч жолооч тракторч нартай уулзах гэсэн хүн өдий төдий орж гарав. Харин Дамчай шиг эмээлийн мод дөрөө хазаарын амгай сураглах нэг ч хүн дайралдсангүй. «Ингээд бодохоор ч миний хэрэглэе гэж эрж яваа юм элбэг байдаггүй нь мөн болж таарлаа шүү» гэж өвгөн дотроо боджээ.

	Чуулган болж байсан танхимын хаалга нэг удаа онгосхийж хэн нэг нь «Энэ мэтчилэн машин тракторын хүчийг зөв ашиглаж байна» гэх нь Дамчайн чих дэлсэв. Машин гэдэг унаа чинь бензин гэдэг үнэтэй тосоор явдаг. Иймд маш хямгатай зарцуулах ёстой гэж хэн ч билээ нэг даргын ярьж байсныг сонссон нь Дамчайд бүүр түүр санагдав. Тэгэвч «Миний тэр сонссоноос хойш юм өөрчлөгдөөд бодол минь хоцорчихоо биз дээ» гэж санав. Гэхдээ ч бас энэ машин тракторт элэгдэх хорогдох гэж байлтай... хийхэд ч амаргүй эд баймаар юм. Ийм нарийн юмыг хийх байтугай чухамдаа хазаарын амгай, эмээлийн мод дөрөө мэтийг хэн дуртай нь хийж чадахгүй шүү дээ гэж бодсоор өвгөн нозоорч эхлэв. Хурал болж байсан танхимаас сая гарч ирсэн хүнийг эргэж орохын нь өмнө Дамчай:

	— Энэ зөвлөгөөн тарах болж байна уу хүү минь! гэвэл:

	— Удахгүй завсарлана байхаа гэв.

	— Нэгдэлд маань хэдэн ногтноос өөр юм алга. Байвал танд сурч яваа юмыг өгөлгүй яах вэ гээд нэгдлийн орлогч дарга Дамчайн царай өөд харангуут:

	— Харин мотоцикл олгуулж өгөх талаар худалдааныхантай ярьж өгвөл яана вэ. Зүгээр биш үү гэж лавлав.

	— Тэгэхдээ хүрвэл ч дарга минь, суурьдаа хашаа пүнзний мод чулуу татах гэхчлэн яах аргагүй хатуу ажил нугалахад таатай дөрвөн дугуйтай ардаа тэвштэй юм авбал зүгээр сэн дээ. Улс бидэнд тийм машин зардаггүй юм болов уу?

	— Ээ яалаа гэж Дамчай гуай минь! Зардаг юмаа ч гэсэн их үнэтэй шүү дээ. Тэр их мөнгийг хаанаас гаргах вэ?

	— Мөнгө нь ч яах вэ! гэхэд...

	— Та тийм их мөнгөтэй юм уу

	— Надад ч юу базаах вэ? гэхдээ нэг ямаан тулам төгрөг бий нь ч бий л дээ.

	— Ээ дээ манай малчид ингээд мөнгөө авдартаа хав дараад гүйлгэж эргүүлэх ч үгүй нь тусгүй юм даа гээд орлогч дарга толгой сэгсрэв.

	— Та тэр мөнгөө гаргаж зараач.

	— Бор эсгий, брезент, цагаан ор ирвэл авмаар л байна. Би хүүдээ гэр төхөөрнө. Над тийм л юм хэрэгтэй байна.

	— Энэ удаа ч та хүүдээ мотоцикл авч тавьсан нь ононо доо.

	— Харин ээ, уг нь нийтээрээ л ган хөлөг унадаг болсон цаг юм даа. Гэвч манай хүү мотоцикл унахаасаа урьд нэгдлийн энэ олон эмнэг догшноос хэдийг номхруулаад өгөх болов уу гэж бас санах юм. Юу ч болсон энэ удаадаа дахиад л хазаарын амгай сурагладаг юм билүү дээ хүү минь гээд өвгөн суудлаасаа босож хувцсаа засаж чимээ гаргахгүй гэсэн шиг сэвэлзтэл алхан гарч одов.

	 

	
ИДЭВХИТЭН

	 

	Сэтгүүлийн газар идэвхтэн орж ирлээ. Богинохон тайрсан халимгаа дух руугаа илбэсэн тэр залуу техасс гэж нэрлэх болсон бариу өмдтэй, хар саравчтай ажээ.

	Тэр сугавчилж яваа «Эстрад» гэсэн номын завсраас нэг зураг гаргаад

	— Би үүнийг үзүүлэх гэсэн юм гэхэд өвгөн зураач ширээн дээр тавьсан саравчаа авч хийгээд идэвхтний тэр зургийг хянамгай ширтэв. Бүр удаан ажиглав. Тэгээд залуугийн царай өөд гайхсан янзтай харж «Энэ чинь юу юм бэ?» гэвэл цаадах нь «хүн» гэлээ.

	— Нүд нь арай л хүний нүд болсонгүй дээ гэхэд залуу идэвхтэн шилээ шөргөөж гэмшсэн хүүхэд шиг дагзаа илбэх аятай болоод

	— Харин тийм... Нүд нь огт гарч өгөхгүй юм гэв. Өвгөн зураач тэр дүрсэнд нүд гаргав. Тэгээд тэр дүрсийг дахин баахан ажигласнаа хаа нэгтээ нь харандааны үзүүрээр зааж

	— Энэ юу болж байна вэ? гэвэл залуу идэвхтэн

	— Уг нь хамрыг нь зурах гэсэн юм. Ер болж өгөхгүй... гээд мөн л даруу бүрэг маяг үзүүлж толгойгоо илбэв. Өвгөн зураач тэр дүрсэнд хамар хийчхээд мөн л ажигласаар аль нэгтээ нь зааж

	— Энэ юу вэ? гэвэл цаадах нь «чих» гэлээ.

	— Энэ чинь чих гэж үү дээ гэж зураачийн лавлахад идэвхтэн

	— Тийм... чих... гэж хэлэв. Өвгөн дүрсэнд бас чих гаргаж өглөө. Энэ мэтчилэн өвгөн зураач «Энэ юу вэ» гэсэн асуулт тавьж залуу «зураач», ер болж өгөхгүй учрыг хэлсээр байв. Бусдад шаардлага тавьж сураагүй хүн өөрөө хийдэг гэмтэй байдаг. Өвгөн зураач идэвхтний зургийг шинэчлэн зураад дуусахад идэвхтэн түүнийг авч хачирхан харснаа

	— Би энэ зургаа дараагийн дугаарт нийтлүүлэх гэсэн юм. Танд орхичихъё гэх нь тэр.

	 

	
ТҮВЭГ

	 

	Утасны хонх хангинав. Харилцуурыг автал мэнд ус ч үгүй, нэрээ ч хэлэлгүй ердөө л:

	— Чи дургүйцэхгүй биз. Дахиад нэг юм гуйя гэсэн эмэгтэй хүний шингэн дуу сонстов. Энэ шингэн дууг сонсмогц миний танилцсан бүсгүйн ёсорхог гэмгүй төрх санаанд орж ирдэг болсон юм.

	— Найзаа чи, унаагаараа бас нэг тусалж үзээч.

	— За хаачих нь вэ?

	— Би холдохгүй ээ, энүүхэн эндхийн дэлгүүрээс юм авч ирмээр байна.

	— Найз нь тун ч завгүй байна даа. Ойрхон явах юм бол чи өөрөө аргалж болохгүй юм уу... чиний очих дэлгүүр автобусны буудлаас тийм хол юм уу?

	— Автобус явах нь ч явдаг л юм гэнэ билээ. Гэхдээ амьтанд тэгж хөлөө гишгүүлж явах гэж түвэг л дээ. Гутал ч тэсгээхгүй төвөгтэй юм.

	— Юу авч ирэх нь вэ?

	— Уг нь яльгүй юм аа. Найз чинь бие ядраад... хэдхэн өндөг л олж ирэх гэсэн юм гэв.

	Түүхий өндөг гэдэг даанч эмзэг, хүүхэн маань түүнээс илүүгүй эмзэг тул танил бүсгүйдээ өөрийн эрхгүй тусалжээ. Түүнээс хойш гурав дөрөв хонолоо. Бас л нөгөө шингэн дуу сонсогдов.

	— Чи дургүйцэхгүй биз. Чамаас бас л нэг юм гуйя... Миний үерхдэг хүүхэн ажилд орох гэсэн юм. Чи... дэлгүүрийн даргатай нэг ярьж өгөөч.

	— Би тэр даргыг огт таньдаггүй, чи.

	— Таньдаггүй ч гэсэн яах вэ?

	— Чи ч ярьсан, би ч ярьсан ялгаа юу байх вэ дээ гэхэд минь:

	— Би ч түүнийг бага зэрэг танина л даа. Гэхдээ тэгж явах гэж түвэг юм гэж байна. Танил хүүхний цагаан царай алаг нүдний униртай харц намайг «амжихгүй нь» гэх буюу эсвэл «завгүй», «энэ удаа л нэг уучил» гэдэг үг цухуйлгахын эрхгүй болгочихсон хойно доо.

	Яах аргагүй хүнд өвчтэй хүн үзэж чагнаж байтал харилцах утасны хонх дуугарав.

	— Чи дургүйцэхгүй биз. Ганцхан юм хүсье. Хажуугийнхаа дэлгүүрт даруйхан нэг ороод өгөөч. Шүүлттэй янжуур байна уу? Үзээч! Байвал аваад байхгүй бол нааш нь хэлээч гэв. Хэрэв эхнэрийгээ тэгж хэлсэн сэн бол:

	— Чи өөрөө хөлгүй юу гээд би аягүй бол хэдэн өдөр дуугаа хураачих байлаа. Харин тэгтэл миний хэлэх ширүүвтэр үг аман дээр гарч ирсэн боловч хэл минь өвөл цардсан бүрээ шиг гацчихав.

	 

	* * *

	 

	Үдийн завсарлагаар гэртээ ирээд цай ууж суутал манай найз Дорж уухилсаар орж ирэв. Тэр надад нэг л нууц юм хэлэх гэсэн янзтай эхнэрийг гал зуухны өрөөнд байхад ч түүнээс болгоомжлоод байх шиг харагдав.

	— Аль вэ, жаахан цаас өгөөч! гээд үзгээ гаргах бололтой энгэрийнхээ халаасанд гараа хийхэд нь би:

	— Бичээд хэрэггүй. Баримт болохын нэмэр, шивнээд хэлчих гэвэл

	— Чи унаагаа асаагаач, ёстой чи үүн дээр л нэг хичээж тусалж үз! Тун чухал хэрэг гараад байна гэв.

	— Хаашаа?

	— Холгүй.

	— Энэ хундагыг тогтоочих.

	— Зүгээр, зүгээр. 

	Сархдад хорхойтой нөхөр маань архи хундагалж өгснийг төдий л анзаарахгүйг бодвол цаана нь аргагүй л чухал явдал гарч дээ гэж бодов. Би өөрөө халуун буузанд хоргодож авгай ч намайг хялалзаж байсан боловч өөрийн эрхгүй гарлаа. 

	Дорж маань надад замчилж, би ч нэлээд хол явна байх гэж бодож явтал, ойрмогхон нэг орон сууцын дэргэд ирмэгц «За энд зогс! Би удахгүй...» гэж хэлээд Дорж байшингийн булан тойрон одов. Хэдэн хувь өнгөрсний дараа эргэж ирээд, 

	— Өвгөөн, машинаа ийш нь ойртуулаад энэ подездны яг үүдэнд тулгаад зогсоочихгүй юу гэв. Би ч татгалзсангүй. Тэгтэл миний танил сайх бүсгүй, өндөр өсгийт гялалзсан хар шаахайгаа хямгадсан янзтай цөмцгөнөн гишгэсээр, үүдний довжоон дээр гарч ирээд намайг хармагц:

	— Өө энэ чинь юу билээ. Чи хүрээд ирээ юу гэхэд нь гэм хийсэн юм шиг Доржийн царай улсхийв, 

	— Та хоёр бие биеэ таньдаг юм уу? гэж Доржийн асуухад би:

	— Тийм.... гэж аман дотроо гөвтнөх төдийхөн өгүүлээд:

	— За хаана хүрэх нь вэ гэж үг залгавал хүүхэн:

	— Энүүхэн урд байшинд... хувцас эсгэдэг буриад авгайнд... гэв.

	— Ердөө л энэ урд байшинд уу? гэж гайхан лавлавал.

	— Тийм гэсэнд нь миний уур гэнэт дүрсхийж «хэдхэн алхам газар юун их сүр бадраадаг юм бэ?» гэвэл:

	— Түвэг... хар шавар дотор... тэгээд ч хүйтэн байна гэж хэлээд бүсгүй жихүүрхэж байгаа янзтай хавчганав. «Ёстой түвэг гэгч энэ мөн дөө» гэж би дотроо бодоод хаазаа огцом хүчтэй гишгэж машинаа зориуд ухасхийлгэв.

	 

	1969 он.

	 

	
ЗҮГЭЭР... ЗҮГЭЭР...

	 

	Мишиг өглөө ажилдаа ирмэгц, пальтогоо тайлж эргүүлж тойруулж хараад, үс хялгас наалдсан байвал авч хаяад өмднийхөө шуумгийг нясалж, арынх нь халааснаас алчуур гарган сэгсэрч шаахайгаа арчина. Тэгээд ширээ сандлаа сайтар ажиглаж, цагаан цаасаар гялалзтал зүлгээд сугавчилж явдаг хавтсаа ширээн дээр тавьж цэмцгэрхэн суумагц энгэрийн халааснаас хувин сам гаргаж үсээ самнангуут шанаагаа хоёр алгаар ээлжлэн илж зангиагаа засан мөрөн дээр үсний хаг буюу тоос байх бий гэж болгоомжлон гүвээд ширээний нүдийг нээж бодол болон суудаг ажээ.

	Нас дөч гарсан энэ хүн саявтар гэрлэсэн юм. Тэр, орой ажлаасаа ирмэгц шаахайгаа тайлж улыг нь арчаад гэр дотор юм хөдөлж үү хэмээн ажиглаж гал зуухны өрөө рүү орж аяга, таваг, халбага, сэрээ сэлт цэвэр эсэхийг хянан үзээд, заримдаа гэр дэх тавилга зүйлээ ийш тийш зөөн янзалж заншжээ. Тэгээд бүх хувцсаа тайлан орон дээрээ гэдрэгээ харж хэвтэхдээ орлогч даргаас жинхэнэ даргаар дэвшвэл ямаршуу төрхтэй байж, хэнтэй хэрхэн харилцах тухай хэр чинээгээр дүрслэн бодож түүндээ бүр итгэн сэтгэл нь баясдаг билээ.

	Мишиг айлд очихыг бараг цээрлэнэ. Хэрэв ямар нэг хэргээр ах дүү буюу танилындаа орвол тал талаас нь зүүгээр шивэх гэж байгаа юм шиг цэмцийн сууж хэдэн үг солиод даруй гарахын түүс болно. Тэр бараг найз нөхөдгүй гэхэд хилсдэхгүй.

	Сүсэгтэн хүнд гэгээн бурхны дүр хосгүй жавхлантай харагддаг бол тус газрын дарга Дамбын дүр Мишигт гойд эерүү билээ.

	«Хүндэт нөхөр Мишиг таныг эх Дэжидийн далан насны ойд хүрэлцэн ирэхийг урья» гэсэн улаан үсэгтэй жижигхэн хуудас аваад Мишигийн хөл газар хүрэхгүй шахам өнжжээ.

	Хэдхэн хоногийн дараа албан тушаал дэвшиж яамны орлогч сайд болох сурагтай Дамбад улам ч таатай сэтгэл төрүүлбэл буурин дээр нь суухын түлхэц болох нь лав гэж тэр бодсоны учир далан настай эмгэнд олигтой бэлэг барихын тул гурван зуун төгрөг зарахаар шийдэв. Тэгэхийн сацуу бас ажлынхаа газрын хүмүүс хийгээд даргын ах дүү амраг садан танил талд онцгой харагдахын тулд далдаас костюм, бүрх малгай, шаахай тэргүүтнийг гарган арчиж янзалжээ.

	Мишигийг тийн хөдөлж байтал эхнэр нь гаднаас орж ирэв. Тэр бүсгүй, Мишигээс арав гаруй дүү агаад нуруу галбир, царай зүсээр хэнд ч гологдомгүй учир баахан эрх дураараа ажээ. Хүүхэн мөрөвч оосорт цүнхээ олбогт вандан дээр хааш яаш чулуудаж цуваа тайлмагц:

	— Ёх хэчнээн ядрав аа гэснээ Мишигийн гаргаж тавьсан хувцсыг шүргэсэнд Мишиг ухасхийн костюмаа шүүрч, 

	— Наана чинь хувцас! Жаахан мэдээтэй байгаач! гэтэл хүүхний царай хувьсхийн улайгаад, 

	— Үгүй ерөө, гайгүй байна аа... ёстой... гэсэнд Мишиг төдхөн хурчигнаж, сүүлийн хэд хоног өөрт нь хайхрамжгүй, нэг л жигтэй байх болсон хонгорыгоо улам цаашлуулчих болуужин гэж санаад аяндаа зөөлөрч.

	— Миний Бүжингаа юунд тэгдэг юм бэ! Би зүгээр л хэллээ шүү дээ. Чи бид хоёрыг даргынх ээжийнхээ далан насны ойд урьсан. Ингэсхийгээд явах уу даа. Чи их ядрав уу. Өвгөн чинь хүйтэн цай хийгээд ирье! гээд гал зуухны өрөө рүү оров.

	Зэлгээхэн цай ууж уужирсны дараа эхнэр нь:

	— Тэр эмгэнд юу аваачиж өгөх юм бэ? гэвэл Мишигийн аман дээр «гурван зуун төгрөг» гэдэг үг гарч ирсэн боловч эхнэрээсээ эмээж:

	— Харин нь ээ, чи юу гэж бодож байна. Би ч төгрөг мөнгө л өгье гэж санаж байна гэвэл угийн хайхрамжгүй хүүхэн шал өөрийг бодож, нөхрийнхөө хэлснийг төдий л анзаарсангүйд Мишиг «Намайг зуутын дэвсгэрт гурвыг гаргахлаар энэ гайхал хялалзах болуузай» гэж санаад:

	— Зайлуул, миний дарга над үнэхээр сайн байдаг юм. Эхнэр нь... Должин гуай ч бас надад сайн, хүүхдүүдийг нь яана! Ялангуяа тэр отгон зусланд айл байж бүр дасчихсан юм гэж ярьжээ. Тэр хоёр гоёлын хувцас өмсөөд гарч явтал, Мишиг «гурван зуу гэдэг арай ч ихдэх юмаа даа. Ер нь хоёр зууг л өгвөл яана» гэж бодож байтал эхнэр нь хажуу талаас нь:

	— Чамд бутархай цаас байгаа юм уу хэдийг өгөх юм бэ гэвэл Мишиг сандрахдаа:

	— Зуун тавь гэхэд хүүхэн:

	— Хм, юун ч элбэг мөнгөтэй юм бэ дээ гээд ширэв татсанд Мишиг хоолойгоо засаж:

	— Сониноос манай дарга дэвших сурагтай байгаа даа гэв. Тэр хоёрыг орж очиход найрын ширээ сандал зайгүй байлаа. Дамба даргын инээх Мишигт арван тавны сар шиг санагджээ. Зүйл зүйлийн хоол унд асгаж цутгасан ширээ, нүд нь талимаарсан хүмүүс, тамхины үнсний сав мэтийг Мишиг хармагц хувцсаа бохирдуулчих вий гэхээс яс нь хавтайв. Хажуугаасаа хүн мэндлэхийг хариулах сэхээгүй биеэ агдлан барьж явсаар арай гэж гол ширээний ард очиж хоёр гараар сандлыг тэмтрэн суув. Тээр тэндээс ирсэн аяга дүүрэн сүүтэй цайг халмаг нөхөр солгой гартаа барьж салганан Мишигт дамжуулж өгөхөд тэр бүр ч сандарч золтой л «хүүе та наадахыгаа цааш нь» гэчихсэнгүй.

	Мишигийг цай ууж суутал үүдэнд гялалзсан бор нүдтэй бор хүү усан цэнэгтэй тоглоомын буу бариад зогсож харагдсанд Мишиг даргынхаа царай өөд нэг хяламхийж:

	— Өө манай Ганбаа... ахын дүү.. гэвэл Должин авгай тэндээс:

	— Уулзаагүй удсан хоёр, учирлаа даа. Манай Ганбат юм бол Мишиг ах гэж ярьдаг юм гэсэнд Мишиг баахан урамшиж: 

	— За миний Дүү... гээд нааш ир! гэж хэлэх гэснээ амаа татаж автал «Ахдаа оч! Ахдаа оч!» гэж Должин авгай өгүүлэв. Нэг согтуу эр хүүг сэвхийтэл өргөөд, Мишигийн дэргэд авчрахад хүүхдийн гутлын ул түүний хувцсанд шүргэх дөхсөнд тэр хажуу тийш займчиж эхнэрийнхээ ууж байсан аягатай цайг цалгив. Дүрсгүй бор гэж нэршсэн тэр жаал сүүтэй цайгаар буугаа цэнэглэсний дээр гар нь тостой явжээ. Түүнийг хармагц Мишигийн сэтгэл хирдхийж, «Одоо яах билээ» гэж сандарсхийсэн боловч хүүхдэд нь хүртэл сайн байдаг дүр үзүүлэхийн тулд юу ч хэлж чадалгүй:

	— «За Ганбатаа хүү их тоглож байна уу?» гээд толгойг нь илбэтэл тэр хүү тостой хошуугаа пиджакийн нь энгэр лүү нааж, хоёр гараараа товчийг оролдох үед Мишиг, тэр хүүг цааш нь түлхчихмээр байсан боловч бас л даргынхны сэтгэлд сэв суулгачих вий гэж санаад:

	— За миний дүү өвөр дээрээс буу гэж чихэнд нь шивгэнэн хэлтэл нөгөө жаал бууныхаа гохыг санаандгүй дарсан учир сүүтэй цай Мишигийн костюмын өвдөг дээр асгарчээ. Ашгүй тэгтэл нэг гийчин авгай:

	— Наад жаал чинь таны хувцсыг... гэвэл Мишиг:

	— Зүгээр... зүгээр... хүүхэд... еэ хөөлхий минь гээд хэл ээдэрч гар нь чичирч суув.

	 

	
ХААЛГА ТОГШИХЫН ӨМНӨХӨН

	 

	— Энэ баяраар заавал наргина шүү гэж Дэжидмаа нөгөө хоёрыгоо ятгав.

	— Ёстой, ёстой... ганц удаа ганхаж гуйвж харьсан ч яадаг юм бэ? гэж Шараа дуу алдан эгүүлэв.

	— Тэгье яах вэ. Харин Товуудорж томилолтоор хөдөө явна. Хэдэн хүүхдээ яаж аргалдаг юм билээ, байз гэж Хандсүрэн хэлэв.

	— Цаадах чинь эзгүй тусмаа ванлий шүү дээ. Хүүхдүүдээ цоожлоод орхичих! Юу алзах вэ! Би л гурвыгаа нэг өрөөнд оруулж хаалгыг нь түгжээд явчихдаг юм гэж Шараа хэлэв.

	Дэжидмаагийн нөхөр гадаадад суудаг. Тэднийд цэнгэхээр тохиролцсон ёсоор тэр гурав болзсон цагт тал талаас ирцгээхэд хүүхдүүдээ ээжийндээ хэдийнээ хүргэж өгсөн Дэжидмаа нөхдийгөө хүлээж суув.

	Аяганы ширээн дээр архи янжуур тавьж, хоол зууш зэхжээ. Тэд эхлээд хэдэн хундага дараа дараагаар тогтоосон учир хамгийн түрүүнд Хандсүрэнгийн хацар улайв.

	— Чи ч бүр юу ч даадаггүй амьтан юм аа. Би бол ууна ч, даана ч, нөгөөдүүлийг ирэхээр бүжиглэнэ ч... Аль вэ Дэмээ цаана чинь твистийн олигтойхон ая байна уу, тавиач! гэж Шарааг давамгайлж асуухад Хандсүрэнгийн ар тийшээ сэтгэл зовж:

	— Өнөө хэд маань яаж байгаа бол гэвэл Шараа:

	— Хэ Хандаа, чи ч аягүй бол үхэж чадахгүй хүн юм. Ганц хоног гэрээ мартах арга алга уу! гэхэд Дэжидмаа тосон авч:

	— Ёстой, хэзээ үхнэ гэж хөөтэй тогоотой зууралдаж суух вэ. Би сүүлийн үед гэрээс гарах сан гэхээс байж яддаг болсон гэхэд Шараа:

	— Зөв! гэж хэлэнгүүт босон харайж, толины өмнө очоод, нүднийхээ харцыг янз бүр болгон харж:

	— Хм, шал дэмий... хэрэв Би Сүхбаттай суугаагүй бол өдийд... хн, гай шүү. Тэр нэг үдэшлэг дээр хамт бүжиглээгүй бол бид хоёр танилцах ч үгүй өнгөрөх байсан юм гэхэд Дэжидмаа:

	— Би ч гэсэн айлын хүүхдийн найрт очоогүй сэн бол Самдантай лав нийлээгүй дээ. Дараахан нь нөгөөдөх маань сүйд болсон юм. Үгүй, би үнэхээр азгүй хүн шүү. Самдантай суумагц л хөл хүндтэй болсондоо гэвэл Шараа шүүрс алдах мэт болж:

	— Би ч аргагүй эндсэн юм аа. Сүхбат муу хог шкода унаж ирээд л... орой хичээл тарахад хүлээгээд бүрзийтэл зогсож байдаг болсон юм. Харин тэгтэл надтай гэр бүлийн товчоонд бүртгүүлснийхээ нөгөөдөр машинаа мөргөлдүүлж хэмхэлсэн шүү. Хн, ёстой хэрэг алга гэхэд Дэжидмаа залган авч:

	— Би л байхгүй юу... Юу гэж найрт очив оо! Самдан тэр найрт нэг их сүрхий хүндтэй амьтан л байсан... Хүүхнүүд хүртэл мань хүнийг бусдаас онцгойлж байх шиг санагдсан. Самдан тэр айлын хүүхдэд бийлэгжүү бэлэг өгсний нь яана. Харин тэгтэл сүүлдээ өдөр шөнөгүй ном шагайсаар суугаад яагаа ч үгүй байхад үсээ бууралтуулж байгаа юм.

	Үеийн хоёр хүүхний ингэж ярилцахыг сонсож талимааран суусан Хандсүрэн бодлогошронгуй янзтай:

	— Би ч тэсэн тэр жил Гурван нуурын амралтад яваагүй бол Товуудоржтой суухгүй байсан байхаа гэж гунигтайхан өгүүлэв. Тэгтэл хаалга тогших чимээ гарчээ.

	 

	
ЭЭЛЖ

	 

	Пэлжид «Боловсон хүчний хэлтэс» гэсэн хаяг бүхий хаалга нээж орвол хуучивтар хийцтэй шар ширээний цаана халзан духтай хүн сууж байв. Тэр хүн, нүднийхээ шилийг засангуут Пэлжидийг ажиглаж даруй нэгийг санав бололтой. «Чи тийм бий, тэр жил намайг сурвалжлагчид ховлож, шог сэтгүүлд гаргуулсан билүү. Чамд би тэгээд ийм аятайхан орон тоо тавьж өгнө гэж үү. Хн арай ч үгүй биз дээ» гэж бодсон атал Пэлжидийг огт танихгүйн дүр үзүүлэхийн тулд— За сайн байна уу? Энд суу даа гэж ширээний урдтаах сандлыг заав. Пэлжид тийш очин суухын зуур «Энэ бул хар чулуу энд хэдийдээ хүрээд ирэв ээ. Хэрэв намайг танивал ажилд авахгүй дээ. Бид хоёр уг нь яг тулж уулзсан биш, зүс танихгүй байж болно. Тэгэхэд би залуухан байлаа. Түүнээс хойш арав гаруй жил өнгөрч, би ч хэрийн хүн таних аргагүй хувирсан... Ер нь тэр тухай худал юм бичээгүй дээ» гэж Пэлжид боджээ.

	Дамбий их л элгэмсэг дотно байдлаар:

	— Таны нэр хэн гэлээ гэж лавлаад халаасаа уудалж янжуур гарган тамхилав. Пэлжид нэрээ хэлж суудал засан янжуур зуутал, Дамбий асаагуур чад хийлгэн, Пэлжидийн зүг гар сунгав.

	— Ажилд орох тухай асуудлаар ирээ биз дээ. Манай байцаагч таны тухай надад танилцуулсан гэж Дамбий өгүүлэхэд Пэлжид

	— Тийм ээ гэв.

	— Урьд нь хаана ажиллаж байсан юм бэ гэхэд нь Пэлжид баахан тулгамдаж:

	— Урьд нь уу, урьд нь ч хэд хэдэн газар ажиллаж явсан... гэхийн зуур «тэр жилийн явдлыг мэдээлснийг минь дуулчихсан байх вий дээ» гэж өөрийн эрхгүй болгоомжлов.

	«Чи миний өмнө бас ингэж орж ирдэг вий. Юм ээлжтэй гэж аргагүй үнэн юм даа» гэж бодож суусан Дамбий дотроо шазуур зууж:

	— Манайд нэг аятайхан ажлын орон тоо байгаа юм. Цалин долоон зуун тавь. Урьд нь ч та мэдээж хэрэг алдаа дутагдал, хэрэг төвөгт холбогдож яваагүй л биз дээ.

	— Үгүй.

	— Эхнэр, хүүхэдтэй юу?

	— Бий.

	— Аль вэ, өргөдөл юмаа авч ирсэн үү?

	Дамбий тэдгээр баримт бичгийг гүйлгэж хараад:

	— Би ч хувьдаа таныг энэ ажилд чухам л таарах хүн гэж санаж байгаа. Гэхдээ би үүгээрээ дарга нартай ярилцана гэхэд «Одоо л нөгөө нууц илрэхээр шийдэв» хэмээн байж ядаж суусан, Пэлжид «Ажилд нэг л ороод авбал энэ бул хар чулуунаас хөндийрөөд явчихна. Намайг түшээд авах хүн ч бэлэн бий» гэж санаад Дамбийн царайг сэмхэн ажиглав.

	Гэтэл тэр амарлингуй сайхан төрхтэй хүн өөр бодолтой суулаа. «Уг нь цалин ахиутай хөнгөн ажилд орчих санаатай л яваа хүм юм даа хөөрхий, гагцхүү ээлж нь болж дээ яая гэх вэ» гэж бодохоос Дамбийн хөх инээд хүрсэн боловч:

	— Таатай байна. Ер нь энэ ажилд орно гэх бодол- той байгаарай л даа. Гэхдээ бид даргатай ярина. Ийм шив дээ гээд нүднийхээ шилийг засан, сандлынхаа түшлэгийг налж

	— Маргааш... тийм... нөгөөдөр ч мөн л завгүй... нөгөөдрийн маргааш хүрээд, ир дээ! гэхэд Пэлжидийн сэтгэлийн дарамт сэвхийн хөнгөрөх шиг болов. Тэр, үүд рүү алхахдаа «Тэр жил энэ этгээдийн тухай миний мэдээлснийг дуулаагүй л өнгөрсөн юм байж дээ. Эсвэл оноож танихгүй байна уу. Юу ч гэсэн эхнийхээ давааг эндэлгүй давчихлаа. Ажил хэрэг нааштай л байна» гэж бодож байхад түүний хойноос Дамбий доогтойхон харж «Юм ээлжтэй гэж... дараа гүйгээд ирэхээр нь

	— Би таныг уг нь энэ ажилд авъя гэж мэрийж байсан юм. Гэтэл манай дарга нар өөр хүн авахаар ярилцаж тохирсон юм байна гээд л буцаачихна даа. Юмны ээлж гэж энэ дээ» гэж бодохдоо сэтгэл нь тун таатай байв.

	 

	1969 он. 

	 

	
ТАВАН ИРЭГ

	 

	Хоньчин Пэрэнлэй сияан төмпөнд овьёос дүүргээд хониныхоо хот руу алхтал хашааны гадуур байсан туранхай муусайн төлөг борлон тал талаас нь шавсанд «Чай чөж эд чинь яасан жигтэйхэн амьтад вэ» гээд заримыг нь хамар луу чичиж заримыг үргээж холдуулах гэтэл, сүвээ бөөр нь хонхойсон төлөг борлонгууд хатайртсан хошуугаа шуухинуулсаар бөөгнөрөн ирж, эзэн хүнээс хишиг хүртээхийг горьдох ажээ.

	Пэрэнлэй төмпөнтэй овьёосоо арай гэж хямгадан, саравчтай хашааны доторх дулаан пүнзэнд ормогц үүдийг нь хаав. Тэр пүнзэнд нас гүйцсэн таван мундаг ирэг хивэн хэвтэж байлаа.

	Пэрэнлэй төмпөнтэй овьёосыг тэр таваг иргийн дунд тавиад санаа амарсан бололтой зогстол эхнэр нь гэрээс гарч ирээд, 

	— Дөнгөж саяхан би наадуулд чинь овьёос өгсөн дөө гэхэд Пэрэнлэй:

	— Идэг идэг цаашаа. Тэнгэрийн царайг харж байна уу? Одоохон цасан шуурга тавих нь... Энэ хүйтэн... энэ цасан дээр дахиад нэмбэл үү, амьтай голтой юм тэснэ гэж үү. Идэш хоол сайтай, дотор нь халуун байвал мал хүйтэнд нэг удаадаа алзахгүй гэж үглэв. Эхнэр Лхам өвчин туссан хоёр төлөгний дэргэд очиж ажиглан:

	— Энэ хоёр ч нэгдлийн сүрэгт тоо бөглөхөө өнгөрөв бололтой. Ямар өвчин тусахлаараа ингээд босохоо байдаг байна аа. Хачин юм. Та малын эмч авчирна гэснээ яагаад мориныхоо эмээлийг авчхав даа гэсэнд Пэрэнлэй хуучирч өнгө алдсан үнэгэн лоовуузаа бүчлээд:

	— Лхам минь. Энэ хар хүйтэнд яаж голын жавар сөрж өгсөх вэ дээ. Наад хоёр чинь үхлээ ч гэсэн өдийд ялзарч муудна гэх биш, хөлдөөж хадгалж байгаад л малын эмчид үзүүлж акт тогтоолгоно биз гэжээ. Таван ирэг янцаглан овьёосноос төдий л хороохгүй байсанд Пэрэнлэй, 

	— Энэ хохироонууд чинь нэгдлийн буян хүртэж чадахгүй нь ээ. Цадсан юм байж дээ гэв.

	Пэрэнлэй сайн морь, сайн шар, иргэн хонинд хэзээний дуртай. Хотонд хэдэн сайн ирэг байхгүй бол малтай гэж санасны ч хэрэггүй гэдэг байжээ. Мал нийгэмчилснээс хойш ч нас бие гүйцсэн шилдэг ирэг нь цөөрөөгүй билээ.

	Пэрэнлэй эргэх дөрвөн цагт хэдэн иргээ хүүхэд шиг харж бөөцийлж нэгдлийн малын тэжээлээр тордож ирсэн учир иргэнүүдийн сүүл шээнгэтэж зуны цагт бол өтөх гэж сандаргадаг ажээ.

	Пэрэнлэй хэдэн иргээсээ идшинд гаргаж тэвчилгүй, айл саахалтынхаас хонь зээлсэн ч удаатай.

	[image: Image]

	 

	Өнгөрсөн өвөл хаврын хариг хатууд нэгдлийн төлөг борлон турьдаад онд орох бэрх болсон цагт нэгдлээс түгээсэн овьёос тэжээл өгөөж болов. Пэрэнлэй нэгдлийн төлөг борлонд тэжээл дөнгөж үзүүлээд аминыхаа хэдэд нөөцөлж байв. Харин аймаг сумаас төлөөлөгч ирэх үеэр Пэрэнлэй, нэгдлийн малыг шаргуу тэжээж буй дүр үзүүлдэг тул төлөг борлон үе үе нэг цаддаг ажээ. Аймаг сумын төлөөлөгч урд хөтлийн шилээр далд ормогц л Пэрэнлэй нэгдлийн төлөг борлонд тавьж өгсөн тэжээлээ буцааж уутлаад далд хийдэг аж.

	Пэрэнлэй тэр орой таван иргээ хагартал нь цатгаж аваад хонио хашиж, цасан шуурганаар санаа амар дугжирч хоножээ. Өглөө босоход нь газар тэнгэр нийлсэн цасан шуурга маналзаж байв. Пэрэнлэй хоттой хонио ажиглавал сүргийн дотроос содон харагддаг таван ирэг нь нүднээ туссангүй. Цасан шуурга ширүүн ч саравчны нөмөрт хонь үзэгдэхээр байтал яагаад алга байна вэ гэж гайхан нүдээ арчаад, хашаанд харайн оров. Тэгтэл таван иргийн гурав нь хавтгайгаараа тэрийж хоёр нь янцаглан хэвтэж байжээ. Пэрэнлэй үсэрч очоод хамгийн хайртай халзан иргийнхээ толгойг өндийлгөвөл үхсэн байлаа. Пэрэнлэйн дотор харанхуйлж

	— Яасан муу ёрын юм бэ. Би ч бүр амаараа шороо үмхэж хэвтвэл таарч гэж өөрийгөө хараагаад, 

	— Лхам аа, эмийн л зүйлтэй юм байвал аваад ир! гэж хашхирав. Пэрэнлэй тийм бачуу муухай хашхирсанд эхнэр нь цочисхийж гэрээс яаран гарчээ.

	— Гурав нь нүд аньчихаж, хоёр нь... одоохон... яадаг билээ гэтэл Лхам

	— Яах юу байх вэ, малын эмч шалавхан залж үзээч! гэв.

	Пэрэнлэй тэгш газар ч бүдчин алхав. Тэр овьёос тавьж өгөөд уяж хоносон морио эмээллэн мордож цасан шуурга сөрөн давхихдаа «Өчигдөр нэгдлийн хоёр төлөг үзүүлэх гэж малын эмч аваачих минь яалаа. Тэгсэн бол эмч манайд лав хоноглох байсан даа» гэж харамсан амаа барьж явлаа. Цасан шуурга улам ширүүсэв. Пэрэнлэй нимгэн дээл, малгайны хуухтай ч гарснаа ч мэдсэнгүй. Гарын хуруу эрүү нь халуу оргиж мэдээ алдах шиг болов.

	Бага үдийн хэрд малын эмч авчирвал нэгдлийн өнөө туранхай хоёр төлөг амьд байжээ. Эмч үхсэн гурван ирэг, амьд хоёрыг үзээд «Хоолондоо тээрч үхсэн байна» гэж онош тавив.

	— Нэгдлийн гайтай хар овьёосноос л боллоо гэж Пэрэнлэй уухилан цухалдахад

	— Өөрөө л байхгүй юу. Болно гээд байхад л нэмж өгөх гэж зүтгээд байсан чинь аль вэ, учрыг нь таниагүй тэжээл шүү энэ... гэж эхнэр Лхам хэлэв.

	 

	1969 он

	 

	
ШАРИПА ЧИ ХАА ЯВНА ВЭ

	 

	Бараг үргэлж бүрхэг байдаг тэнгэрийн үүл шингэрч чөлөөгөөр нь манай дорно нутгийнхыг бодвол илч харимал нар цухуйв. Цонхоор харахад үлгэр домогт гардаг шиг орд харшийн орой, эртний сүрээ гайхуулах мэт өнгөлөгхөн гялалзах ажээ.

	Лениний хотын эрмитажид Микеланджалын «Давидын» өмнө би зогсож байлаа. Эрмитажид соёлын гайхамшигт дээжсийг хараа чилээн ажиглаж өнжсөн би үзмэрт танхимуудын талд нь ч оролгүй ядарчээ.

	Давид намайг цохон ширтэж «Чи монголоос ирэв үү» хэмээн асууж байх шиг санагдлаа. Хүн төрөлхтний балчир үедээ бүтээснийг бодоод манай зуун сансарт хүн нисгэх нь ч аргагүй л юм даа гэж би анх боджээ. Соёлын ертөнцөд амьдарна гэдэг чухам л Ленинградын эрмитаж үзэхийг хэлдэг гэлтэй.

	Би Давидын дэргэдээс ханан дахь зураг ширтэн зэргэлдээх танхимд орохоор алхтал өмнөөс минь залуу хос гарч ирээд эмэгтэй нь зог тусан

	— Юу билээ энэ чинь... Буян! Чи хаанаас гараад ирэв ээ? гэж монголоор хэллээ. Миний сэтгэл сэртхийж удтал сонсоогүй өнөөх өвөрмөц хоолойн өнгийг дуулаад юу ч гэж хэлж эс чадан мэлрэв. Миний өмнө Шарипа дүрээрээ зогсож байв. Түүний нумарсан хар хөмсөг Ази бүсгүйн урт сормуус... яах аргагүй Шарипа. Байз энэ чинь гайхамшигт эрмитажийн сэтгэл булаасан үзмэр үү! Үгүй энэ Шарипа.

	— Бид энд ажлаар ирсэн. Чи энд үү? гэж асуухад минь Шарипа инээмсэглэж:

	— Би Алма-Ата-д сууж байгаа. Энд ном уншихаар ирсэн... гээд хажуудаа гайхасхийн зогссон өндөр цагаан залууг зааж мөн л жаахан ээрэн завдсанаа

	— Танилц... энэ... Атлай гэв.

	Би тэр хархүүтэй гар барив. Шарипа инээмсэглээд:

	— Монголд одоо нэг очих сон... Улаанбаатар миний байсан юмгүй өөр болж байгаа дуулдах юм. Бидэнтэй суралцаж байсан нөхөд хаана хаана сууж ямар ажил эрхэлж байна вэ гэж асуугаад хариулт сонсохын сацуу миний царай өөд харж, хацар нь үл мэдэг улсхийгээд нэгийг санасан бололтой духайсхийв.

	— Чи бүр ядарчхаа юу даа. Энүүхэн энд цайны газар очъё гэхэд нь би нэрэлхэж:

	— Баярлалаа Шарипа. Би юм идэж уумааргүй байна гэж цааргалав. Тэр, их л юм ярих янзтай байсан авч хамт явсан залуу нь хүлээж зогссон тул дуугаа намсган:

	— Чи яагаад надад захиа бичихээ больсон бэ? Би чамайг... юу мартдаггүй, дараа хоёулаа тавтай уулзъя гэнгүүт барьж явсан үзгээ өгсөнд гар минь үл мэдэг чичрэв. Шарипа намайг гунигтайхан харснаа инээмсэглэж, 

	— Баяртай дахиад уулзана аа гээд мөн л инээлээ. Би мэл гайхан хоцров. Энэ санамсаргүй богинохон уулзалт зүүд мэт санагдав. Үнэхээр би зүүдлээгүй байгаа даа. Үгүй ээ, Би Шарипатай уулзсан.

	Тэгээд би эрмитажийн гайхамшигт үзмэрийг ч шимтэн үзэж чадахаа болив. Шарипа! гэж цуурай хадтал дуудмаар санагдав. Гэтэл тэр явчихсан... Би үүлгэртэн зогсож хэдэн жилийн өмнөх явдлыг нэхэн дурслаа. Цаг хугацаа түргэн өнгөрчээ. Оюутны ширээний ард Шарипа бид хоёр танилцаж билээ. Тэр нэгэн орой... Оюутны байрны гудмаар түүний алхах сонсогдсон, Шарипа, чиний алхах чимээ одоо ч чихэнд тодхон байна.

	Оюутнууд эх нутгийн зүг зүг рүү хүлгийн жолоо залав. Оюутны нийтийн байр анир чимээгүй эл хульхан боллоо. Цонхоор харвал гарын алга шиг навчтай хэдэн том улиас ямар ч хөдөлгөөнгүй нойрмоглон нэвсийж, орой дээр тэнгэрийн од юу юугүй унах гэж байгаа юм шиг... сар бас л ганцаардмал мэт харагдана. Намайг тасалгаандаа ганцаар явтал гудамд (коридорт) хэн нэгний хөнгөн алхаа сонсогдов. Үүгээр лав Шарипа явж байна даа гэж би санав. Би түүнтэй дотно танилцаад төдий л удаагүй байсан билээ. Түүний алаг нүдийг би сэтгэлээрээ ширтэж байв. Казах бүсгүйн анхил чийрэгхэн, уяхан гоо төрх харцыг минь өөрийн эрхгүй булааж, золтой мөрөөдөлд умбуулах аж. Хархан хөмсөг, урт сормуус түүний монхордуу цэх хамар цагаан царайд гойд зохижээ. Шарипад тийм хөмсөг л дутсан бол Шарипа биш болох байжээ гэж би боддог сон.

	Хаалга тогшмогц би сандран эмх муутай тавьсан хувцсаа янзлах гэж бөхөлзсөнд нүүр минь чинэрэв.

	— За! гээд би толгой дээш татлаа. Шарипа ч өмнө минь инээн зогсож байна.

	— Суу найзаа гэж би аль олигтой сандлаа заав. Тэр, цомцойн суугаад:

	— Манай нутгийн байр хэзээ ч ийм байдаггүй сэн. Ойрдоо мөн хачин эл хульхан байна. Цаг өнгөрч өгөхгүй юм. Шинжилгээний анги хэзээ гарах гэж байна вэ? гэж асуухад нь би

	— Нөгөөдөр гарна байх аа. Чи ч мэдээж хэрэг Алма-Атагаа санаж суугаа биз дээ гэвэл

	— Тэгэлгүй яах вэ, юу юунаас илүү ээж минь ойрдоо зүүдэнд дандаа л ороод байх боллоо гэхэд нь

	— Өөр хүн бас чиний зүүдэнд орохгүй байна гэж үү? гэвэл Шарипа хар нүднээсээ оч үсэргэн тасалгаанд гэгээ тусгах мэт инээгээд

	— Буян чи юу хэлнэ вэ. Одоохондоо тэр гэх хүн алга. Зөвхөн сэтгэлдээ л хэн нэгэн хүнийг дүрслэн мөрөөддөг юм гээд мөн л инээсээр ахуйд цээж нь үл мэдэг чичгэнэж харагдав. Би Шарипаг чихрээр дайлаад

	— Энэ том байшингийн гуравдугаар давхарт чи бид хоёр л үлдэж дээ? Дээд давхарт вьетнам оюутнууд бий. Зөвлөлт Солонгосын оюутнууд цөм явчхаа биз дээ.

	— Тийм... Ганцаараа үлдэх эвгүй байлаа, шинжилгээний ангиар явахгүй сэн бол өдийд харьчихсан байхгүй юү гэв.

	— Монголын хөдөө газар очиж үзвэл туркийн судлаач хүүхэн хэнийгээ ч мартаж мэднэ гэхэд Шарипа сормуусаа буулган духайж мөн л биеэ чичгэнэтэл инээлээ. Түүний инээхийг дүрслэн өгүүлэхэд бэрх. Ямар өвөрмөц, ямар хөөрхөн гэж санана. Хамгийн хүйтэн элэгтийн зүрх ч түүний инээмсэглэлд уядам зөөлрөм билээ.

	— Орой боллоо харьж амаръя даа. Чи тавтай нойрсоорой гээд тэр суудлаас бослоо. Түүний хамт би өрөөний нь үүдэнд ирээд

	— Шарипа чи Венера шиг зүүрмэглээрэй, баяртай! гэж хэлээд эргэв.

	Манай шинжилгээний анги Хөшөөт цайдамд ирлээ. Бэлэгт хаан, Күлтигэн ноёны хөшөө тэр нутгийн харуул мэт зогсож ногооны үнэр сэнгэнэсэн уужимхан хэдийгээр уулын сүүдэр хөөцөлдөн наадах шиг хөвж байв. Бид тус тусын суух майхныг босгож, бөмбөг тоглох, тор татан, тэр хээр хөдөө нутагт гал голомт тулжээ.

	Шарипа археологич Лариса Мариновагийн хамт жижиг цэнхэр майханд суух болов. Тэр хоёр хамгийн түрүүн төвхнөөд тогооч өвгөний ажилд туслан газар зууханд гал түлж цай чанаж харагдав. Үдийн хоол идсэний дараа бид чулуун хөшөөний дэргэд цуглаж шинжилгээний ангийн удирдагчийн яриа сонсов. Ногоон хучлагатай энэ газар дор юу бий бол? Өвгөд дээдэс маань зулагт гутлаа элээн, мал сүргээ хариулж явсан газар дэлхий дуг нойрондоо байх мэт ажээ. «Монголын энэ нутагт эрт дээд цагт Турк аймаг угсаатан хэрхэн суурьшин амьдарч байсан тухай хамгийн сонин нандин баримт эд өлгийн зүйлийг бид нээн шинжилнэ. Хүн бүр нягт нямбай ажиллах нь чухал гэж профессор Дамдин хэллээ. Нөхөд маань дор бүрдээ л бодол болсон янзтай сууна. Шарипа урт сормуусаа сэрвэлзүүлэн Дамдин багшийн үгийг тун ч анхааралтай сонсож байв. Дараа нь Чехословакийн доктор Франтишек, Зөвлөлтийн археологич Лариса Маринова, нар булшийг хэрхэн малтах тухай зөвлөв. Тэдний яриа бидний сэтгэлийг хөдөлгөжээ. Аливаа нууцыг нээх ялангуяа үе улиран ирсэн түүхэн нууцыг уудлах шиг сонин сайхан ажил үгүй гэж би боддог. Би майхны баруун хаяанд зассан эвхдэг орон дээр гэдрэгээ харан хэвтэхдээ Күлтигэн ноёны булшны нууцыг нээгээд шинжилгээний ном очих тухай дүрслэн бодож байлаа. Би бодлоороо Хөшөөт цайдмаас холдон оджээ. Шинжлэх ухааны Академийн эрдмийн тэнхимд хэдийн ороод, зэрэг хамгаалах зохиолынхоо хураангуй утгыг багш мэргэдэд толилуулж байлаа. Дамдин багш намайг талархан харж миний өмнөөс Шарипагийн хар нүд тормойн ширтэх шиг... Тэгснээ бодол минь сүүдэр шийн зураг адил солигдож хөшөөний турк бичээс буулган авч байгаа Шарипа үзэгдэв. Тэр ядарсан янзтай магнай дээгүүр нь хөлс дааварлажээ. Шарипа би чамтай хэзээд хамт байна хоёулаа монгол туркийн судлалд насаараа хамт зүтгэнэ. Ингээд бодохоор шинжилгээний зузаан ном урд минь тэвхийж эхний нь хуудсыг нээхэд миний зураг... Шарипагийн зураг... Шарипа инээж харагдана. Ийм бодолд умбаж байтал:

	— Буян, чи бас их санаатай жулдрай юм аа. Сэхүүн санаа ширээн дээр ширэн маажиг шороон дээр гэдэг үгийг дуулсан уу? гэж Төмөрчөдөрийн хэлэх сонстов. Төмөрчөдөр намайг бодвол ахлах ангийн онц сурлагатан. Тэр яагаад тэгж хэлснийг би дор нь ойлгов. Улаанбаатараас ирэх замд Шарипа надад дотно байлаа.

	Төмөрчөдөрийн мууран нүд Шарипад тусахад бие маань жихүүцэх мэт болдог сон.

	Түүний басамжилсан үгийг сонсмогц цэлмэг тэнгэрийг бараан үүл бүрхэх мэт сайхан бодол минь хулжив. Төмөрчөдөр зузаан ном барьж ихэмсэг алхан миний дэргэд хүрч ирээд

	— Аль вэ Буян хоёулаа гарч барилдъя гэхэд нь миний омог шар гэнэт хөөрч

	— Би чамайг тоож барилдахгүй гэвэл тэр өөрийн үерхдэг Сандаг руу эргэж:

	— Хараач! Энэ муу баян ходоод чинь хөөе, үгүй ерөө... Хасаг хүн харь газар хүүхнээ өгдөг гэж санаа юу! Чи ч ёстой л нүдээ нээгээгүй байна даа. Тэгээд бас археологич болох санаатай гэв. Түүнээс хойш Төмөрчөдөр бид хоёр таагүй болов.

	Булш малталт урагштай байлаа. Бид нар битүү байхад ажилд гараад эртний барилгын шавар хананы хэлтэрхийг нарийн хялгасан сойзоор сойздож өнжинө. Нэг олдвор цухуймагц урамшиж улам чармайна. Шарипаг багш Төмөрчөдөрийн хэсэгт хуваарилсан нь миний сэтгэлийг гонсойлгов. Ер нь Дамдин багш Төмөрчөдөрт бусдаас илүү сайн. Түүнийг бүр оюутнуудын ахлагчаар тавив. Төмөрчөдөр, багшийн номоос дуртайгаа сонгон уншиж чехүүдтэй оросоор ярьж, англи, франц хэл зэрэг үзнэ. Тэр Шарипатай зэрэгцэн сууж ямар нэг юм асуухад цаадах нь ичсэн янзтай духайж байснаа миний зүг сэм хялам хийхэд нь би ч харцаа буруулдаг байв.

	Нэг өдөр тун ч хурц нар шарав. Хөгшин Орхоны хөвөөнд хонин сүрэг ногоо хазахгүй хургаж, адуу уснаас гарахгүй зогсож харагдана. Алма-Атын цэцэрлэгт боловсорсон жимс манай нутгийн наранд гундах болов уу гэж санаад хартал түүний хавтгай цагаан малгайг Төмөрчөдөр өмсчихсөн сууж байв... Шарипа чи наадахыгаа танихгүй байна гэж үү! гэж хэлэлтэй санагдав. Ажлын дараа би майхан руугаа толгой унжуулан алхахдаа өөрийгөө азгүй хэмээн зэмлэж явлаа. Хамаг найдвар надаас нисэн одсон мэт санагдав. Зүрх минь юу ч үгүй хонгио хоосон болсон шиг. Харин Төмөрчөдөр олз олсон хүн шиг баяр хөөртэй байлаа. Тэр хүйтэн усаар цээжээ угааж хувцсаа солин дуу аялав.

	 

	Хархан хөмсөгтэй бүсгүй минь

	Хаанах газрын хонгор вэ

	Өр зүрхний угаас

	Өршөөж намайгаа хайрлаач дээ

	 

	гэж Төмөрчөдөр ийнхүү дуулж байснаа намайг харж

	— За чи чинь яагаад гэм хийчихсэн юм шиг гөлөлзөөд байгаа юм бэ гэхэд нь би хор шараа барьж ядан хэлэх үгээ олж цөхтөл Төмөрчөдөр тохуутай инээмсэглэн «Тоглосон юм аа найзаа, манай хэсэгт ажиллаж байгаа энэ хасаг хүүхэн чамайг харж суучхаад ажил огт хийхгүй юм. Чи нэг хүслийг нь хангаж хайрлаач» гэв. Би дуугарахыг ч хүссэнгүй.

	Нэг майханд ийм л тэс өөр бодолтой хүн амьдарч байлаа. Малтсан булшнаас бид зүйл зүйлийн эд өлгийн зүйл олов. Ажил эд дундаа орох үест миний малтаж байсан газраас хүн дүрст баримал цухуйлаа. Тэр өвөрмөц олдворыг сонирхохоор нөхөд минь намайг тойрчээ.

	— Буян чи яасан сонин юм нээв ээ гээд Шарипа миний хийж байгаа юмыг анхааралтай ширтэхэд Төмөрчөдөр хажуугаас

	— Энэ гайхал чинь маргааш докторын зэрэг хамгаалчих вий дээ гэхэд нь би:

	— Чамаас урьдах л санаа байна. Хүн хүрдэг оргилд гарахдаа л гарна даа гэвэл 

	— Тэхийн эвэр тэнгэрт хүрэхгүй тэмээн сүүл газар хүрэхгүй гэж нэг үг бий дээ гээд

	— Алив Шарипа! газар дээрээ очъё гэхэд нь Шарипа миний дэргэдээс босож явав. Олдворын дүрс тодрох тутам бид тун ч нямбай ажиллаж байлаа. Нар тонгойх үеэр морьтой явган хүмүүс тал талаас ирж бидний ажлыг гайхан сонирхож нутгийн малчид сайхан айраг авчирч өгчээ. Бид айраг ууцгаав. Шарипа аягандаа айраг дүүргээд надад өглөө. Би чухам л Шарипаг тэврэн өргөх мэт болов. Тэгээд бид тус тусынхаа ажилдаа орлоо. Би сайх хүн дүрт баримлын эргэн тойрны газрыг төмөр гадсаар гүнзгийлэн ухаж байтал Төмөрчөдөр Шарипад зориуд наалдан түүнийг тэврэх гэх нь харагдсанд сэтгэл минь төдхөн хирдхийснээс өнөө баримлын нүүрийг сэтлэн гэмтээв. Нэг мэдэхэд л Дамдин багш чех нөхөд цөм миний дэргэд цугларан ирж ам амандаа шогширч байв.

	— Чи юу харж юу санаж байдаг юм бэ? Хийх дургүй бол даруй эндээс зайл. Нэг оюутнаар бид дутахгүй гэж профессорын хэлэхэд Төмөрчөдөр хажуугаас хачирлаж

	— Энэ сүйтгэгчийн хийж байгааг харж байна уу минь! гэж ихэмсэг өгүүлэв.

	Хөрсөн дороос гарч ирсэн тэр баримлын царай эвдэрч этгээд зэвүүн болсончлон миний сэтгэл харуусав. Хайгуулын ажлын үнэ цэн атга шороон дотор ч нуугдаж байж мэднэ. Хэзээ ч хос нь үгүй олдвор гэж бий. Би ямар ч зэмлэл хэтрэмгүй эндсэн мэт санагдав. Шарипа зовсон янзтай уруухан харцаар гөлрөн зогсож байлаа. Тэр Төмөрчөдөрт хандаж:

	— Үүнийг чинь эвлүүлж янзалж болно. Нэгэнт өнгөрсөн хэрэг тайвширцгаая гэж хэлээд түүнд илт зэвүүцсэн харц чулуудахыг би ажив.

	Ажил бүтэмж муутай болохоор аль нэг тийшээ явчихмаар... Тэр орой биднийг Дамдин багш зориуд цуглуулж яриа хийлээ. Багшийн гандмал царай тун ч хөгзгөр харагдлаа. Би өөрийн гэмийг гүнзгий ойлгож байсан боловч нэмээд л зэмлүүлэв. Тэр нь ч зүй шүү дээ.

	Тэр үдэш би хэнтэй ч үг сольсонгүй. Сэтгэл горойгоод яаж тайван суух билээ. Тэнгэрт түрүүчийн одод гарах үеэр би ганцаараа голын хөвөөнд очив. Хөгшин Орхоны ус үглэх мэт жигд хэмээр шуугьж, ганц ангир дуугарахаас өөр чимээ аниргүй. Би ус руу чулуу хаян өөрийгөө зэмлэсэн бодолд дарагдан суутал ар талд чимээ гарав. Эргэж харвал Шарипа ард минь зогсож байлаа.

	— Буян? Чи юу бодоод байна вэ?... Тэр баримлыг чинь засаж нааж болно. Лариса бид сая тэр тухай ярилцлаа. Манай Лариса эртний олдворын сайн засварчин шүү дээ. Чи одоо бүү зов. Түүнийг нааж бэхжүүлэх бодис ч бидэнд хангалттай шүү дээ. Тийм биз дээ. Харин чи тэрхэн үед яагаад тэгж нямбай байдлаа алдав аа?

	Хүний сэтгэлд үнэндээ эмзэгхэн хором байдаг шүү дээ. Тэр хором бүх л амьдралд нөлөөлөх тохиол ч байж болно. Тэгэхээр би түүнд юу ч гэж хэлэх билээ. Дотроо жаахан гоморхохдоо цаашлуулж:

	— Би маргааш нөгөөдрөөс буцна. Археологич болж чадахгүй юм шиг байна гэвэл Шарипа миний дэргэд ирж суугаад

	— Юу гэсэн үг вэ? Чамайг хайгуулын ийм сэргэлэн сайхан мэргэжлээс хөндийрвөл би л хувьдаа гомдоно гэж чичрэнгүй хоолойгоор өгүүлээд «Төмөрчөдөр шиг биеэ тоосон улсын бахыг хангах гэж үү. Тэд чинь бүх л хүнийг өөрсдөөсөө дор байлгах гэдэг юм. Тийм биз дээ» гэв. Энэ үгэнд Миний сэтгэл уужран саруулсах шиг болж билээ. Тэгэхэд би үнэхээр жулдрай жаал байж дээ. Шарипа миний мөрөн дээр зөөлхөн гараа тавьж;

	— Чи одоо харьж унт. Хоёулаа явъя гэлээ.

	Үлгэр домогт гардаг шиг үзэсгэлэн гоо, ялдам уяхан Шарипа минь одоо хаахан явна вэ. Тэр газрын тэнгэр цэлмэг байг...

	Би Халх голын байлдаан эхлэхийн өмнөхөн төрсөн билээ. 30 насандаа тэр их тулалдаан болсон газар очиж найруулал бичсэн юм Найрууллыг минь сонинд гарсны маргааш миний сайн танил бүсгүй Дагиймаа утасдав.

	— Халх голын тухай чиний бичсэн найрууллыг уншлаа. Тэр их тулалдаанд ялж гавьяа байгуулаад амьд мэнд яваа хүмүүсийн үр сад мөн азтайяа. Халх гол гэсэн нэрийг сонсох бүр найз нь бодол болох юм. Тэнд эцэг минь байлдаж явсан болохоор Халх голын тухай унших дуртай гэж тэр надад ярив.

	Дагиймаа монголын улаан загалмайн нийгэмлэгийн ажилтан билээ. Тэр эмчийн мэргэжлийг тэгэх тусмаа улаан загалмайн ажлыг сонгон авсан нь лав учиртай биз.

	— Чиний эцэг хэн гэдэг хүн байсан бэ? гэж сэтгүүлч хүний ерийн сониуч зангаар асуувал

	— Миний аавыг Идэрбаяр гэдэг байсан юм гэнэ л ээ. Би аавыгаа Халх голд явахад өлгийтэй байсан гэв.

	— Аав чинь уг нь аль нутгийн хүн бэ?

	— Хөвсгөлийн хүн. Одоо ч миний ах дүү Галт Жаргалант суманд байдаг юм. Манай аав Идэрийн голын хөвөөнд өссөн гэдэг. Тэгээд ч тийм нэртэй байхгүй юу. Халх голын дайнд явсан аавтайгаа эргэн уулзаагүй над шиг хүн монголд ч зөвлөлтөд ч бишгүй л байгаа биз.

	— Чи аавынхаа тухай хэр зэрэг сонссон бэ?

	— Бага зэрэг мэднэ Манай аав сайн байлдаж явсан хүн шүү!

	— Тун сонин байна. Би чамтай уулзаж ярилцана аа.

	Нөгөөдөр нь Дагиймаа намайг гэртээ оч гэж урьсан билээ. Тэднийх зусланд байлаа. Модон байшингийн цонхны цаанаас үргэлжилсэн зулзаган ойн захаар зөөлөн бороо шивэрч байв. Энэ надад эхийн уяхан бүүвэйлэл, санасан үрдээ алсаас ирсэн шөнийн зүүрмэглэх нойр, янаг хосын анхны уулзалтыг шивнэх шиг санагдав. Дагиймаа үерхдэг хүүхнээ дагуулж иржээ. Тэр хоёр хоол бэлтгэж эхлэв. Хоймор талын хананд өлгөөтэй байгаа жаазтай хөрөг зураг нүднээ тусав. Тэр жаазнаас цэргийн хувцастай ид залуу, идэр насны хоёр эр намайг ширтэж байлаа. Дагиймаа цуулсан зомгол багцалж барин чүдэнз хавирах зуур

	— Итгэл ээ! Чи миний аавыг хар даа. Би аавтайгаа адилхан байгаа биз гэв.

	— Зүүн талын үл таних тэр цэрэг эрийн хөмсөг Дагиймаагийнхтай үнэхээр төстэй ажээ. Тэгж байтал тэдний гурван настай хүү орж ирээд, намайг гайхсан харцаар ажиглав. Дагиймаа хүүгээ өхөөрдөн

	— Та нар хар даа. Миний хүүг! Энэ л ёстой нагац аавынхаа хуулга байгаа юм. Аав минь багадаа яг л ийм жаал байсан байх даа. Миний хүү хувцасныхаа шороог гүв! Яагаад нялх ногоо зулгаагаад байна аа! гэв

	Жаал хүү хэдэн цэнхэр цэцэг, баахан ногоог надад авчирч өгөв. «Их баярлалаа, чиний нэрийг хэн гэдэг билээ» гэвэл эх нь хүүгээсээ урьтан

	— Идэртүвшин гэдэг юм гэв.

	Хоёр бүсгүй бууз жигнэж шил архи гаргаж тавилаа. Дагиймаа эхний хундага дүүргээд

	— Итгэл чи миний багын найзтай танилц. Нэр нь Цэцэгбал... гэхэд би

	— Таатай байна. Зуун хүний зүс танихаар нэг хүний нэр тогтоо гэдэг биз дээ гэв. Биднийг хооллож байхад цонхоор нар тусжээ. Хэсэгхэн саарал үүлнээс бороо орж байв.

	Би жаазтай зургийг байн байн харж амь үрэгдсэн тэр дайчин эрийн тухай сонсохыг яарч суухдаа

	— Дагиймаа! энэ зургийг хэн зурсан бэ? гэвэл

	— Манай хар хүн зурсан юм гэв. Тэгээд Дагиймаа аавынхаа тухай ярьж эхлэв.

	— Би их азгүй хүн шүү. Аавыгаа амьдад нь үзээгүй юм. Намайг өлгийтэй байхад аавыг минь эргэж ирэхгүй болсон гэдгийг ээж хожим болтол мэдээгүй байжээ. Хар нялхаасаа ээжтэйгээ хоёулхнаа амьдарч бойжсон юм... Хэдэн настай ч байсан юм бэ дээ. Сайн санахгүй байна. Би дөнгөж л хүний ухаан сууж байжээ. Амгаланд байдаг хэдэн бүдүүн улиасны дэргэд манайх байсан юм. Цас орсон нэг орой санаанаас ер гардаггүй юм. Манайд үл таних хоёр хүн ирж билээ. Түүний нэг нь тас хар хууз сахалтай эр байсан санагддаг юм. Нөгөөдөх нь ямар ч байлаа даа. Би тэднээс бишүүрхэн ээжийнхээ араар ортол нөгөө хар сахалт

	— Аль вэ, миний хүү нааш ир! Ах нь үнсье гэж байна. Миний зүрх дэлсэв. Тэгтэл нөгөө сахалгүй хүн нь өврөө уудалж том хавтгай хар түрийвчнээс нэг улаан төгрөг гаргаж над руу сарвайгаад

	— За нааш ир, май хөөлхий минь... гэлээ. Би ээжийнхээ араар нуугдлаа. Ээж юу ч гэж дуугарсангүй. Нөгөө хүн баахан сарвайснаа мөнгөө түрийвчиндээ буцааж хийнгүүт

	— Байг! байг! Чи чихэрт дургүй жаал юм аа даа гэнгүүт гутлынхаа түрийнээс урт ганс гаргаж, бүснээсээ мөнгөн цохилуур сэтгүүрт саа хатгасан уут авч, тамхи нэрэв. Тэр хоёрт ээж тавагтай идээ тавьж цай аягалж өгөв. Тэр хоёр хүн ээжээс өдий төдий юм асууж шалгаахад ээж минь тун ч дурамжхан янзтай товчхон хариулж байлаа. «Энэ хоёр хүн бушуу яваасай. Хоолоо идээд унтах юм сан» гэж би бодож байв. Тэр хоёр хүн явдаггүй хэчнээн ч удаан суусан гэж санана. Ядаж бие засдаггүй юм байхдаа гэж бодлоо.

	Тэгтэл ашгүй нөгөө сахалгүй хүн гансаа түрийлж, тамхиныхаа уутыг бүсэндээ хавчуулан галын зах руу нэг нулимаад

	— За хөдөлж үзье дээ гэхэд сахалтай нь «тэгж үз дээ» гэчхээд мэдээ ч үгүй сууж байв. Сахалгүй хүний гарахад сахалтай хүн суугаад хоцорлоо. Танихгүй айлд ирчхээд, явдаггүй яасан хачин хүн бэ! гэж зэвүүцэн түүнийг би сэм ажигласаар байв.

	Ядаж энэ муухай сахалтай хүн яваад, сахалгүй нь үлдсэн бол дээр... гэж би бодож зогсов.

	Би яаж унтах билээ. Одоо Дамдин ах хүрээд ирээсэй гэж санав (Миний нагац ах биднийг харж ханддаг байв.)

	Ээж гурил хэрчиж хоол хийлээ. Нөгөө хүнд ээж хамгийн том аяганд хоол аягалж өгөв: Сахалтай хүн хоолыг дор нь хуурайлчхаад хэд дахин нэмүүлэв. «Ээж энэ хүнд яах гэж хоол өгч байгаа юм бол? Одоо бүр явахгүй дээ» гэж би бодлоо.

	Нэг мэдэхэд би хувцастайгаа унтчихсан байж. Зүүрмэглэх нойронд ээжийн дуу тэр хүний яриа сонсогдсоор байж.

	Ээж дэргэд минь ирчихсэн

	— Миний хүү сэрээрэй. Босоорой гэж байна. Би нойрмоглоод «яах гэсэн юм бэ» гэтэл

	— Хоёулаа явъя гэж байна. Би сэрж өнөөх сахалтыг хармагц цочин чарлаж уйлав. Ээж намайг аргадаж хувцаслахдаа үе үе нулимсаа арчиж байв. Манай лаа ч мөн л уйлах адил урсаад дуусах дөхсөн харагдав.

	Ээж намайг хувцаслаж, зузаан дээлээ өмсөөд нөгөө хүнийг хөмсөг зангидан харж:

	— Бид явлаа. Та гарч үзнэ үү! гэв. Нөгөө хүн гэдрэгээ суниаж том ангайж эвшээгээд, хүзүүгээ хэд хөдөлгөснөө суудлаас босож маадга маадга алхлахад хоёр урт ханцуй нь газар шүргэм завдаж байв. Харин тэр хүний хүлхийн унжсан өвөр, хонгоор нь татсан хормойтой нь чацуу харагдав. Би тэр хүнийг айх гайхах зэрэгцэн ажигласаар зогсов. Бид хоёрыг гэрээс гарахад тэр хүн ч аргагүйн эрхэнд явлаа. Ээж үүдээ цоожилж түлхүүрээ өвөртлөөд хамар хашаанд эднийд орсон юм. Эднийх нам жим унтаж байв. Тэр үеэс л бид хоёр танилцсан юм гэхэд Цэцэгбал:

	— Тэр шөнө бид хоёр өвөртөө орсон. Түүнээс хойш бид хоёр мөн ч олон шөнө нэг хөнжил нөмөрч унтсан даа гэхэд Дагиймаа

	— Тийм ээ гээд цааш ярив.

	— Ээж маргааш нь нэг л царай муутай өнжив. Орой болохын хэрд нөгөө улс дахиад ирэх вий гэж би айж байлаа. Ээж минь надаас нүүр буруулаад нулимсаа арчиж харагдав. Миний сэтгэл ч шаналж байлаа. «Айл болгонд аав байхад манайд яагаад алга байна вэ? Хэрэв би аавтай бол сахалтай хүнээс айхгүй» гэж бодож суув. 

	Гэтэл ээж минь санасныг таачих шиг болсон. Ер нь эх хүн үрийнхээ зовлонг бие сэтгэлээрээ мэдэрдгийг би тэр жишээнээс хожим нь ойлгосон юм. Юу гэвэл:

	— Миний хүү аавтай шүү дээ. Энэ байна гээд ээж минь зургийнхаа жаазны урд очиж нэг зургийг заав. Урьд нь манай айлын эмгэн тэр зургийг харж, намайг нэг харж нулимсаа арчингуут «Хүнээс гойд сайхан амьтан байсан юм даа хөөрхий, зан гэж ус цас ажил гэж арван хуруу тэгш! Цөвүүн цаг болж, аль сайхан амьтныг үгүй хийснийг тэр гэх вэ?» гэж байсныг би бүүр түүр санав. Тэр эмгэн надад их хайртай байжээ. Хөөрхий тэр эмгэн удалгүй өөд болж билээ.

	Ээжийнхээ тэгж хэлснээс хойш би тэр зургийг байн байн ширтдэг болов. Нэг өдөр би айл аймгийн хүүхдүүдтэй тоглож байгаад нэг жаалтай тоглоом булаацалдаж муудалцлаа. Тэр жаал намайг аавдаа хэлнэ гэж байна. Тэгэхээр нь би ч бас аавдаа хэлнэ гэвэл.

	— Еэ еэ, бөө вөө чамд ямар аав байсан юм бэ? гэж тэр жаал хэлээ гаргаж дооглож, нүүр өөд шороо цацчихаад гүйгээд явчхав. Би енгинэтэл уйлсаар гэртээ ирлээ. Ээж минь

	— Яав ийв л гэж байна.

	Би бүх учрыг хэлтэл ээжийн минь нулимс хацраа даган урсав. Хоёулаа уйлж уйлж, дараа нь тайтгарч нүүр гараа угаалаа. Тэгээд би ээжээсээ «Миний аав хаачсан юм бэ? Хэзээ ирэх юм бэ?» гэж асуувал ээж минь юу ч гэж хариулалгүй дэмий үүлгэртсэнээ

	— Аав нь ирэхгүй, аавыг чинь дайн аваад явчихсан юм гэхэд хэл нь ээдэрч байв.

	— Дайн гэж юу вэ ээжээ! гэж асуухад минь ээж бас л түгдэрснээ:

	— Дайн гэж үү! Дайн гэж амьд хүнийг залгидаг аймаар муухай «араатан» байдаг юм гэв.

	— Ээжээ! Тэр дайн чинь хүн биш тийм ээ! гэхэд

	— Хүн гэж ээж хэлэв.

	— Ямар хүн бэ? Эртээдийн сахалтай хүн шиг үү гэхэд

	— Яагаа вэ? Хамар хашааны эмээгийн ярьсан үлгэрт гардаг мангас гэхэд нь би:

	— Тэгвэл ерэн таван толгойтой индэрвээ хар мангас гэвэл ээж

	— Тийм ээ хүү минь! гэж байна.

	Тэгэхээр нь би баахан бодож байгаад

	— Аав тэгвэл ерэн таван толгойтой индэрвээ хар мангасыг дараад улаан зээрд морио унаад гэртээ ирж найр хийнэ тийм ээ? гэвэл ээж минь инээж

	— Хиш, миний хүү ийм сүрхий шүү. Сургуульд орохоороо онц сурна даа гэхэд надад жигүүр ургах мэт болж билээ. Дагиймааг ийн хүүрнэхэд Цэцэгбал хажуугаас нь:

	— Эдний ээж үнэхээр нугаршгүй зоримог хүн шүү. Хань ижилдээ хэчнээн халамжтай үнэнч хүүхэн байсан бол гэж би боддог юм. Эдний ааваас хойш олон жил ганцаараа явсан даа... энэ бид хоёрыг Туулын хөвөөгөөр дагуулаад л түлш түүдэг сэн.

	— Тийм ээ, дөрөвдүгээр анги төгсөөд байсан жил шиг билээ дээ. Нэг өдөр би түлш түүгээд харьтал манайд нэг хүн ирсэн байлаа. Ээж намайг бодлогошронгуй харснаа, 

	— Миний хүү гараа угаа! гэж хэлээд суудлаас босож гүцэнд ус хийж өгөхдөө дуугаа намсган:

	— Наад өвдөг өө гэв. Голын захад хөл нүцгэн тоглодгоос өвдөг минь сайр идээд бов бор болчихсон явдаг сан. Тэр өдөр шавар дунд тоглосон учир өвдөг минь бүр үнс мэт хөх болсон байв.

	Би гадаа гарч нүүр гар өвдгөө угаагаад орж ирлээ. Ээж надад хөөрүүлсэн сүүнээс аягалж өгөв.

	Манайд ирсэн хэн ч гэсэн гэрийн баруун талд суудаг бол шинэ зочин зүүн хоймор их л тавлаг сууж байв.

	Танихгүй хүн ирж элдвийн юм ярихад ээж дургүйцдэг бол тэр хүнийг төвөгшөөсөн янз огт үгүй...

	Энэ хэн юм бол доо гэж би мэл гайхав. Ээж дэрний дээдэх шургуулгаа уудалж урьд нь миний огт үзээгүй гоё цаастай чихэр гаргаж хэдийг надад өгөөд

	— Миний хүү ингэсхийгээд гурил зуур, хатуухан зуураарай. Урт мянтуузтай хоол хийнэ гэв.

	Ээж минь тэр үед янз янзын ажил хийж дээл хувцас монгол гутал оёдог байв. Тэр цагийн наймаачид ээжээр гутал хийлгэх гэж манайд их ирдэг байсан. Ээж сүүлдээ тэдэнд дургүйцээд гар өвдлөө гэж цааргалан хувцас оёхоо больж ногоо тарьдаг болов.

	Үл таних хүн ирж зүүн хоймор суусан тэр орой манайх нэг л өөр болсон мэт санагдаж билээ. Тэр хүн байн байн ирсээр сүүлдээ хоноглодог болов.

	Ээж нэг өдөр намайг гадаа тоглож байтал дуудан оруулж ирж духан дээр минь үнсээд:

	— Миний хүү яагаад уйдсан мэт харагдах болов... хүний ухаан сууж сайн мууг ялгахтай боллоо. Ээж нь нэг юм ярья гэснээ түгдэрч «Манайд ирээд байгаа энэ хүн их сайн хүн дээ. Миний хүүд ч сайн байх болно. Чиний төрсөн эцэг Халх голын байлдаанд яваад эргэж ирээгүй юм. Миний хүү ном мэддэг болсны хэрэг юу билээ. Тэр үеийн сонин бичгийн хуудас сөхөж үзвэл аавын чинь нэр бий. Баатарлаг байлдаж явсан нь ч бичээстэй байгаа. Миний хүүгийн аав хэзээ ч ирэхгүй. Энэ хүн эцгийн чинь оронд эцэг болно. Миний хүү ингээд аавтай болно» гээд мэлтэлзэх нулимсаа барьж ядан хоолой нь зангирав. Би ч учрыг ойлгож байв. Ээж минь надтай ярья гэвч сэтгэл үймрээд хэлэх гэснээ гүйцээж чадахгүй байжээ. Ээж хэсэг бодлогошрон сууснаа:

	— Өнөөдрөөс эхлээд миний хүү энэ хүнийг аавыгаа гэж бодон аав гэж дуудаж байгаарай. Одоо ингээд аав нь ажлаасаа ирнэ гэлээ.

	Тэгэхэд нь би гэрэл зургийн жааз өөд санамсаргүй харчхаж билээ. Би дайнд явсан аавыгаа ирэх юм шиг санадаг байсан болоод тэгсэн хэрэг биз ээ.

	Ингэж л би хойд эцэгтэй болсон юм. Эхлээд сэтгэлд аятай ч гэхэд хэцүү, аягүй ч гэхэд хэцүү санагдаж байлаа. Хамгийн наад зах нь саяхан болтол зүс үзээгүй явсан хүнийг аав гэж хэлж сурах ч бэрх л байв. Өөр нэг бодол миний сэтгэлийг эзэмдэж өөрийн эрхгүй түгшээж байсан юм Тэр нь юу вэ? гэвэл:

	Манай гудамжны Лянхуа гэдэг охин хойд эцэгтэй ч болсноос хойш царай алдсаар нэг үдэш бүрэнхийгээр гэрээсээ хөөгдөн гараад гудамжинд чичрэн уйлж зогссон нь миний зүрхийг шимшрүүлсэн билээ.

	Тэр явдал сэтгэлд минь хадаастай байлаа. Надад тэгэх цаг ирвэл яана гэдгийг би хэрдээ сүрхий бодож байв. Хойд эцэг нь хөлчүү ирээд Лянхуан нуруу руу галын хайчаар дэлсэж байсныг би харсан билээ. Айл аймгийн авгай, эмгэд «хүний хойд эцэг ч дээ... хөөрхий муу Лянхуаг өрөвдөх юм» гэж ярьж байхыг би олон сонссон.

	Лянхуан хойд эцэг шар Луузан гэдэг хүний улаан нүдийг шөнө зүүдэндээ үзээд би цочин сэрж ч байлаа.

	Хойд эцэг ирснээс хойш манай гэр оронд өдөр бүр л шинэ эд юм нэмэгдсээр сар болохын хэрд манайх урьдын юмгүй өнгөлөг айл болов. Үдэш орой хаалга балбадаг аймаар хүмүүс ер ирэхээ больжээ. Ээж аав хоёр бүтэн сайн өдөр зах руу явж, гэрийн дээвэр туурга доторх тавилгын зүйл авчирдаг байлаа.

	Хойд эцэг минь надад тун ч сайн, ер нь дуу цөөнтэй гэрт зүгээр суухыг мэддэггүй хүн. Хана үдэж, унь будаж, заримдаа ээжийн машинаар юм оёдог байв. Дэлгүүрт явах болгондоо надад заавал нэг юм авчирч өгнө.

	Тэгэвч ямар нэг муу явдал болох юм шиг... бодол төрж, ээж минь хоёулхнаа байхдаа намайг л гэдэг бол, халамжлах өөр нэг хүн нэмэгдсэнээс хойш заримдаа надаасаа арай ч хөндий болсон юм шиг санагдаж, хойд эцгийг би төдий л таашаахгүй байсан.

	Тэгээд ч зургийн жаазанд байдаг, хэзээ ч ирэхгүй аавыгаа бодож, сонин уншихаар шийдэв. Аавын тухай ямар сонинд гарсан бол гэж бодож байснаа лав «Пионерын үнэн» сонинд гарсан байх гэж таагаад нэг өдөр номын санд очиж үдээстэй баахан сонин уншлаа. Хожим нь бодоход инээдэмтэй. Би бүр саяхны сонин уншиж байжээ. Гайхаж гайхаж., 

	— Ээж ээ, манай аавын тухай ямар сонинд гарсан юм бол гэж асуутал:

	— Юу?! гэж намайг гайхсан мэт харснаа

	— Аа зөв! Аавын чинь тухай «Улаан од» сонинд л лав гарсан.

	— Хэдэн оны сонинд? гэж лавлавал:

	— 1939 оны сонинд гэлээ.

	Тэгээд ээж минь аавын шинэ дээл оёж суухдаа баахан бодлогошроод

	— Миний хүү энэ аавынхаа дэргэд бол иймэрхүү юм асууж болдоггүй юм шүү! Энэ аав чинь чамд хайртай... миний хүү сайн аавтай болсон гэв.

	Нэг өдөр би улсын номын санд очиж 1939 оны «Улаан од» сонин үзүүлээч гэж гуйсанд нэг өвгөжөөр хүн нүднийхээ шилний дээгүүр намайг сүрхий ажиглаад

	— За чи түүгээр яах нь вэ гэхэд нь

	— Би унших гэсэн юм гэвэл

	— Үгүй ерөө, чи бас уншиж чадна аа гээд миний өмнө үдээстэй сонин авчирвал уйгуржин монгол үсгээр байв. Би баахан эргүүлж үзлээ. Байлдагчдын зураг л үзээд байлаа. Цөмөөрөө л миний аавтай адил юм шиг санагдав.

	Гэтэл нөгөө өвгөн намайг зориуд ажиглаж байсан ч бололтой миний дэргэд инээмсэглэн хүрч ирээд

	— За чи үүнээс юу унших гэсэн хүн бэ? гэхэд би

	— Аавынхаа тухай унших гэсэн юм гэвэл өвгөн намайг ихэд болгоомжилсон нүдээр ажиглаад:

	— Аа зөв зөв! Чиний аав Халх голын байлдаанд явж байсан уу?

	— Тийм

	— Аавын чинь нэр хэн гэдэг вэ?

	— Мэдэхгүй.

	— Аав чинь одоо хаана ажилладаг вэ?

	— Нас барчихсан.

	— Хэдийд тэр вэ?

	— Дайнд яваад гэж би хэлэв. Өвгөн намайг харсан чигээрээ дуугаа хурааж баахан сууснаа:

	— За хүү минь чамайг хэний хэн гэдэг вэ гэхэд нь би

	— Идэрбаянгийн Дагиймаа гэлээ. Өвгөн нэгийг бодоод

	— Чиний ээжийг хэн гэдэг вэ гэхээр нь би

	— Долгор гэдэг гэвэл өвгөн нүднийхээ шилийг зүүж

	— Аа мөн, мөн. Одоо чамд өөр аав бий юу гэхэд нь

	— Бий гэж би хариулав.

	— Хойд аавын чинь нэрийг хэн гэдэг вэ гэхэд нь

	— Мэдэхгүй... үгүй ээ Түвшин гэдэг байхаа.

	— Чи хэзээ хойд эцэгтэй болсон бэ?

	— Саяхан

	— Энэ жил үү?

	— Тийм

	— Аа мөн мөн, чи сургуульд орохдоо л Идэрбаян гэдэг овогтой байсан биз?

	— Тийм

	Ингэж нухацтай лавласны дараа өвгөн нүднийхээ шилийг засаж сандалд тухлан суугаад өнөө сониныг уншиж гарлаа. Би суугаад л... өвгөн уншаад л...

	Тэгээд өвгөн надад ингэж хэлэв.

	— Өнөөдөртөө чиний аавын тухай олсонгүй. Дараа нэг хүрээд ирээрэй! Хоёулаа заавал олж уншина мэдэв үү. Миний нэр Цэрэндагва гэдэг. Хүү минь ахдаа нэг гүйгээд ирээрэй гэв. Би ч тэндээсээ урам муутайхан харьж билээ.

	Манайх гэрээ томсгон шинэчилж аав маань байшин барив.

	Манайх хэнийхээс ч дутуугүй тохилог айл болж билээ.

	Миний хойд аав шатар, хөзөр, даалуугаар тоглох дуртай учир манайд хүмүүс цуглан ирж, орой үдэш янз янзын тоглоомоор нааддаг байв.

	Нэгэн намар цаг. Айлууд гэрийнхээ шалыг тавьж, гэрээ давхарлан байв. Богд уулын оройгоос цас бургаж харагдав.

	Намайг хичээлээсээ ирэхэд ээж бууз жигнэж, аав маань ямар нэг сонирхолтой юм ярьж, хэдэн хүн чагнан сууж байлаа. Тэр яриа дайны тухай байлаа. Би ч чих тавив. Хойд эцгийнхээ дайнд явсныг тэр өдөр л би мэдэж билээ. Аав маань Жанчхүүгийн давааны ард японы эсрэг тулалдаан болоход эмнэлгийн санитарчаар явсан тухайгаа, Данзанванчиг мэт баатар эрсийн шардахад дамнуурга дээр тавиад дайсны галын дундуур мөлхөж явсан тухайгаа, эрэлхэг эрсийн тухай ярилаа. «Миний төрсөн аавтай уулзаж явсан даа» гэж бодоод асуу юу гэтэл ээжийн захисан санаанд орж зүрхэлж дуугарч болсонгүй. Сүүлд нь би ээжээсээ

	— Энэ аав нөгөө аавыг шардахад эмнэсэн болов уу? гэж асуухад ээж минь

	— Хаанаас даа хүү минь, энэ аав чинь Дөчин таван оны байлдаанд орсон хүн. Миний хүүгийн аав 1939 онд Халхын голд байлдсан юм шүү дээ гэв. Нээрэн ч багш бидэнд хоёр дайны баатруудын тухай ярьж өгдөг шүү дээ гэж би тэр дор нь ухаарав.

	Хойд аав маань дайнд бас л хэлмэгдсэн хүн байжээ. Тэр ярианыхаа төгсгөлд өөрийн шархтсан тухай өгүүлээд мөрөө гаргаж бидэнд харуулж билээ.

	Зүүн мөр нь нүд далдирмаар үрчийж улайсан харагдахад бие зарсхийж хойд аавыгаа өрөвдөж билээ. Түүнээс хойш хойд аавдаа дасаж бид хоёр жинхэнэ эцэг охин хоёр шиг гэр орон маань ч дулаан тохилог сэтгэл санаа түвшин байх болов.

	Бид ийнхүү дараа жилийн хаврын уринтай золгов. Нэгэн өдөр манай аавд Сайншанд гэдэг газраас захиа иржээ. Тэр захиаг би унинд хавчуулаастай байхад нь сониуч зангаар авч уншвал сэтгэлд сэртхийсэн юм. Захианы төгсгөлд ёсолсон таны хайрт охин Сүрэн, хүү Энхтөр гэж бичсэн байв. Ээж үүнийг лав мэдээгүй дээ. Хойд аав маань надаас өөр, хоёр хүүхэдтэй юм гэдгийг би мэдээд бүр гутрав. Надаас өөр бас охинтой хүүтэй болохоор хэзээ ч миний аав биш шиг санагдав.

	Тэгээд би төрсөн аавынхаа зургийн өмнө зогсоод ширтээд «Аав минь та яагаад ээж бид хоёрыг орхиод дайнд явчихсан юм бэ? Та даргаасаа чөлөө аваад дайнд явахгүй гэртээ байж болоогүй юм уу? Намайг заримдаа хичээлээс чөлөө гуйхад багш чөлөө өгдөг. Таны дарга лав танд дайнаас чөлөө өгөх байсан даа» гэж дотроо бодлоо.

	Хүүхэд болгон аавтай байхад надад яагаад аав байдаггүй юм бэ? Та яагаад гэртээ ирдэггүй юм бэ гэж хэлмээр байж билээ.

	Тэгтэл ч ээж ажлаасаа ирлээ. Ээж галаа түлж цай чанаад

	— Миний хүү ус аваад ир! Аавыг чинь ирэхээс өмнө хоолоо шалавхан хийчихье! Муу аавын чинь ажил нь их ядарч яваа даа гэхэд нь би уурлаж, 

	— Өө түвэг, би гэрийнхээ даалгаврыг хийнэ гэж зөрөв.

	Би анх ингэж ээжийнхээ урдаас хэдэрлэсэн юм. Мөн ч харамсалтай шүү. Би тэгэхэд тавдугаар ангид байлаа. Одоо л бодоход би яг шилжилтийн насандаа орж байж л дээ.

	Түүнээс хойш сэтгэл шаналж хойд эцгийг харахаас дургүй хүрч байв. Ээж минь ч миний санааг ойлгосон бололтой царай уруутай харагдах болж билээ. Ээждээ тэр захидлын тухай хэлье гэж бодовч үг минь аман дээр гарч ирээд л буцаад цааш орчихно. Дахиад л хэлэхээр шийдлээ. Бүр шийдлээ.

	— Ээж ээ! Манай аав надаас өөр охин хүү хоёртой юм уу? гэхэд ээж минь сочсон мэт

	— За яаж байна. Чи яаж мэдээ вэ гэхэд нь би

	— Зүгээр... гэхээс цааш үг хэлсэнгүй. Ээж минь галдаа түлээ хийгээд чүдэнз хавирахдаа салгалж харагдав. Тэгээд галаа асаасны дараа шүүрс алдаад их л амгалан уужуу маягтай

	— Тийм ээ хүү минь, чиний хэртэй охин, хүү хоёр бий гэхэд нь би зоригжиж

	— Тэр хоёрын ээж нь хэн юм бэ? гэж асуувал

	— Ээж нь үү, ээж нь нэг хүн бий. Энэ аавыг чинь дайнд явсан хойгуур хоёр хүүхдийн ээж нь орхиод, өөр хүнтэй суугаад явчихсан юм гэнэ л ээ. Тэгээд л муу аав чинь ганцаараа хоцорсон юм гэнэ л ээ гэв.

	Энэ үг миний сэтгэлийг хөндөв. Тэр яасан муу ээж вэ? Аавыг дайны талбарт шархтаж байхад, орхиод явчихсан гэнэ ээ! Хачин юм. Тэр яасан муу ээж вэ? Би дахиад л хойд эцгийгээ өрөвдлөө.

	Ээж минь таг дуугүй сууна. Ээждээ баахан эвгүй зан гаргасандаа би бүр ч зовов.

	Маргааш нь аавынхаа ажлын газар очив. Тэр өдөр газраас хэншүү ханхлам халуун байлаа.

	Аав минь боодол баглаатай том том ачааг нүцгэн нуруун дээрээ үүрээд уухилж явлаа. Өндөр довжоотой агуулахын шат өөд хөлсөө асгаруулан зүтгэж байв. Аавын маань царай хүрлийн барайж хоёр хөлийг нь булчин гүрвэлзэн, мөрний нь шархны сорви улам тод болсон шиг харагдав.

	— Аав аа! Та амраач гэж өөрийн эрхгүй чанга хэлэв. Аав минь ийм ажил хийдэг юм байна. Ажлаас харихад нь хоол унд бэлэн байвал аштай юу даа. Гэтэл би эртэд ээжийнхээ урдаас уцаарлан цай чанах ус авч ирж ч өгөлгүй юу гэж цааргалж байлаа даа, эвий хөөрхий, муу аавын минь шарх өвдөж байгаа болов уу гэх бодол сэтгэлд ургав.

	Дайны гамшиг гэдэг мөн ч урт юм даа. Халх гол, Жанчхүүгийн даваанд тулалдаан болоод өнгөрсөн түүхтэй ч хүний сэтгэлд тогтсон шарх эдгэрээгүй л байна. Гэлээ гэхдээ аавын минь удам хэзээ ч тасрахгүй... Сэтгэл сайхантай хойд эцгийн минь зан ааль, ажилсаг сайхан бүхэн хавь ойрынхоо хүмүүст шингэн үлдэнэ.

	— Чи аавынхаа тухай сониноос уншсан биз гэж намайг лавлавал Дагиймаа:

	— Аа тийм... уншилгүй яах вэ? Сонин хэвлэлийн үг гэдэг үхсэн хүний ч үйлсийг мөнхрүүлдэг юм байна. Аав минь хэдэн нөхдийнхөө хамт толгойн хамгаалалтад давшин тулалдаж нас барсан юм билээ. Чи сэтгүүлч хүн тэр тухай уншвал сонин доо гэв.

	Биднийг ярилцан суутал машин нүргэлэн дуугарсаар гадаа ирж зогсох нь сонсогдов. Удалгүй цал буурал тэргүүнтэй, царай нь овор багатай нэгэн авгай орж ирэв. Түүний зовхины үрчлээнээс сэтгэлийн агуу тэвчээр, нугаршгүй зоригийн ул мөр тодрох шиг боллоо.

	Сайх цал буурал эмээ орж ирүүтээ зүүн талын ор өөд харж:

	— Миний хүү унтчихаа юу гэж нүүр дүүрэн мишээл алдав. Зээ хүүдээ өгөх гэж авч ирсэн бололтой нэгэн боодолтой юм ширээн дээр тавилаа. Зээ нь алс хол явж их хэрэг бүтээж гэртээ ирээд амарч байгаа баатар эр мэт хоёр хөлөө жийн цээж нь дүүхэлзэн хэвлүүхэн хурхирч байлаа.

	 

	1969 он

	 

	

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

